
УДИРТГАЛ

	 

	Амьдралд тохиолдож өнгөрсөн үнэн бодит баримт, түүхт үйл явдал, ортой явдлаас үндэс авч уран санаагаар ихэд чимэглэн үлгэр мэт болгон өгүүлсэн хүүрнэл зохиолыг домог гэнэ. Түүхэнд үнэхээр болсон явдлыг бишрэн гайхах, эсвэл жигшин буруушаах аясаар уран саналгын хачир нэмэр оруулан хэтрүүлж ярьсаар домог үүсдэг байна. 

	Домог (предание) гэдэг бол үндэстэн угсаатны гарал үүсэл, түүхийн онцлог үйл явдал, түүхэнд алдаршсан бодит хүмүүсийн амьдрал, газар нутгийн тогтоц бүтэц, нэрийн учир холбогдлын тухай үнэн баримт, уран сэтгэмж хослуулан хүүрнэн өгүүлсэн аман зохиолын нэг төрөл юм. Домогт уран саналгын зүйл байх боловч тэр нь үнэн баримтын учир зүйг тааварласан шинжтэй байдаг бөгөөд өнгөрсөн үеийн тухай уран сэтгэмжийн үндсэн дээр бат итгэлтэйгээр тааварлан түүнийгээ уран сайхны дүрээр илэрхийлдэг. 

	Аман зохиол судлалд домгийн талаар нэгдмэл ойлголт, тогтсон тодорхойлолт хараахан гараагүй байна. Гэвч аман зохиолын бусад төрөл зүйлээс ялгарах хэдэн үндсэн онцлог бий. Үүнд:

	1. Домог нь түүхэнд болсон үнэн баримттай онцлог үйл явдал, олонд алдаршсан бодит хүмүүсийн амьдрал үйлс, аль нэг үед байсан буюу одоо байгаа хот суурин, уул усны тогтоц бүтэц, гарал үүслийн тухай өгүүлнэ. 

	2. Домог нь хүүрнэл зохиол бөгөөд ямагт өнгөрсөн үеийн тухай өгүүлдэг. Өнгөрсөн үе рүү хандсан энэ шинж нь хамгийн онцлог юм. Энэ нь хойч үеэс өнгөрсөн түүхийг үзэх уран сайхны сэтгэлгээний өвөрмөц үнэлэлт юм. 

	3. Домог нь ямар нэгэн түүхэн баримт, онцлог үйл явдлын учир шалтгааныг уран сэтгэмжээр тайлбарласан байдаг. Энэ онцлог нь домгийн үүслийг нөхцөлдүүлдэг байна1. 

	Домогт аман зохиолын хүүрнэл зохиолын бусад төрлүүдтэй ижил төстэй тал бий. Ялангуяа уг удмын болон угсаатны холбогдолт домогт домог үлгэрийн сэтгэлгээний нөлөө байдаг. Байгаль нийгмийн элдэв үзэгдлийн үүсэл гарал, утга чанар, учир шалтгаан зэргийг эртний хүй нэгдлийн хамт олны ухамсаргүй уран сэтгэмжээр тайлбарлан зохиосон туурвилыг домог үлгэр гэдэг бөгөөд овог аймгийн анхны гарал үүслийг тайлбарлан зохиогдсон домогт мөн иймэрхүү сэтгэмж оролцдог байна. Өөрөөр хэлбэл овгийн байгууллын үеийн хүмүүст ухамсаргүй уран сэтгэмжээр зохиосон зүйлс нь үнэн явдал, түүхт хэрэг гэж итгэгдэж байсны учир энэ талаараа домог үлгэр нь түүхэн домогтой төсөөтэй. Гэвч тэр зохиол туурвил нь үнэн явдал, жинхэнэ түүхт хэрэг ортой баримтад тулгуурлаагүй, уран сэтгэмжээр зохиогдсоны хувьд үлгэр бөгөөд энэ талаараа домгоос ялгаатай юм. Товчилбол түүхэн домогт үнэн явдал түүхт хэргийг уран сэтгэмжээр чимэглэн үлгэрт ойртуулах хандлага байдаг бол домог үлгэрт үүний эсрэг үнэн явдлын уг үндэсгүй, зохиомол зүйлийг буюу үлгэрийн чанартай зүйлийг үнэн явдал түүхт хэрэг болгон үзүүлэх хандлага байдаг. Ийнхүү үлгэр домог хоёул хүүрнэл зохиол боловч дүрслэх арга хэрэглүүр, уран сэтгэмж, агуулга хэлбэрийн хувьд үлэмжхэн ялгаатай. Домог нь үлгэрээс олон шинжээр ялгагдах боловч төрөл зүйлийн гол шинж, үзэл санааны зорилго чиглэлийн хувьд хамгийн их ялгаатай юм. 

	Уран саналгын үүднээс тайлбарласан зүйл цөөнгүй байдаг боловч үнэн түүхт үйл явдлын тухай голлон өгүүлдгээрээ домог нь үлгэрээс ялгарна. Домогт уран саналга нь ертөнцийг үзэх үзлийн хэлбэртэй бол үлгэрт энэ нь яруу сайхны болзолт хэлбэр. байдаг. Өөрөөр хэлбэл үлгэрт уран сэтгэмж үлэмжхэн бөгөөд хэзээ ч үнэн баримттай зүйлийн тухай өгүүлдэггүй, утга санаа нь яруу сайхны болзолт хэлбэрээр дамжин илэрдэг бол домогт ямагт үнэн түүхт үйл явдлыг өгүүлнэ. Домогт үнэн бодит баримтаас уран сэтгэмжээр холдсон дүрслэл байдаг бөгөөд энэ нь амнаас ам дамжихдаа уран саналгын зүйл нь улам нэмэгдсэний үндсэн дээр үлгэртэй ойртох боловч тэдний ялгаа хэзээ ч арилахгүй. Домгийн уран саналга нь үнэн бодит байдлыг тайлбарлахад үйлчилдэг бол үлгэрт зөвхөн санаанаас зохиосон зүйл байдаг ажээ. Түүнчлэн сүүлийн үеийн домогт уран сэтгэмжийн элемент үлэмж багассан байна. Мөн үйл явдлын өрнөл тодорхой, тогтмол эхлэл төгсгөл байхгүй, «чөлөөт хэлбэртэйгээрээ» домог нь үлгэрээс ялгардаг билээ. 

	Домог нь өгүүлэгдэхүүнт (сюжет) төрөл зүйл бөгөөд хүүрнэл буюу туульсын зохиол юм. Гэвч өгүүлэгдэхүүн нь үлгэрт гардгийн нэг адил нарийн төвөгтэй хэлхээ үгүй харин нэгэн тусгаар тохиолдолд хурц тод, ер бусын байдлаар өрнөдөг байна. Ер бусын шинж нь үлгэрт өгүүлэмжийн (повествование) зүйл байдаг бол домогт уран саналгын үр дүн болдог бөгөөд түүний дүрслэлд гайхалтай сонин шинж оруулж буй амьдралын тухай домогт өгүүлдэг2 ажээ. Домог нь олон шинж чанараараа хууч яриа буюу аман өгүүллэгтэй ойролцоо. Ийм учир эдгээрийн хооронд хутгалдсан зүйл олон бий. Домог, хууч яриа хоёул үнэн магадтай зүйлийн тухай өгүүлдэг ба зориулалт нь түүнийг мэдээлэх үүрэгтэй. Гэвч тус тусын өвөрмөц онцлог бий. 

	Хууч яриа гэдэг нь нийгмийн болон хувийн амьдралд тохиолдсон ямар нэг сонин тэмдэглэлт явдлын тухай аман өгүүллэг бөгөөд тэгэхдээ ярьж буй хүний хувийн туршлагаар эсвэл тухайн орчин, үеийн хэн нэгний яриагаар батлагдсан зүйл байна. Мөн хууч ярианд өгүүлэгч нь тухайн үйл явдлын гэрч буюу оролцогч болдог. Иймд домогт ямагт өнгөрсөн үеийн тухай уран сэтгэмжээр өгүүлдэг бол хууч ярианд орчин үеийн буюу тун саяхны ямар нэг сонирхолтой үйл явдлын тухай өгүүлдгээрээ ялгагддаг. Мөн хууч ярианд уран сэтгэмж болон зохиосон зүйл бага, харин өгүүлэгчийн яриагаар батлагдаж буй ямар нэг сонирхолтой үйл явдлын тухай уран хэтрүүлэг бага зэрэг оролцуулсхийн үнэн бодитой өгүүлсэн байдаг. Гэхдээ хууч ярианд хэрэв гарч буй үйл явдал нь ярьж буй тухайн цаг үеэс холдох юм бол уран сэтгэмжээр улам баяжин домогт шилжинэ гэдгийг таахад хэцүү биш. 

	Домог нь үзэл санаа, уран сайхны байгуулалтын зарчим дотоод бүтцийн онцлог бүхий төрөл зүйл юм. Түүнийг зохион бүтээх тодорхой тогтсон загвар үгүй чөлөөт хэлбэр бүхий боловч хүүрнэн өгүүлэх бүх зүйлээ өгүүлэгдэхүүний тусгаар хэсэлт нэгэн үндсэн баатарт холбогдуулан өгүүлдэг ба өгүүлэгдэхүүний хэдэн үндсэн хэлбэр янз бүрийн домогт давтагдах нь бий. Тухайлбал, Суварган өндөр дууны домог, Засаг уулын домгийн аль алинд мөрдлөгөөс зугтан оргож яваа хүн ууланд бүгж байхдаа уйдахын эрхэнд олон хөх түрүү барьж хялгасаар хэлхэн тавьсанд эдгээр нь нисэж явсаар хүмүүст ажиглагдан, үүнийг уйдаж цөхөрсөн хүн ингэсэн байхаас зайлахгүй, иймд оргодол босгуул хүн ойролцоох ууланд байна хэмээн сэжиглэгдэн баригдсан тухай өгүүлэмж давтагдаж байгаа бол айлын адуунд сайн хүлэг морь болох шинжтэй унага байхыг хэн нэг хүн хараад хожим танихын тэмдэг болгон сүүлний угийн хоёр талын арьсыг зүсэж хар цагаан чулуу хийгээд олон жилийн дараа үүгээр гэрч болгон заргалдаж уг морийг эзнээс нь булаан авч байгаа тухай Арвайхээр, Байнгын домгийн аль алинд нэгэн адил гарч байна. 

	Домог нь зөвхөн болсон явдлын тухай мэдээлэх, түүхэн үнэний талаарх ард түмний үзэл санаа илэрхийлэх үүрэгтэй төдий биш өгүүлэгдэхүүний ер бусын байдал, эерэг дүр бүтээх зарчим, дүрслэн илэрхийлэх өвөрмөц арга зэргээрээ яруу сайхны зохих үүрэг бүхий төрөл зүйл юм. Гарч буй үйл явдлын цаг хугацаа, газар нутгийн хамаарлыг тодорхой заадаг, түүхэн баримтын тухай өгүүлдэг, өгүүлэмжид нь уран сэтгэмжийн элемент бага байдаг аж байдлын нарийн дүрслэл бүхий зэрэг нэлээд онцлог нь домогт реалист шинж оруулж байна. 

	Иймд домогт гарч буй зүйлийг өгүүлэгч сонсогч аль аль нь үнэхээр болсон явдал мэтээр ойлгодог ажээ. Өөр гэрч баримт хадгалагдан үлдээгүй маш эртний үеэс өнөөг хүртэлх түүхэн явдлын тухай тусгадаг төдийгүй түүний учир шалтгааныг тайлбарладгаараа аман зохиолын энэ төрөл нь танин мэдүүлэх ач холбогдлоор давуу юм. 

	Домог нь аман зохиолын бусад төрлийн дотор хамгийн их түүхт үндэстэй төрөл юм. Иймд түүхэн ойлбор бичиг ардын уламжлалын аль алинд хамгийн үнэн магадтай түүхэн сурвалжийн үүрэг гүйцэтгэдэг. 

	Он цаг улирах тутам домгийн уран сэтгэмж нэмэгдэн үнэн байдлын ул мөр багасан бусад төрөл зүйлтэй хутгалдан үйл явдал нь өөрчлөгдөх зэргээр түүхэн шинж нь багасах боловч түүхийн үндэс нь ямагт хадгалагдан хүмүүс түүнийг өнгөрсөн үеийн тухай үнэн өгүүлсэн зүйл гэж хүлээн авсаар байдаг ажээ. 

	Домгийн түүхэн зүйн шинж нь бүтээлийн хэлбэр амьдралын агуулга ямагт өөрчлөгдсөөр байдагт оршино. Амьдрал тасралтгүй өөрчлөгдөн домгийн сэдэв өгүүлэгдэхүүн дүр дүрслэлийг шинэчлэн шинэ шинэ элементийг нэмж оруулсаар байдаг ажээ. Домгийн хамгийн чухал түүхэн үндэс нь түүний үүсэл юм. Аман зохиолын ихэнх судлагсад домог үүсэн бүрэлдэх эхний шат нь үнэн байдлын тухай уран сайхны дурсамжаас домогт шилжих үе гэж үзэж байна. Домог анх тухайн үйл явдалд оролцсон буюу түүнийг нүдээр үзсэн хүний дурсамж хууч ярианаас үүсдэг. Ингээд ам дамжин олон удаа яригдахдаа нүдээр үзсэн хүний сэтгэгдлийн онцлогийг тусгасан тодорхой дүрслэл, үнэлэлт тайлбар, дараа үеийнхэнд бага сонирхогдох илүүц юм зэрэг хувийн шинж чанартай зүйл нь аажмаар гээгддэг ажээ. Ингээд ганц хүний буюу хэсэгхэн хүний хамааралтай биш, харин хүн амын бүхий л хүрээний сонирхлыг татах мэдээллийг агуулан яригдан буй баримтыг нийгмийн үзэл санааны үүднээс үнэлж сэтгэх болдог байна. Улмаар цаашдаа хөгжлийн явцдаа яригдан буй тухайн цаг үе, орон нутгийн онцлогийг тусган янз бүрийн хувилбар үүсэж үзэл санааны эрмэлзэл, үндсэн дүр сэдвийн хүрээнд хамаарал бүхий цуврал олон домог гардаг байна. Арвайхээрийн тухай хоёр домог, Зайсан толгойн тухай дөрвөн домог зохиогдсон нь үүнтэй холбоотой. Соёл түүхийн харилцаа нь янз бүрийн ард түмнүүдийн домогт адил төстэй нэгдмэл хэв шинж бүрдүүлдэг ба ийнхүү үндэсний домгийн бүрэлдэхүүнд дүр үйл явдлын олон улсын хэв шинж бий болдог байна. Чухам ийм домгийн жишээ гэвэл Сартагтайн домог юм. Сартагтайн домог нь Монгол, Дундад Ази болон Өмнөд Сибирийн олон овогтон ястны дунд түгээмэл тархсан бөгөөд домгийн олонх хувилбарт Сартагтай аварга том биетэй, үлэмжийн их хүч чадалтай болохыг уран сэтгэмжийн дүрээр өгүүлсэн байх буюу эсвэл түмэн газрыг туулсан маш урт суваг татан мөрөн голын усны голдирлыг өөрчлөн урсгаснаар гардаг. Тухайлбал Алтайнхны дунд эл домгийн баатрыг Сартакпай гэж нэрлэх бөгөөд домог нь 

	1) Хүн иддэг мангасыг зайлуулсан; 

	2) Гол мөрний усыг далай тийш урсгасан гэсэн үндсэн хоёр өгүүлэмжтэй байна. Үүний эхнийхэд хамаарах домог нь Сартакпай мангасыг саран дээр шидэж дэлхийн хүн ардыг аюулаас аварсан тухай өгүүлдэг. Эрт цагт Алтай нутагт долоон толгойтой Дельбеген мангас хун ардыг барьж иддэг байж гэнэ. Хүмүүс энэ аюулаас аврахыг тэнгэр бурхнаас хүсэн гуйхыг долоо дахь тэнгэрт суудаг Ульбеген тэнгэр сонсоод мангасыг шатаахаар нарыг явуулсан боловч түүнээс өмнө мод ургамал шатаж мөрөн гол ширгэх гээд, хөлдөөж алахаар сарыг явуулсан боловч мод ургамал хөлдсөнөөс болж ургац нь зогсох гээд, ан амьтад явуут дундаа, шувууд нисэх замдаа хөлдөх гээд байсанд больжээ. Хүмүүс аюулаас аврахыг дахин гуйхад гурав дахь тэнгэрт суух Курбустан сонсоод долоо дахь тэнгэр Ульбеген чадаагүй юмыг би чадахгүй гэж татгалзжээ. 

	Харин ан гөрөөнөөс буцаж явсан Сартакпай баатар Дельбеген мангасыг шүүрэн авч саран дээр шиджээ. Дельбеген саран дээр очоод — Би юугаар хооллох юм бэ? гэсэнд сар «намайг тал болтол чи идэж бай. Дараа нь бүтэн болтлоо чамайг би идэж байя гэжээ. Сар анх хэзээ ямагт бүтэн дугариг байснаа үүнээс хойш тал, бүтэн болж ээлжлэх болжээ. Энэ хувилбар Сартакпайн хүчин чадлыг уран хэтрүүлгээр дүрсэлсний зэрэгцээ хүн тэнгэрээс хайр ивээл гуйсны үр дүнд биш харин өөрсдөө тэмцэн байж аз жаргалтай болно гэсэн дэвшилт санааг илэрхийлж байна. Энэ нь хүн байгалийн хүчний эрхшээлд бүрэн хараат байсан эрт үеийн бус харин байгалийг өөрчлөн захирах хүний хүчин чадалд баттай итгэсэн хожим үеийн үзэл санаа юм. Домгийн нөгөө хувилбарт Сартакпай мөрөн голын усны голдирлыг өөрчлөн далай тийш урсгаснаар гардаг. Алтай нутагт Ини голын хөвөөнд мэргэн харваач Сартакпай амьдарч байв. Тэрээр ууланд хашигдан байсан голын усыг далай тийш урсгахын тулд хоёр гарын долоовор хуруугаар газар зурж Юлу˗Көл нуур, Көш˗Агачи голын усыг урсгажээ. Мөн Адууч мэргэн хүү нь эцгийн даалгавраар Хатан голын усыг далай тийш урсгахдаа Согонд˗туу уулыг сэтэлж чадалгүй тойруу замаар урсгасанд Сартактай ган нумаа татаж гурван ирт зэс цутгамал сумаараа тэр уулыг сэт харван голын усыг эгц шулуун замаар урсгасан тухай өгүүлэмж бий. Мөн хүүгээ хүлээж ядан байхад нь хар тоншуул мэдээ хүргэн тус болсны хариуд мод тоншин хооллох арга түүнд зааж өгсөн тухай, хүмүүст тус хүргэхийн тулд чулуугаар голын дээгүүр гүүр тавих гэсэн боловч чулуу нурж хүсэл нь бүтээгүй тухай эл домогт өгүүлдэг3. Энэ бүхэн нь Сартакпай орчлон ертөнцийн тогтоц бүтэц ертөнцийн аж төрөх ёсыг бүтээсэн тухай өгүүлдэг домог үлгэрийн соёлын баатрын дүртэй төстэй юм. Алтайнхны дунд хэлэлцдэг хувилбарт гарч буй баатрын нэр монгол домгийнхтой бараг ижил, түүнчлэн Адууч мэргэн зэрэг монгол үг буйн зэрэгцээ Курбустан тэнгэр гэж буй нь монголын хурмаст гэдэг үгтэй нэг гаралтай байж магадгүй тул энэ нь эдгээр улс үндэстэн соёл түүхийн хувьд эрт үеэс эхэлсэн харилцаа холбоотой болохыг харуулж байна. Голын усны голдирлыг өөрчлөн урсгасан тухай ийм өгүүлэмж монгол Сартагтайн домгийн хувилбаруудад нийтлэг боловч үндсэнд нь гурван хэсэгт хуваан ангилж болно. 

	1. Эхний хувилбарт Сартагтайн газар тариалангийн хөдөлмөрийн үйл ажиллагаа голлон дүрслэгддэг. Тухайлбал, Сартагтай Увс, Хар˗ус нуур хоёрыг сувгаар холбох гэж 33 удаа хүрздэн хаясан шорооноос цувраа гучин гурван уул бүхий Хан Хөхүйн нуруу тогтсон бөгөөд нуурын ус суваг даган урссангүйд Сартагтай хилэгнэн хүрзээр нуурыг дэлдэж (сувс буюу муу ус гэсэн утгаар) сувсан нуур болоорой гэж орхисон4 нь одоогийн Увс нуур гэж гардаг. Сувгийн ус эргэн урссан шалтгааныг зарим хувилбарт Сартагтай татсан сувгийнх нь дагуу ус урссанд чадалдаа эрдэн түүний амыг асууснаас ус гэнэт эргээд урссан гэж гардаг байна5. Ховд хотын ойролцоох Буянт голоос зүүн урагшаа Мөст сумын Гэгээний хөтөл хүртэл 170—200 км, Баян˗Өлгий аймгийн төв Өлгий хотоос баруун өмнө зүгт барагцаалбал 40—45 км зайтай газарт баруун хойноос зүүн урагш чиглэн 115—120 км6 тус тус үргэлжилсэн газрын хагархайг нутгийнхан тариан талбай услахаар Сартагтайн гаргасан суваг гэсэн утгаар Сартагтайн буху7 гэж нэрлэдэг билээ. 

	2. Хоёр дахь хувилбар нь домгийн уран сэтгэмжийн хэтрүүлгээр Сартагтайн бие аварга том болохыг дүрслэхэд чиглэгдсэн байна. Түүний бие аварга том болохыг үзүүлэхдээ Сартагтай баатар (Ховд аймгийн нутагт буй) Өөшийн улаан үзүүрийг дэрлэн түүнээс баруун тийш хагас өртөө газарт буй Жаргалант хайрхан руу жийн хэвтэж байснаар домоглодог ажээ. Мөн Сартагтайн суваг хэмээн нэрийдсэн газрын дагууд гэрийн буурины чинээ хонхорхойнууд буйг «Дээр үед баруун монголд байсан Сартагтай гэдэг аруухан баатар эр яруухан хүлэг мориороо яралзтал давхин явахад гарсан морин туурайнх нь мөр8» гэж домоглодог бөгөөд энэ нь түүний морь хэчнээн том байсан тухай төсөөлөл өгөхөд чиглэгдсэн дүрслэл ажээ. Энэ хувилбарт буй домгийн уран сэтгэмж нь биеийн хүчин чадлыг эрхэмлэн чухалчилсан эртний хүмүүсийн гоо сайхны сэтгэлгээний илэрхийлэл болон үүссэн үлэмж том биетэн аваргасан (великан) нарын дүртэй уламжлалын холбоотой мэт санагдана. 

	3. Домгийн гурав дахь хувилбар нь харьцангуйгаар түүхийн нэлээд хожуу үеийн ард олны үзэл бодлыг тусган хожим зохиогдсон шинжтэй. Энэ хувилбарт унасан газар угаасан усыг минь хүргэж өгөөрэй гэж алс Бээжинд хадамд очсон охиныхоо хүссэний дагуу Хар˗Ус нуурыг инж болгон өгч усыг нь суваг татан урсгаад

	 

	Унасан газар

	Угаасан усыг чинь

	Хазаартай морь шиг халгиулаад

	Хамартай тэмээ шиг булгиулаад ирлээ

	 

	гэж охиндоо хэлтэл сувгийн ус гэнэт гэдрэг эргэн урссан9 тухай өгүүлдэг. Энэ хувилбар монголын зарим феодалууд манжийн түрэмгийлэгчдэд дагаар орон эх нутгаа найр тавин өгөх гэж оролдож байсныг эсэргүүцэн тэмцсэн ард түмний үзэл санааны илэрхийлэл болж байна. 

	Улс орны хувь заяаг феодалууд хазаартай морь, хамартай тэмээ шиг өөрсдийн дур зоргоор ашиг сонирхолдоо тохируулан хөтөлж чадахгүй бөгөөд Хар˗Ус нуурын ус эргэн урссаны адил монгол түмэн алдагдсан тусгаар тогтнолоо буцаан олж чадна гэсэн ардын хүсэл мөрөөдөл энэ домогт тусжээ. 

	Ийнхүү энэ домог нийтэд тархан урт хугацааг туулахдаа түүхэн цаг үеийн нөхцөл байдал, хөдөлмөрчин ардын санаа бодлыг тусгасан шинэ шинэ хувилбаруудаар нэмэн баяжсаар иржээ. 

	Сартагтайн домгууд нь өнгөц харахад тухайн нутаг орны нэрийн үүсэл, тогтоц бүтцийнх нь учрыг уран сэтгэмж хэтрүүллийн аргаар тайлбарласан ердийн л нэг газар усны домог мэт боловч түүнд бусдаас ялгарах хоёр зүйлийн онцлог байна. Үүнд:

	1. Монголын газар усны ихэнх нэр нь голцуу монгол юм уу, эсвэл түрэг гарлын үг байдаг бол Сартагтай гэдэг үг тийм биш нь анхаарал татаж байна. 

	2. Монгол газар усны домгийн өгүүлэмж мал аж ахуйн ажил хөдөлмөр болон түүхэн хэрэг явдалтай холбогдсон байдаг бол энэ домогт газар тариалангийн суваг шуудуу татсан тухай өгүүлдгээрээ сонирхолтой ажээ. 

	Иймд сартагтай гэдэг үгийн гарал, монголд газар тариалан хөгжсөн түүх зэргийг домгийн өгүүлэмжтэй холбон үзвэл түүний түүхэн үндэс тодорч болох мэт санагдана. 

	Академич В. В. Бартольд, Б. Радлов нарын судлан тогтоосноор бол сартагтай сартуул зэрэг үгнүүдэд буй сарт язгуур нь Самгарди хэлний ахлах худалдаачин, жингийн даамал гэсэн утгатай sarthavaha буюу sarthalaha гэдэг үгнээс гаралтай ажээ. 

	Энэ үг Самгардиас Дундад Азиар дамжин монгол хэлэнд нэвтрэхдээ янз бүрийн түүхэн үед зүйл зүйлийн утгаар баяжин олон янзаар хувирсны нэг нь домогт гарч байгаа нэр боловч зарим хувилбарт Сартваахь гэсэн хэлбэрээр буй нь сонин юм. Баян˗Өлгий аймгийн Сагсай сумын нутагт буй гурван талдаа жижиг дов толгодтой Алтанцөгц хэмээх нэгэн нуурын домогт урьд аварга том биетэй Сартваахь гэгч баатар морио услахаар Сагсай голд иртэл ус нь багадаад байсанд хэсэг газар гурав хүрздэн шороог нь гурван талд нь овоолон тэр нуурыг буй болгон морио усалсан10 гэж гардаг.

	Сартваахь гэдгийн язгуур Сарт гэдэг үг нь түрэг хэлэнд худалдаачин гэсэн утгаа хадгалж байсан боловч монгол хэлэнд нэвтрэхдээ монголд худалдаачин нар нь давуутай ирдэг байсан иранчуудыг11 нэрлэдэг нэр болжээ. Ингээд улмаар Дундад Азийн суурин иргэдийг хэл гарал үүслээр нь ялгалгүй аж байдал соёлын хэв маягаар нь цохон онцолж нэрлэх болсон байна.

	Энэ нь худалдаачин мөн ч бай, биш ч бай ялгалгүй, хятадуудыг энгийн ярианд наймаа нар хэмээн нэрлэж байсантай адил юм.

	Иймд сартагтай гэдэг үгийн Сарт нь Дунд Азийн иргэдийг нэрлэсэн утгатай, ак (буюу аг) дагавар нь (согд ˗ согдак гэдгийн адил) түрэг хэлнээ (ястан угсаатны) нэр үүсгэх утгатай бөгөөд ˗тай гэдэг нь тухайн овгийн эрэгтэй хүн гэдгийг ялган нэрлэсэн монгол хэлний дагавар12 юм.

	Бүр хожим энэ үг хөдөөгийн тариачин нараас хотын суурин иргэдийг ялган нэрлэх үг болсон бөгөөд монголд нэвтэрсэн шигээ баяжсан шинэ утгаараа түрэг хэлэнд эргэн орсон байна.

	Ийнхүү Сарт гэдэг үг түрэг, монголчуудад XI зуунаас худалдаачин гэдэг утгаасаа илүүгээр (овог ястныг ялган нэрлэх) угсаатны нэр болжээ13.

	Мөн XIII зууны үеэс өмнөх бичиг зохиолд сарт гэдэг үг огт тааралддаггүй ба монголчуудын ном зохиолд анх тэмдэглэгджээ14.

	Монголын нууц товчооны 263˗р зүйлд: Sartaqtai gü’ün˗äcä Yala˗ waci masqut qoyar˗un balaqasun˗u törö yosun˗yin tula kitat irgan˗i mädä’ülän daruqas˗lu’a tüsiba15 гэж гардаг бол 182˗p зүйлд: «önggüd˗ ün Alaqus — digitquri˗daca Asan Sartaqta caqan tämä’ütüi minqan irgäs ta’nju Ärgönä mürän hürü’ü buluqat kärämün qudalduju abura ayisurun Baljuna usulan oroqu tur uciraba»16 (16) гэж гардаг. Тэгэхдээ Сарт болон Сартагтай зэрэг үгс нь XIII зуны үед угсаатны нэрийн зэрэгцээгээр хүний нэрийн утгатай болон шинэ агуулгаар баяжсан байж магадгүй юм. Рашид˗ад˗дины тэмдэглэснээр бол Цагаадайн нэг хатныг Сартак Куджау17 гэж нэрлэж байсны зэрэгцээ Зүчийн ач хүүг (Хонгирад овгийн Сартак нэрт хатнаас төрсөн хүү) Сартагтай18 гэдэг байжээ. Мөн Сартак нэртэй хүмүүс олон байв19. Эдгээр нь уг үг XIII зуунаас бүр өмнө монгол хэлэнд орсон байсныг харуулж байна.

	Дундад Азиас монголд ирэгсэд нь зөвхөн худалдаачид төдийгүй суурин иргэдийн соёл аж ахуйн ололт ялангуяа газар тариалангийн хөдөлмөрийн туршлагыг дэлгэрүүлэгчид байв. Гайхамшигт суваг далан, гүүр бий болгосноор домоглодог Сартагтайн тухай монгол домгийг зөвхөн үүнтэй холбон тайлбарлаж болох юм20. Иймд домгийн Сартагтай нь эрт үеэс нүүдэлч аймгууд Сарт хэмээн нэрлэж байсан тэдний хөрш Дундад Азийн тариаланч иргэдийн уран хэтрүүлэгт дүр мөн21. Тариалан өндөр хөгжсөн Дундад Азийн улс үндэстнүүдтэй харилцаатай байсан явдал нь байгаль газар зүйн нөхцөл, нүүдлийн мал аж ахуйн олон зуун жилийн уламжлал зэргээс шалтгаалан мал аж ахуйн дайвар хавсарга төдий явж ирсэн газар тариаланг аж ахуйн бие даасан тогтвортой салбар болоход зохих нөлөөг үзүүлсэн билээ. 

	Монголын газар тариалангийн түүх болон газар тариалангийн нэр томьёо22 судалсан зарим эрдэмтдийн бүтээлээс үзэхэд энэ нөлөө эртний үед хятад зэрэг орныхоос илүү байсан бололтой. 

	Хятадын Шар мөрний хөндийд бүр чулуун зэвсгийн үед газар тариалангийн ажил дэлгэрсэн байсан боловч академич А. П. Окладниковын бичсэнээр үүнээс хамгийн наад зах нь гэхэд л хоёр мянган жилийн өмнө Туркмен, Тажикийн уулсын бэл, үржил шимт баян бүрдүүдээр арвай, улаан буудайн тариалан эдийн засгийн үндсэн салбар нь болж тэндээс (Сибирь зэрэг) зэргэлдээх газар нутаг руу дэлгэрсэн бөгөөд (ялангуяа)... Сибирьд газар тариаланг Дорнод Ази биш харин Дундад Ази нэвтрүүлсэн билээ23. 

	Ялангуяа XIII зууны үеэс монгол хаад ноёд өөрсдийн хэрэгцээ, цэргийн хэрэглээнд зориулан тариалангийн ажил голлон эрхэлдэг орнуудаас авчирсан олзны иргэдээр нутагтаа тариа тариулах ажлыг их хэмжээгээр хийлгэхийг оролдож байсан бөгөөд Хэрлэн, Онон, Сэлэнгэ, Туул, Завхан зэрэг гол мөрний савд тарианы газар, тосгон олноор бий болжээ. Энэ үед Хэрэйд угсааны Чингай ноён Алтайн зүүн биеэр Завханы хөндий буюу Ховдын орчим тарианы томоохон тосгон байгуулж хятад, хорезмийн зэрэг суурьшмал орноос ирсэн 10000 тариачин, нэхмэлчид ажиллуулж байжээ24. Ховд аймгийн Эрдэнэбүрэн сумын нутагт байгаа Хорчины хөвөө гэдэг газарт эрт үед. Хорчин хот гэж байсан гэх буюу түүнээс холгүйхэн орших Анжист бөөрөг гэдэгт дээрх Хорчин хотын (газар хагалдаг) анжисны үйлдвэр байсан гэдэг домогтой25 нь дээрх түүхийн мэдээтэй дам холбогдож байгаагаараа сонин юм, Өөрсдийгөө түрэг гаралтай гэж ярилцдаг овог ястан манай оронд нэлээд буйн дотроос Баянхонгор, Завхан, Сэлэнгэ, Увс аймгуудын зарим сумдаар сартуул овогтон байдаг төдийгүй Ховд аймгийн Булган суманд Сарт овогтон26, Сэлэнгийн буриад нарын дунд Сартуул буриад гэж байдаг. Сартуул гэдэг үг нь Сарт˗аул, сарт уул, Сара (шара) тологой гэдгийн хураасан хэлбэр Сартогол зэргийн27 алин ч бус харин эмэгтэйчүүд, эмэгтэйчүүл гэж ярилцдагийн адилаар олон тооны утгаар хэлсэн үг байж болох юм. Иймд домгийн Сартагтай нь Төв Азийн нүүдэлчид сарт хэмээн эртнээс нэрийдэж ирсэн (Дундад Азийн суурьшмал тариаланч иргэдийн хөдөлмөрийн үйл ажиллагааг) домгийн уран сэтгэмж хэтрүүлгийн аргаар дүрслэн тусгасан дүр гэж үзэж болох мэт санагдана. 

	Сартагтайн суваг хэмээн домоглодог газрууд нь чухамдаа бол байгалийн хагарлаас үүссэн нь28 тодорхой боловч тариаланч иргэд суваг татахдаа түүнийг зарим үед засаж янзлан ашиглахыг оролдож байсан ч байж болох юм. Байгаль газар усны бүтэц тогтцыг хөдөлмөрийн эрх ашигтаа тохируулан хувьсган өөрчилснөөр гарч буй Сартагтайн домог зохиогдоход нийт орчлон ертөнцийн тогтцыг үүсгэн бүтээснээр дүрслэгддэг соёлын баатрын тухай (культурный герой) домог үлгэрийн өгүүлэмж, дүрслэлийн арга уламжлал болж өгсөн байна. 

	Ийнхүү Сартагтайн домог нь монгол болон Дундад Азийн улс түмнүүдийн соёл эдийн засгийн эртний харилцаа, монголд газар тариалан дэлгэрэн хөгжсөн түүхэн үнэн, үндэстэн ястнуудын хэлхээ холбоо зэргийг тусган аман зохиолын уран сэтгэмжээр баяжуулан домгийн уламжлалт дүр дүрслэл, өгүүлэмжийг ашиглан зохиогджээ. 

	Домог нь хэв шинжийн хувьд олон янз бөгөөд одоо хүртэл шинжлэх ухааны нэгдсэн ангилал үгүй билээ. Харин түүхэн домог, уул усны домог гэж хоёр үндсэн ангилалд хуваах явдал нэлээд түгээмэл байна. Жишээ нь, Зөвлөлтийн аман зохиол судлагч В. К. Соколов орос ардын домгийг ийм хэв шинжээр ангилжээ. Домгийн хамгийн хялбар ангилал нь сэдэвчлэн хуваах явдал юм. Зөвлөлтийн эрдэмтэн Н. О. Шаракшинова буриад ардын домгийг судлаад 1. Уг удмын домог; 2. Түүхэн домог; 3. Анчны домог; 4. Газар усны домог; 5. Хүч чадлаараа ялгарсан хүмүүсийн тухай домог29 гэж ангилсан нь монгол домгийг ангилахад харгалзан үзэх туршлага болж байна. Гэвч домгийн бүтэц хэсгүүд болон элементүүдийн тогтолцооны зарчмыг харгалзан ангилах нь чухал юм. Ингэж системчлэн үзэхийн үндэс нь гарах хүмүүсийн хэв шинж, тэдний үйл явдал, байдлын хэв шинж, үйл явдлын нөхцөл шалтгааны хэв шинж гэсэн гурван үндсэн элементийг ялгаруулан үзэх30 явдал юм. Бид эрдэмтдийн судалгааны энэ туршлагад үндэслэн монгол домгийг ангилах санал дэвшүүлэв. Үүнд: Энэ үүднээс монгол домгийг 

	 

	1. Уг удмын буюу угсаатны холбогдолтой домог (Эргүнэ˗хун, Хоридай мэргэний, Гэрийн эзэнд архи эргүүлэн барих болсны учир, Зурхайн самбар). 

	 

	2. Түүхт явдлын домог 

	а) Түүхэн домог (Гурван зуун тайчуудыг дарсан домог, Чингисийн есөн өрлөгтэй өнчин хөвүүний цэцэлсэн шастир г. м.) 

	б) Түүхт хүмүүсийн домог (Амарсанаа, Чингүнжав, Мандухай цэцэн хатан, Торой бандийн домог, бөхийн домгууд г. м.) 

	 

	3. Аж байдлын сэдэвт домог. 

	а). Хурдан морины домог (Хурдан шарга, Сайвар халтар, Хурдан хээрийн домог г. м.) 

	б). Дууны домог (Монголд дуу үүссэн тухай, Уртын дууны үүслийн тухай, Уртын сайхан хүрэн, Юндэн гөөгөө дууны домог г. м.) 

	 

	4. Уул усны домог (Бодийн гол, Арвай хээрийн тал, Шунхлай уулын домог г. м.) хэмээн хуваан ангилж болох юм. Гэхдээ энэ нь эрс зааг тавьсан зүйл биш. Уул усны домог түүхт хэрэг явдалтай холбоотой байж болохын адил аж байдлын сэдэвт домогт түүхт хүмүүс гардаг билээ. 

	 

	Монгол домгийн хамгийн эртний хэлбэр нь овог аймгийн уг удмын домог юм. Уг удмын домгууд нь овгийн байгууллын задралын үеийн нөхцөл байдалд үүссэн бололтой. Үйлдвэрлэх хүчний хөгжлийн үр дүнд овгийн дотор эд хөрөнгийн ялгарал хүчтэй болж овгийн баяжсан ахлагчид хамаг эрх мэдлийг булаан авч улмаар тэдний гарал удмыг тухайн үеийн домог үлгэрийн сэтгэхүйн үүднээс дөвийлгөн тайлбарласан зүйл зохиогдон олны ам дамжсаар овог аймгийн уг удмын домог үүссэн гэж болно. 

	Монголчуудын уг удмын домгийн сонгодог нэг жишээ нь Эргүнэ Кунгийн домог билээ. Энэ домог Рашид˗Ад˗Дины «Судрын чуулга» зохиолд бичгээр анх тэмдэглэгдсэн байна. Уг домогт эрт цагт монгол хэмээн нэрийдэж агсан тэр аймаг түрэг аймагтай зөрчил тэмцээн болж бусад аймаг нь монголчуудыг хядахад нь хошоод эр эмээс илүүгүй хүн амьд үлдсэн тухай, тэр хоёр дайснаас айн хулжиж нэвтрэн очиход бэрх бартаатай нарийн зөргөөс өөр хаанаасаа ч орох замгүй уул хад, их ой хүрээлсэн газар очин амьдарсан тухай, Нукуз, Хиян хэмээх тэр хоёр хүний удам олон жил сууж өнөржин үржихэд газрын зай нь давчдан тэндээс ямар аргаар гарахыг зөвшин хэлэлцсээр төмрийн хүдрийн орд нэгэн газарт их түлээ зэхэж, бүхэл бүхэл тулмаар нүүрс бэлтгэж, далан морь, шар нядалж ширийг нь бүхэл өвчин төмөрчний хөөрөг хийгээд, түлээ нүүрсийг тэр хэвгий уулын хормойд зэрэглэн гал бадрааж далан хөөргөөр уулын хавцлыг хайлан урстал нэгэн зэрэг хөөрөгдөн хэмжээлшгүй их төмөр авч уулын хавцлыг онгойлгон гарч уудам нутагт очсон тухай, тэдгээр нь монголчуудын өвөг дээдэс болох тухай өгүүлдэг. Энэ домогт монголчуудын эртний өвөг дээдсийн нүүдлийн тухай гарч буй нь «Монголын нууц товчоо»˗нд «Чингис хааны язгуур, дээр тэнгэрээс заяат төрсөн Бөртэ˗чино, гэргий Гуа марлын хамт тэнгис далайг гэтэлж ирээд Онон мөрний эх Бурхан Халдун ууланд нутаглаж31» буй тухай гардагтай холбогдон нөхөгдөж буй бөгөөд «Тийм учраас тэд уул төмөр хайлуулга, төмрийн ур дархын тухай мартдаггүй. Чингээд Чингис хааны ураг шинэ жилийн эхэн (битүүн) болох шөнө төмөрчний хөөрөг, хясаа, нүүрс бэлтгэх заншил ёстой байжээ. Тэд жаахан төмөр улайсгаж дөшин дээр тавьж алхаар давтан цувьж ач хариулдаг билээ32» гэж Рашид˗Ад˗Дин бичсэнээс үзэхэд домгийн түүхэн үндэс тодорхой байна. 

	Тотем шүтлэг гэдэг эртний хүмүүсийн гэнэн төсөөлөл ёсоор өөрийн овог удмыг ямар нэг адгуусан амьтнаас гаралтай мэтээр үзэж уг амьтныг шүтэх явдал юм. Энэ нь эртний хүмүүс байгалийн хүчний бүрэн эрхшээлд байсны тусгал юм. Энэ мэтээр Хори түмэд Хоридай мэргэний домог, дөрвөд, мянгадын домогт тухайн ястны гарал үүслийн учрыг тайлбарладаг. Уг удмын домогт овог аймгийг ямар нэг ан амьтнаас гаралтай мэтээр өгүүлэх нь түгээмэл бөгөөд энэ нь эртний хүмүүсийн дунд байсан тотем шүтлэгтэй холбоотой юм. Хорь түмэд Хоридай мэргэний домогт тэнгэрийн гүнж нар хун шувуунд хувилж энэ дэлхийд ирж нуурт шумбах үед анчин эр нэгийг нь барьж аван эхнэрээ болгож арван нэгэн хүү төрүүлсэн нь буриадын арван нэгэн овгийн үүсэл 6олсон тухай дэлхийн улс түмэнд түгээмэл дэлгэрсэн хун гүнжийн домгийн өгүүлэмжийг ашиглан өгүүлдэг бөгөөд энэ домогт мөн л угсаа гарлаа тэнгэрлэг шинжтэй болгон тотем шүтлэгийн үүднээс уран сэтгэмжээр тайлбарласан байна. 33

	Уг удмаа тэнгэрээс гаралтай мэтээр тайлбарласан домгийн энэ санаа ангит нийгмийн үед хаадын гарлыг тэнгэрлэг шинжтэй болгон тайлбарласан домгуудад үзэл санааны уламжлал болж өгсөн юм. Эрт үед зохиогдоод XIII зууны үед Монголын нууц товчоонд тэмдэглэгдсэн Алан гуагийн домог ийм шинжтэй. Уг домогт «Добун мэргэнийг үгүй болсны хойно Алан гуа эргүй бөгөөд гурван хөвүүнийг төрүүлэв. Буху Хатаги, Бухату Салжи, Боданчар мунхаг нэртэй бөлгөө. Урьд Добун мэргэнээс төрсөн Бэлгүнүтэй, Бүгүнүтэй хоёр хөвгүүн... (түүний учрыг сэжиглэн) эхээс эчнээ хэлэлцэхийг Алан гуа ухаж хаврын нэгэн өдөр хоншмол хонины махыг чанаж таван хөвгүүнээ зэрэгцүүлэн суулгаж нэжээд сумыг «хугалагтун» гэж өгөв. Нэг нэгээр амархан хугачиж орхив. Бас таван хөвгүүндээ таван сумыг бөөнөөр баглаж өгсөнд хөвгүүд нь хугалж чадсангүй. Тэнд Алан гуа эх нь өгүүлэв. «Та Бэлгүнүтэй, Бүгүнүтэй хоёр хөвгүүд минь эд гурван хөвгүүнийг хэний хөвгүүд вэ? хэмээн сэжиглэлдэн хэлэлцэж байна. Сэжиглэх чинь зөв. Шөнө бүр цэгээн шар хүн гэрийн өрх тотгоны завсраар орж хэвлийг минь илэхэд хэвэлд минь гэрэл шингэдэг билээ. Тэгээд шар сарны уулзраар шар нохой мэт шарвалзаж гарах билээ. Чалчаа үг юунд хэлнэ вэ? Түүгээр бодвол эд нар тэнгэрийн хөвгүүд биз. Хар тэргүүт хүнд адилтган юунд хэлнэ вэ? Хамгийн хаад болбол харцас тэнд учрыг мэднэ34» гэж хэлээд улмаар «Та нар ганц ганцаар салбал нэжээд саваа мэт хүнд амархан дийлдэнэ. Эв эеэ нэгтгэвэл тэр багласан таван саваа мэт бэх болж хүнд хялбар дийлдэхгүй болно» хэмээн эв нэгдлийн чухлыг сургамжилж байгаагаар гардаг. Энэ домог өгүүлэмжийн хоёр хэсэгтэй. Эхний хэсэг буюу хэдэн сум буюу саваагаар жишээ болгон эв найрамдалтай байхын чухлыг хөвгүүддээ сургамжилсан өгүүлэмж 2000 гаруй жилийн өмнө грект зохиогдсон Эзопын шог үлгэрт байдаг байна. Эзоп тэр домгийг грекийн хойд зүгийн нүүдэлчин аймаг Скиф нарын домгоос авч боловсруулсан ба ийм домог монгол угсааны табгач нарын байгуулсан Вэй улсын түүхэнд орж бичигдсэн байдаг ажээ. Тэгэхдээ үүнийг зүүн төвөдөд амьдарсаар ирсэн монгол угсааны түгүхүн (ажа) нарын домог гэж тэмдэглэсэн байна35. Өгүүлэмжийн нөгөө хэсэг нь бэлгийн бус төрөлтийн тухай овгийн байгууллын үеийн хүмүүсийн төсөөлөлд тулгаварлан зохиогдсон бололтой. Өөрөөр хэлбэл энэ домогт хаадын бие тэнгэр гаралтай, түүний төр нь тэнгэрлэг шинжтэй гэсэн феодалын нийгмийн үеийн ноёлогч ангийн үзэл суртлыг овгийн байгууллын үеэс уламжлагдан ирсэн бэлгийн бус төрөлтийн тухай домгийн өгүүлэмжийг ашиглан илэрхийлсэн ажээ. Мөн Унгины буриад нарын дунд хэлэлцдэг Ихинатын домогт Улаахан хааны ганц охин хэнтэй ч хавьтаагүй атал гэрийн цоорхойгоор туссан гэрлээс хүүхэд олсон36 тухай гардаг нь үүнтэй төстэй зүйл юм. 

	Бэлгийн бус төрөлтийн тухай домгийн ийм өгүүлэмж түгээмэл бөгөөд монголчуудын эртний өвөг Сяньби нарын толгойлогч Таньшихуай (136—181) ер бусаар төрсөн тухай домогт «түүний эцэг Тоулухоу Хүннүгийн цэрэгт гурван жил яваад ирэхэд гэргий нь хүү төрүүлсэн байжээ. Тоулухоу гайхан алах гэхэд гэргий нь хэлсэн нь: Нэгэн өдөр явж байтал аянга дуугарахыг сонсоод дээш тэнгэр өөд хартал аманд минь мөндөр орохоор залгичихсан. Чингээд бие давхар болж арван сар болоод энэ хүүг төрүүлсэн. Лав ер бусын хүн байх. Өсгөж том болгоод харагтун гэжээ. Гэтэл. Тоулухоу эс зөвшөөрөн аваачиж хаяжээ. Гэргий нь зарц нартаа сэм хэлэн авхуулж тэжээн өсгөжээ. Түүнд Таньшихуай гэдэг нэр өгчээ37 гэж гардаг. Хаадыг тэнгэр гаралтай мэтээр харуулсан энэ домог зохиогдсон нь ангит нийгмийн үеийн түүхэн тодорхой нөхцөл байдлаар тайлбарлагдана. Овгийн байгуулал задарч түрүү үеийн ангит нийгмийн шатанд шилжихэд урьдын овог, аймгийн толгойлогчдын уламжлагдан ирсэн хүндэтгэлийн нэр хүнд төдий л хангалттай бус болж оронд нь хувийн өмчийн нэр хүнд, тэнгэрлэг язгууртны нэр хүнд шаардагдан гарч ирсэн байна. Иймд дээрх домгууд нь дарлагч ангийн эрх ашгийн үүднээс хааны бие тэнгэр гаралтай, хаан төр тэнгэрлэг шинжтэйг нотлон харуулах нийгэм˗улс төрийн тодорхой зорилтыг уран сэтгэмжийн аргаар илэрхийлсэн ажээ. Гэвч хаан төр, хаадын тухай өгүүлсэн бүхий л домог ийм үүрэгтэй байсан гэж үзэж болохгүй. Эрт үеийн зарим домогт хаадын харгис хэрцгий байдал, засгийн эрхийн төлөө улайран тэмцсэн түүхийг ард түмний үзэл санааны үүднээс шүүмжлэн харуулсан байдаг. Монголчуудын эртний өвөг Хүннүгийн хаан Модун Шаньюйн тухай домогт тэр бээр м. э. ө. 209 онд эцэг Түмэн Шаньюйг алж засгийн эрхийг хэрхэн булааж авсан тухай гардаг. Уг домогт өгүүлэх нь: Модун төмөр мэт сахилга баттай түмэн морьтон цэргийг захирч байв гэнэ. Модун хэрвээ ямар нэгэн бай руу сум талбих аваас түүний морьтнууд даруй дуурайн харвах ёстой байжээ. Гэтэл нэгэн өдөр Модун аргамаг сайн морио харвасанд цэргүүдийн нэлээд хэд нь тийнхүү харваж эс зүрхэлсэнд даруй толгойг нь авчээ. Дараа нь бас Модун хайрт хатан юугаан харвахуйд мөн эс зүрхэлсэн заримыг урьд адил цаазлав гэнэ. Үүний хойно Модуныг ав хоморгын үеэр эцгийнхээ зүг харвахуйд эс дуурайж эс зүрхлэх хүн гарсангүй. Ийнхүү эцгээ алаад хойд эхээ, төрсөн дүүгээ, ах зах бүхнээ тэр мэтчилэн үгүй хийж Хүннү гүрний жолоог ганцаар барьжээ. Эл домог бусад орны түүхэн сурвалж бичигт тэмдэглэгдэн үлдсэн боловч төрийн жолоог булаан авахаар эцгийнхээ зүг Модун Шаньюй сум онилохыг хамгийн анхлан харсан тэр ард түмэн л үүнийг зохиосон нь лавтай. Энэ мэтээр хаадын харгис үйлсийг жигшин зохиогдсон домог бий боловч ангит нийгмийн шатнаа феодалын төр, түүний хаадыг тэнгэрлэг шинжтэй мэтээр дөвийлгөн сурталчлах үзэл санаа давамгайлж байсан нь ойлгомжтой. Хаан төрийн тамгыг тэнгэр илгээсэн тухай эсвэл хааны нэрийг тэнгэрийн элч˗шувуу донгодон хэлсэн тухай өгүүлдэг домгуудад энэ үзэл санаа бүр ч их юм. Тухайлбал Лу. Алтан товч, Галданы «Эрдэнийн эрих», Саган сэцний «Эрдэнийн товч» зэрэг монгол түүхийн сурвалж бичигт «Чингисийг хаан суухаас өмнө таван өнгийн өдтэй нэгэн шувуу гэрийн үүдэн дэх хадан дээр суун донгодож хаанд нэр өгсөн тухай буюу эсвэл тэр хадан дотроос хаан төрийн хаш тамга гарсан мэтээр өгүүлсэн домог орсон байдаг. Энэ нь Чингис хааныг тэнгэрээс заяатай төрсөн ер бусын хүн мэтээр харуулах гэсэн феодалын нийгмийн үзэл санаа мөн. Ийнхүү дундад зууны үед зохиогдсон нэлээд домогт Чингис хааныг өргөмжлөн магтах аяс нэлээд бий бөгөөд түүнийг ер бусын их хүч чадалтай аварга том биетэй байсан мэтээр өгүүлж буй нь чухамдаа хаад ноёдыг өргөмжлөн магтах гэсэн феодалын нийгмийн үзэл санааны тусгал юм. Энэ нь хаад ноёд хөдөлмөрчин олны бүтээн босгосон тансаг орд харшид сууж, хийсэн бүгдийг нь цөлбөн байсныхаа адилаар ард түмний туурвисан үлгэр домгийн үйл явдал, баатрынх нь нэрийг өөрсдийн эрх ашигт тохируулан засамжилж үзэл санаагаа шургуулахаар оролдож байсны илрэл болж байна. Гэвч Чингистэй холбогдсон бүх домог тийм биш бөгөөд хаад ноёдын харгис чанарыг шүүмжилж Чингисийн аян дайныг буруушаасан ард олны үзэл санааг илэрхийлсэн нэлээд домог буйг онцлон тэмдэглэх нь зүйтэй. Үүнд Чингисийн зам, Өлийн халзан даваа, Хэрмэн зам зэргийн домогт Чингис бусад улсыг эзлэх харгис бодлогоо хэрэгжүүлэхийн тулд ард олон чирэгдэн зовохыг үл хайхран уулыг боловч нураалган усыг боловч ширгээлгэн тасалж Өлийн давааны модыг Халзан болтол огтлуулж цэрэг дайны зам засуулсан тухай дурдах зэргээр түүний харгис хэрцгий байдлыг хурцаар шүүмжлэн үзүүлсэн байна. Мөн Бух булгигч, Ариг, Хөвөн даваа, Хүрэмт зэрэг газрын домогт Чингис хаан аян дайнд явах үед бух нь булгиж ачаагаа туйлсан тухай, хөхүүр нь цоорч айраг асгасан тухай, Чингис мориноосоо унаж хүрмээ гээсэн тухай гарч «мордохын хазгай» гэгчээр түүний дайны үйлс бүтэлгүй байснаар дүрсэлсэн нь Чингисийн хэрэг явдлыг буруушаасан ард олны сэтгэлийн өнгө аясыг илэрхийлсэн гэж үзэх бүрэн үндэстэй. 

	ХIII—XIV зууны үед монголын нийгмийн түүхэнд тохиолдсон үнэн явдлаас эх сурвалж аваад түүнээ зохиогч буюу өгүүлэгчийн уран сэтгэмжээр нөхөн чимэглэж зохиогдсон «Гурван зуун тайчуудыг дарсан домог», «Чингисийн есөн өрлөгтэй өнчин хөвгүүний цэцэлсэн шастир», «Аргасун хорчийн домог», «Гүрвэлжин гуа хатны домог», «Мандухай сэцэн хатны домог» зэрэг олон домог бий. Эдгээр нь хожим , XVII— XVIII зууны үед зохиогдсон «Хураангуй алтан товч» «Шар тууж», «Лу. Алтан товч», Саган сэцний «Эрдэнийн товч», Жамбын «Асрагч нэртийн түүх», Галдан туслагчийн «Эрдэнийн эрих» зэрэг түүхэн сурвалж бичгүүдэд тэмдэглэгдэн ирсэн боловч үүсэл гарал, тусгасан үнэн байдал, хэл найруулгын зарим онцлогоороо урьдах үе буюу XIII—XIV зууны үед хамаарна гэж судлагсад үзэж байна. Зарим талаар түүхэн зохиолын чанартай болсон эдгээр домогт мэдээжээр үнэн явдал, түүхт хүмүүс түлхүү гарах боловч түүнийг уран сэтгэмжээр чимэглэн дүрсэлсэн зүйл их38 бий бөгөөд тухайн зүйлийн талаарх ард олны үзэл бодол тод туссан юм. Тухайлбал «Чингисийн есөн өрлөгтэй өнчин хөвгүүний сэцэлсэн шастир»˗ын агуулгыг товч хэлбэл: Чингис хаан есөн өрлөгийн хамтаар хурим найр хийж архины тус хор хоёрыг шүүмжлэн хэлэлцэж байжээ. Зарим өрлөг нь архийг магтаж «архигүй бол хурим цулгуй болно» гэж байв. Зарим нь «амлан ядах үгэнд чимэг нэмдэг, алалдах дайсанд зүрхийг хатаадаг» гэж архийг магтана. Зарим өрлөг нь архийг буруушааж «архигүй болбол амраггүй юү, амраглан суугч энэ биед минь жаргалгүй юу, архийг тэвчье» гэнэ. Ийнхүү есөн өрлөгүүдийн нэг хэсэг нь архийг огт уухгүй гэж нөгөө хэсэг нь архийг учиргүй ууна гэж хоёр тийшээ хэтрэн маргалдаж байхад үүдэнд байсан өнчин хүү зөвшөөрөл авч босоод хамгийн зөв хамгийн үнэн үгийг хэлжээ. Түүний хэлсэн нь

	 

	Багахан уувал жаргал биш үү

	Бахархан шунавал эргүү биш үү

	Балмад согтвол галзуу биш үү

	Учиртай уувал жаргал биш үү

	Унатал согтвол мунхаг биш үү

	 

	гэжээ. 

	Олон өрлөгөөс илүү их зөв үгийг өнчин хөвгүүн хэлсэнд өрлөгүүд, ялангуяа Чандага цэцэн ноён их уурлан цухалджээ39. Гэвч өнчин хүү түүнийг мөн уран цэцэн үгээр гартаан давжээ. 1204 онд хээрийн ан авын хуралдаан дээр болсон түүхэн үнэн явдлаас энэ домгийг үүсэл гаралтай гэж үзэх үндэстэй бөгөөд (харин) энд гардаг өнчин хүүгийн дүр бол хожим ардын аман зохиолын нөлөөгөөр орж ирсэн, уул зохиолыг ардчилсан чиглэлтэй болгож буй зохиомол дүр байж болно. ... Есөн өрлөгүүд хоёр талд хуваагдаад (нэг талыг) хэтэрхий баримтлагч (фанатика) этгээдийн ёсоор маргалдаж байхад өнчин хүү хамаг юманд хэм хэмжээтэй нь сайхан гэсэн чухамхүү (голч шударга) гүн цэцэн үг хэлснээр үзүүлсэн нь талаар хэрэг биш, ... Архины тухай маргааны төгсгөлд Чандага цэцний дүрийг оруулж... (тэрээр) хэдий «цэцэн» нэр зүүсэн боловч түүний хэлсэн үг өнчин хүүгийнхтэй жишихэд тэнэг муйхар гэж шоолон шүүмжилсэн... (нь)... тэр үед энэ тэр «цэцэн гэгдэж байсан ноёд дээдсийг ингүүхэн егөөдөн үзүүлсэн утга аястай болгожээ. Энэ нь уул домгийн ардач чиглэлийг улам ч тод илэрхийлжээ40». Энэ домогт хоёр тал уран үгээр өрсөлдөн харилцан шүлэглэснээр гарч буй нь хурим найрын харилцаа шүлэг, хуурчдын гартаах үг зэргийн тусгал байж болох юм. 

	Мандухай цэцэн хатны домог бол хятадын Мин улсын довтолгооноос эх орныхоо тусгаар тогтнолыг хамгаалахын тулд дундад эртний үеийн монголын феодалын бутралын эсрэг чиглэсэн тэр цагийн тэргүүний хүмүүсийн тэмцлийг тусгасан төдийгүй тухайн үеийн зохиолд ховорхон байдаг эмэгтэй хүний эх оронч баатарлаг тэмцлийг тодчилон үзүүлсэн зохиол юм. Энэ домогт Мандухай цэцэн хатан хорин хэдэн насандаа бэлэвсрэн үлдсэн бөгөөд ганц биеийн жаргалыг үл хайхран улс монголынхоо тусгаар байдлыг бэхжүүлэхийн төлөөнөө хааны өнчин хүү Батмөнхийг долоон настайд нь авч хүмүүжүүлээд түүнийг хаан болгож феодалуудын хоорондын хагарал будилааныг төвшитгөн нэгтгэсэн тухай өгүүлдэг. 

	Түүнчлэн дундад зууны үеийн феодалуудын эвдрэл бутрал, хоорондын дайн дажнаас болж олон түмэн хэрхэн хэлмэгдэн жирийн үй олон хүний амь нас яаж сүйдэж байсан эмгэнэлт байдлыг эсэргүүцэн шүүмжилсэн санаа бүхий нэлээд домог бий. Үүнд Байдрагийн голын тухай нэгэн домогт «халх өөлдийн хооронд болсон нэг тулалдаанд олон хүний амь үрэгдэж нутгийн нэг гол хэдэн хоног улаан цусаар урссан тухай өгүүлээд феодалуудын хийсэн тэрхүү дайны ул мөр болох цусны улаан өнгийг нутгийн ардууд өөрсдийн ариун цагаан хөдөлмөрийн үр шим болох цагаан идээний өнгөөр даран арилгаж нутгийнхаа байгалийг ариутгахаар хэлэлцэн айл бүр таргаа авчирч гол руу хийснээс уг гол Баян тараг нэртэй болсон нь хожим сунжран Байдраг гэж хэлэгдэх болжээ гэж домоглодог байна. Чухамдаа Байдраг гэдэг энэ газрын нэр бүр эрт үүссэн түрэг гарлын үг боловч домогт түүнийг уран сэтгэмж, таамаглалаар баяжуулан өгүүлэмжийг шинээр зохиосон нь ард түмнээс эв нэгдэл амар тайвныг хүссэн чин санаагаа домогт шингээн илэрхийлж түүхэн сэдэвт холбогдуулсан сонин хувьсал харагдаж байна. 

	Тэгвэл Бодийн голын домогт баруун зүүн монголын хагарлын гол буруутан буюу манжийн түрэмгийлэгчдэд эх орноо худалдсан жинхэнэ гэм нүгэлтэн нь зүүн монголын урвагч зарим феодалууд мөн болохыг илчилснээс гадна Ойрдын Галдан Бошигт хэдийгээр үндэснийхээ тусгаар тогтнолыг хамгаалахад дэвшилттэй үүрэг гүйцэтгэсэн боловч жинхэнэ урвагч хэн болохыг ялгалгүй жирийн ард олныг хэлмэгдүүлснийг шүүмжилсэн нь тухайн үеийн түүхийг судлахад чухал санааг өгөх чадалтай болжээ. Монгол орны нийгмийн түүхэнд тохиолдсон онцлог тэмдэглэлт үйл явдал бүр домогт ямар нэг хэмжээгээр туссан билээ. Иймд аажим аажим нэвтэрсээр 16˗р зууны үеэс монголчуудын уламжлалт шүтлэг˗бөө мөргөлийг халах болтлоо үлэмж хүчтэй дэлгэрсэн бурхны шашин домогт тусч зарим талаар нөлөөлөхгүй байж чадаагүй юм. XVI зууны хоёрдугаар хагасаас, монголын феодалууд дор бүрнээ эзэмшихүүн нутагтаа шашин дэлгэрүүлэхийг идэвхийлэн оролдсон нь дан сүсэг бишрэлээр хөтлөгдсөн биш харин шарын шашны нөлөөг ашиглах, ... феодалын тасралтгүй дайн дажинд зүдэрснээс санал алдагдсан ард олны уур хилэнг номхруулах, нөгөөтээгүүр бие биеийн дээр гарах гэсэн феодалууд шашны зүгээс тусламж авах хэрэгтэй байсантай холбоотой41». Энэ үед Түмдийн Алтан хан, Халхын Автай хан, Цахрын Лигдэн хаан, Ойрдын олон ноён зэрэг монголын хамгийн том том феодал бараг нэгэн зэрэг шахам шарын шашинд орж ард олны дунд түүнийг идэвхтэйгээр дэлгэрүүлж эхэлсэн бөгөөд 1586 онд Халхад Автай сайн хан төвөдөөс бурхан залж ирж шарын шашны анхны хийд Эрдэнэ зууг байгуулжээ. Энэ түүхэн үнэний тухай, олон домог зохиогдсоны нэг нь Автай сайн ханы домог юм. Уг домог Автай сайн хан шарын шашныг шүтэх болсны учир, төвөдөөс бурхан залж ирсэн, сүм хийд байгуулсан, монголын шарын шашны тэргүүн — анхны богд төрсөн зэрэг өгүүлэмжийн хэд хэдэн хэсэгтэй, хэсэг тус бүр нь шашны ид шидийг сурталчилсан, түүнийг битүүхэн ёжилж шоглосон зэрэг янз бүрийн өнгө аястай үзэл санааг илэрхийлсэн байна. Домгийн эхэнд Автай сайн хан шарын шашинд сүсэглэх болсны учрыг өгүүлэхдээ тэрээр ан гөрөө хийж яваад хөл нь хавдахад монголд бадарчлан ирсэн хоёр ламын буудалласан газар гишгэсэн төдийгөөр хавдар нь арилсан тул тэдний ид шидэд сүсэглэн төвөдийн шашны төв — Баруун зуу орж үзэхээр шийдсэн тухай гардаг. Гэтэл домгийн дараагийн хэсэгт ид шидтэй гэгддэг шарын шашны тэргүүн Далай лам, бурхад цөм монголын баатар эрийн эр зориг эрэмгий чадлаас айн сүрдсэн тухай битүүхэн шоглон дүрсэлж байна. Энэ нь Автай ханыг ирж яваад Далай лам хүртэл айн сүрдэж таван шар нохойгоо урдаас нь тавьсан боловч өмнө хойно нь гарч эрхэлж тоглоод байсан тухай, Автай хан монголд дагуулж аваачих ламыг сонгохоор дуганд буй лам нарын элэг рүү сэлмээ чиглүүлэн явахад цөм айн цочиж гэдрэг болж харин хамгийн арын доод адагт суусан доожоогүй муу баньд ажрахгүй сууж байсан тухай, бурхан сонгохоор мөн л элэг рүү нь сэлмээрээ чичилсэнд ганцхан Гомбо гүр бурхан жаахан хөдлөхөд Автай сайн хан «энэ нэг жаал амьтай юм уу даа» гээд авч сугавчилсан тухай дүрслэлүүдээс тодорхой. Өөрөөр хэлбэл далдыг мэддэг бүхнийг чаддаг ид шидтэй гэгддэг Далай лам, бурхан цөм жирийн нэг баатар эрээс сүрдэн арчаагүй байдалд орсон тухай дүрсэлсэн нь шашны хуурамч номлолын мөн чанарыг шүүмжилсэн зүйл гэж үзэх үндэстэй. Автай сайн ханы домогт ийнхүү харилцан эсрэгцсэн өөр өөр үзэл санаа илэрч буй нь эртний уламжлалт шүтлэг ˗ бөө мөргөлийнх нь халааг аван монголд нэвтэрсэн шарын шашныг сүсэглэн биширсэн, гайхан эргэлзсэн, эсэргүүцэн дургүйцсэн сэтгэлийн олон өнгөөр хүлээн авсан талын малчин ардын үзэл санааны илэрхийлэл ˗ дүрслэл болж байна. Шарын шашин монголд дэлгэрэхэд бүх хүн хүлцэнгүй дагаж бишрэн шүтээгүй түүний хуурмаг шинжийг ойлгон эсэргүүцэгчид ч байсан билээ. Сайхан Гонгорын домогт ийм хүний дүр тод томруун гардаг. Автай сайн хан төвөдөөс Гомбо гүр бурхан залж ирэх замдаа түр буудаллах үед угтагсдын дотроос Сайхан Гонгор — Энэнд чинь ид шид огт байхгүй, цаасаар хийсэн дүрс гээд уг бурхны толгойноос бусад хэсгийг няц гишгэсэн төдийгүй хожим Эрдэнэ зуу хийдэд галзуу баавгай хөтлөн ирж дуган доторх олон бурхныг эвдэлсэн тухай домогт өгүүлдэг. Домгийн төгсгөлд сайхан Гонгор лам нарын илгээсэн долоон настай хүүхдэд «цаг нь болжээ» гэж хэлээд эсэргүүцэлгүйгээр баригдаж буй нь түүхэн тодорхой нөхцөл байдлын улмаас монголын ард түмний оюун санаа шарын шашны сүсэг бишрэлийн хүлээсэнд орсны төлөөлөл дүрслэл болж байна. Ардын зарим домогт шашны нөлөө туссан тал байгаа боловч ихэнх домогт түүнийг эсэргүүцсэн дэвшилт үзэл санаа илэрч байгааг онцлон тэмдэглэвэл зохино. 

	Ийнхүү монгол домог ардын аман зохиолын бусад төрөл зүйлийн нэг адил хөдөлмөрчин олон түмний оюун билгийн гэгээн толь, үзэл санааны тэмцлийн зэвсэг болсоор иржээ. Иймд дарлагч ангийн харгис шинж, шашны бурангуй номлолын хоосон чанарыг хурцаар шүүмжилсэн нь нэн олон билээ. 

	Заан хошуу хэмээх газрын домогт уул ус тахих шашны зан үйл сүсэг бишрэл нь үрээ хайрлах эцгийн сэтгэлийг ч үгүй хийж байгааг шүүмжлэн шашинд шүтэхийн хор холбогдлыг өгүүлжээ. Эл домогт Цогт хун тайж гэгч ноён буян үйлдэх гэж чулуу овоолон толгой босгоод заанаар тахих болсонд Ар монголд заан үгүй тул заан нэртэй хүүгээ алж тахисан тухай гарна. 

	Шашны эсрэг үзэл санааг домогт илэрхийлэхдээ шашны зүтгэлтэн лам нарыг ёс суртахууны хувьд шүүмжлэх буюу эсвэл ямар нэг зүйлээр шашныг төлөөлүүлэн дүрсэлж санаагаа ёгтоор илэрхийлдэг ажээ. Үүний эхнийхэд гарч буй санаа нь ил ойлгомжтой байдаг бол сүүлийнхэд утга нь төдий л хялбар ойлгогдохгүй ёгт далд утгатай байдаг. 

	Сахил санваараа мартсан шалиг завхай ламаас зугтсан нэг хүүхэн хадан хясаан дээрээс нисэж үхэх үед нөхөр нь хойноос нь «хүүш, хүүш» гэж дуудсан тул тэр уул Хүүш нэртэй болов гэж Завхан аймгийн Нөмрөг сумын нутагт буй нэгэн уулын домогт өгүүлэн өнгөн дээрээ хорхой шавж алахыг хүртэл нүгэлд тооцдог атал үнэн байдалдаа бол хүний амь сүйдэхийг тоохгүй байгаа садар самуун ламын ёс суртахууны доголдлыг шүүмжилжээ. Санаагаа далдуур ёгтлон үзүүлсэн домгууд нь шашны хоосон номлол, бурангуй үзлийг илчлэн шүүмжлэх талаараа дээр дурдсаны адилаар лам нарын ёс суртахууны доголдлыг харуулсан домгоос илүү юм. Энэ нь лам нарын ёс суртахууны ялзрал доройтол хүн бүхэнд илэрхий байсан бол хувьсгалын өмнө шашны хуурамч чанарыг төдий л олон хүн ойлгож чадахгүй байсантай холбоотойгоос гадна хүн амын ухамсрыг удтал төөрөлдүүлж их нөлөөтэй байсан шашны эсрэг тэмцэхэд үлэмж нарийсган боловсруулсан хурц зэвсэг хэрэгтэй байснаас домгийн санааг далдлан ёгтлох шаардлага гарсан биз ээ. Санаагаа ёгтлон илэрхийлж шашны бурангуй номлолыг эсэргүүцсэн домгууд нь тухайн ганц нэг лам буюу хувь хүний ёс суртахууны доголдол шүүмжилсэн домгоос илүүгээр шашны мөн чанарыг бүхэлд нь эсэргүүцсэн байдаг. Зайсан толгойн домгийн нэг хувилбарт «Богд хааныг амьд бурхан» гэж зарлан ард түмнийг мунхруулж байсан шашны хоосон номлолын эсрэг хандсан нийгмийн үзэл бодлын эсэргүүцлийг гүн агуулгатайгаар санаагаа ёгтлон далдлах аргаар илэрхийлэн «Халхын модыг нүүлгэн аваачих зорилгоор төвөд орноос нэг уул явуулж тэр нь Богд уулын модыг нүүлгэн аваачих гэж завдах үед нь нэг хүн «энэ уул төвөддөө бол ямар ч алдар нэргүй энгийн нэг уул бөгөөд харин цол хэргэмд их дуртай бололтой. Иймд түүнд хэргэм цол өгвөл эндээ үлдэж манай орон модоо гадагш алдах аюулгүй болох юм байна» гэсний дагуу Зайсан цол өгч үлдээсэн тухай өгүүлдэг байна. Төвөдөөс амьд бурхан гэж өргөмжлөгдөн ирсэн Богд хаан гэгч бол чухамдаа нутагтаа бол энгийн л нэг төвөд юм шүү. Харин энд ирэхээрээ энгийн толгой Зайсан цолтой болсон шиг энгийн нэг төвөд хүн богд хэмээн өргөмжлөгджээ гэсэн эсэргүүцлийн ёгт санааг илэрхийлжээ. 

	Баянхонгор аймгийн Жинст сумын нутагт буй «Их богдын» домог шашныг эсэргүүцсэн санааг бүр ч далд ёгт утгаар илэрхийлсэн мэт санагдана. Энэ домогт өгүүлснээр бол орчлонд хамгийн өндөр сүрлэг хэмээн шашны домогт гардаг Сүмбэр уулаас ч өндөр нэгэн их уул монгол оронд байсан ажээ. Иймд атаач жөтөөч Сүмбэр уул «нарны доорх хорвоод надаас өндөр уул байх ёсгүй» гэж бодоод хангарди шувууг явуулж монголд буй тэр өндөр уулын оройг таслан авч сүн далайд хаяхыг тушаан «хэрэв биелүүлбэл жигүүртний хаан болгоно» гэжээ. Нэр цолонд дуртай хангарди өнөө уулын чандмань эрдэнэн оройг таслан авч нисэх гэтэл нутгийн нэг мэргэн харваач хангардийн нүдийг сох харвасанд шүүрч авсан уулын оройг хангарди доош алдсан ажээ. Энэ нь одоогийн Зүүн богд бөгөөд Баруун богд оройгүй, Зүүн богд суурьгүй юм шиг нь ийм учиртай гэж домогт өгүүлж байна. Энэ домогт шашны домогт олонтоо гардаг Сүмбэр уулаар шарын шашныг төлөөлүүлэн дүрсэлсэн нь лавтай. 

	Аливаа домогт уран сэтгэмж, хэтрүүлэл нэлээд байх авч үнэний хувь заавал бий билээ. Зайсан толгойн домогт төвөд орноос монголд нэгэн уул ирүүлсэн тухай гарч буй нь монголын шашны тэргүүн Богдыг төвөдөөс залах болсныг тусгаад зогсохгүй төвөд орноор дамжин монголд дэлгэрсэн шарын шашныг бүхэлд нь төлөөлүүлэн дүрсэлсэн ч байж. магадгүй юм. Сүүлийн домогт гарах хангарди ч гэсэн ийм маягийн төлөөлөл дүр бөгөөд аль аль нь бусдын даалгавраар монгол орны ямар нэг баялгийг хулгайлан аваачихаар оролдож буй аргын хувьд ойролцоо юм. Монгол орны байгалийн баялагт шунасан манжийн түрэмгийлэгчид эр зоригт эрэлхэг монголчуудын оюун сэтгэлийг хүлцэнгүй номхон байдлын хүлээсээр торлон мохоох зорилгын үүднээс шарын шашин монголд дэлгэрэх явдлыг үлэмж сонирхож элдвээр хөхүүлэн дэмжиж байсныг бид үүнтэй холбогдуулан ойлгох ёстой. 

	Домогт зөвхөн шарын шашныг эсэргүүцсэн үзэл шингэсэн гэж үзэж болохгүй. Бөө мөргөл ч гэсэн шарын шашны нэгэн адил байгаль орчлонг буруу тусгасан тусгал бөгөөд мөн дарлагч ангийн эрх ашгийг хамгаалж байсан юм. Хөвсгөл аймгийн нутагт буй Өлийн халзан давааны орчим буй «залхаадаг мод» хэмээх удган модны домогт «үндэсний эрх чөлөөний хөдөлгөөний баатар Чингүнжав манжийн цэргээс зугтан явах үед Өлийн давааны арын их модон ой хоёр тийш ярагдаж зам гаргаж өгсөн атал нэгэн удган мод ганцаар замд нь тээглэсэн тухай» гарч байна. Бусад олон мод Чингүнжавт зам гаргаж өгсөн атал бөөгийн шүтлэгийн онгон шүтээн болсон удган мод ийнхүү Чингүнжавын үйлсийг дэмжихгүй байснаар гарч буй нь түүгээр бөө мөргөлийг төлөөлүүлэн шүүмжилсэн санааны илрэл юм. Эдгээрээс үзэхэд шашин шүтлэгийг шүүмжилсэн агуулга бүхий домгууд нь ард түмний дунд шашны эсрэг хандсан дэвшилттэй үзэл санаа байсныг илтгэн харуулах шинжилгээний чухал ач холбогдол бүхий билээ. Мөн XVII—XVIII зууны үед манжийн түрэмгийлэгчдийн эсрэг ард түмний хийсэн тэмцэл, түүнийг удирдан манлайлсан Амарсанаа, Чингүнжав нарын амьдрал үйлс монгол домогт нэлээд тод томруун дүрслэгдсэн юм. Амарсанаа, Чингүнжав нарын тухай домгууд нь манжийн түрэмгийлэгчдийн эсрэг тэдний удирдлагаар монголын ард түмний хийсэн тэмцлийн түүхэн тайлбар бичиг гэж болно. Иймд зарим домгийг дэлгэрэнгүй авч үзье. Домогт өгүүлэх нь: Ойрдын Амарсанаа, Халхын Үй жанжин чин ван Цэнгүнжав, Хотгойдын шадар ван Чингүнжав нар Бээжинд байхдаа манжийн эсрэг бослого гаргахаар хэлэлцжээ. Удалгүй Амарсанаа Ховдын жанжнаар, Үй ноён Улиастайн жанжнаар тохоон томилогдоод түрүүнд хэлэлцэн тохиролцсоноо тангараглан бие биеэ бурхнаар адислахад Үй жанжин хоосон гуугаар адисалсан төдийгүй тангаргаасаа няцаж Манжийн хаанд хов хүргэжээ. Ингээд Манжийн хаан тэднийг дуудахад очих замдаа Амарсанаа

	— Миний жууз тэрэг арай хөнгөн юм. Иймээс хоёулаа жуузаа сольж сууя гэжээ. Манжийн хаан Амарсанааг баривчлан ирэх зарлигийн бичиг бүхий хоёр илч илгээсэнд тэд жуузыг нь андуурч Үй жанжныг Амарсанаа гэж баривчлан авч Бээжин тийш оджээ. Харин Амарсанаа баригдалгүй зугтан нутагтаа ирээд манжийн цэрэгтэй тэмцэж байснаа дахин баригдахын даваан дээр Орос нутагт зугтан очиж нутагтаа эргэж ирэх цагийг хүлээн буйгаар домог төгсдөг. Мөн энэ домогт Амарсанаа нутагтаа эргэж ирэх цаг болсныг урьдаас мэдэх шинж тэмдгийн тухай өгүүлэхдээ: Амарсанааг эргэж ирэхээс арван жилийн өмнө Бүргэдтэй уулын судаг жалга бүхнээс ус олгойдон урсаж, залуу зандан мод өвс ургамал цэцэглэж эхлэх тэмдгээр хүмүүс түүний эргэн ирэх ойртож байгааг мэдэж авна. Мөн урт цулбуур чирсэн, эмээл хазаартай цагаан саарал морь Бүргэдтэйн давааг давж хойд зүгээс гүйн ирж хүмүүст харагдаад баригдахгүйгээр давхин одно гэж өгүүлдэг42. Энэ нь эх орныхоо тусгаар тогтнолыг хэзээ нэгэн цагт эргүүлж авна гэсэн ард түмний хүсэл мөрөөдлийг зөн бэлгэдлийн аргаар илэрхийлсэн дүрслэл юм. Түүнчлэн Амарсанаа, Чингүнжав нарын тэмцлийн түүхтэй уул усны нэрийн үүслийг холбон тайлбарласан олон домог байдаг билээ. Үүнд Амарсанаа Манжийн цэргийн мөрдөлтөөс зугтан талд буй ганц модны орчим нуугдан баригдалгүй явахдаа тус болсонд нь баярлан зуун мод бол гэж ерөөсний дагуу хожим үнэхээр тэнд зуун мод ургасан тухай өгүүлж буй «зуун мод»˗ын домогт Амарсанаагийн дэвшилт үйлсийг дэмжигчдийг ой модоор төлөөлүүлэн дүрсэлж ганц мод хожим зуу болон ургасан шиг эрх чөлөө тусгаар тогтнолын төлөө тэмцэгчдийн эгнээ лавтай өснө гэсэн ард түмний хүсэл эрмэлзлийг тусгасан байна. Тэгвэл Хөвсгөл аймгийн нутагт буй Хороо гол, Вант толгой, Булнайн рашаан, Таван мод зэрэг газар усны домог Чингүнжавын тэмцлийн үйл ажиллагаатай холбоотой ажээ. Эдгээрийн зарим нь Чингүнжаваас Манжийн түрэмгийлэгчдийн эсрэг хийсэн тэмцлийн халуун мөрөөр зохиогдсон учраас түүхэн үнэний ул мөрийг хадгалснаараа үнэ цэнтэй юм. Гэхдээ Гурван тулга, Саадаг толгой, Муна зэрэг газрын домогт Чингүнжавыг аварга том биетэй байсан мэтээр үзүүлж домог үлгэрийн дүртэй адилтгасан хэтрүүлэг байгааг анхаарах нь зүйтэй. Энэ нь ард түмэн Чингүнжавыг үлгэр домгийн хүслэн болсон баатрын хэмжээнд эрхэмлэн хүндэтгэж байсан үзэл санааны тусгал юм. Манжийн дарангуйллын үед зохиогдсон олон домогт улс үндэстнээ бутраан, харийн түрэмгийлэгчдийн зууш болгоход чиглэгдсэн хаад ноёдын хоорондын эвдрэл будилаан, феодалын бутралыг эсэргүүцэн эв нэгдлийг сурталчлан үндэсний тусгаар тогтнолоо хамгаалж улс үндэстнээ харийн дарлалаас чөлөөлөхийн төлөө тэмцэж явсан Амарсанаа, Чингүнжав зэрэг түүхт хүмүүсийн үйл явдлын тухай дурдсан байдаг нь ард түмний эрх чөлөө тусгаар тогтнолын төлөө тэмцэх эх оронч үзэл санааны илэрхийлэл болж байна. 

	Зарим домогт ард түмний уламжлалт ёс заншил, үндэсний хувцас өмсгөл, угсаатны холбогдолт эд өлгийн зүйлсийн учир, тэдгээрийн гарал үүслийг үлгэрийн уран сэтгэмжээр тайлбарласан байна. Мянгадын тухай домогт мянгад ястны гэр хөх үүдтэй, хар хаяавчтай байдгийн учир нь Манжийн дарангуйллын эсрэг хийсэн ард түмний тэмцлийн удирдагч Чингүнжав тэндээс явахдаа хэзээ нэг цагт эргэж ирэхэд нь таних тэмдэг болгосон гэх буюу гэрийн эзэнд архи эргүүлэн барих заншил бий болсон нь эрт цагт нэг хаан өөрийг нь хорлох гэсэн түшмэдээс мэргэн хүний үгэнд орж хортой архийг өөрсдөд нь буцааж өгөн амиа аварсантай холбон тайлбарладаг. Энэ мэтээр монгол дээл, малгайн хэлбэр байдлын учир, зурхайн самбарт мэлхий дүрсэлсэн тухай үлгэрийн маягаар тайлбарласан олон домог бий. Эдгээрт бусад домгийг бодвол бодит үнэний тусгал бага, үлгэрийн маягийн өгүүлэмж гарах боловч ард түмний үзэл санаа түүхэн тодорхой нөхцөл байдалтай холбоотойгоор илэрсэн байна. Тухайлбал, монгол малгайн домогт үндэсний тусгаар тогтнол, эрх чөлөөг эрхэмлэн ирсэн ард түмний үзэл бодол илэрсэн байна. Монгол малгайн бөмбөгөр оройг Сүмбэр уулыг дүрсэлсэн гэдэг ба түүнийг тойрсон гучин хоёр ширээсийг Сүмбэр уулыг, бүчин суусан гучин хоёр хөх монгол хэмээгээд малгайн орой дээрх товч, зангилгааг нар, оройгоос унжсан улаан залааг нарны туяа гэж тайлбарладаг ажээ. Зарим хувилбарт малгайн хар хүрээг манж, хятадын довтолгооноос хамгаалсан хэрэм гэдэг ба энэ хүрээ ар талаараа сэтэрхий байдаг нь харь манжийн дарлалаас чөлөөлөх тусламж хойд зүгт буй орос гүрний тэндээс ирнэ гэсний бэлгэдэл гэж үздэг ажээ. Ингээд малгайн ар талаас улаан хөх хоёр бүч унжуулсан нь эрх чөлөө тусгаар тогтнолоо олох сэтгэлийн хос баярыг төлөөлдөг43 байна. Ийнхүү монгол хувцасны бэлгэдэл бол манай ард түмний эрх чөлөө, тусгаар тогтнолын төлөө тэмцлийн үзэл санааны илэрхийлэл болдог ажээ. Монгол дээлийн нударгын тайлбар домог мөн манжийн түрэмгийлэгчдийн эсрэг хандсан тэмцлийн тусгал болжээ. Энэ домогт өгүүлж буйгаар бол Манж нар монголчуудын гарт мөнгөн ембүү атгуулж хахуульдаад газар нутгийг нь авах гэжээ. Ингээд үүний төлөөлөл болгон ембүү хэлбэрийн нударга гаргажээ. Дээлийн нударгыг буулган хоёр нударганы омгийг гадагш хандуулан баривал яг л ембүү мөнгө мэт харагддаг гэнэ. Энэ нь мөнгөн ембүүгээ гарт нь бариулан хүлэх гэсэн утгатай тул дайсны аргад орохгүй гэж монгол хүн нударгаа ямагт эргүүлж явдаг болжээ44. Энэ нь морин туурайн хэлбэр дүрсийг төлөөлж морьтон ардын хувь заяа өөдрөг байхын бэлгэдэл болдог гэнэ. 

	Монгол домгийн доторх нэг гол дүр нь харц олноо өмгөөлөн хаад ноёдын эсрэг ганц биеэр тэмцэж байсан сайн эрс юм. Сайн эрс ганц хоёроороо ноёд, баяд, манжийн түрэмгийлэгчид, хятадын шунахай худалдаачдын дарлал мөлжлөгийн эсрэг сөрөн босож тэдний мал сүргийг туун аваачиж ядууст түгээх, ядуу ардаас авах өрийн дансыг устгах зэргээр тэмцдэг байв. Тэдний тухай домог хууч яриа нэн элбэг бөгөөд эдгээрт ноёд баядын дарлалаас ядуу олныг эр зориг, уран аргаар өмгөөлөн хамгаалсан тухай өгүүлж талархсан аяс илэрч байдаг ажээ. Ийм дүрийн нэг жишээ гэвэл Торой банди юм. Сүхбаатар аймгийн нутагт буй Дарь овооны урд руу буусан нэг замыг Торой бандийн үйл хэрэгтэй холбон мөрдлөгөөс хэрхэн авхаалж самбаатай мултарч гарсан тухай домоглодог байна. Хуучин цагт хаан төрийн албаны ноёд түшмэд дарлагч ангийн эрх ашгийг илэрхийлж байсан боловч зарим цөөн тооны хүмүүс, ялангуяа харц ардаас гаралтай бичгийн түшмэд дэвшилт үзэл санаа баримталж ядуу доорд хүмүүсийг өмгөөлөн хамгаалахыг эрмэлздэг байв. Ард түмэн ийм хүмүүсийн тухай домог зохион тэд мэргэн ухаан цэцэн үгээрээ тэнэг мулгуу ноёд баяд, манж амбан, хятад данжаад нарыг давж буйг уран хэтрүүлэгтэйгээр харуулсан байдаг. Тухайлбал, Түшээт хан аймгийн нэгэн хошууны (одоогийн Өмнөговь, Дундговь аймгийн зааг нутаг) сумын занги байсан бөгөөд эгэл ардад ээлтэй, эзэд ноёдод халтай ширүүн, цэцэн мэргэн алиа хошин хүн байснаараа олны талархал хүлээсэн Ашиг зангийн домогт нэг тайжид хараал хийсэн гэж хилс гүтгэгдэн алах ял заагдсан хүнийг Ашиг занги уран аргаар аврахдаа: «хорт ургамлын ганц хоёр навчийг тасалснаар түүний аюул устахгүй, үндсээр нь ухаж хаяваас зохилтой. Иймд хараал хийж хүн алдаг шавийг түүнд уг ном заасан багштай нь хамт хороох нь зүйтэй гэж түшмэлд хэлж зөвшөөрүүлээд нөгөө хүнд сэмхэн — Миний хараалын багш бол Богдын ёнзон хамба гэж хэл хэмээн үг зааж өгөөд Иймд Ёнзон хамбыг хамт шийтгэнэ гэж сүрдүүлэн уг хэргийг хэрэгсэхгүй болгосон тухай гардаг. Энэ домогт гэмгүй хүнийг хилс хэргээс аварсан Ашиг зангийн мэргэн ухааныг харуулсны зэрэгцээ ард түмний оюун санаанд ургасан нэгэн ёсны «хогийн ургамал» болсон шашны хоосон мунхруулгын уг үндсийн талаар гүн, санаа сэдэж хурцаар шүүмжилсэн байна. Ийнхүү Ашиг занги, Лу гүн жанжин, Манлай ван Дамдинсүрэн нарын домогт тэдгээр дэвшилт хүмүүс ард олны эрх ашгийг хамгаалж баяд ноёдын шударга биш явдлын эсрэг тэмцсэн тухай өгүүлдэг. Мөн манжийн түрэмгийлэгчид, хятадын шунахай худалдаачдын мөлжлөгийн эсрэг улс монголын тусгаар байдлыг хамгаалан хийсэн ухаалаг тэмцлийг талархан зохиогдсон олон домог бий. Сэцэн хан аймгийн Тогтохтөр буюу То вангийн домогт манж хятадууд монголын нутагт шунан хил тогтоох нэрээр газар нутгаас нь авах гэхэд уг хэлэлцээрт То ван оролцож мэргэн ухаанаар манж амбаныг гартаан буцааж байсан тухай гардаг. Уг домогт өгүүлэх нь хил тогтоох хэлэлцээ хийж явтал амбаны дэргэд нэг сохор хорхой явж байжээ. Амбан түүнд их дургүйцэж «Чи энэ сохор хорхойгоо ав» гээд нясалчхаж гэнэ. То ван түүнийг бушуухан хадагт боож авчээ. Гэтэл хил тогтоох газар үзээд л явахад сохор хорхой дайралдаад л байж гэнэ. То ван — Энэ чиг манай нутаг байна шүү дээ. Сохор хорхойтой нутаг танайх гэж хэлсэн биз дээ гэж Манж амбаныг мухардуулан хил шинэчлэн тогтоох явдлыг болиулж эх нутгаа бүрэн бүтэн авч үлджээ. Мөн Вангийн цагаан уул гэдэг домогт үүний ижил санааг арай өөр өгүүлэмжээр илэрхийлсэн байна. Хилийн орчим буй нэг уулыг Манжийн түшмэд манай нутаг хэмээн маргаан үүсгэхэд То ван энэ уул яг л нэг үхрийн ширний хэмжээтэй юм шүү. Түүнээс илүү гарвал тэр илүү хэсгийг эрхэм та хүртэж болно гэж хэлжээ. Энэ үгийг сонссон Манж түшмэл —«Хэчнээн том үхрийн шир байлаа гэхэд энэ уулнаас юу хороох вэ?» гэж бодоод зөвшөөрчээ. Гэтэл То ван том үхрийн ширийг хурц хутгаар тойруулан утас мэт нарийн зүсүүлж урт аргамж бэлдээд Манж түшмэлийг дагуулан аргамжаа хөвөн Цагаан уулыг тойрон хэмжсэнд цаана нь алд хэр аргамж илүү гарчээ. Иймд То ван — «Миний эцэг алтаа булсан хэсэг газар алга болжээ. Үүнийг та мэдээд дахин алт гарч юу магад гэж манай уулыг авах гэсэн биз» гэсэнд манж түшмэл хулгайд сэрдэгдэхээс эмээн арга мухардсан тухай уг домогт өгүүлдэг. 

	Эдгээр домогт То ван газар нутгийнхаа хэмжээ, өвс ургамал, ан амьтан төдийгүй хорхой шавжийн тархцыг хүртэл нарийн сайн мэддэг, ухаантай хэрсүү хүний байдалтай гарч буй бол манж түшмэл бусдын газар нутагт шунахайрсан ойворгон сагсуу харийн түрэмгийлэгчийг төлөөлж буй бөгөөд эрт үеэс идээшин нутаглаж эх нутгийнхаа байгалийн байдлыг бүрэн сайн мэддэг хүн л жинхэнэ эзэн нь байх ёстой гэсэн ард түмний санаа бодол илэрч байна. Хятадын их гүрний дээрэнгүй үзэлтнүүд эзлэн түрэмгийлэх бодлогын үүднээс монгол орны тусгаар тогтнолд олон үеийн турш заналхийлж зарим үед цэрэглэн халдаж байлаа. Түүхэн хэрэг явдлын аман сурвалж болсон домогт ард түмэн хятадын түрэмгий бодлоготны харгис явууллагыг жигшин тусгаж энэ биеэ алдавч эх орноо дайсанд өгөхгүй байхыг үеийн үед захиас болгосон байна. 

	Хүйсийн говийн домог чухам ийм зориулалттай зохиогджээ. Монголын хилд хятад цэрэг довтлон ирэх үед баригдсан нэгэн өрх гэрийнхэн бүгдээрээ нэг дор хядуулснаас ядаж нэгийгээ амьд үлдээж дайсан довтолсон мэдээ хүргүүлэх, үрэгдсэнийхээ өшөөг авхуулах зорилгоор «Үр үндсийг минь битгий таслаач, ядаж том хүүгийн минь амийг өршөөгөөч» гэж гуйсныг Хятад цэргийн ноён далимдуулан «Хэрэв эцэг эх дүү нарынхаа толгойг авах юм бол амийг нь өршөөнө» гэж хэлээд эцэст нь үгэндээ хүрэлгүй өөрийнх нь сэлмээр тэр залууг цаазалсан жигшүүрт явдлыг уг домогт дүрсэлсэн байна. Энэ домогт үр хүүхдээр нь эцэг эхийг нь устгуулж эцэст нь барьсан зэвсгээр нь өөрийг нь цаазалж үзэшгүй муухайгаар доромжлох гэдэг их гүрний дээрэнгүй үзэлтний далдын хорон муу санааг илчлэн шүүмжлээд «ийм дайсан манай оронд заналхийлж байгаа шүү. Болгоомжтой бай» гэж сануулсан мэт ажээ. Энэ мэтээр өнгөрч улирсан түүхийн үйл явдал бодит хүмүүсийн дүр домогт туссаны зэрэгцээ бүр саяхны болсон явдал, тухайлбал Хатанбаатар Магсаржав зэрэг түүхт хүмүүсийн тухай ардын хувьсгалын үеийн үйл явдал ч зохих хэмжээгээр туссан байдаг нь домгийн агуулгын хувьсал өөрчлөлтийн нэг сонин тал ажээ. Хатанбаатар Магсаржавын домогт түүний намтрын холбогдолтой зүйлийг уран сэтгэмж хэтрүүлэгтэйгээр дүрсэлсэн байхын зэрэгцээ цагаантантай байлдан мөшгөн хөөж явтал Завхан гол үерлэж саад болсон тул сэлмээрээ голын усыг цавчин хоёр тийш ярж түүгээр цэргээ гаргасан мэтээр үлгэрийн сэтгэмжээр харуулсан нь бий. Энэ нь манай ард түмэн Магсаржавын үйл хэргийг үлгэрийн хүслийг үнэн болгосон домогт жанжны нь хувьд үнэлэн цэгнэсний гэрч юм. Тэгвэл хувьсгалын өмнөх Монголд өндөр Гонгор хэмээн алдаршсан хүний тухай домогт америкийн империализмын бие төлөөлөгч, шунахай худалдаачин монгол орны байгалийн баялагт санаархсан төдийгүй амьд хүнийг хүртэл олз хайсан хүний өлөн нүдээр харж буй жигшүүрт явдлыг илчлэн шүүмжилсэн байна. Энэ домогт амьд байхад нь үлэмжхэн их мөнгө өгөөд үхэхэд нь ясыг нь авч америкт аваачин олны үзмэр болгох болзол тавихад өндөр Гонгор ;— Ар халхын буян байхад хувхай ясаа худалдаж идэх болоогүй. Муусайн луйварчид манай нутгаас шалавхан зайлцгаа гэж хилэгнэн буйгаар харуулж Гонгор бол биеэрээ төдийгүй сэтгэл санаагаар «өндөр» хүн байсныг дүрсэлжээ. Энэ домог нь зөвхөн өндөр Гонгорт тохиолдсон явдлыг өгүүлсэн төдий биш, хорьдугаар зууны эхэн үед Монгол оронд Америк, Англи зэрэг гадаадын хөрөнгөтөн орнууд эдийн засгийн талаар өнгөлзөж байсны нийгмийн мөн чанарыг шүүмжлэн харуулсан гүн агуулгатай юм. 

	Түүхт хүмүүсийн домгийн тоонд монгол бөхийн домог орно. Монгол түмэн үндэсний баяр наадмын чимэг болсон бөхийн бяр хүч, авхаалж самбаа, уран мэхийг талархан тэдний намтар түүхийг харуулсан олон сонин домог зохиосон байна. Эдгээрт алдарт бөхчүүдийн баяр наадамд барилдаж явсан түүхийг уран хэтрүүлэгтэйгээр харуулсан байдаг бөгөөд үнэн бодит үйл явдлыг илүүтэй тусган намтарчлан өгүүлснээрээ онцлогтой юм. Монгол бөхийн домогт тэдний хүч тэнхээг дүрслэн харуулахдаа хэн хүн өргөж дийлэмгүй том чулууг өргөж хаа нэгтэй авчирсан нь уг бөхийн нэрээр нэршсэн гэх буюу шаварт гүн шигдсэн үхэр, тэмээ зэргийг олон хүн татан авч чадахгүй байхад нь ганцаар өргөн гаргасан тухай өгүүлэмж түгээмэл бий. Монгол бөхийн домог нь хэн нэг хүний жирийн намтар төдий биш дотоодын хар шар феодал, харийн түрэмгийлэгчдийн эсрэг тэмцсэн ангийн тэмцлийн санааг илэрхийлэхдээ унагаж болохгүй зарлигтай ноёны болон манж амбаны бөхийг харц ардын бөх дийлж байгаа өгүүлэмжээр харуулсан байдаг. Годон Дампил хэмээн алдаршсан алдарт бөхийн домогт өгүүлэх нь: Адуучин залуу Дампил Улиастайн амбаны наадамд дагуулж аваачин барилдуулахыг гуйхад ноён нь басамжлан орхиод явжээ. Гэвч Дампил аянчин дагаж Улиастай ороод хэрэв түрүүлэхгүй бол толгойгоо авхуулна гэсэн болзол тавьж байж Манж амбанаас барилдах зөвшөөрөл авч улмаар наадамд сайн барилдан манж амбаны бөхтэй үзүүр түрүү булаалдах болж унагаж болохгүй гэсэн цаазтай манж амбаны бөхийг уран мэхээр хаяж хэлсэндээ хүрчээ. Пүрэв начин, Заан Ламжав нарын домогт мөн иймэрхүү үйл явдал гардаг. Түүгээр ч үл барам Заан Ламжав манж амбаны бөхөд бууж өгөхийг шаардахад — Дөнгөтэй барилдсан ч би түрүүлнэ. Эс чадвал толгойгоо авхуулна гэсэн ам өгч барилдан манж сайдын нэрэмжит дархан аваргыг толгой дээрээ өргөн дөнгөтэй хөлөө зөөж тавьсаар ирж манж амбаны сууж байсан асрын гол баганыг дайруулан ширвэж манж сайд, түүний бөх аль алиныг асрынх нь хамт унагасан тухай өгүүлж байна. Энэ бол хэн нэг бяр хүчтэй хүн хэлсэндээ хүрсэн тухай, эсвэл хоёр бөх нэгийгээ унагаж наадамд түрүүлсэн тухай төдий зүйл биш харийн түрэмгийлэгчдийн эсрэг хийсэн тэмцлийн нэг илэрхийлэл юм. Аливаа ёс заншил, баяр ёслол бол үндэсний онцлогийг тодорхойлогч гол хүчин зүйлийн хувьд ард түмний бахархал болдог. Өөрөөр хэлбэл, үндэсний ёс заншил, баяр ёслолтой байна гэдэг бол тэр улс түмэн тусгаар тогтнон оршиж буйн нэгэн тэмдэг билээ. Иймд харийн түрэмгийлэгчид энэхүү ёс заншил, баяр ёслолыг гутаан доромжлохыг элдвээр оролдож байсны нэг жишээ бол манжийн амбаны бөхийг унагаж болохгүй гэсэн зарлиг гаргаж байсан явдал юм. Иймд энэ зарлиг хуулийг зөрчин бяр мэхээрээ шалгаран наадамд түрүүлнэ гэдэг бол зөвхөн шударга ёсыг эрхэмлэсэн зүйл төдий биш улс үндэснийхээ бахархал болсон баяр наадмыг харийн түрэмгийлэгчдэд доромжлуулахгүй гэсэн чин эрмэлзэл мөн. Ийм үзэл санаа хурдан морины домогт ч бас байдаг билээ. Тухайлбал Сулин хээрийн талын домогт хэрэв наадамд манж хааны мориноос өөр морь түрүүлбэл эзнийх нь толгойг авна гэсэн зарлигийг зөрчин монгол нутгийн морийг түрүүлүүлэх, бас эзнийг нь ял шийтгэлээс аврах арга зохиосны дагуу эзэн нь хэн болохыг мэдэгдэхгүйн тулд унасан хүүхэдгүй сул морь наадамд давхин түрүүлүүлсэн тул сул хээрийн тал гэж уг наадам болсон газрыг нэрлэсэн тухай өгүүлж байна. Хурдан морины домогт алс холын газрыг санаанд багтамгүй богино хугацаанд туулсан хурдан сайн хүлэг морьд, баяр наадамд эзнээ баясган түрүүлснийг өгүүлсэн нь зөвхөн ганц морины тухай биш түүний эзэн малчин ардын аж амьдрал баян ядуугийн ялгаа, баяр гуниг, хайр сэтгэл, хүсэл мөрөөдөл зэрэг аж төрөх ёсны бүхий л хүрээг хамарсан баялаг агуулгатай ажээ. Дууны гарал үүслийн тухай өгүүлсэн домгууд ч мөн ийм агуулгатай, ард түмний түүхийн бүхий л үеийн амьдралыг тусгасан байдаг билээ. Өөрөөр хэлбэл, монгол ардын дуунд гарч буй бүхий л зүйлийн түүхэн үндэс дууны домогт туссан гэж болно. 

	Дууны үүслийн домогт ихэвчлэн ард түмний аж амьдралын тухай үнэн бодитой байдлаар хүүрнэн өгүүлсэн байдаг боловч эрт үеийн зарим домогт үлгэрийн өгүүлэмж нэлээд гардаг байна. Монголд дуу үүссэн тухай домогт өгүүлэх нь Тарваа гэгч залуу цэцэг өвчнөөр үхээд сүнс нь эрлэгийнд очихдоо хэсэг хүмүүс үлгэр ярьж дуу дуулж байхыг сонсож сурч авчээ. Гэтэл эрлэг түүнийг үхэх цаг нь болоогүй тул буцаж ертөнцөд оч гэжээ. Тарваа ертөнцөд буцаж ирж үхсэн биедээ орж амилсан боловч нүдийг нь хэрээ тоншсон байсан тул сохор болжээ. Ингээд хоёр нүдгүй сохор Тарваа эрлэгийнд байхдаа сонсож цээжилсэн үлгэр дууг хүмүүст ярьснаар Монгол газар дэлгэрсэн гэж гарч байна. Тэгвэл морин хуурын үүслийн тухай домогт тэнгэрээр нисдэг гуурст «жонон хар» морийг нь хар санаатан хорлосонд Хөхөө Намжил мориныхоо дурсгалыг хүндэтгэн морины толгойг модоор сийлж түүндээ урт иш бэхлэн үзүүрт нь цар хийж түүнийгээ хүлэг сайн мориныхоо ширээр ширлэж сүүлнээс нь хялгас авч чавхдас хийн морин хуурыг анх үүсгэсэн тухай гардаг. Уртын дууны үүслийг Монголчуудын тотем шүтлэгийн үүднээс тайлбарласан домог ч бас байдаг билээ. Энэ бүхэн нь жинхэнэ болсон үнэний тусгал биш харин дууны үүсэл гарлыг домог үлгэрийн сэтгэхүйн үүднээс тааварласан уран тайлбар мөн бөгөөд домгийн эхний хэлбэрүүдэд үлгэрийн нөлөө их байсныг буюу үлгэр домгийн харилцан нөлөөллийг харуулж байна. Гэвч сүүл үед зохиогдсон дууны домгуудад түүхэн үнэний тусгал, үнэн бодитой зүйлийн өгүүлэмж элбэг байдаг. Эдгээрт хайр сэтгэлийг нь доромжлох гэсэн хар санаатан баяд ноёдын жигшүүрт явдалд авталгүй хоёр биедээ үнэнч хэвээр үлдсэн ядуу доордсын хувь заяаг өгүүлсэн зүйл элбэг юм. Ийм домгийн жишээ болгон Юндэн гөөгөө дууны домгийг үзье. Сайхан Юндэн гэж олонд алдаршсан Юндэн нэгэн сайхан бүсгүй Сийриймаатай хайр сэтгэлтэй болжээ. Мөн Гарваа гэгч хөнгөн сэтгэлт эмэгтэй Юндэнд шохоорхож сээтэн хаясан боловч түүнийг хайхарсангүй. Гэтэл энэ үед нутгийн ноён Бал гүн гэгч хүүгээ гэрлүүлэх гэж хүүхэн сонгож байхыг Гарваа мэдээд Юндэнгийн сэтгэлтэй бүсгүй Сийриймааг зааж өгчээ. Бал гүн Юндэнг албанд томилсон нэрээр хол явуулаад эзгүй хойгуур нь Сийриймааг хүүдээ хүчээр авч өгчээ. Гэвч энэ тухай Юндэн сонсож эргэн ирж сэтгэлтэй бүсгүйгээ чөлөөлж авах гэж тэмцэлдэхэд нь түүнийг барин авн Гурван толгой гэдэг газар элсээр чигжиж алжээ. Хайр сэтгэлдээ үнэнч Сийриймаа бүсгүй Юндэнгийнхээ нас эцэслэсэн газар ирж амиа хорлосон тул уг газрыг үүнээс хойш Үйлийн гурван толгой гэж нэрлэх болсон гэж домогт өгүүлж байна. Феодал ноёдын доромжлолоос хайр сэтгэлээ эцсийн боломжоо хүртэл хамгаалж насаа эцэслэсэн үнэнч хосын тухай энэ домогт дарлагч ангийн эсрэг хандсан санаа нуугдмал байгаа юм. Ийм ч учраас манай орчин үеийн уран зохиолыг үндэслэгч Д. Нацагдорж уг домгоос сэдэвлэн шинэ дүр дүрслэлээр баяжуулж хувьсгалч үзэл санаа шингээн «Учиртай гурван толгой» гэдэг алдарт дуурийн цомнол зохиолыг бичсэн билээ45.

	Ард олны чин сэтгэлийн өчиг болж олон дуу зохиогдсоны нэг адил тэдгээрийн түүхэн үндсийг тодруулсан уран сайхны тайлбарын шинж чанартайгаар Түмний эх46, Уртын сайхан хүрэн47, Хэрмийн өндөр48, Соёг бор, Эрдэнэ тээлийн ус, Хулсан ташуур, Хөх торгон цамц, Суварган өндөр, Эзний зарлиг зэрэг дууны домгууд зохиогдсон байна. Домогт өгүүлж буй зүйлийн үнэн магадтай байдал нь эдгээр дууг түүхэн дуу гэж үзэх үндэслэл болж байгаа юм. Домгийн нэг өвөрмөц хэлбэр нь газар усны домог юм. Нийтэд нэрд гарсан уул уснаас эхлээд зөвхөн нутаг усныхан нь мэдэх дов толгод, гол горхи хүртэл цөм оноосон нэртэй байдгийн зэрэгцээ тус тусдаа их бага ямар нэг хэмжээний домогтой байх явдал нэн элбэг ажээ. Монголын газар усны домгууд цөм тухайн нутаг орны нэрийн үүсэл, уул усных нь бүтэц тогтцын учрыг түүхэн явдал, ахуй амьдралын зүйлстэй холбон уран сэтгэмжийн үүднээс тайлбарлахыг оролдсон нэг нийтлэг шинжтэй юм. Газар усны домог нь газар зүй, хэл шинжлэл, түүхийн судалгаанд үнэ цэнтэй чухал мэдээ агуулсан байх нь цөөнгүй бөгөөд юуны өмнө байгаль орчлонг танин мэдэх гэсэн ард түмний хүсэл эрмэлзлийн илэрхийлэл болж зохиогдсон нь дамжиггүй. Газар усны домгийн нэлээд нь уран сайхны сэтгэлгээний хувьд нэлээд эртний үед хамаарна. «Аварга биетэн хүмүүс газар усны бүтэц тогтцыг үүсгэсэн тухай эсвэл уул усыг амьдчилан хүнчилж үзүүлсэн домгууд нь байгаль ертөнцийн үзэгдлийн анхны үүслийг домог үлгэрийн сэтгэлгээний үүднээс тайлбарласан үед хамаарах нь мэдээж49» Ийм домог түүхэн бодит үнэнтэй төдий л тохирохгүй домог үлгэрийн маягийн уран сэтгэмж голлон газар орны бүтэц тогтцын учрыг тайлбарладаг байна. Гэхдээ үлгэрийн шинжид ойртсон газар усны домогт хэдийгээр уран саналгын зүйл их гарах боловч ид шидийн өгүүлэмж бага, харин хэн нэг хүн харвах цавчих зэрэг жирийн хөдөлмөрийн аргаар тухайн газар орны хуучин байдлыг өөрчлөн хүний ашиг тусад тохируулан шинэчилсэн, эсвэл хүн ардад заналхийлсэн усны үер, мангас, аварга могой зэргийн дайсагналыг дарахын тулд аль нэг уулын оройг таслан авч дээрээс нь дарж буй домгийн өгүүлэмж нэлээд буй. Тухайлбал, Архангай аймгийн нутагт буй Тэрх нуурын домогт гарч буйгаар бол «Нуур буй газар эрт үед өвс бэлчээр сайтай уудам тал байжээ. Тэнд таргийн хэдэн ямаатай эмгэн өвгөн хоёр амьдран суудаг байж гэнэ. Тал дунд нэг худаг байсан бөгөөд эмгэн өвгөн хоёр тэндээс ус аваад чулуугаар тагладаг байжээ. Гэтэл явуулын нэг хүн ус аваад худгийг нь таглахыг мартсанаас ус оргилон тал дүүрэн мэлтийж улмаар алтан дэлхий нийтдээ усны үерт автах аюул тулгарчээ. Энэ үед хүчит нэгэн баатар урд талын Уран мандал уулын оройг таслан авч худгийн ам руу шидэн тагласанд ус оргилохоо зогсож урьд хальсан ус нь нуур болон тогтжээ». Нуурын дунд буй толгойг Уран мандал гэдэг бөгөөд түүнийг уулын дээр тавьчихвал эвээрээ яг таармаар санагдахуйц хэлбэртэй ба Нуур толгой, Уран мандал хоёрын аль алинд нь адилхан Сангим нэрт анхилуун үнэрт ургамал ургадаг учраас Нуур толгой бол чухамдаа Уран мандлын орой юм гэж домоглодог байна. Ийнхүү нуур тогтсоныг эрт үед нутгийн нэг хүн хараад «Тэр их нуурыг хараач» гэснээс нуурыг ийнхүү нэрлэж байснаа хожим Тэрх болон хувирсан гэдэг ажээ. Энэ домогт тухайн газар орны бүтэц тогтоц, нэрийн үүсэл төдийгүй өвс ургамлын учрыг тайлбарлах гэсэн эрмэлзэл харагдаж байна. Гэвч энэ бол жирийн ажиглалтаас үүдсэн уран сэтгэмж болохоос жинхэнэ үнэнийг таньж мэдсэн зүйл биш юм. Тэрх гэдэг нь түрэг хэлний үг бололтой. Түүнчлэн Их Тамир сумын нутагт буй Тайхар чулууны домог Бэхбилэгт гэдэг баатар эр газар дороос цухуйн хүн ардад заналхийлсэн аварга могойн толгой руу ойролцоох Булган уулнаас том чулуу үүрэн авчирч шидэн дарсан нь одоогийн Тайхар чулуу юм гэж гардаг. Энэ домогт гарч буй аварга могой бол эрчлэн мушгирч урссан үерийн усыг ёгтлон төлөөлүүлсэн дүрслэл гэдэг нь тодорхой. Ардын аман зохиолд Хөх усан могой гэж гол мөрний усыг дүрсэлсэн байдаг билээ. Уул усны домогт ямар нэг хад буюу уулыг сэт харвасан тухай өгүүлэмж түгээмэл. Тухайлбал Архангай аймгийн Тариат сумын Мөрөн бригадын нутагт буй Сэнжит цохионы домогт Шижир гэгч баатар ингэж харвасан тухай гардаг. Шижир ан гөрөөнд унадаг нэгэн сайн хүлэг морьтой байжээ. Гэтэл нэг өглөө морь нь алга болчихсон байж гэнэ. Шижир баатар тахилтын нуруун дээр гараад саравчлан харсанд нэгэн том дэлт чоно морийг нь зуугаад явж харагджээ. Баатар эр түүнийг харвасанд сум нь чоныг оноод цаад талын хадан цохиог сэтлэн улмаар Бөхөн шарын нуруунд түймэр тавьчихжээ гэж домогт өгүүлж байна. Энэ нь баатар эрийн хүч чадал, анчин гөрөөчний нум сумаар харвахын ид хавыг домгийн уран сэтгэмжээр баяжуулан хэтрүүлэгтэйгээр дүрсэлсэн хэрэг юм. 

	Зарим домогт нутгийн ардын аж байдал, эрхэлдэг ажил хөдөлмөрийн өвөрмөц онцлог зохих хэмжээгээр туссан гэж болно. Одоогийн Архангай аймгийн Тариат, Хангай зэрэг сумын буюу хуучин Далай Чойнхор вангийн хошуунд төмрийн дархны урлаг нэлээд өндөр хөгжилтэй байсан билээ. Тэрх нуурын домгийн зарим хувилбарт баатар эр Уран мандал уулын оройг таслахдаа хасуур цавчуур хэрэглэсэн гэх буюу хөрөөдсөн мэтээр гардаг нь бусад иймэрхүү домогт ихэвчлэн сэлмээр цавчсанаар гардгаас өөр бөгөөд тухайн нутагт үлэмж дэлгэрсэн төмрийн дархны ажил хөдөлмөрийг тусгасан хэрэг болов уу. Ер нь газар усны домогт гарч буй эдгээр аварга биетэн, баатар их хүчтэний дүр нь домог үлгэрийн доторх соёлын баатрын дүрийг санагдуулдаг болохыг онцлон үзвэл зохино. Домог үлгэрт гарах зарим баатрууд хүмүүст гал, гэрэл түгээж ан агнах, мал маллах, тариа тарих зэрэг хөдөлмөрийн арга туршлагад сурган орчлон ертөнцийн тогтцыг үүсгэн гавьяа байгуулснаар дүрслэгддэгийг аман зохиол судлалд соёлын баатар гэж нэрлэдэг билээ. Ийнхүү соёл иргэншлийн аль нэг хэв төлөвийг үүсгэгч баатрын дэлхий нийтэд алдартай жишээ нь Прометей бөгөөд Монголын аман зохиолд ч ийм дүр байдгийн нэг нь Эрхий мэргэн юм. 

	Ингэж байгалийг өөрчилж байгаа домгийн өгүүлэмж анх байгалийн хүчний өмнө хүмүүс айн сүрдэж цаанаа эзэнтэй, халдашгүй онгон дархан мэтээр ойлгож байсан бүр эрт балрын үед бус харин байгалийг захирах чадвар эрмэлзэл аль аль нь харьцангуйгаар өссөн үед гарсан биз ээ. Газар усны домогт гарах эдгээр дүрийг хэдийгээр ихэд хувьсаж өөрчлөгдсөн боловч домог үлгэрийн нөлөө гэж үзэх үндэстэй. Ялгаа нь гэвэл домог үлгэрт гарах соёлын баатрууд орчлон дээрх анхны хүний байдалтай гарч газар, тэнгэр, од гараг, сар нар зэрэг нийт орчлон ертөнцийн тогтцыг бүтээснээр дүрслэгддэг бол газар усны домогт тухайн нэг л уул усны хуучин тогтцыг жирийн хөдөлмөрийн аргаар эрх ашигтаа тохируулан өөрчлөн бүтээсэн мэтээр өгүүлдэг явдал юм. Монголын газар усны домогт ийм дүр нэлээд бий ба нутаг нутагт өөр өөрийн дүр бий. Архангай орчмын уул усны домогт Бөхбилэгтийн дүр их гардаг бол Төв, Дундговь, Сэлэнгэ аймагт Шижир, Завхан, Хэнтий аймгийн зарим нутгаар Доной, Увс, Ховд орчмоор Сартагтай баатар зэргийн тухай домог байдаг. Хэрэв эдгээр домогт байгалийг өөрчлөгч их хүчтэн ер бусын чадалт баатруудын тухай голлон гарч байгаа бол Өмнөговь аймгийн Тост, Яст гэдэг хоёр уулын домогт жирийн ядуу өвгөн байгалийг захирснаар гарч байна. Энэ домогт их зуд болоход нутгийнхан дүрвэн нүүсэн боловч ядуу өвгөн эмгэн хоёр нүүж чадалгүй үлдээд улмаар байгалийн хүчнийг ялж зудын аюулыг нутаг орноосоо зайлуулсан тухай гарна. Ядуу өвгөн аймшигт шуурга үүсгэсэн аварга амьтныг харван алж, шуурга намдаасан тухай өгүүлдэг энэ домогт байгалийн хүчинтэй тэмцэн захирч байж аз жаргалд хүрдэг гэсэн дэвшилт үзэл илэрч байна. Ер нь ямар нэг газар орны бүтцийг тийм ийм баатар өөрийн ашиг тусад тохируулан өөрчилсөн гэж өгүүлдэг домгууд нь чухамдаа байгаль ертөнцийг захирах ард түмний хүсэл эрмэлзэл, хөдөлмөрийн хүний хүчин чадлыг уран сэтгэмж хэтрүүллийн аргаар тусгасан хэрэг мөн. Аливаа домогт уран саналга, хэтрүүлэг их байх боловч үнэний хувь ямар нэг хэмжээгээр байдаг билээ. Архангай аймгийн Хорго нутгийн тухай нэгэн домогт эндхийн нэг уул галаар тургин дэлбэрч ойр орчмын мод ургамал, ан амьтан, хүн ардыг сүйтгэсэн тухай гардаг. Харин нэг залуу золоор амьд үлджээ. Тэр үлэмжийн сайхан дуулдаг байсан бөгөөд аюул өнгөрсний дараа нутагтаа ирж Хоргын тогоо орчмын улаан хадан дээр суугаад байгалийн аймшигт үзэгдэлд сүйдсэн нутаг орон, хүн ардынхаа хойноос харамсан дуулж суужээ. Гэтэл түүний дууг орчны нэг ууланд явсан бүсгүй сонсоод хариуд нь мөн дуулжээ. Ийнхүү золоор амьд үлдсэн тэр хоёр учран хоорондоо гэр бүл болж нутгийн хүн ардын үр үндэс тасарсангүй гэнэ. Ингээд залуугийн дуулж суусан газрыг Дуутын улаан хад, бүсгүйн байсан газрыг Гуа уул гэж нэрлэсэн гэж домоглодог ажээ. Энэ домогт зохиомол зүйл маш их ч гэсэн тухайн газарт эрт үед галт уул оргилон байсан үнэний ул мөрийг хадгалсан гэхэд болно. Ийнхүү түүхэн үнэний ул мөр домгийн өгүүлэмжид хадгалагдахын зэрэгцээ үйл явдал нь цэвэр зохиомол зүйл байх боловч баатрын нэр нь түүхэн бодит хүний нэртэй холбогдох нь ч байдаг. 

	Хот суурины үүслийн тухай домгийг газар усны домогт хамааруулж болох бөгөөд түүнд тухайн хот суурин хаана хэзээ хэрхэн яагаад суурьших болсон тухай өгүүлдэг байна. Ийм домгийн нэг нь Өргөө буюу Богдын хүрээг анх суурьшуулсан тухай өгүүлдэг домог юм. Нэгэн домогт Архангай аймгийн Батцэнгэл сумын нутагт орших Чингэлтий уул, Улаанбаатарын хойд талд буй Чингэлтий уул хоёрын нэр яагаад адил байдгийн учрыг тайлбарлах байдлаар өгүүлж байна. Домогт гарч буйгаар бол энэ үг цэнгэлтэй гэсэн үг бөгөөд урьд Богдын хүрээг суурьшуулах газар эрж явсан элч нарын нэг хэсэг Архангайн Чингэлтий уулын орчим явж байхдаа газар орны байдлыг шинжин «нэр нь хүртэл зохистой, хүрээ суурьшуулж болох сайхан нутаг» хэмээн сонгоод «Чингэлтэй уул уг нь гүрнийг эзэлсэн хаан хүн сууж буй шинжтэй, орчны уул ус нь хатан, жанжин баатар хиа нарын шинжтэй гэж үзээд ийм нутагт Богдын хүрээг суурьшуулахаар шийдэн байтал түшмэдийн морийг хөтөлж явсан нэгэн харц ард үг хэлэх зөвшөөрөл аваад «энд урсгал их мөрөн байхгүй нуур цөөрөм голдуу тогтмол устай тул их хот байгуулахад тохиромжгүй гэж хэлжээ. Ингэж ингэж Туулын хөвөөнд хүрээг суурьшуулан хойд талын ууланд нь Чингэлтэй гэж Архангайн тэр уулын нэрийг өгсөн гэдэг. Энэ домогт өгүүлж буй зүйлс үнэн биш гэдэг нь тодорхой боловч Богдын хүрээ буюу Өргөөг суурьшуулахаас өмнө энд тэнд нүүдэллэн төвлөж байсан тухай, тэрчлэн суурьшуулах газар нутаг шилж сонгож байсан түүхэн үнэний ул мөрийг зохих хэмжээгээр тусгасан байна. Мөн өөр нэг домогт чухам яагаад одоогийн буй газраа суурьшсан тухай уран сэтгэмжийн аргаар бүр ч тодорхой өгүүлж байна. Хүрээ суурьшуулах газар сонгохоор томилогдсон түшмэдийн нэг хэсэг ямар газар сонгохоо шийдэж ядан байтал жирийн нэг адуучин өвгөн ёгт далд утгатай үг хэлж уг газрыг зааж өгсөн тухай гарна. Харилцан бие биеийнхээ өгүүлэмжийг залган холбогдож буй энэ хоёр домогт Богдын хүрээг анх суурьшуулахдаа уул усны байдал, байгалийн нөхцөл бололцоо буюу газар зүйн бодит шинжийг харгалзсан тухай гарч буйгаараа «Тэмээн дээрээс алтан аяганы амсар нь дээш хандан унах эсэхийг туршин үзсээр явахад анх удаа Богд уулын ард дээш харан унасан учраас Хүрээг энд суурьшуулсан» гэх буюу «хэн нэг мэргэн ламын айлдсаны дагуу суурьшуулсан» мэтээр өгүүлдэг шашны хоосон домгийн эсрэг чиглэсэн ажээ. Ялангуяа дээрх хоёр домогт Богдын тохоон томилсон газар шинжээч ноёд түшмэдийн олж мэдээгүй газар нутгийг жирийн нэг зарц ядуу адуучин өвгөн зааж өгсөн мэтээр өгүүлсэн нь бүр ч ардач шинжтэй байна. Мөн сүүлийн домогт адуучин өвгөн Богдод бэлэг өгнө гэсэн атал хадгаас өөр юм өгөлгүй харин «Би алтан мандарваа нэгийг бас тасаршгүй мяндас, алтан тэвштэй хамт бэлэглэе» гэсэн ёгт утгатай үгээр Хүрээ байрлуулах газар орныг зааж өгсөн нь малчин ард сүргийнхээ дотроос тэр морийг унавал уна хэмээн бусдад мал зүслэн зааж өгсөнтэй адил зүйл бөгөөд үүгээрээ эх орныхоо уул ус байгалийн баялгийн жинхэнэ эзэд нь хөдөлмөрчин ард юм гэсэн санааг илэрхийлэн улмаар газар нутаг, мал сүрэг, зарц албат цөмийг хаад ноёдын өмч хэмээн зарлаж байсан феодализмын бурангуй үзлийн эсрэг хандсан байна. Мөн Богдод өвгөний хэлүүлсэн үг далд ёгт утгатай байгаа нь эрт үеэс монголчууд алба амины аливаа захиа мэдээг далд ёгт утгатай үгээр шүлэглэн хэлдэг байсан аман захианы ул мөрийг хадгалж байгаа мэт санагдана. Газар усны домгийн нэлээд хэсгийг түүхэн холбогдолт домог эзэлнэ. Тэгэхдээ аль нэг газар усны нэрийг түүхэн хэрэг явдал бодит хүмүүстэй холбон тайлбарлахыг эрмэлзэх, эсвэл түүхт хүмүүсийг ер бусын аварга том биетэй, их хүч чадалтай байсан мэтээр дэврүүлэн дүрсэлж тэд тухайн газар орны бүтцийг бий болгосон гэж өгүүлдэг байна. Үүний эхнийхэд үгийн гарлыг тайлбарлахыг оролдсон ардын таамаглал (народная этимология) голлодог бол дараагийнхад нь уран сэтгэмж зонхилсон байдаг онцлогтой. Үүнээс уран сэтгэмж голлосон домогт ид шидийн тухай төдий л өгүүлэхгүй харин домгийн баатрын биеийн хүчин чадлыг хэтрүүлэгтэйгээр дүрслэн тэд өөрийн хөдөлмөр ажил үйлсээр аливаа уул усыг анх үүсгэсэн гэж өгүүлэх нь их байна. Түүхэн холбогдолтой газар усны домогт гарах зүйл жинхэнэ түүхэн үнэнтэй таарах таарахгүй янз бүр байхын хамт зарим нэгд нь цэвэр уран сэтгэмж голлон аль нэг газрыг түүхт хүмүүстэй холбоотой мэт өгүүлдэг. Газар усны домгийн нэлээд нь аж байдлын сэдэвтэй бөгөөд тэдгээр нь уран сэтгэмж, хэтрүүллийн зүйл бага хүмүүсийн өдөр тутмын аж төрөх ёс, зан заншил, хөдөлмөрийн үйл ажиллагаа буюу үнэн болох зүйлээс эх авч зохиогдсон онцлогтой байна. Ийм домгийн нэлээд нь тодорхой хүний нэрээр нэрлэгдсэн газар усны нэрийн үүслийн учрыг тайлбарладаг бөгөөд үйл явдлын өгүүлэмж, дүр дүрслэл бараг үгүй тийм хүн энд нутаглаж байснаас ийм нэртэй болсон гэх зэргээр жирийн тайлбарласан нь цөөнгүй. Гэхдээ олонхдоо ард түмний аж амьдралын зүйлийг үйл явдал, дүр дүрслэлтэйгээр тусгасан байдаг. Сүхбаатар аймгийн Түвшинширээ сумын нутагт байгаа Бумбат овооны тухай домог ийм юм. Зуд болоход баяны хар буурин дээр хоцорсон эмгэн явуулын хүн ирэхэд эцсийн ганц хормой аргалаа түлж сүүлчийн аяга будаагаа чанаж өгсний хариуд нөгөө хүн хажуугийн овооноос чулуу хормойлон ирж түүгээр унтаршгүй мөнхийн гал асааж өгөөд явсан тухай өгүүлж буй домогт гардаг шатдаг чулуу бол жирийн нэг чулуу биш чулуун нүүрс байсан гэдэг нь ойлгомжтой. 

	Мөн өнгөрсөн нийгмийн үеийн ард олны гаслан зовлон, ядуу зүдүү амьдрал зохих ёсоор туссан газар усны домог ч байдаг. Боодог зураа гэдэг газрын домогт баяны зарц нэг хүүхэн хариулж явсан хонь руу нь чоно орж олон хонь сүйтгэсэнд баянаас айгаад боож үхсэн газрыг ийнхүү нэрлэсэн гэж нутгийн ардууд домоглосон нь дарлал мөлжлөгийн эсрэг хандсан тэдний хилэнт эсэргүүцлийн тусгал болж байна. Түүнчлэн хүн ардын хөдөлмөрийн дадлага туршлага ан гөрөөний холбогдолтой зүйлсийг тусгасан «Гэнэн шахаат» гэдэг газрын домогт нутгийн анчид агнах ангаа энд хөөн авчирч хашин шахаж авладаг байсныг өгүүлсэн нь буй. 

	Манай орны газар усны домогт мал адгуус, ургамлын нэртэй нэлээд домог байдаг нь хэлбэр зохиомж, хэмжээ уран сайхны дүрслэлийн хувьд аж байдлын сэдэвт домогтой ойролцоо юм. Адгуусан амьтны холбогдолт газрын нэрийн дотор таван хошуу мал, ялангуяа морины нэрээр нэршсэн газрын домог их бий. Үүнд: Арвайхээр, Сулин хээрийн домгуудад хурдан морьд уралдан түрүүлж байсан учраас ийнхүү нэрлэсэн гэж гардаг бол Хул азарга, Хонгор азарга зэргийн домогт дайн тулааны үед жанжин тугийг дайсны бүслэлтээс авч гарсан эрмэг сайн хүлэг энэ ууланд идээшиж дассан учир ийн нэрлэсэн гэж гарч байна. Мал аж ахуйн холбогдолтой газрын нэр түүний домгийг ажиглан үзэхэд газар орны өвс ургамал, ус бэлчээрийн онцлогийг харгалзан ямар газар ямар мал өсгөхөө тохируулан тогтоодог байсан хөдөлмөрийн арга туршлага туссан болов уу гэмээр зүйл харагдаж байна. Тухайлбал, Дундговь аймгийн Адаацаг гэдэг газрын домогт энд голдуу адуу бэлчээн өсгөдөг учраас Адуун цэг нэртэй байснаа хожим хувиран Адаацаг хэмээн дуудагдах болсон гэж гардаг. 

	Адгуусан амьтны сэдэвт газар усны домогт таван хошуу малын тухай голлон гарч буй нь монгол түмний аж байдал, ажил хөдөлмөрийн онцлогтой холбоотой юм. Монголын газар усны домгийн өгүүлэмжийг үзэхэд ижил төсөөтэй нэр бүхий газрын домог ихэвчлэн ойролцоо байх буюу нэг домгийг хэд хэдэн газарт холбогдуулан ярьдаг нь ажиглагдана. Үүнд: «Нэг эмгэн ус аваад явахдаа худгаа таглахаа мартсанаас болж ус худгийн амсраар хальж нуур болон тогтжээ» гэдэг өгүүлэмж Тэлмэн, Тэрх, Хөвсгөл нууруудын үүслийн тухай домогт нэгэн адил давтагдаж байна. Бас үүний эсрэг нэг газрын тухайд хэд хэдэн домог ярих удаа бий. Жишээ нь, олонд цуутай Арвайхээр морины тухай дөрвөн домог, Улаанбаатар хотын өмнө орших Зайсан толгойн тухай дөрвөн домог тус тус олдоод байна. Ийнхүү нэг газрын тухай олон хувилбар домог зохиогддог нь тухайн газар нутаг, орон даяар ихэд алдаршсантай холбоотойн зэрэгцээ бас түүхэн үе тус бүрд хүмүүсийн үзэл санаа хувиран өөрчлөгддөгтэй холбоотой байж болох юм. Өөрөөр хэлбэл газар усны нэр, тогтоц бүтцийн учрыг цаг цагийн үзэл бодол ойлголтын үүднээс тайлбарлах явдлаас шалтгаалсан байж болох юм. Үүнээс гадна хувьсгалын өмнө дарлагч ангийн төлөөлөгчид өөрсдийн үзэл бодлоо сурталчлахын тулд ардын домгийг ангийнхаа эрх ашигт тохируулан засварлах, өөр шинэ домог зориуд зохион тараах явдал нэлээд байсан нь тухайн нэгэн газар усны холбогдолтой домгийн олон хувилбар гарахад зохих хэмжээгээр нөлөөлсөн бололтой. Жишээлбэл, Арвайхээрийн тал гэдэг газрын нэрийн үүслийг хурдан хүлэг морьтой холбон тайлбарласан ардын сайхан домог байдгийн зэрэгцээ «Далай лам Эрдэнэ зуу хийдийг аравнайлах гэж арвайгаар бороо оруулсан учраас ийн нэрлэсэн гэж өгүүлдэг шашны домог ч байдаг ажээ. Монгол домгийн агуулга нь үлэмж баялаг бөгөөд нийгэм түүх, ахуй байдлын олон тал туссан ажээ. Тэдгээрт өнгөрсөн түүхийн ул мөр ард түмний өдөр тутмын аж байдлын холбогдолтой зүйлс, ангийн тэмцэл, хөдөлмөрийн туршлага, хүсэл бодол аль аль нь туссан учир ард түмний түүх аж байдлыг судлахад танин мэдүүлэх ач холбогдолтой юм. Түүнчлэн монгол домог нь түүхэн явдал, байгаль дэлхийн тогтцын учрыг тайлбарлах гэсэн ард түмний эрмэлзэл, ард түмний эх оронч тэмцлийн түүхийг тусгасан байдаг учраас залгамж үеийг эх орон ард түмэндээ үнэнч хайртай байх үзлээр хүмүүжүүлэхэд чухал ач холбогдолтой юм. Гэхдээ өнгөрсөн үеийн соёлын аливаа өв уламжлалд ангич намч байр сууринаас хандах нь зүйтэй. Монгол домогт гарч буй түүхэн хүмүүс, ялангуяа зарим талаар дэвшилт бодлого явуулж байсан феодал ангийн төлөөлөгчид, Галдан бошигт, Ашиг занги, То ван, Лу гүн буюу Лувсандондов нарын тухай гарч буйг түүхэн үүднээс хандан ялган салгаж ойлгох ёстой. Домогт эдгээр хүмүүсийн үйл амьдралын зөвхөн нэг талыг өөрөөр хэлбэл эх орныхоо тусгаар тогтнолын төлөө тэмцсэн, харц ардыг өмгөөлсөн зэрэг ард олны үзэл бодолд нийцсэн тийм үйлсийг нь талархан тусгасан гэдэг нь тодорхой. Ер нь түүхэн хүмүүсийн тухай домог бол тэдний амьдралын намтар биш харин ард олны үнэлэлт, уран сэтгэмжээр баяжсан зүйл билээ. Тухайлбал, Бодийн голын домогт гарч буй Галдан бошигт бол 1644—1697 онд амьдарч, Монголын дөрвөн ойрадын хаан байсан хүн бөгөөд Дорнод Түрэгстан, Турфан, Кашгар зэрэг бусдын нутагт халдан довтолж байсан феодал ангийн төлөөлөгч хүн юм. Гэхдээ монголын үндэсний тусгаар тогтнолыг хамгаалан манжийн түрэмгийлэгчдийн эсрэг удаан жилийн турш тууштай тэмцэж байсны хувьд домгийн дүр болсон байна. Галдан бошготын ажил үйлсийн тухай Зөвлөлтийн эрдэмтэн Ю. Кычанов тусгай ном бичсэн тул энд дэлгэрэнгүй бичих шаардлагагүй юм. Домогт харийн түрэмгийлэгчдийн эсрэг тэмцсэн Галдан бошготын үйлсийг талархсан аяс буйн зэрэгцээ жинхэнэ урвагчид хэн болохыг ялгалгүй жирийн олон түмнийг хэлмэгдүүлснийг шүүмжилснийг өмнө дурдсан билээ. 

	Мөн домогт манжийн түрэмгийлэгчдийн бодлогыг ухаалгаар няцааж байгаагаар домогт гарч буй То ван бол түүхэн хүний хувьд бас ийм сайн муу хоёр талтай юм. 

	XIX зууны эхний үед Сэцэн хан аймгийн нэгэн хошууны (одоогийн Дорнод аймгийн Халх гол сум) ноён байсан Тогтох төр буюу То ван (1797—1887) бол хошуу нутагтаа газар тариалан бий болгон, уран барилга бариулж, мал аж ахуйн үр ашгийг дээшлүүлэх талаар оролдлого хийж, эдийн засгийн талаар зарим шинэчлэлт хийн нутагтаа бичиг үсгийн сургууль байгуулж, улс үндэстнээ манжаас аажмаар тусгаарлахыг сонирхож байжээ. Мөн тухайн үедээ нэлээд боловсролтой хүн байсан бөгөөд «Хэбэй вангийн аж төрөхийн сургаал» хэмээх эдийн засгийн ухааны ном «Оюун билгийн соёрхол» хэмээх үсэглэлийг зохиожээ. Гэхдээ энэ бүхэн бол ард нийтээ бодсоны илрэл огт биш, харин өөрийн ашиг тус, феодал ангийн эрх ашгийг бэхжүүлэхэд чиглэгдсэн зүйлс гэдэг нь тодорхой. То ван хятадын пүүст тавьсан өөрийн өрийг харьяа хошууны ардуудаар төлүүлэх, ардын хүч хөдөлмөрийг мөлжих элдвийн арга сүвэгчлэх, алба гувчуурыг, дур зоргоороо нэмэгдүүлэх зэрэг харгис шунахай ажил явууллагаараа халх даяар «хэцүү То ван» гэж алдаршжээ. Тэдний хошууны ардууд То вангийн харгис мөлжимтгий байдлыг эсэргүүцэн бослого тэмцэл гаргаж байжээ. 

	Домогт То вангийн энэ харгис талыг бус харин манжийн түрэмгийлэгчдийн эсрэг хандсан үйлсийг тусгасан байна. Тэгээд ч домгийн То ван бол түүхэн хүн тэр чигээрээ биш харин ард олны үзэл бодол шингэсэн уран сайхны дүр юм. Энэ мэтээр домогт гарч буй зүйлсэд түүхэн зүйн үүднээс ангич намч байр сууринаас хандах нь чухлыг өгүүлэх юун. 

	 

	X. Сампилдэндэв

	 


УГСААТНЫ ХОЛБОГДОЛТОЙ ДОМОГ

	 

	1. ЭРГЭНЭ ХУНГИЙН ДОМОГ

	«Барагцаалбал, хоёр мянган жилийн тэртээ эрт цагт монгол хэмээн нэрийдэж агсан тэр аймаг бусад түрэг аймагтай зөрчил тэмцээн болж, тэр нь дайн тулалдаанаар төгсжээ. Бусад аймаг нь монголчуудыг ялан дарж, хядахад нь хошоод эр эмээс илүүгүй хүн амьд үлдсэн хэмээн хүндэт итгэмжтэй хүмүүсийн ярьдаг өгүүлэл буй. Тэр хоёр өрх айл дайснаас айн, тийшээ нэвтрэн очиход бэрх бартаатай ганц нарийн зөргөөс өөр хаанаасаа ч орох замгүй уул хад, их ой хүрээлсэн хэцүү газарт очжээ. Тэр уул хадны дундуур элбэг өвстэй эрүүл тал газар байжээ. Тэр газрын нэр нь Эргүнэ˗Кун, Кун нь хэвгий уулс, эргүнэ нь эгц гэсэн утгатай, өөрөөр хэлбэл эгц нуруу болой. Тэр хоёр хүний нэр нь Нукуз, Киян байжээ. Тэр хоёр, тэдний удам олон он жилд тэр газраа сууж, өнөржин үржжээ... Угсаатны гарвал нь Эргүнэ˗Кунд очсон тэр хоёр хүнээс эхэн авсан нь мэдээж билээ... төрж олширсоор тэдний овог олон болжээ... Чингээд тэнгэр тэтгэсэн учир дөрвөн зуугаад жил болоход тэд нар олон салбар болоод, тоогоороо бусад (угсаатнаасаа) давамгайлжээ... Тэр угсаатан (монголчууд) нь тэр уулс, ойн дунд үржин өнөржөөд, газрын зай нь давчдан хүрэлцэхгүй болохоор тэр сүрхий хавцал, уулсын давчуу сүвнээс ямар сайн арга, хялбар замаар гарахыг бие биеэсээ зөвшин асуулджээ. Чингээд тэд төмөр байнга хайлуулдаг байсан төмрийн хүдрийн орд нэгэн газрыг олцгоожээ. Тэд бүгдээр цуглаж, ойд их түлээ зэхэж, бүхэл бүтэн тулмаар нүүрс бэлтгэж далан морь, шар нядалж, ширийг нь бүхэл өвчин, төмөрчний хөөрөг хийгээд, түлээ нүүрсийг тэр хэвгий уулын хормойд зэрэглэж, далан хөөргөөр уулын бэлийг хайлан урстал нэгэн зэрэг хөөрөгдөж байхаар зэхжээ. Тэгээд хэмжээлшгүй их төмөр авч, уулын сүвийг онгойлгожээ. Тэд нар хавцлаас цөм цуг нүүдэллэж уудам тал газар гарцгаажээ. Киянаас удамт гол салбар аймаг хөөрөгдсөн гэлцдэг юм. Мөн Нукув нэрээр алдаршсан аймаг, тэдний салбаруудад хамаарагдах урянкад хөөрөгдөлцжээ. Бусад хэдэн аймаг хөөрөгдөлцсөн болох хэмээн мэрийдэг боловч, дээр өгүүлсэн аймгууд зөвшөөрдөггүй, харин өчнөөн салбараас бүрэлдсэн Кунгиард аймаг, мөн тэрчлэн Эргүнэ˗кунд Нукуз, Киян хоёроос удамласан аймаг нь зөвшин хэлэлцэлгүйгээр бусдаасаа түрүүлэн, нөгөө бусад аймгийнхаа голомтыг гишгэлэн (хавцлаас) гарсан гэж батлан хэлдэг байсан амой». 

	МААЗДБ., 1978. 213—214 дэх тал. 

	 


2. ХОРЬ ТҮМЭД ХОРИДАЙ МЭРГЭНИЙ ДОМОГ

	Эрт урьд цагт, Бавуу хавилдуу Хорь түмэд, Хоридай мэргэн хоёр байсан ажээ. Ойхоны арал болоод, Баргажин голын адаг Байгаль нуурын (өвөр) хөвөөнд, Монгол үндэстэн Буриад гэдэг тэнд байсан. Уг нь Балжин хатан... Ойхоны аралд гарч амаржсан байна. Хорь түмэд гэдэг хүн гэр айл болоогүй, эхнэр хүүхэдгүй, тийм залуу байжээ. Хоридай мэргэн ч өөрцгүй тийм байжээ. Хорь түмэдийг Байгалийн эргээр явж байхад нь 9 хун шувуу зүүн хойд зүгээс нисэн ирээд Байгалийн эрэг дээр суухдаа хун хувцсаа тайлахдаа 9 хүүхэн болоод Байгаль нуурын усанд ордог байна. Тэгэхэд нь нэг хунгийн хувцсыг нь хулуулж50 аваад Хорь түмэд биеэ харуулалгүй хэвтэв. Усанд орж хэргээ бүтээгээд найман хун нь хувцсаа өмсөөд зүүн хойшоо нисээд явжээ. Ганц нь үлдэхдээ Хорь түмэдийн эхнэр болдог байна. 

	Тэр хоёр айл гэр болоод их жаргаж байжээ. Арван нэгэн хөвүүнтэй болохдоо эхнэр хэлжээ: 

	— Би нутгаа буцъя. Чи олон үртэй болж, чамд ядрах ядрал ердөө байхгүй болов биш үү? Тэгэхэд Хорь түмэд гэгч ердөө хувцсыг нь өгдөггүй байна.

	Нэг өдөр эхнэр, хоймрынхоо орон дээр оёдол хийгээд сууж, Хорь түмэд хоёр бариулаа бариад хоол ундаа хийж байв. Тэгээд л «Хун хувцсыг минь гаргаж өгөөч дээ. Би өмсөж үзье л дээ. Би үүдээр гарна шүү дээ. Бариад авна биз дээ. Чи намайг дийлж ядахгүй шүү дээ. Өмсөөд үзье л дээ. Өгөөч дээ хувцсыг минь» гэж. «Үгүй нээрээ өмсөөд үзэхэд яадаг юм бэ» гэж бодоод Хорь түмэд хун хувцсыг нь гаргаад өгдөг байна. Авдар дотроосоо хун хувцсаа өмсөхдөө эхнэр нь хун шувуу болоод хойд орон дээрээ суугаад л далавчаа засаж байв. Гэнэт дүрдхийж нисэхдээ тооноороо гардаг байхгүй юу.

	—˗ Хүүе болиоч, болиоч гээд хоёр хөө болсон хар бариулаараа хоёр хөлийн нь шилбийг бариад таталцаад байдаг. Юу юугүй алдлаа! Чи явбал яв! Арван нэгэн хөвүүндээ нэр өгөөд яв гэдэг байна. Арван нэгэн хөвүүндээ нэр өгөхдөө: Хөвдүүд, Галзуут, Хуацай, Халбин, Батнай, Худай, Гушид, Цагаан, Шарайд, Бодонгууд, Харгана гэдэг байна л даа. Энэ 11 эцэг болгоод тэгээд тавьж орхив оо. Тавьж орхиход нь дээгүүр нь нисэн явж их ерөөл тавив: «Үеийн үед, биеийн биед бүү ядрагтун. Сайн сайхан явагтун. Өсөж бойжиж явагтун» гэж ерөөгөөд зүүн хойшоо явчихсан гэдээг. 

	Хаанаас ч ирсэн, хэн гэдэг хүүхэн байсан юм, түүнийг хүн мэддэггүй. Манай дээр үед, буриадын бөө бөөлөхдөө:

	 

	Хун шувуу гарвал минь

	Хус модон цэрэг51 минь

	Хусан хүрээт Худар52 минь

	Усан хүрээт Ойхон53 минь

	 

	гэж дуудаж анхан эхэлдэг гэнэ л дээ. Хун шувуун гарвал минь гэдэг нь тэр эх нь хус модон цэрэгтэй (уяатай) байсан юм биз дээ. Худрын гол гэгч нуур эхтэй, тэр нь хусан хүрээтэй, өндөр уулын оройд байгаа. За Ойхоны арал гэдэг нь Байгалийн дунд ийм байгаа. Тэгэхдээ Хорь Түмэдийнхэн тийн бөгөөд 11 эцэг боловой. 

	МААЗДБ., 1978, 214 дэх тал.

	 


3. ДӨРВӨДИЙН ТУХАЙ

	Манай Дөрвөн Ойрадууд эрт дээр үед Алтайн цаагуур нутаглаж байсан юм гэнэ билээ. Тэр их хол газар байх аа. Маанарын хуурддаг Ээвэн голын урсгал54 байдаг тэр газар л ёстой манай нутаг болов уу гэмээр. Тэгээд тэр газраас яагаад наашаа нүүсэн юм гэвэл тэр цагт их найр болж (зарим хувилбарт дайн болж гэж ярьдаг) тэндээс эмээлээ хөглүүлсэн алаг дааганы тоосноос үргэж наашаа дүрвэж одоод дөрвөд нэрийг авсан гэдэг юм. Ингээд холын аян замд нүүдэллэж явахдаа хомтой тэмээн дээр суусан самган (эхнэр) хүн одоо энэ дөрвөн ойрадыг55 хуурдаж явсан гэнэ лээ. Энэ татлагад ачаа тэмээ, хүн малын шуугиан, чимээ цөм багтсан гэдэг. Харин дөрвөдөөс манай баядууд хуур, татлагаар илүү байдаг учир нь дээр үед хуурын хаан гээч Дөрвөдийг дайраад Хотгойдод хоноод манай Баян нутагт өнжиж гарсан учир, тийм болсон байна. Харин манай Дөрвөн Ойрадад дуугаар Дөрвөд илүү, магтаараар56 Хотгойд илүү байдаг. Үүний учрыг мэдэхгүй юм даа. 

	 

	МААЗДБ., 1978, 215 дахь тал.

	 


4. МЯНГАДЫН ТУХАЙ

	Манайхан дээр үед, Чингүнжаваар толгойлуулж Хотгойдоос Дөрвөд Далай ханыд цэргийн алба хаахаар нүүж очжээ. 

	Тэр цагт манайхан Мянгад нэрийг аваагүй байсан юм байна. Гэтэл Дөрвөд Далай хан манайхныг мянган цэрэг гарга гэхэд эрчүүл нь 1000 хүрэхгүй болохоор бүсгүй хүнд хутга зүүлгэж эрийн дансанд тоолж, мянга хүрснээрээ Мянгад нэрийг олжээ. Энэ үеэс эхлэн манай Мянгадад бүсгүй хүн хутга зүүх болсон гэдэг юм57.

	Харин мянгад айлын хөх үүдтэй, хар хаяавчтай байдгийн учир нь Шадар ван жанжин явахдаа «Та нар хөх үүдтэй хар хаяавчтай байгаарай. Би хэзээ нэгэн цагт эргэж ирэхдээ үүгээр чинь танина» гэж хэлсэн юм гэнэ билээ. 

	Одоо бол бид минийх гэх нутагтай, Мянгад гэх нэртэй болсон юм. 

	 

	МААЗДБ., 1978, 215 дахь тал.

	 


5. МЭРГЭН ДАЛНЫ ДОМОГ

	Эрт цагт нэг хүн эзэн хааны Алтан гүнжийг яаж авна вэ? гэж боджээ. Ингээд авах арга юү билээ гэхлээр Дөрвөдийн хошууны ойт мэргэн Тэвнэ гэж байдаг үүгээр авуулъя гэж шийдээд: «Чи надад эзэн хааны алтан гүнжийг авч өгч чадна уу?» гэсэнд «Чадна» гэжээ. Эзэн хааны Алтан гүнжийг авахаар ойт мэргэн Тэвнэ одов оо. 

	Эзэн хааны гүнжийг энд тэндхийн эрчүүл авах гэдэг боловч ив ижилхэн ногоон торгон дээлтэй наян бүсгүйчүүл байдаг үүн дундаас ялгаж таньж чаддаггүй байжээ. 

	Мэргэн Тэвнэ арга учрыг нь хайж эзний Алтан гүнжийг асарч өсгөсөн самган эхийг нь олж учраад «Алтан гүнжийг таних тэмдгийг хэлж өгөөч» гэсэнд тэр самган хэлэв ээ: «Эзний Алтан гүнжийг хэлж болохгүй. Үүнийг хэлсэн хүмүүн тэр дороо баригдана. Эзний шар бичиг татахад хэн хэлснийг хэлээд өгдөг чадалтай. Би хэлшгүй ээ» гэв. Ингэхлээр мэргэн Тэвнэ хэлжээ «Энэний арга учрыг би ольё оо. Эзний шар бичигт хэн хэлсэн гэх тэмдэггүй төлөг буулгаж болно оо» гээд газар нүх малтаж, самганыг оруулаад дээр нь гал түлж тогоо тавиад ус хийж дотуур нь төмөр гуурс шургуулж, гуурсныхаа амыг хөвөнгөөр ороогоод түүгээрээ самганыг «эзний алтан гүнж ямар тэмдэгтэй юм? хэл» гэжээ. Самган «Эзний Алтан гүнжийг инээлгэж чадаж гэмээ нь шүднээс нь алтан туяа гэрэлтдэг юм билээ» гэж хэлжээ. Үүнийг хэлүүлж аваад эзний ордонд хүрч аргалж чаргалж байгаад бүсгүй нарын байранд орж алиалж наргиулж байгаад инээлгэсэнд нэг бүсгүйнх нь шүднээс үнэхээр алтан туяа сацарсанд түүнд сэмээр тэмдэг хийгээд явж одов. 

	Маргааш нь «Эзний Алтан гүнжийг авна» гэж хаанд бараалхсанд тун ижилхэн хувцас, зүс царайтай наян хүүхэн өмнүүр чинь алхуулна. «Үүнээс таниад авч чадвал ав» гэжээ. 

	Мэргэн Тэвнэ тэмдэг тавьсан хүүхнээ гараас нь хөтөлж «энэ эзний Алтан гүнж мөн» гэв. Эзэн хааныхан ихэд гайхацгааж «Энэ яагаад ийм амархан олов? Хүн хэлж өгөв үү?» гэлцээд эзний шар бичиг татуулсанд: «Шороо бөгстэй, гал махбодтой, усны цээжтэй, төмөр голтой, хөвөн толгойтой хүн хэлсэн байна» гэж буужээ. Хаан мэргэд, сайчуулаа цуглааж, «Энэ юу гэсэн үг вэ?» гэсэнд «Ийм хүн хаанаас байх вэ!» гэлцэн, хаан ч хилэгнэж «Энэ муу чинь юу ч мэдэхээ больж» гээд галд хийгээд шатаачихжээ. 

	Шар бичгийн шатсан үнсийг нь хонь долоож, ингэснээрээ хонины дал их мэргэн болсон юм гэнэ билээ. 

	 

	МААЗДБ., 1978, 215—216 дахь тал

	 


6. ГЭРИЙН ЭЗЭНД АРХИ ЭРГҮҮЛЭН БАРИХ БОЛСНЫ УЧИР

	Дээр үед манай нэг хаан, мэргэч төлөгч хүнээр өөрийнхөө хувь тавиланг үзүүлж гэнэ. Мэргэд мэргэлээд хэлж: «Та зүгээр сайн сайхан явна. Харин 45 насандаа л нэг их цөвтэй байна» гэжээ. 

	Хаан түүнээс хойш олон жил өнгөрсний дараа 45 нас хүрч нөгөө мэргэчдээ хүрч очиж «Над ямар цөв барцад байна? Түүнийг зайлуулах арга байна уу?» гэдэг байна. «Та үхнэ дээ» гэж. 

	Хаан улам сандарч «Үхэхгүй байх арга байна уу?» гэж. 

	«Үхэхгүй байя гэвэл хулгай хийвэл л амьд гарч магадгүй дээ» гэж гэнэ. 

	Хаан тэр оройноо хулгай хийхээр шийдэж хувцсаа сольж өмсөөд хаан эзний мөнгөн сангаас хулгайлахаар мөлхөж явжээ. Тэгтэл бас нэг мөлхөж яваа хүн таарч «Чи хаачиж явна?» гэсэнд «Би хулгай хийхээр явж байна» гэжээ. Ингээд хоёул нийлж хулгай хийхээр хэлэлцжээ. «За маргааш ч хаан санд хулгай орж гэж үймэлдэх байх. Тэгэхэд хаан лав бүх албат иргэдээ дуудаж цуглуулна. Хоёул тэнд уулзаж бие биеэ танья» гээд харанхуйд малгайгаа сольж өмсөөд салжээ. 

	Маргааш нь хаан «бүх албатыг цуглуул» гэж зарлиг бууж, хаан цугларсан бүх албатыг нэг нэгээр оруулж харж гаргаж байтал урьд шөнийн малгай сольж өмссөн хүн нь орж иржээ. Хаан «Энэ өдрийн хэргийг зогсоолоо. Албат нарыг тараа» гэж хэлээд нөгөө хүнтэйгээ битүүхэн уулзаж гарчээ. 

	Бие биеэ «За чи юу гэж хулгай хийгээ вэ?» гэж хулгайч хэлж. «Би ч яах вэ, амь зуухын эрхэнд хулгай хийлээ. Та харин яах гэж хулгай хийв дээ? гэж. «Би ч бас амьд явахын тулд хулгай хийсэн» гэж урьдын явдлыг ярьж: «Тэр төлөгч үнэн хэлсэн үгүйг бүү мэд. Би 45 хүрсэн боловч үхээгүй л байна даа» гэж. Хулгайч хэлжээ: «Үнээн, таны хамгийн шадар түшмэд чинь энэ орой хорлож алах гэж бэлдэж байна. Танд зоог барихаар архийг нэрж арз болгоод, арзыг нэрж хорз болгоод хорзыг нэрж хор болгоод байгаа. Та тэр барьсан архийг нь хараач58 тулга хоёр луу нь өргөөд гурав дахь хундагыг нь өөрт нь бариарай» гэж хэлжээ. 

	Хулгайчийн хэлсэн ёсоор орой нь их түшмэлийнх «цай зоогло» гэж урьжээ. Хаантанд дарс барьж гэнэ. Хаан хулгайчийн захисан ёсоор хараач өөд нь цацсан, зандан хараач нь зад үсэрч байж, тулга өөд нь цацсан, ган тулга нь цагаригаараа тас үсэрч гэнэ. Гурав дахь хундагыг «За идээ эзнээ таньдаггүй юм. Энэ гэрийн эзэн та тул танд барья» гээд өгсөнд их түшмэл эрхгүй эзэн хүний үг зарлиг тул барьсан архийг тогтоож тэр дороо үхжээ. Үүнээс хойш манай баядад архийг гэрийн эзэнд эргүүлж барих ёс гарсан гэдэг юм. 

	 

	МААЗДБ., 1978, 216 дахь тал.

	 


7. ТЭМЭЭН ЖИЛ ЯАГААД БАЙДАГГҮЙ ВЭ!

	Монголчууд жилийн арван хоёр сарыг хулгана, үхэр, бар, туулай, луу, могой, морь, хонь, бич, тахиа, нохой, гахай гэж дараалуулан тоолдог. Энэ 12 амьтан нэг бүрийн онцгой шинж тэмээнд бий. Энэ нь бар мэт өвдгөндөө зогдортой, өргөн тавхайтай, туулайн сэтэрхий уруултай, луун урт хүзүүтэй, могой мэт гялгар нүдтэй, морин данхар толгойтой, хонин номхон зантай, бич мэт бөхтэй, тахиа мэт залаа овоотой, нохой мэт соёотой, гахай мэт богино сүүлтэй, хулгана мэт хулгар богино чихтэй, үхрийн гэдэс шиг том хэвлийтэй болно. Эл арван хоёр амьтны шинж тэмээнд яагаад байдаг вэ? гэвэл:

	— хайрга чулуутай газар хэвтэхэд нь сайн гэж өвдөгт нь барын адил зогдортой, элстэй газар алхлахад саадгүй гэж хавтгай тавхайтай;

	— өвс хужир цуглуулж долооход саадгүй гэж туулайн сэтэрхий уруултай;

	— урт хөлтэй, өндөр биетэй амьтныг ус уухад хялбар байг гэж луун урт хүзүүтэй;

	— холын бараа, алсын харуус харахад нь тус болтугай гэж могойн гялгар нүдтэй;

	—˗ эдлэх хүнд ээлтэй номхон байг гэж хонь адил номхон зантай;

	— өвлийн жин хүйтэнд тэжээл болтугай гэж лууны адил өөхөн хоёр бөхтэй;

	— мунхаг зэрлэг амьтныг айлгаж яваг гэж толгойдоо тахианы залаа адил сүрлэг овоотой;

	— урт хөлд урт сүүл саад болно гээд гахайн богино сүүлтэй;

	— төвхнүүн номхон зантайд нь хулганын буржгар чихтэй;

	— Ботгоо арван нэгэн сар тээдэг учир үхэр шиг том гэдэстэй заяажээ гэдэг. 

	Ийнхүү 12 сар жилийг нэрлэсэн амьтан нэг бүрийн өвөрмөц 12 шинж тэмээнд байдаг учир тэмээн жил байдаггүй гэнэ. 

	 

	Улаанбаатарын мэдээ 1978—3—11. № 40 (3694)

	 


8. ТЭМЭЭ ЯАГААД ЖИЛД ОРСОНГҮЙ ВЭ!

	Хулгана тэмээ хоёр замбуулин хорвоогийн эргэх хувьсах хэмжээг заан тэмдэглэх жилийг өөрсдийн «алдраар» нэрлэх гэж машид их маргалджээ. Хэн нь ч дийлэхгүй болохоор ургахын улаан нарыг аль урьдаж үзсэн нь 12 жилд орохоор тохиролцов. Тэмээ өндөр уулын орой дээр гараад наран гарах зүгийг харан хэвтэж гэнэ. Гэтэл хулгана тэмээний бөхөн дээр гараад суучихжээ. Ингээд ургахын улаан нарыг хулгана эхлэн үзжээ. Жилд орсон бүх амьтад адтай зальтайд нь бишрэн жилийн эхэнд оруулан хулганаас хойш цувран тоологдох болжээ. Харин тэмээ сүрлэг сайхан биетэй авч ов залиар муу учир хасагдсан ажээ. Бас зарим нутагт тэмээ 12 жилд орсон бүх амьтдыг төлөөлж чадах онцлогтой учир ороогүй гэж ярьдаг.

	 


9. ЭРДЭМ СУРСАН НЬ

	Эрт цагт элээ чогчиго хоёр сонин сайхан дуу сурахаар алсын алсад одох болжээ. Нисэн ниссээр зорьсон газраа хүрч гэнэ. Тэгээд ээрэм их талд нэгэн чулуун дээр сууж дуу сурч эхэлжээ. Гэтэл элээний нойр нь хүрээд унтаад өгчээ. Энэ хугацаанд чогчиго уйгагүй оролдсоор олон дуу аялгуу сурч авчээ. Харин элээг гэнэт сэртэл, эхээсээ төөрсөн унаганы янцгаах дуу сонсогдож гэнэ. 

	Элээ зөвхөн тэр дууг л сурчээ. Ийнхүү чогчиго олон янзаар дуугарч байхад элээ зөвхөн унага шиг дуугардаг болсон гэж дархад ардын домог байдаг. 

	 

	«Эрх чөлөө» сонин. 1971—10—11. № 75 (2465)

	 


10. НОХОЙ ХАХЛАА

	Урьд усанд яваад удсан хүүхдийг эцэг эх нь «Наана чинь нар, цаана чинь сар» гэж дууддаг байсан гэнэ. Нэгэн хүн усанд яваад удсан хүүгээ ингэж дуудсанд хүүхдийг суулгатай нь сар аваад явчихсан юм санж. Саран дээр суулга барьсан хүүхэд шиг толбо байдгийн учрыг тайлбарласан ийм нэг домог байдаг. Тэр цагаас хойш хүмүүс усанд яваад удсан хүүхдээ «Нохой хахлаа» хэмээн дууддаг болсон гэнэ. 

	Нохой барагтай бол хахдаггүй, хахаад үхнэ гэж ер үгүй ажээ. Тиймд айлын нохой хахахад тэр айл хагартлаа баяждаг гэнэ. Иймд хүн бэлэг дэмбэрлийг нь бодож «Нохой хахлаа» гэж дуудахад усанд яваад удсан хүүхэд баяр хөөр болсоор гүйж ирдэг ёстой гэнэ. 

	 

	«Эрх чөлөө» сонин. 1971—10—11. № 75. (2465)

	 


11. ЭХНЭР ҮСНИЙ ДОМОГ

	«Олон жилийн өмнө юм гэнэ. Гадаадын түрэмгий улс (Манж˗хятад) Монгол орныг боолчлохын тулд Монголын голомтыг устгахаар дөрвөн махчин хэрээ явуулсан гэнэ. Тэр хэрээнүүд Монголын голомтыг тоншихоор тулганд нь хоргодон суужээ. Монгол хүмүүс үүнийг мэдээд өнөөх махчин хэрээг хөөхөөр болжээ. Нэг мэргэн хүн хэлсэн нь: Энэ махчин хэрээ байнга гал сахиж байгаад бидний эрчүүлийн эзгүйд голомтыг маань үгүй хийх болзошгүй. Иймд шувууны хааны дүрийг бүтээвэл энэ хэрээнүүд айгаад муу юм хийж чадахгүй. Тэгэхлээр галын дэргэд үргэлж байдаг хүн нь эзэгтэй буюу авгай хүн тул түүний үсийг шувууны хаан хангардийн далавч шиг дэргэр болгоё гэжээ. Тэр цагт авгай хүн үсээ тэгш шувууны далавч шиг дэргэр болгодоггүй, одоогийнх шиг зүгээр сүлжин унжуулдаг байжээ. Ингээд айл бүрийн авгайчуул үсээ хангардийн далавч шиг болгожээ. Нөгөө махчин хэрээнүүд ямар ч аюул учруулж чадаагүй, харин монгол авгайчууд үсээ тийм далавч шиг сонин маягаар янзалдаг болж, энэ маягийн үсний хэлбэр олширч эртхэндээ өөрийнхөө үсийг тийм болгодог байснаа тусгай хиймэл том үс хийж өөрийн үсэн дээрээ өмсдөг болжээ. 

	 

	«Монгол улс» сэтгүүлд хэвлэгдсэн X. Нямбуу «Монгол эмэгтэйн хуучны гоёл чимэг» өгүүллээс авав.

	 


12. ЗУРХАЙН САМБАР

	Эртнээс нааш монголчууд тоог «зурхайн самбар» гэдэг модон хавтан дээр боддог байж. 

	«Урьд нэгэн цагт, тооны ухаанд дур авьяас ихтэй нэгэн монгол залуу, наадам хийж байх үеэр нуурын хөвөөн дээр байсан нэг амьтныг хараад нум сумаар харваж алжээ. Тэр нь яст мэлхий байж гэнэ. Зэвт суманд нэвт харвуулсан мэлхий дээшээ харан унажээ. Тэгэхдээ, дөрвөн хөлдөө шороо атгаж, амнаас нь амьсгал гарч, гэдсэнд нь хий дүүрч, шээс алдаж, хоёр суганд нь сумны зэв, модон иш цухуйн харагдаж байж гэнэ (1 дүгээр зураг). 

	 

	 

	[image: Image]

	 

	1 дүгээ р зураг. Нум сумаар харвуулсан мэлхийн амьд байсан ба үхсэний дараах байдал (а, б). 1—нь амьсгал буюу гал, 2, 3, 5, 6—нь шороо базсан дөрвөн хөл;4 нь гэдэс буюу хий, 7—нь мэлхийний шээс буюу ус, 8—нь сумны зэв буюу төмөр; 9—нь сумны иш буюу мод.

	 

	Эрдэмтэн мэргэд мэлхийний зоо нурууны арьсны дээрх хэсгүүд болон алагдсан мэлхийн хэвтэж байгаа дүрсийг ажиглан шинжиж дараах дүгнэлт хийжээ. 

	а) Мэлхийний зоон дээрх арьсанд байгаа хээг шинжээд тэнд «12 зүйлийн амьтны биеийн дүрс байна» гэжээ;

	б) Алагдаад хэвтэж байгаа мэлхийний байдлыг шинжиж үзээд «түүнд гал, шороо, мод, төмөр, ус гэдэг 5 үндсэн махбодын шинж бүрэлдсэн бөгөөд энэ 5 махбодын нэгдэл нь хий (амь) юм» гэжээ. 

	[image: Image]

	2 дугаар зураг

	 

	 

	Энэ үндсэн дээр «12 жил» ба «5 махбод» дээр үндэслэсэн «12 х х5=60» жаран жилийн цаг тооны бичиг зохиох болсон бөгөөд энэ нь зурхайн тооны үндэс гэж үздэг. Үүнтэй холбогдуулан зурхайн самбарыг мэлхийн арьс шиг дөрвөлжин дүрстэй таван махбодын шинжийг илтгэсэн маягаар эх бие нь мод, орой дээр нь гал зурсан, хөвөөгөөр цэнхэр усан өнгөтэй, дээр нь элс (шороо) цацаж, төмөр үзгээр бичдэг санааг хадгалан хийж зурхайн тоог бодох хэрэгсэл болгон ашигласаар ирсэн гэдэг.

	 


13. АР ГӨРӨӨЧНИЙ ДОМГООС

	Эрт урьд цагт Хар хориноос долоон гөрөөчин Түшээт хан аймгийн нутагт ирсэн гэнэ. 

	Гайхалтай мэргэн харваач, эр чадал ч гэж жигтэйхэн улс байсан ажээ. Тэр долоо Шовгор дарга, Хурдан дайвгар, Эрхий мэргэн, Хэнз мэргэн, Хээгц мэргэн, Чавдан, Цовдон хэмээсэн нэртэй байсан гэнэ. Шовгор дарга алив ажлыг нь удирдан, анд нөхөд нь авд явж арын модыг ай гэж үргээн араатан жигүүртнийг намнаж байжээ. 

	Тэд Элэнхний битүү хэмээх хадан хаалгатай, дотроо нар, сар гэрэлтэн, навч цэцэг дэлгэрч, гол горхи хоржигносон хөндий ууланд амьдарч байсан аж. 

	Хурдан дайвгар нэг уулын оройгоос нөгөө уулын оройд харвасан сум мэт дүүлэн явдаг байсан учир тийнхүү нэр авсан аж. Тэд Алтан үе зайсангийн бар цоохор моринд сайл тавьж умбасаар нь харван алж, шөнө төхөөрч аваачихаар сэм хэлэлцжээ. Гэтэл Алтан үе зайсангийнхан хурдан Дайвгарыг харвахад нь гайхалтай хурдан ухасхийн дээш цовхорсноос гутлын нь улыг сэт харван хоцорсон гэнэ. Тэд дөрвөн туурайнаас нь гал бадарч, хоёр чихнээс нь утаа манарсан гайхамшигтай жигүүрт хурдан хүлэгтэй байжээ. 

	Тэдэнтэй хамт Хонгор хүүхэн, Шар хүүхэн гэж хоёр бүсгүй амьдарч олж долсон юмыг нь эмхэтгэн цуглуулж гал голомтыг нь бадраалцаж явсан гэнэ. 

	Энэхүү долоон гөрөөчин хань бүлтэй болж, үржин төлжиж, Халбагат, Хар сүрэг, Шаргачууд, Хүнгүйд, Олгонууд, Салгайд, Харьяат хэмээсэн долоон омог болж, гөрөөчний удам угсаа үүссэн гэнэ. 

	 

	«Эрх чөлөө» сонин, 1971—4—5. № 27 (2417)


ТҮҮХЭН ДОМОГ

	 

	14. АВТАЙ САЙН ХААН

	Автай сайн хаан Баруун хайрхны шилээр албат иргэдээсээ дагуулж ан гөрөө хөөж яваад өрөөсөн хөл нь хавджээ. Ингэж байтал тэртээ хол гал гялтганаж харагдахад, «Энэ эзгүй цөл, усгүй шилд юун гал байх билээ?» гэж давхилдан очсонд гэзэг үс нь сэгсийсэн муухай царайны хоёр хүн байна гэнэ. 

	Та нар хаанахын хэн гэгч хаачиж яв аа вэ? гэж загнаад явуулчихжээ. 

	Тэгээд тэр хоёрын байсан газар түр суутал Автай хааны, хөлийн хавдар намдаж, 

	— Аа энэ учиртай улс явсан байна. Тэр хоёр хүнийг олж ир гэж зарлиг буулгаад, ойр хавьд эрээд ер олсонгүй. Харин нэг хүн жингэр жингэр хийсэн дуутай жижиг төмөр эд олж ирж. «Энэ юу гэгч, хаана байдаг зүйл вэ, саяын хоёр хүн юун улс вэ» гэж мэргэч төлөгч нараа цуглуулж асуусанд мэдэх хүн огт гарсангүй. Харин энд тэнд явж эргэл мөргөл хийж их тэнэсэн нэг өвгөн «Саяын хоёр хүн бол азар59 гэдэг, энэ дуутай төмөр бол Баруун зуу гэдэг газар байдаг «хонх» гэдэг юм аа» гэж хариулсан байна. Автай хаан энэ үгийг сонсмогц:

	— А би тэр газрыг чинь очиж үзнэ гээд хурдан цагаан морио унаж, хуяг дуулгаа агсаж, Баруун зууд явахаар болов оо. Тэр шөнө Далай лам зэр зэвсэг агссан зэлүүд талын баатар ирж явна гэж зүүдэллээ. Маргааш өглөө нь лам нараа цуглуулж

	— За би урьд шөнө зэр зэвсэг агссан зэлүүд талын баатар, сүмд орж ирж байна гэж зүүдэллээ. Бодвол Халхын галзуу баатар ирж явах шиг байна. Тэр их дүрэмгүй хүн, дураар нь байлгалгүй тун горьгүй. Та нар хэрэггүй, би их сүрдэж байна. 

	— За та нар Шуурхай хар толгой өнгөрөөд ирвэл таван шар нохойгоо тавиад нэг үзээрэй. Тэд ямар янзтай байх нь вэ? гэж. 

	Тун удалгүй хурдан цагаан морийг унасан хуяг дуулга агссан баатар шинжийн хүн ирлээ гэж хэл ирж, таван шар нохойгоо тавиадахсан, өмнө хойно нь гарч эрхэлж тоглоод яах ч үгүй байж. 

	За тэгээд Автай хаан далай ламд хар хадаг барьж мөргөж гэнэ. 

	— Чи яагаад над хар хадаг барьж мөргөж байгаа билээ гэсэнд

	— Би төрийн хар хүн. Ном шашин гэгчийг чинь мэдэхгүй гэжээ. 

	— За тэгвэл шашин, бурхан шүтээн гэгчийг үз гэж далай лам хэлжээ. Үзэж ирээд ном шашин үзлээ гэж цагаан хадаг барьж мөргөж байна гэнэ. 

	Автай хаан дараа өдөр нь:

	— За би энэ сүм дуган, бурхан шүтээнийг Халхад байгуулна. Над шүтэх бурхан, тахих лам өг гэж хэлжээ. 

	— Зэр зэвсэг барьсан зэлүүд талын баатар таны авна гэснийг чинь өгнө, өөрөө үзээд ав гэж байна гэнэ. 

	Тэгээд дуганы дотор сууж байгаа лам нарын нь элэг рүү сэлмээ чиглүүлээд явж, цөм л цочиж гэдрэгээ болж байж. Харин хамгийн арын доод мөрөнд сууж байсан өрөөсөн нүдээ дарж боосон доожоогүй муу банди ажрахгүй сууж байна гэнэ. Тэгэхээр нь Автай хаан:

	— За, таньдгаараа муу сохрыгоо аваад явъя гэж. 

	Тэр банди хэлжээ. «Би очиход очно оо. Энэ дүрээрээ очиж болохгүй. Хойноос чинь төрөл арилжиж очно» гэж хэлжээ. 

	Бурхны нь мөн л элэг рүү нь сэлмээрээ чичлээд явж. Тэгсэн Гомбо гүр бурхан, жаахан хөдөлж гэнэ. «Энэ нэг жаал амьтай шиг юм уу даа» гээд аваад сугавчилчхаж гэнэ. Ингээд Автай хаан нутагтаа буцаж яваад, Бөгсийн даваа гэдэгт бууж тамхи нэрж суусан ганзагалаатай бурхан нь хэлтийгээд байхаар нь аваад газар тавьчхаад тамхиа татаж дуусаад мордох гэсэн цээж нь өндөгнөөд бөгс нь газар наалдчихсан байна гэнэ. «Дургүй бөгс нь үлдэг, дуртай цээж нь яваг» гээд цээжийг нь тас цавчиж авч ганзагалаад явжээ. Ингээд тэр даваа Бөгсийн даваа нэртэй болсон гэдэг. 

	За тэгээд сүм дуганаа барьчхаад, Далай лам тэр сарын тэдний өдөр ирж аравнайлж60 өгнө гэсэн тэр өдөр нь ч яг болж, алга болохоор уур нь хүрч хурдан цагаан морио эмээллэж, хуяг дуулгаа агсаад мордох гэж байтал бороо орох янзтай малгайн чинээ хар үүл гарснаа юу юугүй ойртож ирээд намрын цатгалан адууны хомоолын дайтай халтар арвайгаар бороо орж, 

	— Аа энэ чинь ингэж аравнайлах байсан юм аа гээд явахаа саатсан гэдэг. 

	Тэр арвайнаас манай нутагт Насан хувьтай тайжийнд нэг байдаг байсан. 

	Тэрнээс хойш Автай хаан Баруун Хайрхан гэдэг газар ав хөөж явтал. Тээр баруун дор нь утаа гарч гэнэ. «Энэ юун утаа вэ? үзээд ир» гэж нэг хүн давхиулжээ. 

	Явсан хүн ч тун удалгүй хүрч ирээд:

	— Нэг муухай царайтай хув орог61 зүстэй хүн гурван чулуу тулаад хар цай чанаж сууна гэж хэлж ирж. Автай хаан:

	— Аа тэр хүнтэй уулзана гэж тэр лүү давхилдацгааж. 

	Тэгсэн Автай хаан мориноос буумагц мөргөж адис авч байна гэнэ. Хар цайнаас нь ууж, хар модон аяганаас нь будаа идэж байх юм гэнэ. «Энэ хаан чинь энэ муухай амьтнаас сэжиглэхгүй, эгээ солиороогүй бололтой билээ» гэж албат нар нь гайхаж байж. 

	Тэр хув орог хүн хэлж байна гэнэ. «Ханджамц хатныг миний энэ голомт дээр хөнгөрүүлнэ шүү» гэж, Автай ч «За, за» л гэж байх юм гэнэ. 

	Тэгээд тун удал ч үгүй Түшээт ханы Ханджамц хатан хөл хүнд болж тэр газар хөнгөрүүлэхээр авч очсон сон. Нөгөө газар нь нэг өнжгөө62 зулзагалаад 8, зүйл өнгийн зулзагатай өөрийнхөө хамт есөн зүйлийн амьтан байж байна гэнэ. Тэрний нь зайлуулаад хөнгөрсөн хүү гарсан гэнэ. Халхын дөрвөн хаанаас бэлэг ирүүлсэн ба Цэцэн ханаас гэгээн цолоо өргөж ган бүстэй өлгий явуулсан гэлцдэг юм. Тэр есөн зүйл гэдэг нь хуучин Илдэн вангийн хошууны нутаг. Сүүлдээ хувираад «Усан зүйл» болсон юм. Өндөр богдыг ингэж мэндэлсэн гэлцдэг. Тэр есөн зүйлийн хавьд үнс шиг жижиг саарал толгой байсан гэдэг. Түүнийг Өндөр богдын живхний үнс гэж ярьдаг байсан. 

	Тэр газардаа одоогийн Өвөрхангай аймгийн Зүйл сумын нутагт л байх даа

	 

	МААЗДБ 201—202 дахь тал. 

	 

	Тайлбар: Автайн сайн (1534—1586) хаан болбоос одоогийн Сэлэнгийн хавиар нутаглаж байсан Онохуй эзэн ноёны хүү бөгөөд 1576—1579 оны хооронд дайн тулаан хийж яваад 1585 онд Далай ламд мандал өргөж, түүнд амласан ёсоор 1586 онд Эрдэнэ зуугийн хийдийг бариулсан байна. Энэ нь Монголд шарын шашин дэлгэрүүлэхэд үүрэг гүйцэтгэсэн учраас Монголын анхны Богд Өндөр гэгээн Занабазар (1635— 1723) ч Автай хааны домогтой холбогдож байна. Уран зохиолын зарим судлагч нарын ажиглалтаар Халхын «Шилэн галзуу баатар хүү» гэсэн тууль ч Автай сайн хааны явдлаас сэдэвлэгдэж гарсан байж магадгүй байна.

	 


15. САЙХАН ГОНГОРЫН ДОМОГ

	Автай сайн хан шарын шашны бурхныг баруун зуугаас залж ирэн Эрдэнэ зуу хийд байгуулж байх үед энэ хавьд түүнийг дургүйцдэг сайхан Гонгор гэдэг хүн амьдарч байв. 

	Автай сайн хан Эрдэнэ зуу хийдэд тавьж тахих шүтээнийг баруун зуугаас залж ирээд нэг жижиг толгой дээр буун ёслол үйлдсэн гэнэ. Эрдэнэ зугаас баруун хойно 1 км зайтай орших бөгөөд одоо Наваанжалба гэдэг нэртэй толгой дээр авч яваа бурхнаа газар тавьжээ. Тэднийг олон хүн угтсаны дотор сайхан Гонгор ч явж байжээ. Гэтэл Гонгор угтагсдын дотроос гэнэт гарч ирээд:

	— Энэ муу хиймэл эдийг газрын холоос хөл үймээн болж авчирсны ашиг юу байна. Энэнд чинь ид шид огт байхгүй. Цаасаар хийсэн дүрс гээд бурхныг нь няц гишгэчихжээ. Ингээд тэр бурхны толгой нь бүтэн бусад нь эвдэрчээ. Энэ бурхныг Гомбо˗гүр гэдэг аж. Эрдэнэ зуу хийдэд амилсан шүтээн гэгдэж байсан Гомбо˗гүр үнэхээр толгой нь модонд өлгөөтэй түүн дээрээ хувцас өмсгөн их биеийг орлуулсан байсан юм гэдэг. Автай сайн хан тэр дор нь сайхан Гонгортой тулалдах гэтэл дагаж яваа лам нар нь бурхны хуурамч чанар илрэхээс болгоомжлон хорьжээ. 

	Хэд хоногийн дараа нэг өдөр Эрдэнэ зуу хийдэд сайхан Гонгор галзуу баавгай хөтөлж ирээд баавгайтайгаа хоёул сүм дуганы доторх олон бурхдыг эвдсэн бөгөөд сүмийн дэргэдэх хоёр чулуун нохойны нэгний нь хөлийг хугалж бусад олон юмыг сүйтгэжээ. Үүнийг олон хүн харж байсан боловч галзуу баавгайгаас айгаад халдаж чадсангүй. Сайхан Гонгорын хамт шашныг эсэргүүцэгчид байсан боловч зарим нь урважээ. Сайхан Гонгорын дагуул Жов гэдэг хүн байжээ. Тэр шашны талд урван ороод сайхан Гонгор бол ар халхын оронд шашин дэлгэрүүлэхтэй, үеийн үед үндэс угсаа тасартлаа тэмцэнэ гэж тангарагласан хүн гэж ярьжээ. Гонгорыг хүчээр барих арга байхгүй. Харин аргаар барьж магадгүй. Сайхан Гонгор Ар модны амны их ногоон дотор голдуу байдаг юм. (Энэ нь Эрдэнэ зуугаас 10˗аад км зайтай) Гонгорын байгаа эсэхийг мэдэхэд өглөө нар гарах үеэр юм уу эсвэл орой нар шингэх үеэр уулын орой дээр байвал ногоон дотроос туяа тусч байваас Гонгор байгаа гэсэн үг гэжээ. Энэ туяа нь Гонгорт нэгэн баатар эрээс бэлэглэсэн шижир алтан дээл байдаг бөгөөд түүнийгээ өмсөхөөр тийм их туяа гардаг байна. Сайхан Гонгорыг нэг удаа Өлийн хадан хошуун дээр хоноод өглөө босож байхад нь лам хар олон хүн бүслэн тойрсон байв. Тэд сайхан Гонгорыг одоо хаашаа ч гарч чадахгүй гэж бодоцгоон яахыг нь харж байв. Энэ үед Гонгороос урвасан Жов бүслэгсдийн ард чичирч байсан гэнэ. Сайхан Гонгор аажуухан босож хажуудаа идээшлэн буй морио барьж эмээллээд богцтой юмаа морин дээрээ тохоод өврөөсөө нарийхан сур гаргаж ороогоод олонд хандаж «Та нар намайг барьж чадахгүй. Жов та нартай ирсэн нь сайн байча. Өнөөдөр уулзсан дээрээ Жовд боовыг нь өгье» гэж хэлээд газраас нэг ширхэг чулуу авч мориндоо мордоод Жовын нуугдаж байсан зүгээр дайран гарчээ. Тэгэхдээ Жовын эрүүг чулуугаар хуга цохисон учир Жов шүлсээ гоожуулсаар хэд хоногийн дараа үхэж гэнэ. 

	Сайхан Гонгор хадан хошууны хойд эгц рүү бууж Орхон голыг гаталж Уртын ам руу давхиж оджээ. (Уртын ам нь Хадан хошуунаас дээш голын хойд талд бий)

	Бүслэгсэд Хадан хошуу руу бууж чадаагүй бөгөөд цааш Орхоныг гаталж чадахгүй тул дэмий л харсаар хоцорчээ. Дараа нэг өдөр нь сайхан Гонгорыг Ар модны амны их ногоон дотор сууж байхад нь өглөөний нар нэлээд дээр хөөрсөн хойно урьдын танил нэг нөхөр нь хүүхэд дагуулж ирээд: Лам багш чамайг надтай цуг ир гэж байна. Эрдэнэ зууд чиний нэртэй сүм байгуулж тэргүүнээр нь чамайг томилж, олон шавьтай лам болгоно гэж байна гэхэд Гонгор хамт яваа хүүхдээс нь:

	— Чи намайг барих гэж яваа юу гэж асуужээ. 

	— Тийм ээ, би таныг барих гэж яваа. 

	— Чи хэдэн настай вэ?

	— Долоон настай

	— Нэр хэн билээ?

	— Нэр Болд гэж ярилцаад сайхан Гонгор хутгаа хуйнаас нь сугалж үзүүрээр нь мах хатгаад үүнийгээ амаараа ав гэхэд хүү ёсоор нь гүйцэтгэж амаараа махыг авчээ. 

	Сайхан Гонгор 

	— Аа, цаг нь болжээ гээд долоон настай хүүд баригджээ. Ингээд сайхан Гонгорыг цаазалжээ. Үүнээс хойш Эрдэнэ зуу хийдэд Гонгорын аймаг Сүмчин дуган гэж байсан бөгөөд одоо ч түүний суурь бий гэнэ. Гонгорын аймагт голдуу ядуусын хүүхэд суух тул ядуу аймаг байв. Гонгорын аймгийн хурал жилд нэг удаа болдог бөгөөд Гонгорын дунд чөмгийн ясаар хийсэн Гандантай байжээ. Бас сайхан Гонгорын баавгай гэж хар баавгайн чихмэл дүрсийг тогтмол хурлын үед гадаа үүдэндээ өндөр ширээнд тавьж залдаг байв. 

	 

	Улсын тоо бүртгэлийн газрын ажилтан (Архангай Хашаат сум) 52 настай Бадамгараваас Р. Дамчаабадгар тэмдэглэжээ.

	 


16. ДАРХАД НУТГИЙН ДОМГООС

	Чингүн хэмээх баатрын хүү Хун тайж гэгч хошуу нутагтаа байж болохгүй толгой авхуулах хэрэгт холбогдсон учир эцэг Чингүн баатар нь хүүгээ дуртай газраа очиж амьдар хэмээн өмч хөрөнгийг нь ялган өгчээ. Хун тайж Өлийн халзан даваагаар давж явсаар Өндөр цацат (Рэнчинлхүмбэ сумын 1˗р бригадын нутаг) гэдэг ууланд очиж амьдарч байжээ. Гэтэл эцэг нь 33 жороо шарга морьтой байсан мөртөө хүүдээ өмчид нэгийг ч өгөөгүйг гэнэт санаж хулгайлан авахаар явжээ. Хун тайж эцгийнхээ 33 жороо шарга морийг хулгайлан хөөж явтал эцэг Чингүн баатар гүйцжээ. Хун тайж эцгийгээ харвахаар нум сум агсан онилсонд Чингүн баатар «Үр чинь тасар» гэж хараагаад буцсан ажээ. Хун тайж Өндөр цацат ууланд ирээд тэнд суурьшилтай нутаглахаар шийдэж газар нутаг уул усандаа нэр өгөхөөр шийджээ. 

	Юуны өмнө тал газар ганцаар дүнсийх өнчин ууланд очжээ. Тэр ууланд 13 овоо босгож хүрэн халзан мориор тахиад, Онгон хэмээн нэрлэжээ. Ингээд Хун тайж албат нарынхаа хамт Онгон уулын орой дээр зүүдээ манан унтсан гэнэ. Өглөө босоод бүгдээрээ зүүдээ ярилцахад зүүн урд унтсан хүн, «зүүн урд зүгээс олон бараан хонь туусан таягтай чавганц хонио услан явна» хэмээн зүүдлээд тэр зүгт байдаг өндөр уулыг Хонин өндөр уул, нарийн голыг Хонины гол гэж нэрлэжээ. 

	Зүүн хойд талд унтсан хүн, «Жороо шарга морьтой хүн олон жороо шарга морь услан явна» гэж зүүдлээд тэр зүгт байдаг голыг Шаргын гол хэмээн нэрлэсэн ажээ. 

	Чанх зүүн талд унтсан хүн, «Зүүн зүгээс жороо хул морьтой хүн айсуй» гэж зүүдэлсэнд тэр зүгт харагдах өндөр уулыг Жороо хул гэж нэрлэсэн бөгөөд хожим өөрчлөгдөн дуудагдсаар Жар гэдэг болжээ. Хун тайж эргэн тойрныг ажин зогсож байснаа арсайж харагдсаныг Арсай, өрвийж байгааг Өрвөгөр, төхөм хужир ихтэйг нь Төх гэж нэрлэе гэсэн ажээ. 

	Хун тайж шадар хүмүүсийнхээ хамт ан хийж яваад нэгэн сайхан голтой тааралджээ. 

	Тэгээд энэ голд ямар нэр өгөх вэ? гэж зөвлөлдсөн аж. Гэтэл нэгэн баатар нь өглөөний болжмор ши ши гээд байна. Ши ши гэж нэрлэвэл яасан юм гэхэд Хун тайж бодолхийлэн зогссоноо болжморын ши ши жиргэлт дээр «ГЭЭД» гэсэн үгийг нэмбэл энэ гол бүтэн нэртэй болох юм биш үү гэжээ. 

	Тэгээд тэд «Шишгэд» гэж нэрлэсэн ажээ. 

	Эдгээр уулс цөм Рэнчинлхүмбэ суманд байдаг. Хун тайжийн нутагласан энэ газар ганц охинтой, эрүү өвдөг нь нийлсэн чавганц амьдарч байсан гэнэ. Тэр чавганцын охинтой Хун тайж ураг холбож олон жил болсон боловч хүүхэд ер гарахгүй болохоор Далай ламаас үр гуйхаар төвөд оронд очсон юм санж. Далай лам, чиний эцэг чамайг «Үр чинь тасар» гэж хараасан болохоор чамд яаж үр олдох вэ гэсэнд Хун тайж уурсан сэлмээ сугалж цавчих гэтэл Далай лам айж, чамд тэгвэл үр өгье гэжээ. 

	Үр өгсний чинь яаж мэдэх вэ? гэж Хун тайжийг асуухад, Далай лам бодож бодож байснаа танай нутагт хун шувуу зугаалж болмоор боловч хун шувуу ер очдоггүй цэнгэг сайхан нуур байна. Тэр нуурт чинь энэ хавар нуруун дээрээ толботой хоёр хун очвол үр өгч гэж мэдээрэй. Эхлээд гарсан хүүхдэдээ Гэлэг (Сайнбуян), дараагийнхад нь Дэжид (Энхжаргалан) гэж нэр өгөөрэй хэмээжээ. Хавар болоход Дархадын цагаан нуурын захад нуруу нь халцархай хоёр хун ирж, Хун тайжийн хатнаас хүү, хүүхэн хоёр гарсан ажээ. 

	Хун тайж эхлээд гарсанд нь Гэлэг, дараагийн гарсан охинд нь Дэжид хэмээн нэр өгчээ. Үүнээс хойш удалгүй Хун тайж бие барж, Гэлэг, Дэжид хоёр отог нутгаа захирах болжээ. 

	Гэлэг ноён хутагт маш эрдэм номтой хүн байсан учир хошуу нутгийнхан маань эрдэм ном ч үгүй хэсэг зэрлэг хүмүүс боллоо хэмээн Өндөр гэгээнд очиж айлтгасанд Өндөр гэгээн, над шавь ор гэсэн аж. Ингээд энэ отгийнхон Богдын шавь болсон ажээ. Гэлэг ноён хутагт, Богдыг та шавь нарынхаа дунд очиж бай гэж залсанд Богд, би Халхын олон ардад шүтүүлсэн болохоор дундыг барьж энэ нутагт байхаас болохгүй хэмээн хэлээд өндөгнийхөө цусаар өөрийгөө зурж өгсөн гэнэ. 

	Энэ цагаас эхлэн тэр отгийнхон богдын өндгөн шавь гэж нэрлэгдэх болсон ажээ. Ингээд богдод алба татвар төлөхгүй, дархлагдсан гэнэ. Гэлэг ноён хутагт нутагтаа буцалгүй он жил удаж байтал Дэжид ахай хошуу отог нутгаа захиран байсаар насан баржээ. Энэ мэдээг сонсоод Гэлэг ноён хутагт «Өндөр цацат» хэмээх дууг дүүдээ зориулж дуулсан ажээ. Тэр цагаас хойш «Өндөр цацат» гэдэг дуу нь Дархадын ард түмний дуртай дууны нэг нь болсон гэнэ. 

	 

	Тайлбар: Гэлэг — Түүхийн ухааны дэд эрдэмтэн С. Бадамхатаны бичсэн «Хөвсгөлийн дархад ястан» гэдэг номын 60 дахь тал. «Дархад нутагт анх Урианхай улс нутаглаж байсан бөгөөд тэдний захирагч Гэлэг ноён, Дэжид ахай хоёр харьяат иргэдээ (1688 онд) Өндөр гэгээнд шавиар өргөн Богдын дархан шавь болгожээ» гэж бичжээ. Үүнээс үзэхэд домогт гарч буй Гэлэг, Дэжид нар нь түүхэн бодит хүмүүс биз ээ. 

	 

	«Эрх чөлөө» сонин 1971. 2. 22. № 15 (2405)

	 


17. АМАРСАНАА, ЧИНГҮНЖАВ НАРЫН ТУХАЙ ДОМОГ

	Ойрдын Амарсанаа, Хотгойдын Чингүнжав Халхын Үй жанжин гүн гурав анд нөхөд байжээ. Эд манж нарын эсрэг тэмцэлд босохоор хэлэлцэж «Энэ үйл хэрэгтээ амь бие хайргүй зүтгэцгээнэ» гэж гуутай бурхан тэргүүнээ өргөж тангараглажээ63. 

	Тэгтэл Шадар вангийн хажууд сууж байсан муруй Дондог64 гэгч өвгөн мээрэн Үй жанжныг бурхангүй хоосон гуугаар тангараглаж байхыг ажаад дараа нь Шадар ванд хэлсэнд «Таны нүд муу65 учир ташаа, харсан биз» гэж хэлээд огт санаандгүй өнгөрлөө. Ингээд төдөн сарын төдөнд босно гэдгээ яг таг хэлэлцэн тохироод тарцгаажээ. Муруй Дондог энэ Үй жанжны хоосон гуугаар тангарагладаг яавч нэг учиртай гэж бодоод хуучны танил, хашир өвгөн бичээчээс асуухаар очиж хуучлан хоножээ. 

	— За бид ийм ажил хийх гээд ингэж хэлэлцээд тангараг өргөтөл Үй жанжин гүн хоосон гуу толгой дээрээ өргөж байна. Энэ ямар учиртай юм болж байна? хэмээн асуусанд:

	— Ээ тэр Үй жанжин гүн тун болзооргүй хүн66. Тэр, нэг юм хэлж байвч тэрнээсээ тэс өөр юм бодож байх хүн шүү67. Та нар тэгээд Бээжин орсон өртөөгөө буулгасан уу гэж байна гэнэ. 

	Муруй Дондог:

	— Үгүй гэж. 

	— Ээ тэгвэл Үй жанжин энэ шөнөдөө манжийн хаанд «Алтан хошуу» хүргээд та нарыг бариулна даа гэж. Үнэхээр Үй жанжин тэр шөнөдөө буухиа элч зарж эд нар ингэх гэж байна. Маргааш бид тэнд тэнд байна гэсэн хэл хүргэжээ. Маргааш нь Амарсанаа, Үй жанжин гүн хоёр Халзан бүрэгтэй гэдэг газар явж байгаад Амарсанаа хэлжээ. «Үй жанжин таны жууз донсолгоо, доргио ихтэй юм. Минийх хөнгөн болохоор донсолгоо багатай юм. Хоёулаа жуузаа сольж суух уу?» гэж. Үй жанжин ч «Тэгье» гэж жуузаа сольж суугаад явж байтал Амарсанааг барихаар отож байсан манжийн цэрэг хүрч ирээд барих бичгээ Амарсанаад өгчхөөд Үй жанжныг авч иржээ. 

	Амарсанаа учрыг мэдээд:

	 

	«Цагийг нь болсон хойно

	Цагаан шаргал морио

	Цагаан хэрмийн чинь үүдэнд сойно доо»

	 

	гэж сэлмээ далайж хойноос нь гурав зангаж хэлээд орос нутаг руу одсон гэнэ. Амарсанааг Ойрдын нутгаас гарч явахад албат иргэд ард олон нь:

	 

	«Ард нь тоосон гарна аа

	Алтан шаргалын тоос бололтой

	Арзгар үүл гарна аа

	Ажаа жанжны исгэрэл бололтой

	Хөдөө нь тоос гарна аа

	Хөх шаргалын тоос бололтой

	Хөвхөр үүл гарна аа

	Хөөрхий жанжны исгэрэл бололтой»

	 

	гэж дуулцгааж байсан гэдэг. 

	 

	МААЗДБ, 201—203 дахь тал. 1978. 

	 

	Тайлбар: Уг домогт Амарсанаагийн зугтсан байдлыг цухас гаргасан байвч Чингүнжавын тухай огт дурдахгүй байна. Ийм учраас Г. Н. Потанин «Очерки Северо˗Западной Монголии» (СПб., 1881) гэсэн номын 1 дэвтэрт Чингүнжавын тухай нэлээд дэлгэрэнгүй өгүүлснийг хойно товчлон сийрүүлэв68.

	 

	Тэр завсар Үй жанжин эзэн хаанд алтан хошуу өргөсөнд Шадар ван, Амарсанаа нарын эсрэг хоёр амбан цэрэг хөдөлгөжээ. Амарсанаа даруй зугтааж, Шавийн даваагаар гарч одсон Шадар ван Дархадын нутгаар зугтан гарахаар зүүн хойд зүг зорин морджээ. Зуур замдаа Хөгийн голын цутгалан, Үхэртэйн голын хөндийд нэг агуй олж эд хогшлынхоо хагасыг хийж орхиод одсон байна. Гэтэл дархад нар түүнийг элдэв янзаар залилан саатуулж Шаргын голоос Ирхүү гол орох замыг буруу зааж өгөөд Нарийн Хороо голоор явуулж, бэрх бэрх даваа давуулж, мөлгөр хадан дээгүүр уруудуулан буулгах зэргээр дайсагнажээ. Тэгж явахад түүний олон тэмээ халтиран унаж үхээд гэрийнх нь зандан модон тооно эвдэрсэн ажээ. Яв явсаар харьяат хилийн харуулд хүрсэнд тэндхийн занги, даргынхаа зөвшөөрөлгүйгээр зэргэлдээ улсын хилд нэвтрүүлэхгүй гээд цааш явуулсангүй. Ийм учир даргаас хариу ирэхийг хүлээж хил дээр хэд хоносон бөгөөд, маргааш орос цэрэг хүрэлцэн ирнэ гэж байхад үдэш нь манжийн цэрэг гүйцэж ирээд гурван давхар бүслэн авчээ. Шөнө дунд Шадар ван өөрийн тугч Гүлзэй баатрыг дуудаж:

	— Чи миний хүлэг морийг унаж тугийг минь авч гар гэж тушаажээ. Гүлзэй баатар Шадар вангийн тугийг барьж хүлгийг унаад дайсны давхар хүрээг зад дайрч салхи мэт шуугиулан гарчээ. Манжийн харуулын цэрэг «Шадар ван зугадлаа» гэж хашхирсанд дарга нь «Энэ лав Шадар ван биш, түүний тугч нь байх» гээд бүсэлсэн цэргийн хүрээг дахин битүүлэн хаалгажээ. Маргааш өглөө дайсны цэрэг Шадар ванг барьж аваад Бээжинд хүргүүлэхээр илгээжээ. 

	Манжийн хаан Шадар ванг зоосны нүх шахаж тарчилган зовоож байгаад толгойг нь тас цавчин алсан байна. Түүний дараа эзэн хааны хатнаас эрээн цоохор биетэй хүүхэд төрсөн, хожим нь бас толгойгүй хүүхэд гарсан, эцэгт нь учир үл мэдэгдэх юм үзэгдсэн нь цөм Шадар вангийн хувилгаан байсан гэдэг69.

	 


18. ХАЛХЫН ДӨРВӨН ХАН ЦОЛ АВСАН НЬ

	Халхын дөрвөн хан Манжийн хаанаас хэргэм цол авахаар хүрч очсон байна. Энэ дөрвөн ханыг орж очмогц ширээ тойруулан суулгаж, олсон хэлхээтэй шүрэн эрих нэг нэгийг барьжээ. 

	Тэгсэн нэг дэх нь хүзүүндээ углаж, дараах нь чихэндээ өлгөж, гурав дахь нь бугуйндаа зүүж, дөрөв дэх нь:

	— Аа би олсоор оосорлуулж, чулуугаар дөнгөлүүлэх болоогүй гэж хэлээд, эвхэж цагариглаад тавьчихжээ. 

	Дараагаар нь тавьж болохгүй бөмбөгөр ёроолтой шилэн аягатай халуун цай оруулж ирсэнд дөрөв дэх хан цагаригласан эрих дээрээ авч тавиад дажгүй сууж, бусад нь гар хуруугаа халааж сандарцгааж байж гэнэ. Тэгтэл тэд нарын өмнүүр эмээлтэй хазаартай тоглоомын модон морь давхиулсанд, нэг дэх хан «Яасан сайн морь вэ?» гэж, хоёр дахь хан эмээлийг нь ойчих вий гэж түшээд гаргаж, гурав дахь хан эмээлийг нь засаад гаргаж, дөрөв дэх хан:

	— Монгол хүн малаа иддэг юм гэж хэлээд эмээлийг нь авч тавиад дотроос нь халуун хоол гаргаж ирээд идэж суужээ. За ингээд «Сайн морь» гэснээр нь «Сайн ноён хан», Түшсэнээр нь «Түшээт хан» зассанаар нь «Засагт хан», эмээлийг нь авч идээ будааг нь гаргаж мэргэн цэцэн ухаан гаргаснаар нь «Цэцэн хан» гэсэн цол хүртээсэн байна. 

	 

	Тайлбар: А. П. Беннигсэн, Легенды и сказки центральной Азии. СПб., 1912 гэсэн номдоо «Халхын гарал» («Как произошла Халха») гэсэн нэртэй үүний нэг хувилбарыг оросоор орчуулан гаргажээ. 

	Эл домгийн зарим хувилбарт Цэцэн ханыг үнэхээр цэцэн мэргэнийг нь турших гэж асуулт асууж сориулахаар хүн явуулсан тухай өгүүлсэн байдаг боловч энэ домгийн бүрэн хувилбарыг мэдэх хүн олдсонгүй. 

	Халхын гэгээн цэцэн гэж байснаа сүүлдээ «Эрвэгэр цэцэн хан» нэртэй болсон нь гэгээн цолоо Өндөр гэгээнд өгснөөс хойш тийм нэртэй болсон гэж Автай хааны зарим домогт өгүүлсэн байдаг. 

	 

	МААЗДБ., 1978, 204 дэх тал.

	 


19. ХИШИГБАТ ЗАРГАЧ

	Отог хошууны түшмэл Сономрааш, ардын дугуйлангийнханд баригдаад, Аралын дуганд хоригдож байхдаа нэгэн хүн явуулж, Хишигбат захирагчаас «Би энэ барцадаас туулах арга байна уу» гэж асуулгасанд Хишигбат ингэж хэлжээ. «Ээ над ямар арга байх вэ дээ. Энэ цагт:

	 

	Сүүдрээсээ айж

	Сүүлээсээ үргэдэг цаг. 

	Асар догшин хэргүүдийн цаг. 

	Архи мах хэрэгтэй цаг. 

	Сэцэн мэргэн хэрэггүй цаг. 

	Сэжиг намдог70 хэрэгтэй цаг

	 

	Би юу гэж хэлэх вэ дээ. Надад аргагүй» гэж явуулжээ. Нөгөө Сономрааш шүлэгч Хишигбатын тэр хэдэн үгийг сонсож, учрыг мэдээд, нэг сайн тарган хонь авч алаад, бас хэдэн жин архи аваад, манаж байсан хүмүүстээ нэг сайн архи уулгаж согтоогоод, мах сайн идүүлж гэнэ. Тэгээд тэр хүмүүс архи ууж согтоод, мах идэж мансуураад, даруй бат бэхээр унтчихжээ. Сономрааш дүү Лочингоо дагуулан зугтаагаад явчихсан гэнэ.

	 


20. УНДРАХ ЗАХИРАГЧ

	Гамалыг долоон үеийн захирагчийн удамтай хүн гэдэг. Түүний өвөг эцэг Ундрах захирагч гэж их мэргэн хүн байжээ. Ундрах захирагч нэгэн удаа чуулган хуралд оролцохоор явж байгаад хамт явсан хүндээ ингэж хэлж гэнэ:

	— Энэ замаар баруун нүд нь сохор тэмээ унасан, оготор сүүлтэй нохой дагуулсан жирэмсэн эмэгтэй хүн явжээ гэж хэлсэн байна. Нөгөө хүн нь Ундрах гуайн үнэн худалчийг үзье дээ гэж бодоод ажиглаж явсанд цасан дээр тэмээний мөр нохойн мөрнөөс өөр юу ч үзэгдсэнгүй. Гэтэл нөгөө нохой тэмээний мөр нь нэгэн хот айл руу оржээ. Тэгтэл тэр айлын гаднаас оготор сүүлтэй халтар нохой ирж хоргоож, тэргэн дээр нь баруун нүд нь сохор тэмээ уяатай байв. Мөн тэр айлаас жирэмсэн эмэгтэй гарч ирж нохой хорьж өгчээ. 

	Тэр айлаас мордмогц улаач:

	— Захирагч гуай та яаж энэ бүхнийг мэдэв? гэж шалгаасанд, 

	— Тэмээ нь ганц буруу талынхаа өвсийг шүүрч идэж, эзэн нь шээгээд босохдоо баруун гараа тулаад босож, нохой нь сарихдаа оготор сүүлээ цасанд хүргэж шүү дээ гэж хариулсан байна. 

	 

	Тайлбар: Шүлэгч Гамалын дээдчүүл нь гэрийн үеийн бичмэл дэвтэртэй байсан учир түүний удмын 7 үеийн захирагч нарын нэрсийг нутгийн зарим өвгөчүүл одоо ч мэдэж байна. Гамалтай нэг овог угсааны өвгөн Д. Лувсан гуай ярихдаа: «Гамалын эцэг Хүүхэн залан, түүний эцэг мээрэн Бор, түүний эцэг Цэдэннамжил захирагч, түүний эцэг Пунцаг захирагч, түүний эцэг Ундрах захирагч гэж их мэргэн цэцэн хүн байсан гэж билээ. Энэ Ундрах захирагч нь гэрийн үеийн бичмэлд тэмдэглэсэн хүний насны дунджаар бодвол 1700˗аад оны орчим байсан бололтой. 

	 

	МААЗДБ., 1978. 205 дахь тал.

	 


21. БҮҮВЭЙ БААТРЫН ДОМОГ

	Өөлдийн Зодог ноён Халхтай олон удаа дайтаж явсан хүн юм. Нэг удаагийн дайнд халх нутгаас Содном гэдэг хүүхэн олзолж, түүнийг өөрийн хатан болгожээ. Нэг өдөр өөлд нутгаар тэнүүчилж явсан халх бадарчин Содном хатны өргөөнд ороход (Зодог ноёны байхгүйд) Содном хатан мэгшин уйлж суужээ. Бадарчин түүнээс: «Бадарчин би бол суух оронгүй, толгой хавчих сууцгүй, амьтны нүдний үзүүр болон хэсэн тэнэж явахдаа нүднээс нулимс унагаж үзээгүй атал, торгонд боодолтой, тарган мах идэж, тансаг сайхан сууж байгаа хатан та юун ингэж мэлмэрэн уйлан хайлан сууна вэ» гэж асуухад, Содном хатан: Хүн хүний зовлон харилцан адилгүй, тэр дундаас сэтгэлийн зовлон гэдэг бүр ч хэцүү. «Би бол энэ нутгийн хүн биш, албадагдан ирсэн халх нутгийн хүн билээ» гээд өөрийнхөө үйл явдлыг илэн далангүй бадарчинд ярихад бадарчин: аймгийн ховыг элч, хотлын ховыг бадарчин гэж би танд нэгэн зүйл хэлье. Танай өөлдүүд халхын сайн эр Хатанбаатар гэдгийг олзлоод авчирч байгаа сурагтай. Хэрэв «Хатан та, тэр сайхан эртэй холбоо тогтоон, хүү гаргаваас, энэ хүү таныг халх нутагт аваачин жаргуулах болно» гэж хэлэхэд Содном хатан учиргүй баярлан бадарчинд их шан өгчээ. Түдэлгүй өөлдүүд халхын Хатанбаатар гэдгийг олзлон авчирч зарцлах болжээ. Содном хатан, Хатанбаатар хоёр нүүр учран танилцаж, далдуур явдаг болж, удалгүй хатан бие хүнд болсон ажээ. 

	Зодог ноёныг авд явсан үед хатан нярайлж, хүү төрүүлэхэд, Зодог ноён энэ мэдээг дуулан эргэн ирж хүүг үзэн яасан нүдэнд хүйтэн хүүхэд вэ хэмээн сэлмээ суга татан, цавчих гэтэл Содном хатан: төрсөн үрээ алдаг ямар эцэг байдаг билээ. Ноён таны саруул ухаантай чинь яасан бэ гэж хэлэхэд ноён хүүхдийг хороохоо больж түүнд Хувнагварал гэдэг нэр өгч өршөөсөн ажээ. 

	Хожим Хувнагварал хүүг 3 нас хүрэхэд Зодог ноён мөн хороохоор завдтал эх нь бас хориглож амийг нь хэлтэлж авсан байна. Хүүг төрсний дараа удалгүй Хатанбаатар таалал болжээ. Нас барахынхаа өмнө Содном хатанд нэг захиа өгч «миний хүүг 13 нас хүрэхээр үүнийг задалж уншуулаарай» гэж хэлсэн ажээ. Хувнагварал хүү ноён эцэгтээ их сайн, эхийгээ үзэж чаддаггүй байсан тул Зодог ноён үүнд нь сэтгэл их баярлан, ёстой миний хүү гэж энхрийлэн байжээ. Гэвч Хувнагварал нэг удаа эхдээ: «Өстний өвөрт, ачтаны ард би өсөж байна» гэж хэлэхэд эх нь түүний бодлыг сая ойлгож явдаг байжээ. Хувнагваралыг 13 нас хүрэхэд эх нь түүнд Хатанбаатарын захиаг уншуулбаас «Өдөр балар, шөнө тодорхой, их хар, бага цавч, зээрэнцэгтэй зээглийгээ зэгс дэрс болго, 13 нас хүрээд ноёнд, «би 13 нас хүртлээ хурим найр үзсэнгүй» гэж хэлээрэй гэсэн бичиг байв. 

	Энэ нь өдөр битгий яв, шөнө яв, уяаг нь сарын өмнөөс тааруулж хоёр морь бэлд, найрын үеэр эхтэйгээ хамт орго гэсэн утгатай захиа байжээ. 

	Хүү энэ ёсоор ноён эцэгтээ хэлбэл, тэр зөвшөөрч найр наадам зарлаж гэнэ ээ. Найрын ид үед Хувнагварал эхийгээ явах зүгт мордуулаад өөрөө морьтойгоо найрлаж байгаа гэрийн өмнө ирж, 

	 

	Халхын хоёр хүнийг

	Харах бараагүй

	Хайх мөргүй алдлаа

	Өвгөн эцгийн өсийг хэзээ ч хариулж магадгүй шүү

	 

	гэж хэлээд эхтэйгээ зугтжээ. Хойноос нь өөлдүүд нэхсэн болов ч гүйцсэнгүй. Тэр хоёр хэдэн өдөр явсаар өглөө нарнаар нэгэн айлын бараа харж, тэр айлд ирж буухад ногоон торгон дээлтэй охин нохой хорьж өгчээ. Эх нь бэлгэшээн тэр охины нэрийг асуувал Нэмэхбаяр гэхэд улам ч их баярлажээ.

	Гэрт орвол, гэр дүүрэн улс сууж байжээ. Бүгдийн мэнд амрыг мэдээд суувал, цав цагаан сахалтай өндөр настай нэг өвгөн: 

	— Нүүрэндээ галтай нүдэндээ цогтой хүү хаанаас хаа хүрч явна аа гэж асуухад хүүгийн эх: одоо нутаг гэвэл Өгий цагаан нуур, уул нутаг гэвэл Өлөн зовхистой гэж хариулахад, өвгөн гайхаж Өгий цагаан нуур гэдэг бол халхын нутаг гэж гайхсан байдалтай хэлэхэд, хүүгийн эх бүх түүхээ ярьж өгчээ. Өвгөн миний нэр бол халхын хэрсүү Цэвэг гэдэг. Алив хүү минь дээлээ тайл гэж, хүүгийн дээлийг тайлуулан харвал түүний нуруунд «ха», элгэнд «та» гэсэн үсэг байсан тул, өвгөн чи арга буюу боржигины Хатанбаатарын хүү мөн байна. Харин эцэг та хоёрын үсэг солигдсон байна гэжээ. Тэгээд хэрсүү Цэвэг боржигин хошууны түшмэдэд «танай ноёны хүү манайд байна, ирж үзнэ үү» гэсэн захиа илгээжээ. 

	Түдэлгүй боржигины түшмэд, тайж нар ирж, хүүг үзэн түүнийг Боржигон хошууны ноён Хатанбаатар бээлийн хүү мөн гэдгийг хүлээн зөвшөөрчээ. Хэрсүү Цэвэг өвгөн хүүд: чиний нэр өнөөдрөөс эхлэн Хувнагварал биш, харин чи Ванчигжав гэдэг нэртэй боллоо гэж түүнд нэр өгчээ. Тэгээд боржигины түшмэл, тайж нар эх, хүү хоёрыг хошуундаа залан авчирч, 15 настай Ванчигжавт бүүвэй Хатанбаатар бэйл цол шагнан түүнийг засаг ноёноор тохоон тавьж, эцгийн суурийг нь залгамжлуулж, эх Содномд тэнгэрийн бэр үр залгамжлуулагч цол хайрласан гэнэ. 

	 

	Этнографийн судлал «Боржгин˗халх» УБ., 1972, IV боть, 7—9˗р дэвтэр, 33—34 дэх тал. 

	 


22. ХЯЛАР ХАТНЫ ДОМОГ

	Феодалын төрийн үед Халхын гол хошууд гэсэн 100 гаруй хошуудын нэгэнд багтсан Говь Түшээ гүн ноёных гэж байжээ. Говь Түшээ гүн ноёны нутаг нь одоогийн Өмнөговь, Дундговийн хагас, Дорноговийн хойд, Төв аймгийн урд хэсгийг хамарсан өргөн уудам нутаг эзэлсэн хошуу байсан гэдэг. Говь Түшээ гүн ноён Шагдаржав гэдэг ганц хүүтэй байжээ. 

	Тэр хорь орчим настай ноён зэргээ залгаж чадаагүй боловч нутгийн ардууд бага ноён гэж нэрлэж байжээ. Энэ үед манж нар монголыг ноёрхож байсан учир бүх алба өртөө харуулыг монголын ард түмний хүч хөрөнгөөр гүйцэтгэж байжээ. Хүрээ Улиастайн 49, Ховд Улиастайн 13 гэсэн баруун чигийн өртөө харуулуудад 3 жил тутам нэгэн удаа дутагдсаныг нөхөж дутууг сэлбэн нийлүүлэх төлөөний түшмэл томилж байжээ. Өртөө харуулыг тэгшитгэх нэгэн удаагийн ээлжит түшмэлээр Говь Түшээ гүн ноёныг томилжээ. Гэтэл Говь Түшээ гүн ноён нас өндөр өвгөн буурай болсон явж чадахгүй гэж учрыг айлтгаж, өөрийнхөө оронд залуу хүү Шагдаржавыг явуулахаар шийджээ. Шагдаржав 20 гаруй тооны хиа, түшмэдийг дагуулсаар гарч морин өртөөгөөр довтолж одоогийн Баянхонгор, Өвөрхангай аймгийн нутаг чигт явж байх үед нь замын хажууд аргагүй ядуу бололтой нэг гэр харагдаж гэнэ. 

	Энэ айлаас нэгэн хүн гарч тэдэнд зориулсандаа биш, монголчууд нар сар луу харж цацал идээгээ цацдаг заншлаар ямар нэгэн цай идээний цацал цацаж байхыг хараад, мөн ийм цацал цацалтад монгол хүн их бэлгэшээмтгий учраас алс хол аян замд явж байхад ариун цагаан сүү идээний дээж урдаас минь өргөж байна гэж бэлгэшээж, айлын ядуу татуу байдал нь хамаатай юу, энэ айлд бууж болсон идээнээс нь амсаад мордъё гэж цөмөөр ярилцаж тэр айлд ирэхэд хэдхэн хонь ямаатай, гэр орон нь ч ядуу дорой ийм айл байжээ. 

	Энэ айлд өвгөн эмгэн хоёр, бас тэндээс төрж гарсан ч юм уу, өргөмөл ч юм уу, ач үр нь ч юм уу нэгэн охин байжээ. Түүний нас барагцаалахад арван зургаа, арван долоо хүрч байгаа болов уу гэмээр халх монголын хөдөөх охидын сайн сайхан өнгө шинж бүрийг шингээж төрсөн охин байжээ. Хэдийгээр өмссөн хувцас нь өнгө үзэмжгүй гуйланчин ядуу гэвч үзэсгэлэн гуа нь түүнд дарагдахгүй тийм сайхан охин гэнэ. Өрөөсөн нүд нь доошоо ялимгүй хялар юм байжээ. Эднийд бууж цай идээний дээж амссан ноён Шагдаржав энэ охины сайн сайхан өнгөнд татагдаж гуйланчин ядуу гэж голохгүйгээр сэтгэл нь түүний тийш гүйж урсжээ. Би энэ хүүхэнд сэтгэлтэй дуртай байна ч гэж хэлсэнгүй, ганцхан дагуул хиа түшмэддээ би алс холын морин өртөөний замд учиргүй их алжааж ядарч байна. Өнөөдөр эндээ амраасай гэж бодож байна гэж хэлжээ. Бусад нь гэсэн тэр ноён түшмэлийн амыг дагаж:

	— Бид ч гэсэн ядарч явна, ноёнтон минь! амарвал сайхан л байна гэлцэж тэр айлд хоногложээ. Энд амарч хонохдоо Шагдаржав хүү тэр охинтой танилцжээ. Маргааш нь болж Шагдаржавын хоргодсон сэтгэл хэвээрээ тул, — Бие минь ердөө базааж өгөхгүй байна. Өнөөдөр өнжөөсэй гэж би бодож байна. 

	— Бид ч гэсэн бас л олхиотой биш байна гэж өнжихөд хэн ч татгалзсангүй цөмөөр өнжицгөөжээ. Энэ хоёр хоногийн дотор тэр охинтой Шагдаржав улам дотно сайхнаар танилцжээ. Хоёр хоносны дараагаар баруун тийшээ явж Ховд Улиастайн 13 гэсэн хол баруун хязгаарын өртөөний Элст мянган, Муу мянган, Балдан засгийн хошуу гэсэн одоогийн Баянхонгор, Говь˗Алтай аймгийн заагийн хил хязгаар хүртэл явж сар гаруй болсон хойноо эргэж буух замдаа нөгөө айлдаа ирж хэзээний танил хүний ёсоор тэр охинтойгоо уулзаж улмаар ханилж амьдрахыг боджээ. 

	Гэвч үүнийгээ хэнд ч хэлсэнгүй баяд ноёдоос хонь мал худалдаж аваад архи айраг бэлтгэж найрласаар сар гаруй хугацаа өнгөрөхөд дагуул ноёд түшмэд цөмөөр дургүйцэвч ил өнгөндөө хэлж чадахгүй халх төлөөлсөн их ноён өртөө харуулуудыг тэгшитгэх их сайд, тэрчлэн Халхын гол их ноён хүний ганц хүү гэхэд очиж очиж баруун аймгийн гуйлгачны нэг муу хялар хүүхнийхээс гарахгүй, энэ муу одоо яваасай, хариасай, бушуухан нутаг орондоо буцах юм сан гэж далдуур муулан «Бага ноён баруун хязгаарт ирээд гуйлгачны хялар хүүхэнтэй нөхцөөд гарч салж өгөхгүй байна. Бид сар гаруй саатан хүлээлээ, одоо яах билээ?» гэж эцэг ноёнд нь захиа бичжээ. Энэ захиа өртөө харуулаар дамжсаар ирснийг Түшээ гүн ноён хүлээж авсан хойноо ˗ Хэ юу гэсэн үг вэ? Алс хол албанд явсан хүн гэхэд авгай хүүхэд эргүүлээд сууж байдаг чинь ёстой миний нэр алдрыг гутаасан муу муухай хэрэг байна. Намайг дуудаж байна гэж хэл! гэж яаралтай элч буухиа довтолгожээ. Элч буухиагаар ирсэн эцгийн захидлыг хүү хүлээж аваад нутаг орондоо ирэхдээ нөгөө хүүхнийг эхнэр болгохоор авчирчээ. Ингээд нутгийн хүмүүс манай Шагдаржав хүү идэр залуу, цогтой төрсөн сайхан хүү сэн. Энэ охин ч гэсэн хэдий ядуу гэрт төрлөө ч гэсэн халх монгол охидын сайн сайхан өнгө бүрийг булааж төрсөн охин байна. Ёстой л халх монгол хүний эр эм хоёрын сайн сайхныг энэ хоёр хосолж чадаж гэж шагшин магтаж байжээ. Гэтэл охины ядуу татуу гаралтай алс баруун хязгаарт нутагтайд нь дургүйцсэн Түшээ гүн ноён, 

	— Хэ, үхсэн хойно оо, миний хүү Халхын гол хошууны ноёдын нэгний хүү мөн. Ийм учраас баян ноён, тайж тавнан хүний үр хүүхэд миний хүүд эхнэр болох ёстой. Гэтэл очиж очиж баруун аймгийн гуйлгачны нэг муу хялар хүүхэн дагуулж ирнэ гэнэ ээ. Сайн ч эр бол, муу ч эр бол, ер нь дураараа гэрлэх явдал олигтой л биш байдаг. Юутай ч гэсэн багш ламаас лавлаж асуух нь мөн гэж хиа нараа дагуулан мордож баруун хойш явсаар байгаад одоогийн Дундговь аймгийн Эрдэнэдалай сумын захиргаа байгаа Эрдэнэдалайн хийд дээр шавилан сууж байсан шүтлэгийн лам болох Ширээт лам Шар Човонбо гэдэг лам дээр ирж, 

	— За их багш минь, хүү баруун аймагт яваад баруун хязгаарын гуйлгачны нэг муу хялар хүүхэн дагуулж иржээ. Тал нуруу нь таарч тохирох эсэхийг үзэж хайрла гэж гуйхад нь: Шар Човонбо мэргэн төлгөө ч үзсэнгүй, мэх залиа ч хэрэглэсэнгүй. Түшээ гүн ноёны үгэн дотор баруун аймгийн гуйлгачны хялар хүүхэн гэж дургүйцсэн байдал илрэхийг ажиглаж авахын хамт зээ охиноо Шагдаржавт хатан болгож өгнө гэж ноёныхтой ураг холбохоор бодож байсан нь санаанд орж, 

	— Тэгж таарна аа тэр. Чиний хүү тэгж муу ёр удах гээд байсан юм. Ойрдоо долоон орой нар шингэх зүгээс шуламсын шар туяа татсан юм. Би ямар муу муухай, цөвийн цагийн муу ёр гэгч болох нь вэ? гэж гайхаж байсан юм. Чиний хүү л ийм шуламстай ханилж ирэх гэж байж дээ. Цаадах чинь хүнтэй биш, шуламстай ханилж ирж гэж хэлэхэд нь шашны мухар сүсэгт биширсэн өвгөн ноён:

	— Ээ багш лам минь тэгвэл одоо яах билээ гэхэд нь Шар Човонбо, 

	— Яах юу байх вэ дээ! Салгаж хөөж тууж явуулах л хэрэгтэй. Тэгэхгүй бол цөвийн цагийн муу ёр бүхэн дэгдэнэ, үхэл тахал дэлгэрнэ гэж айлджээ. Тэндээс өвгөн ноён буцаж ирээд эхнэртэйгээ энэ хэргийг зөвлөж, 

	— За хө, хүүгийн ханилж дагуулж ирсэн энэ хүүхэн чинь хүн биш шуламс юм гэнэ. Багш лам тэгж айлдаж байна. Шуламсаар барахгүй ойрын долоон орой нар шингэх зүгээс шуламсын шар туяа татсан гэнэ. Цөвийн цагийн муухай бүхнийг ёрлосон ийм муухай шуламсын туяа гэнэ. Хөөж тууж явуулахгүй бол хотол хошуунд гай гарз дэлгэрэн амьтан хүн үй олноороо сүйрч үхнэ гэж багш ламтан айлдаж байна гээд хүүгээ дуудуулан авчирч, 

	— Ай хүү минь! Чиний энэ хүүхэн чинь хүн биш шуламс гэж багш лам айлдаж байна. Даанч их өнгө үзэсгэлэн туяатай байсан нь шуламсын туяа гэнэ. Хэрэв чи үүнтэй ханилах юм бол өөрийн чинь амь нас, албат иргэдэд чинь муу гэнэ. Бушуухан хөөж тууж явуул! Хүү минь чамд эхнэр хаа мундах вэ? гэж эцэг эх хоёр нь ятгажээ. Шагдаржав хүү эцгийн хэлсэн энэ үгийг сонсоод, 

	— Та нар юун дэмий юм донгосож байна вэ? Би нэртэй хүний зүстэй охиныг тэр газраас энэ газар хань нөхрөө хийнэ гэж авчраад ямар нэгэн хүний дэмий хэлсэн зоргоор шуламс чөтгөр гэж хөөж тууж явуулна гэсэн чинь юу гэсэн үг вэ? Буг шуламс ч байлаа гэсэн та нартай ханилсан биш надтай ханилсан болохоор та нарт юун хамаатай вэ? Хэрэв энэ хүүхэн буг шуламс байдаг бол миний эжийгээс эхлээд бүгдээрээ буг шуламс байдаг байж таарах байх даа. Би ханилсан хайрласан нөхрөө хөөж тууж тэгж гомдоож чадахгүй гэж хэлэхэд нь эцэг эх хоёр нь юу ч хэлж чадсангүй хоцорч гэнэ. Үүнээс хойш удсангүй эцэг ноён нь Шагдаржавтаа тамга хэргэмээ шилжүүлэх болжээ. Тамганы найр буюу ширээ шилжүүлэх найр дээр Шагдаржав хүү эцгийн оронд ноён ширээнд суухад түүний баруун хязгаараас дагуулж ирсэн хүүхэн хатан ширээнд суужээ. Найрт ирсэн олон ард тэр хүүхний сайн сайхныг магтсанаар барахгүй ядуу гэрт төрсөн даруу зөөлөн ааш зантай учир олон түмний хүсэл хайрыг булааж байжээ. Түшээ гүн ноён тэргүүтэй ядуу хоосон хүнд дургүй хэсэг нь түүнийг «хялар хатан», «долир хатан» гэж муулж шоолж байжээ. Ингээд удалгүй хүүхэн бие жирэмсэн болоход Түшээ гүн ноён дахин шар Човонбынд очиж

	— За багш минь, Шагдаржав хүү салдаггүйгээр барахгүй шуламсын хүүхний нь гэдэс гүзээнд ямар нэг юм орлоо. Одоо ер нь яах билээ? гэж асуужээ. Гэтэл Шар Човонбо өөрийн зээ охинтой Шагдаржав хүүг суулгаж чадахгүй нь гэж бодсондоо учиргүй уурлаж:

	— Чи юу гэж дэмий юм донгосож ирж байна вэ? Тэрний гэдсэнд юм хуралддаг чинь буг хуралдаж байх ёстой. Хүн дүрстэй хүүхэд гэж гарвал хүрэл соёотой хүүхэд гарч ертөнцийг хадрах болно. Гэртээ ийм хүмүүсийг орогнуулж байж надад юу гэж ирнэ вэ. Чи миний үгэнд орохгүйгээс хойш надтай багш шавийн барилдлагатайгаа тасалбал таарна. Эсхүл түүнийг хөөж тууж явуулбал таарна гэж Түшээ гүн ноёныг загнаж зандарчээ. Өвгөн Түшээ гүн ноён, хүү эхнэрээсээ салахгүй, очиход багш лам түүнийг таалж угтаж авахгүй дээрээс арга цөхрөхийн эрхэнд өөр нэгэн салгах арга шалтаг олжээ. 

	Үүнд тэр үед Манжийн хааны дэргэд монгол ноёд гурван жилийн хугацаагаар ээлжлэн суудаг албатай байсан учир Түшээ гүн ноён миний хүүг тэнд суулгаж өг гэж эрх баригчдад гуйж байгаад Шагдаржав хүүг Бээжин хот руу хөөлгөөд хүүхнийг нь үлдээжээ. Шагдаржав хүүг явснаас хойш өвгөн Түшээ гүн ноён, 

	— За Шагдаржав хүү Бээжингээс эхнэр авна гэсэн. Намайг дөнгөж мордоод шил цаашаа эргэхтэй зэрэг чамайг хөөж тууж явуул гэж бидэнд захисан даа. Одоо чи манайхаас зайл гэж хүүхнийг хөөж эхэлжээ. Гэтэл Шагдаржав хүү явахынхаа өмнө эхнэртээ:

	— Миний эцэг эх хоёр чамайг элдвээр зовоож, тарчилгаж мэднэ. Чи юутай ч намайгаа хүлээгээрэй. Би чамайг бололцоотой байвал тэндээ гурван жил болно. Болохгүйд хүрвэл хугацаанаасаа наана чамдаа эргэж ирэхийг бодно гэж захиж явсан байв. Эцэг эхийн хөөж туусан үг Шагдаржавын үгнээс зөрөөтэй байгаа учир хүүхэн үнэмшсэнгүй. Миний нөхрийн хэлсэн үнэн үг байж. Эд нарын хавчиж хяхаж байгаагийн эх нь энэ гэж бодоод юутай ч бол хатуужиж тэвчиж, эдний хаяаг сахиж нөхрөө хүлээнэ гэж шийджээ. Нөхрөө явснаас хойш хүүхэн хадам ноёны аль муу муухай хар бор ажлыг хийж өдөр бүр хол бэлчээрээс аргал түлээ түүх, мал хариулах зэрэг ажилд яваад өгөхөд нь өөрсдөө хоол ундаа хийж идээд түүнд аяга ус өгөхгүй ангааж цангааж, дааруулж хөргөж хүйтэн салхи, ширүүн бороонд үүд хаалгаа тайлж өгөхгүй хот хооронд хонуулж ийнхүү зовоож байж өөрсдөөсөө зайлуулах гэж бодож байжээ. Гэтэл Түшээ гүн ноён дахиад шар Човонбод арга тал засаж, 

	— Жаа багш лам минь! Би таны зарлиг ёсоор Шагдаржав хүүг Бээжин хотод хөөж шуламсаас нь салгасан боловч өнөө хүүхэн нь хэчнээн хөөж туувч манайхаас зайлж тонилдоггүй, одоо яах билээ гэж очиход: Шагдаржавыг салгаж өөрийн зээ охинтой суулгах бололцоо гарлаа гэж баярласан шар Човонбо

	— Тийм л муухай шуламс танайд шүглэсэн байгаа юм даа. За тэгээд хөөлгөж туулгаж тамлаж тарчилгаад явахгүй байгаа бол ер нь тэр хүн чинь хүн биш шуламсын туяа юм болохоор нэг наалдсандаа туяа нь шингэнэ гэсэн бурхны номтой юм. Тэгэхлээр түүнийг чинь жинсрэг цутгаж л дарж тонилгож сайн төрөл олгохоос өөр арга байхгүй дээ гэж хэлэхэд нь Түшээ гүн ноён, 

	— Жа багш лам минь авралдаа багтааж түүнийг жинсрэг цутгаж манайхаас тонилгож хайрла гэж даатгав (Жинсрэг цутгана гэдэг нь амьдаар нь шатааж алахын нэр). Ноёны гуйлтыг лам хүлээж аваад:

	— За яая гэх вэ би буянт хүнийг шатааж байгаа биш бурхан шашны дайсан буг шуламс дарахад болох л юм гээд өдөр сар болзоод, өвгөн ноёныг буцаажээ. Өвгөн ноён гэртээ ирээд жинсрэг цутгахад орох юмыг далдуур бэлтгэж энэ тухай гагцхүү хатандаа нууцлан хэлсэн боловч түүнээс дамжин дамжсаар нийт олны дотор таржээ. Энэ үед хүүхэн юу ч мэдэхгүйгээр тэдний л зарц боол болж байсан ажээ. Шулуун цагаан сэтгэлтэй нутгийн нэг хүн хүүхнийг гэртээ аваачиж цай хоол өгсний дараа:

	— За хүү минь, миний үр хүүхэд ч ялгаагүй, чи ч ялгаагүй чамайг харахад хүний сайхан бүсгүй үр боловч, чиний алс хол нутагтай, ядуу татуу гаралтайд чинь дургүйцэж өвгөн Түшээ гүн ноён шар Човонбо хоёр нийлж нөхөр ханийг чинь алс Бээжинд хөөж явуулаад чамайг галдан шатааж алах гэж байна. Үүнийгээ эд буг шуламс сэрээ дарах гэж дэмий ярьж байна. Хэн ч гэсэн шатаж үхье гэх амьтан ертөнцөд байх уу даа. Чи эртхэн аргаа бодож амиа хичээ! Нутаг орондоо буцдаг юм уу, нөхөр ханиа барааддаг юм уу, бушуу түргэн хөдөл, хожимдвол гэмшивч барахгүй гаслан зовлонд учрах гэж байна шүү хүү минь гэхэд хүүхэн 

	— Би яах билээ? Хаашаа ч явах билээ гэж бархирахаас өөр юу ч хэлж, хийж чадахгүй байв. Нөхөр хань гэвэл алс Бээжинд, нутаг орон гэвэл хол баруун хязгаарт яах ч аргагүй нэгэн хүүхэн амьтан хүнийг царайчлан харж байжээ. Гэтэл анх Шагдаржавтай баруун хязгаарт явалцаж энэ хүүхнийг авчралцсан Түшээ гүн ноёны нэг өвгөн туслагч байдаг байжээ. Туслагчийн эхнэр нь нэг өдөр нөхрийгөө ятгаж, 

	— Чи чинь одоо баруун хязгаар луу явж энэ хүүхнийг авчралцсан шүү дээ! Тийм тийм ядуу татуу айл байсан гэж ярьсан биз дээ. Гэтэл одоо яагаад буг шуламс болчих нь энэ вэ? Яагаад бурхан шашны хилэнд хүрч энэ хүүхнээр сэрээ дарах болов оо? Үхлээс үлдсэн чи бид хоёрын ганц, энэнээс ялгаа юу байх вэ? Үрт хүн үрээ гэснийг чи бодож үзээч. Бидний охин ч гэсэн биднээс хойш яаж явахыг хэн мэдэх вэ дээ. Ингэхлээр Шагдаржав хүүд хүүхний нь нэрээр захиа занаа явуулах арга байдаггүй юм уу? Тэр нь амар мэнд байгаад, энэнийхээ амьд мэндэд нь ирвэл амийг нь аварч болох сон байх гэж ятгажээ. Өрөвч сэтгэлтэйдээ ч юм уу, үртэйгээ зүйрлэсэндээ ч юм уу өвгөн туслагч хүүхний нэрээр захиа бичиж зам явсан буухианд өгөхөөр бичгийн үгийг «Аав чинь намайг энэрэлгүй лам шар Човонботой нийлж хэзээ хэзээгүй шатааж алах гэж байна. Аюулт энэ аллагаас аврах эсэхийг ганц хайрт чи минь мэд. Бушуу түргэн ирж миний амийг авраач» гэж бичээд замын элчид өгч явуулжээ.

	Хүүхнийг шатааж алах сар өдөр улам бүр ойртож байлаа. Үүний зэрэгцээгээр шар Човонбо цагаан гүүний сүү ууж бам чийгийн гэмээ арилгана гэх нэрийдлээр Түшээ гүн ноёныд ирж тэр муу хүүхнийг шатааж галдаж алахаар бүх ажлыг төхөөрч байв. Энэ үеэр төвөдийн хэсэг худалдаачид хот хүрээ орж наймаа хийх замдаа Эрдэнэдалай хийдэд ирж хоноглож байхад нөгөө хүүхэн очиж гэнэ. Тэдний дотор урьд монгол газар явж байсан нэгэн залуу төв д явжээ. Түүнд хүүхэн учраа хэлэхэд,

	— Төвөд монгол ч гэсэн хүний үр ялгаа юу байх вэ? Манай Төвөд газар бурхан шашин хамгийн их дэлгэрсэн, буг шуламс сэрээ дарах ёс гэж буй. Гэхдээ энэ чинь амьд хүн байна шүү дээ. Тулгар биетэй хөөрхий бүсгүйг харсаар байгаад яаж шатаалгачхав. Таньж мэдэхгүй өөр нэгэн газар төөрүүлж өгье гэж цаад нөхөдтэйгөө ярилцан хэлмэрч төвөдийн хамт тэр шөнөдөө оргуулахаар шийдээд хос морьтойгоор оргож Хүрээний зүг гарчээ. Тэнд үлдсэн бусад төвөд худалдаачид хүнд сэжиг авхуулахгүйн тулд Эрдэнэдалайн хийдэд 2—3 хоног байж байгаад тохь тухтай хөдөлжээ. Хялар хатныг хардаж сэрдэж байсан Түшээ гүн ноёных хүүхнийг алга болсныг мэдмэгц Төвөдүүдийг сэжиглэж хойноос нь цэрэг цагдаа илгээсэнд хэл ам мэдэхгүй хэдэн төвөд юун хүүхэн, яасан хүүхэн мэдэхгүй гэж шулганалдаж байжээ. 

	Гэвч хэлмэрч төвөд байхгүй болохоор нь түүнтэй хамт хүрээ хот руу оргуулж гэж таажээ. Тэгээд шар Човонбо төвөд үсгээр Түшээ гүн монгол үсгээр «Гэдсэндээ хүрэл соёотой биелсэн буг тээсэн муу цагийн түмэн ёр шүглэсэн шуламс Хүрээ оржээ. Түүнд үзэгдсэн харагдсан хүн бүр үхэл тахалтай учирна, түүнийг оргуулсан этгээдтэй нь хамт барьж нааш нь хүргүүл» гэсэн бичигтэйгээр бяр чадал ихтэй бөх Лувсандамба гэдэг хүнийг элч болгон тавьжээ. 

	Тэр бөх ЛувсанДамба бол жигтэйхэн хатуу сэтгэлтэй, энэрэнгүй санаа байхгүй ийм хүн байжээ. Энэ хоёр хүн бичгийн хамтаар хот хүрээ орж ирж тэр үеийн манжийн Жанжин Яам гэсэн газар буужээ. Энэ үед хүүхэн хотод ирж Төвөдүүдийн буусан газар бүгж хоноглож байжээ. Бөх Лувсандамбын тараасан цуурхал бичгийн хар гайгаар хүрээ хотын сүсэгтэн хүн ард уг бичгийн учрыг сонсож дуулмагцаа үнэхээр дайралдсан хүнд үхэл зовлон гай гамшиг дайралдуузай гэж айж болгоомжлон хаалга хашаагаа түгжиж байжээ. Нэгэн орой төвөдүүд нь хоорондоо ихээхэн яриа шуугиан болж байсан боловч хэл мэдэхгүй хүүхэн дэмий ангайн гөлөрч суужээ. Гэтэл тэд дундаасаа мөнгө татаж эхэлсэн байх юм. Маргааш нь морин зах гэсэн худалдааны газар очиж нөгөө цуглуулсан мөнгөөрөө их номхон, ив ижилхэн хоёр жороо хар морь худалдаж аваад эмээл хазаар төхөөрч бэлдээд хүүхэнд хэлжээ. 

	За чиний хойноос бөх Лувсандамба гэдэг хүнийг ийм ийм учиртай илгээж чамайг баривчлахаар эрэл хайгуул болж байна. Чи одоо энэ хот хүрээнд нэг ч хонохын аргагүй боллоо. Одоо яв. Бид чамайг харж байж яаж хүний гарт өгчхөв. Бид дундаасаа өчүүхэн мөнгө гаргаж чамд унаа морь, эмээл, хазаар бэлтгэв. Чи нутаг орноо бараадна уу. Нөхөр ханиа хайна уу, өөрөө мэд гэжээ. Тэдний тус болсонд баярласан хүүхэн:

	— Аа би явна. Та бүгдийгээ ч хөөдөхгүй, өөрөө ч баригдахгүйг хичээнэ гээд тэр шөнөдөө оргож нутаг орноо тэмцэж баруун тийш гарсангүй, хүрээнээс зүүн тийш Баян Давааг чиглэн гарчээ. Ийнхүү зүглэсэн нь Бээжинд байсан нөхөр ханиа бараадсан хэрэг биз ээ. Ингэж уул хад, уудам хөндий сүлжиж, оргож бүгж явсаар одоогийн Дорноговь, Сүхбаатар аймгийн нутгийн зааг орчмоор монголын хил дээр очжээ. Тэгтэл гэдэс дэх хүүхэд гарахаар өвдөж эхэлжээ. Хүүхэн хүүхдээ хээр хөдөө гаргачихгүйн тулд айл амьтан эрж давхисаар нэгэн айл олж очсонд үр хүүхдийн хүсэл мөрөөдөл болсон сайхан сэтгэлтэй өвгөн эмгэн хоёр байжээ. Тэд өөрийн төрсөн охиноо амаржуулах гэж байгаагийн адил хайр сэтгэл тавьж амаржуулахад хүүхнээс хоёр хүүхэд гарчээ. Эмгэн өвгөн хоёр үр хүүхэд заяахдаа нэгээр биш нэг хэсгээр ирдэг юм байна шүү гэж баярлацгаажээ. Хүүхнийг тэтгэж тэнхрүүлж долоо хоног өнгөрөх завсар нэг ч хүн тэднийхээр үзэгдсэнгүй. Өвгөн хоёр хүүхдэдээ нэр гуйхаар ойрын нэг хийд рүү яваад орой болсон хойно ихэд сандран хүрч иржээ. За юу болов? яав ийв? гэтэл хүүхний хойноос бөх Лувсандамбатай явуулсан цуурхалт бичиг Богд эзний Лүндэнтэй хавсраад, тэр хүүхнийг үзэгдсэн харагдсан газраас нь барьж хүргүүл гэсэн бичиг тэр өдөр мөн хийдэд очиж тарж байхыг өвгөн сонссон хэрэг байжээ. Тэгээд өвгөн, 

	— За хүү минь чамайг харахад чи чинь хүний сайхан бүсгүй үр боловч буг чөтгөр юм гэнэ. Чиний хойноос ингэж, ингэж барь, ал гэсэн бичиг өнөөдөр хийд дээр ирээд тарж байхад нь би мэдлээ. Надаас муухай сэтгэлтэй эр бол чамайг манайд байна гэж хэлээд л бариулах байсан, чи надад гэм хор хийсэн биш. Би чамайг тэгж хөөдөөд яах вэ. Чи одоохон энэ хүүхдээ аваад манайхаас зайл! Өөрийгөө ч, намайг ч битгий хөөд гэж учирлан хэлжээ. Хариуд нь хүүхэн:

	— Аа би бол буг чөтгөр гэгч биш, ийм ийм алс хол нутагтай, ядуу татуу гаралтайд минь дургүйцэж өвгөн Түшээ гүн ноён, шар Човонботой нийлж намайг ингэж зовоосноор барахгүй нөхөр ханийг минь алс холын Бээжинд хөөсөн. Би шатааж алагдахаас зайлж нөхрийнхөө хойноос нь ингэж яваа хүн гэдгээ хэлжээ. 

	— Ээ хүү минь яая гэх вэ. Хэрэг нэгэнт буруудаж ирэхэд хэчнээн зөв байвч цөм буруу болно гэсэн эртний үгээр нэгэнт буруутсан тул чи яах аргагүй. Хүү минь яв гэж тэр өвгөн шөнөжин давхиж адуу малаа олж хоёр хар морийг нь барьж эмээллэж өгчээ. Тэгэхлээр хүүхэн хэлжээ:

	— Та хоёр бол миний үхэх төрөх хоёрын нэгэнтэй уулзсан, эцэг эх хоёртой минь ялгаагүй ачлалтай хүмүүс тул та нарыг би зовоохгүй. Гомдоохгүй одоо явлаа. Харин явахдаа би энэ муу хоёр хүүхдийг хоёулыг та хоёр дээр орхивол зохих боловч улаан нялцгай хоёр хүүхдийг битгий хэл өөрийгөө яая гэж байгаа амьтан, гэвч хөх минь эрхээж саамшиж намайг зовоох болов уу гэж айж байна. Нэгийг нь та хоёр дээр орхиё. Би нөгөөг нь авч явъя. Энэ бол аргагүй мах цусанд төрсөн хүний үр шүү дээ! Та нар битгий сэжиглэж айгаарай. Хүн болбол тэр биз, болохгүй бол тэр биз. Би яаж хоёрын хоёр хүүхэдтэй, нялх биетэй ингэж явах вэ дээ гэж гуйжээ. Энэ гуйлтыг өвгөн эмгэн хоёр өрөвдсөндөө хүлээн авч нэг хүүг нь үрчлэн авсан байна. Нөгөө нэгд нь морин дээр авч явахад тохиромжтой хүзүүвч өлгий төхөөрч өгчээ. Хүүхэн нэг хүүгээ аваад тэр шөнөдөө гарчээ. Хүүхэн тэндээс баруун хойш эргэжээ.

	Үүний хойноос дагалдаж яваа эрлийн цуурхал олон болж хялар хатан, хялар шуламс тэнд тэгж ингэж явна гэнэ гэж олон болж өссөн явдал нэг талдаа өөрийн нь нуугдаж оргох зайлах явдалд тус болж байсан боловч хойноос нь мөрдөх явдал аюултай л байлаа. Хүүхний явсан замын тухай домог Өмнөговь аймгийн нутагт ирж хоёр салдаг нэг салаа нь хойшоо эргэж хот руу чиглэдэг. Нөгөө салаа нь баруун хойшоогоо эргэж Эрдэнэ зуу ордог. Аль нь үнэн болохыг мэдэх аргагүй боловч зүүн хойшоо эргэсэн замаар нь явъя. Хүүхэн өнжиж хонох газраа хонож бүгж бүлтгэнэсээр хот хүрээ оржээ. Да хүрээнд ирээд өдөр нь ууланд бүгж байгаад шөнө нь төвөдүүд дээр иржээ. Хүүхнийг авч оргосон итгэлтэй сайн нөхөр нь тэнд харагдсангүй. Харин хүүхнийг оргосны дараа бөх Лувсандамба гэгч очиж тэднийг хардаж сэрдсээр монгол хэл, зан заншил мэдэх хэлмэрч төвөдийг Жанжин Яам гэсэн Манжийн амбасын яаман дээр аваачиж тархи толгойгүй нүдэж балбасаар шархны халуун болгож үхүүлжээ. Төвөдүүд хүүхнийг амьд мэнд яваад баярласан боловч,

	— Чи энд нэг ч хонох аргагүй, чиний мөрөөр биднийг өдөр шөнөгүй тагнаж туршсаар байна. Одоо яв гэж хэлжээ. Хүүхэн ч баригдахаас айн тэр үеийн Туулын гүний нутаг, одоогийн Төв аймгийн Лүн сумын нутаг дайрч Хадаасан, Чин толгой, Хун тайжийн балгас, Шар шал, Баян нуур чиглэлээр гарч баруун тийш асар холдоогүй явж байгаад нэгэн өглөө хойноосоо урагшаа явж байгаа хэсэг аянчидтай дайралджээ. Энэ хэсэг аянчид танихаар барахгүй, Түшээ гүн ноёны албат иргэд хойшоо жин тээгээд буцаж явсан байх юм. Эд жинд явахынхаа өмнө тэр хүүхнийг хялар шуламс буг чөтгөр болоод оргож босож алга болсон, харагдсан хавьтсан хүнд их гай барцад болно гэсэн шар Човонбо ламын тараасан цуурхлыг итгэсэн үнэмшсэн байжээ. Эд нар харахтайгаа зэрэг хатныг хүндэтгэсэндээ биш ганцхан аюултай буг шуламстай дайралдлаа гэж айсандаа жингийн даамлаас эхлээд цөмөөрөө тэмээ малаасаа бууж.

	— Ай ачит хатан минь муусайн боолчуудаа өршөө! Авар! Чиний муусайн боолчууд байна гээд л мөргөж бархирахад хүүхэн тэд нартай тулгарч уулзалгүй жишүүхэн зэрэгцэж ирээд,

	— Өвгөн ах минь ээ! Өнөр олон нөхөд минь ээ! Надаас битгий ай. Би та нартай уулзах завгүй, мөрөөрөө яаруу явж байна гэж хэлээд хажуугаар нь зөрж гарчээ. Энэ явсан аянчид нутаг орондоо ирэхэд хүүхнийг буг шулам гэсэн цуурхал хэвээр байсанд хамт явсан хүмүүсийн дотроос ам задгайтай нэг нь бид нартай хэдхэн хоногийн өмнө тэнд тэгж тэгж уулзсан. Биднийг харахад л хоёр жороо хар морь шиг л байсан, хоёр жороо хар нохой юм уу, морь юм уу, бүү мэд. Хүүхэд ч юм уу юу юм, хүзүүндээ нэг юм зүүсэн ингэж ингэж явсан гэдгийг хэлжээ. Тэгэхтэй зэрэг шар Човонбо шавь нараасаа, Түшээ гүн ноён хиа нараасаа итгэлтэй элч нарыг хойноос нь өртөөчлөн довтолгосон байжээ. Хүүхэн түүнийг мэдэхгүйгээр амрах газраа амраад л явж байжээ. Эрүүлчид хойноос нь мөрдөж мөшгөсөөр нэг өглөө нутгийн нэг ардаас асуухад:

	— Өчигдөр орой наран шингэхийн үед энэ уулын бэлээс хоёр жороо хар морьтой, ногоон торгон дээлтэй хүүхэн орж ирж энэ голоос морио услаад ус аваад гарч байгаа харагдсан гэжээ. Тэр заасан уулыг нь тэр шөнө бүсэлтэл хүүхэн тэндээс оргож чадаагүй байжээ. Маргааш өдөр нь чоно нохой үргээж байгаа юм шиг л гүүг гааг болоод хашхирч тал талаас нь хашиж эхлэхэд хүүхэн хаашаа ч гарах газар байхгүй хярсан туулай шиг бүлтэлзэж байжээ. Наана чинь! Цаана чинь! Гарлаа! Зугтаалаа! гэж хашхирч шахсаар уулын хяр дээр тэр хүүхнийг барьж авчээ. Хүүхэн анх үзэгдэхдээ хүзүүндээ өлгийтэй хүүхэдтэй харагдаж байсан. Баригдахдаа хүүхэдгүйгээр баригджээ. Айж сандрахдаа мод хаданд хүүхдээ орхисон юм уу, юу ч гэсэн хүүхэдгүй баригджээ. Барьж авсан хойноо тэр хүмүүс:

	— За хө бурхан шашны дайсан буг чөтгөр барилаа. Ертөнцийг харвал алга болчихдог юм гэнэ лээ гээд хоёр нүдийг нь тас аниулж боогоод хоёр гарыг нь ард нь хүлээд зайдан тэмээн дээр буруу харуулж мордуулаад хоёр хөлийг нь хэрсэндэж доогуур нь холбоод л шар Човонбо хаана байна гээд л шогшуулжээ. Ингэж амьдаар нь там тарчланг нь үзсээр явж одоогийн Эрдэнэ далайн хийд дээр шар Човонбо дээр авчирчээ. 

	— За багш минь өнөөх гүйцэгддэггүй баригддаггүй шуламс хүүхнийг чинь авчрах нь энэ гэж барихад, 

	— Аа тийм үү гээд хорихын хажуугаар тэр энэрэлгүй, этгээд хүүхнийг алахыг арай зүрхэлж чадаагүй ч юм уу юу ч гэсэн өөрөөсөө зайлуулж:

	— За хө буг шуламс, сэрээ, жинсрэг цутгахдаа Өмнөговийн баруун Чойрын өвгөн хамба лам гэдэг их нэртэй жинсрэгчин буй. Намайг үүнийг дарж аль гэж гуйж байна гэж хэл гэж 50 лан мөнгөтэй тийшээ явуулсанд өвгөн хамба лам:

	— Хэ бурхан шашны номд буг шуламс сэрээ дарах ёс гэж буй. Гэтэл энэ чинь амьд хүн байна шүү дээ. Амьд хүнийг буг шуламс гэж таньсан шар Човонбо өөрөө шатааж алдаг юм байгаа биз. Би тэгж нүгэл хийж чадахгүй. Буцааж аваачиж өг, мөнгийг нь ч би авахгүй. Жинсрэг цутгаж чадахгүй гэж буцаажээ. Тэгээд буцаагаад ирэхэд нь шар Човонбо тэр хүүхнийг өөрөө жинсрэг цутгаж дарахаар, 

	— Арван алд нүх ух гэж тушаажээ. Дээд ам нь бага дөрвөн ханатай гэрийн буурины чинээтэй. Доошоо нарийссан тийм нүх ухуулаад хуурай модыг цуу татаж ёроолоос нь эхлээд сараалжилж өрөөд шар тос дээгүүр нь хайлж асгасаар байгаад нүхний амтай чацууртал шар тостой модоор дүүргэжээ. Ингээд жинхэнэ жинсрэг цутгаж сэрээ дарах өдөр болоход, нэг хэсэг нь хүүхнийг өрөвдсөндөө, нэг хэсэг нь харамссандаа, нэг хэсэг нь айж сүрдэж мунхарсандаа хэдэн мянган хүн цугласан байх юм. Энэ олон хүнийг шар Човонбо тэргүүтэй лам нар буг шуламсын бузар хорлол болно, хол зогс! гэж холдуулж байжээ. Дараа нь тэр хүүхнийг жинхэнэ шатааж галдаж алах цаг болохоор хоёр шургааг модны голд сорын таваг гэсэн цар дээр хүүхнийг эхээс гарсан нүцгэн дүрээр нь хүлээд, өтгөн урт гэзгийг нь сэгсийлгэж, сагсайлгаж, олонд улам итгүүлэх гэсэн сүр үзүүлсэн байдал гарган уйлуулж бархируулсаар хоёр гуалин модны дөрвөн үзүүрээс нь дөрвөн лам дамнасаар хойноос нь сэрээ ёдроо далласаар шар Човонбо тэргүүтэй лам нар бүрээ бишгүүрээ гингэнүүлсээр галдаж алах нүхний аман дээр ирсэн байх юм аа. Хүүхнийг ингэж тарчилгаж нүхний ам дээр авчирсны дараа шар Човонбо, 

	— Би 60 настай хүн, уг нь 120 сүүдэр зооглох байсан хүн. Үлдсэн 60 насаа чамд өглөө. Чи бол хүн биш, буг шуламс! Би чамайг бурхны номоор дарж номхотгож байна. Чи энэ нүхэн дотор, 60 жил сууна. 60 жилээ гүйцсэн хойноо гарч юу хийхээ өөрөө мэдээрэй. Би чамайг бурхны номоор дарж байна гэхэд хүүхэн хариуд нь:

	— Би бол буг шуламс гэгч биш. Хүн намайг ингэж тамлаж тарчилгаж алсны хариуг би авч чадахгүй ч гэсэн үйл үртлээс чамаас хариуг минь авах байх гэж хашхирч бархирч байжээ. Тэгэхэд нь:

	— Буг шуламсыг бүү дуугарга! гэж бүрээ, бишгүүр, харанга, хэнгэрэг цохиулж байсан байна. Шар Човонбын бэлтгүүлсэн засмал нарийхан модны үзүүрт шар тостой нүхнийхээ тал талд нь гал өгөхөд үлгэр домогт гардаг галт там гэдэг шиг галаар оргилж дээш цоргиж байжээ. Дамнаж ирсэн дөрвөн лам салхины нь дээрээс тэр аймшигт галын яг өр дунд нь хөөрхийлөлтэй хүүхнийг барьж зогссонд, хүүхэн амьдаар тарчилж галд түлэгдэж эхлэхэд хажуудаа хайлуулсан тогоотой шар тосноос шар Човонбо очир бариултай халбагаар хутгаж аваад л ном уншиж, шатаж байгаа хүүхэн тийшээ цацаж байсан гэдэг. Нөгөө муу хүүхэн дороосоо галд шатагдаж хажуугаас нь шар Човонбын цацсан тосонд биеэс нь гал бадарч хүний ёсноос гадуур хөөрхийлөлтэйгөөр нас баржээ. Тэгээд хүүхнийг булшлаад байхад эргэн тойрон харж байсан морьтой, явган олон хүний өрөвдөх нэг нь өрөвдөж, өших нэг нь өшиж, учрыг мэдэхгүй нэг нь мунхарч сөгдөж, нулимс асгаруулан уйлахтай, гайхалтай байсныг шар Човонбо хараад, 

	— Та нар муусайн усан нүдтэй, цусан зүрхтнүүдийн нүдээр харахад энэ шатаж үхэж байгаа юм шиг боловч огтын тийм биш. Энэ дороосоо дээш, дээрээсээ доош хөмөрсөн хоёр ширмэн тогоон дотор, яг дүрс байдлаараа буй. 

	Би 60 жилийн нас өгсөн, жаран жилийн цаана гарч ирж та нарыг цөмийг чинь хүрэл соёотой хүүхдийн хамт хүйс тэмтрэх болно гэж ард олныг сүрдүүлж байхад ард олон үнэхээр тэгэх юм байх гэж айн сүрдэж байжээ. Хүүхнийг шатааж хороосны дараа цугласан олон цамчин, мөргөлчний маягаар Эрдэнэ далайн хийд рүү морины явдал янз үзэж явцгааж байсны хамгийн түрүүнд шар Човонбо жороо буурал морьтой дүүхэлзүүлж явжээ. Гэтэл шар Човонбын морь оготнын нүхэнд бүдрээд онхолдоход шар Човонбо тэр газраас босолгүйгээр нугас нь тасарч үхсэн байх юм. Энэ нь хүүхнийг өрөвдөж шар Човонбод өшиж байсан хүнд бол бах тав нь ханахаар гайхаж эргэлзэж байсан хүнд бол бүр ч мунхруулмаар юм болж байлаа. Үлдсэн лам нар дахин цуурхаж, 

	— За та нар хар! Ийм хүчтэй шуламс байсан байна. Дарсан ламаа аваад явлаа. Шар Човонбо 60 настай нь үнэн. 120 нас хүрэх нь ч үнэн байсан байна. Үлдсэн 60 насаа хялар шуламст өгчээ. Шуламс 60 жилийн цаана гарч ирэх нь гарцаагүй байна гэж итгэж байжээ.

	 

	* * *

	 

	Замын дагуу явсан элч хялар хатны захидлыг Бээжинд байсан нөхөрт нь дамжуулсан байжээ. Нөхөр нь захидлыг хүлээн аваад өөрийн эхнэрийн хөөрхийлөлтэй болж байгааг мэдээд, гуйж гувшиж байж алба ажлаасаа чөлөө аваад, нутгаас очсон найман хиа нарын хамтаар нутгийн зүг давхижээ. Морин буухиагаар давхисаар халх нутагт нэлээд ойртож явтал тахал өвчин гарсан хойд хятадын нутагт санамсаргүй орж ирээд Шагдаржав 6 хиагийн хамт нас баржээ. Үлдсэн хоёр хиа энэ мэдээтэйгээ хэзээ өнгөрсөн хойно нутаг орондоо иржээ. Лам үүнийг ашиглан бас л цуурхал тарааж байлаа. Дарсан ламаа, дагуулсан ханиа, хажуу дахь хиа нартай нь бүгдийг нь аваад явлаа. Ийм л сүрхий шуламс байсан юм гэцгээж байв. 

	 

	* * *

	 

	— Өнөөх 60 жил гэдэг нь 1936—1937 онд гүйцэх үед хүрээ хийд газар сайгүй л шар Човонбын хортой гүтгэлгийг лавшруулан номлож лам нар хялар хатны буг чөтгөр энэ жил гарах ёстой. Цөвийн цагийн та нар муусайнууд гайхуулавч шуламс бугийн хорлол удахгүй ирнэ» гэж ардын засаг төр ард түмнийг занан зүхэж байсан байна. Тэр үед лам нарын цуурхлыг үнэмшиж байсан нэг хүн мал эрж яваад хялар хатны булшны ойролцоо явж байтал булшнаас алд хэрийн зайтай газар ширмэн тогооны ирмэг газраас цухуйж харагдсан байжээ. 

	— Хүүе та минь, өнөөх хялар хатны чинь буг чөтгөр гарлаа. Тогоо нь ил гарч байна гэж тэр хүүхнийг хэлэхэд нутгийн хэсэг хүмүүс очиж холоос харахад нь үнэхээр тогооны ирмэг цухуйж байсан гэдэг. Бүр сүүлд О. Намнандорж гуай тэр булшинд түүхийн ямар баримт, дурсгалт зүйл байгааг илрүүлж өгнө үү гэж тэр нутгийн ХЗЭ˗ийн байгууллагад хүсжээ. Тэгээд хэсэг залуучууд уг булшийг ухаж үзэхэд дээд талын хоёр метр хэртэй шороон дотроос бүргэдийн яс, нохойн толгойн ясны хамт гарсан байна. Энэ нь шар Човонбо буг сэрээ дарахдаа хийсэн зүйл биз (хоёр метрийн гүнээс доош жинхэнэ булшинд хүрч байгаа бололтой байсан боловч юу ч олдоогүй), шатсан нүүрс цуцал, элс шорооноос өөр юм байгаагүй. Харин нэгхэн хэсэг газар дутуу шатаж үлдсэн ногоовтор бөсийн тасархай олджээ. Энэ булшийг ухахад тэр үед НАХЯ˗ны төлөөлөгч байсан Осоржаан гэгч хүн харж байжээ. 

	Хялар хатныг тэгж шатааж алахыг арав гаруй настайдаа нүдээр үзсэн хэмээн 93 настай Шанж гэдэг хүн 1955 онд над ярьж билээ. 

	 

	Тайлбар: Хэвлэлд бэлдсэн Б. Дашзэвэг, Ч. Ойдов «Янжавын хэлдэг үлгэрээс. ШУАХ. УБ., 1964, номын 60—73 дахь талаас авав.

	 


23. АШИГ ЗАНГИЙН ДОМОГ

	Говь нутагт эмгэн өвгөн, хүүтэйгээ аж төрөн амьдардаг байжээ. Нэгэн өдөр засаг хошуунаас эрийн цээнд хүрч байгаа ганц хүүг нь Алтайн харуулын албанаа дайчлан мордуулжээ. Чингэхдээ эцэг нь:

	— За хүү минь харуулын албанд амар мэнд яваарай. Эм хүнтэй битгий хавьтаарай гэж захижээ. 

	Хүү, цэргийн албанаа хэдэн жил ч болсон юм бэ, нэгэн өдөр халагдан буцаж явтал хөндийн эхэнд хадан хясааны завсар жижигхэн бор гэр харагдаж, хүү тэднийд буужээ. 

	— Нүүрэндээ галтай нүдэндээ цогтой хүү хаачиж явна. Хэт нутаг хаана вэ, хэрэг зориг хэнд вэ? гэж лавлан угтаж, тухтай амраад явахыг хүсжээ.

	Тэднийх нэгэн охинтой агаад «Охин минь нэгэн сайн хүү төрүүлээсэй» гэж мөрөөдөж суудаг эмгэн, охиныгоо сайн ханьтай ч болгож юун магад гэж бодож суув. 

	Аавынхаа үгнээс гажиж ер үзээгүй хүү явахаар шийдсэн авч эмгэний гуйлтад орж хонох болов. Чингэхдээ гөрөөс агнаж өгчээ. 

	Хүү алсын замд гарч яван явсаар харив. Гэтэл нэг өдөр эцэг нь яагаад ч мэдсэн юм:

	— Чиний хүүхэд чинь хүү юм уу? Хүүхэн юм уу? Чи тэгээд эхийг нь төрөхөд юугаар шөл хийж өгсөн юм бэ? гэж гэнэт асуужээ. Нуусан хэр шалгаагаад байхлаар нь хүү үнэн учраа тоочжээ. 

	Эцэг нь хүүгээ загнаж элдэвлэсэнгүй. Тэгээд өвгөн алс хязгаараас ач хүүгээ авчрахаар шийдэж, атан тэмээгээ сойж байгаад Алтайн зүг явжээ. Өвгөн зорьсон айлдаа хүрч эмгэн хүүхэн хоёрт учирласаар хүүг авахаар тохирчээ. 

	Өвгөнд хүүхдээ өгөхдөө эмгэн:

	— Миний ашиг юм байх гэсэн чиний ашиг юм байж л дээ гэж хэлжээ. Чингээд тэр хүүг «Ашиг» хэмээн нэрлэсэн ажээ. 

	 

	* * *

	 

	— Бээжин хотноо хэрэг нийлэхээр Ашиг зангийн ноён, өөр нэгэн хошууны өс хонзонтой ноёны хамт явжээ. Чингэж явах замдаа Ашиг зангийн ноён тамгаа алджээ. Түүнийг мэдүүт л:

	— Ашигийг авчир! гэж өдөр шөнөгүй элч довтолгов. Ашиг болсон явдлыг сонсоод:

	— Улс амьтан унтсан хойно гэрээ түймэрд! Түймэр асуут л өстэй ноёныдоо сандран гүйж орж «Тамгыг минь хадгалж бай» гээд тамганы хайрцгаа оруулаад тавьчих!» гэж хэлж элчийг буцаав. Элч өдөр шөнөгүй довтолгон нэхэн очиж, Ашиг зангийн хэлснийг ноёндоо нэгд нэгэнгүй тоочжээ. Улс амьтан унтсаны дараахан гэрээ түймэрдэв. Гэр ид шатаж байх үес өстэй ноёныд гүйн орж:

	— Үүнийг минь л хадгалж бай! Бусад юм ч өөрөө мэдэг! гээд тамганы хайрцгаа тавив. Бээжин орж хэрэг нийлэхийн урьдхан л!

	— Тамгаа авъя! гэсээр ноёныд ороход хайрцгийг авч өгөв. Үзвэл дотор нь хулгайлсан тамгыг хийсэн байжээ. 

	 

	* * *

	 

	Түшээт хан аймаг, Цэцэн хан аймагтай хил тогтооход Ашиг зангийг явуулах болжээ. Хошууны ардаас цуглуулсан бодын ширээр Ашиг занги ширэн тулам олныг хийлгээд цагаан чулуугаар дүүргүүлж тавин тэмээнд ачаад, тавин лангийн ембүү хоёрыг аваад морджээ. 

	Түшээт хааныхан хэр зэрэг мөнгөтэй явааг мэдэх гэж Цэцэн ханыхаас явуулсан туршуул, эрэлчний байдлаар очиход Ашиг зангийнхан тавин лангийн ембүүгээр майхны гадас шааж, чөмөг хагалаад шороон дээр шидчихэж байна. Маргааш өглөө ширэн туламтай чулуугаа ачиж хөдлөөд нэлээд явж байтал нэгэн хөтөч нь Ашиг зангид ирж:

	— Таны чөмөг хагалж байсан ембүүг буудал дээр мартаж орхиж! хэмээсэнд:

	— Эргэж авчрах гэж тэмээний гарз биз гэж Ашиг жишим ч үгүй хэлжээ. 

	— Би яваад ирье! гэж тэр хөтөч зүтгэсээр авчирч ачаан дээр дээсээр холбон тохчихжээ. Энэ бүхий л байдлыг нь туршуул хэлж очсонд Цэцэн хааныхан:

	— Тийм их мөнгөтэй айл заавал дийлнэ гээд хил тогтоож хэрэг нийлэхгүй гэж шийджээ. Бас хэл тогтоолцох амбан тогтсон цагтаа эс ирсэнд:

	— Ёс ёсоороо байдаг. Бид тавин тэмээ лантай ирж, хүлээж хүлээж хил тогтоогоод буцлаа гээд цагаан чулуугаа асган гортиг татаж нутгийнхаа хилийг тэлжээ. Түүнээс хойш тэндхийг «Ашиг хоргын чулуу» хэмээн нэрийдэж:

	 

	Ашиг хоргын чулуунд

	Униар будан татна

	Ахан дүү олуул ч

	Ангийн албанд ганцаар

	 

	гэж ч ардын дуунд хүртэл гардаг болжээ. 

	 

	* * *

	 

	Ашиг хэрэг нийлээд буцаж явахдаа нум сумаа хөсөг дээрээ даруулдаг байж. Хоёр хөтчийг замын айлд буухын сацуу алаг морь унасан улаан дээлтэй хүн бас л тэднийд буужээ. Анзаарсан ч үгүй мордтол Ашигийн нум сум нь алга. Тэр үе Ашиг ч хөсгөө нэхэн гүйцэж ирэв. Хөтөч нар, айлд буусан, нум сум алдсан учир хэргээ нэгд нэгэнгүй тоочжээ. Төдий л хол явсангүй голын захад буудаллав. Түүгээр идшилж байсан сарлаг дундуур явж явж Ашиг, нэгэн шар тууж ирээд:

	— Үүнийг төхөөр! Толгойг нь цусдалгүй, шороодолгүй өвчиж янзал гэж Ашиг хэлэв. Төхөөрсний дараа махнаас чануулж майхны үүднээ тавьж бууж мордсон эрэл сурлын улсад өгсөөр байв. Нэгэн өдөр хэт хутга зүүсэн өвгөн ирж үхрээ нэхсэнд

	— Би хулгайлаагүй ээ. Танай нутгийн улаан дээлтэй, алаг морьтой хүнээс нум сумаар авсан юм гэв. Өвгөн буусан айл, нутгийн хүн олноос сурсаар байгаад алаг морьтныг нум сумаар ан агнаж явна гэж дуулжээ. Өвгөн, хэргийн эзнийг олоод айсуй байгааг харж Ашиг:

	— Майхнаа буулга! Түргэн ачаал! гэж хөтөч нартаа хэлжээ. Ашиг ачаа тэмээний бурантгаас атган буудал дээрээ сууж байв. Өвгөн нум сумтай эрийг дагуулан ирэв. 

	— Үхэр хүний болсон. Наад муу нум сумаа өг! Чамайг чинь би тохитой томоотой хүн гэж бодсон, юм гэж хэлүүт Ашиг нум сумаа авч хөдөлжээ. 

	 

	* * *

	 

	Түшээт гүний хошууны хүний амины хэрэгтнийг Альшаагийн яаманд хэргийг нь таслах тухай мэдээ Түшээ гүнийд иржээ. Хэлэлцсэний эцэст Ашиг зангийг явуулах болж:

	— Юу юу хэрэгтэй вэ? хэмээн асуусанд:

	— Далан янзын түлхүүр, сайн хулгайч, шилдэг бөх, үхрийн хөлдүү гуя авъя хэмээжээ. 

	Ашиг алагдсан хүний хүүрийг хадгалж байгааг тэнсэж мэдээд шилдэг бөхдөө хандаж:

	— Чи явж тормон тэмээний сэг олж ир! гэжээ. Бөх ч торомны сэг аваад ирэв. Ашиг хулгайчид хандаж далан янзын түлхүүрээ өгч:

	— Чи энэ түлхүүрийг авч яваад цоожинд нь тааруулж, хүүрийг хулгай хий! Оронд нь энэ торомны сэгийг хийж янзаар нь боогоод ир! Манай хошууны хоригдолд «Би хүн алаагүй» гэж хэлтүгэй хэмээн мэдэгд! гэжээ. 

	Хулгайч түлхүүр тааруулан гэрт орж, бүгдийг Ашигийн хэлснээр болгов. Хулгайлж авчирсан хүүрийг бууриндаа газар ухан даржээ. Тэгээд Альшаагийн яаманд очиж ирсэн гэдгээ айлтгав. Хэрэг нийлэх болжээ. 

	— Чи хө, хүн алсан юм уу? гэж Ашиг зангийн асуухад:

	— Үгүй билээ, ноёнтон минь гэж хэрэгтэн хариуллаа. 

	— Тийм бий! Хошууны нэр бузарласан яасан сүрхий золиг вэ? Алаагүй байхад нь энэ ноёнтон чамайг худал гүтгээ юү? Ер нь энэний хүн алсан баримт нь хаа байна гэхчлэн ярихад:

	— Хүүрийг хадгалж байгаа гэж яамныхан хариулав. 

	— Түүнийг оруул! Үзье! гэхэд хэдэн хуяг яваад алагдсан хүний хүүрийг авчирч задлахад дотроос нь торомны сэг гарчээ. Ашиг ажиглаж байснаа:

	— Үгүй ээ, энэ чинь ямар янзын хүн бэ? Хүн лав мөн юм биз дээ гэв. Альшаагийн яамныхан огт дуугарсангүй ээ. 

	Чингэхлээр Ашиг занги:

	— Манай хошууны нэр хүндийг муутгаж гөрдөв, чирэгдэл болгов гэж загнан арга буюу торгуулжээ. 

	Тэднийхэн хараал их хийдэг байсан учир Ашиг занги нэгэн мэргэн арга зохиожээ. 

	— Нөгөөдрөөс нааш буцахгүй ээ. Зангийн бие муу хариугүй үхэх нь, Арга чарга байна уу? хэмээн хэлүүлсэнд тэдний лам эм өгчээ. Эмийг үхрийн хөлдүү гуя дээр асгахад тэр дор нь шатааж байв. Маргааш нь үхрийн гуяыг боож:

	— Манай занги эм уугаад үхлээ. Хүүрийг нь танай хошуунд оршуулж болох уу? гэсэнд тэднийхэн:

	— Түргэн зайлуул гэж учиргүй загнажээ. Чингээд Ашиг занги «өөрийн хүүр»˗ээ авч эсэн мэнд нутагтаа буцжээ. 

	 

	* * *

	 

	Эргэлийн арын элснээ байдаг нэгэн их булшийг Түшээ гүн, Итээ бэйл, Говь мэргэн вангийн гуч гаруй ядуу хүн нийлж ухжээ. Булшнаас зандан байшин гарахад хаалгыг эвдэж орсон хүний толгойг авчээ. Чингэхлээр цонхыг олж онгойлгон орсонд гурван настай хүүхэд тэвэрсэн гоё эхнэр бөөрөнхий хар юм зуугаад инээд алдан байгаа харагджээ. Хар юмыг автал хумхын тоос байж. Эхнэрийн аманд молор эрдэнэ зуулгаастай ажээ. Эл бүхий л зүйлийг авсан тухай яриа амнаас ам дамжсаар ар халхын Түшээт хан аймагтай холбогдсон их хэрэг болжээ. 

	— Чингэсийн юмыг авлаа гэж Манж зургаанд мэдүүлжээ. Эзэн зургаанаас булш ухсан хүмүүст алах ял оноох хэрэг хэлэлцэхэд Ашиг зангийг явуулжээ. Ашиг:

	— Ингэж алах ял оноох нь зүйтэй. Хэний юм байсан юм? гэж асуухад:

	— Чингэсийн юм? гэж эзэн зургаанаас хариулжээ. 

	— Тэгвэл хэн заалдаж хэрэг нэхсэн юм. Юу юу дутуу байгаа юм. Садан төрлийг нь цуглуулъя гэж Ашигийг хэлсэнд садан тээхийн хүн ч гарсангүй. 

	— Садан төрөл нь байхгүй юмыг хэний юм гэж таах вэ? Балар цагийн юм газар дэлхийн өлзийг авна гэнэ ээ. Харин манайх ухалцсан тул олзноос хувь авна, зарга нэхнэ гэж хүмүүсээ суллан авч буцжээ. 

	 

	* * *

	 

	Ашиг занги хүрээ орох замдаа нэгэн авгайнд буужээ. Авгай буруу зөв үүдээрээ шагайгаад л байв. Ашиг занги:

	— Яагаад сандарч тэвдээд байгаа юм гэж асуусанд

	— Би өлсөхдөө баяны хониноос нэгийг хулгай хийж урьд шөнө алуулж авсан юм. Гэтэл баян мэдэж мөрөөр нь мөшгөж явна, яадаг билээ гэжээ. Ашиг алсан хонины толгой шийрийг бурхны гүнгэрваанд, мах арьс, сэвс бүгдийг өрхний нь завсар хийлгээд, 

	— Огт гэмгүй хүний дүрээр бай! гэв. Баян дагуулж ирсэн хүнийхээ хамт гэрт оронгуут Ашигийг харж жинстэйгээр нь албаны хүн гэж мэдээд:

	— Ашгүй та ч энд байна. За энэ авгай миний хонийг хулгайлсан юм. Бид нэгжинэ дээ гэхэд Ашиг:

	— Амьд хүний гэрч болохоос үхсэн хүний дэр болсон нь дээр гэсэн үг бий. Гэвч би гэрчилнэ. Тэгэхдээ хуульд зааснаар татаатай өрх, тахисан бурхан, тавтай гэзэг гурвыг нэгждэггүй юм шүү. Хэрэв гарахгүй бол гэмгүй хүнийг хулгайд сэрдсэн хэрэгт эмээлтэй морио нэгжүүлсэн хүнд өгдөг хуультай юм шүү гэв. Чингээд баяны эмээлтэй морины цулбуурыг буруу үүдээр нь оруулж авгайд бариулаад нэгжүүлэв. Баян их л нэгжсэн боловч олоогүй учир Ашиг авгайд морийг нь авч өгчээ. 

	 

	* * *

	 

	Долоон сүмийн Чойнхорбал цорж гэгчийг шавийн нэг тайжид хараал хийж алав хэмээн баривчилжээ. 

	Да хүрээнд Чойнхорбалын хэргийг нийлэх төлөөний түшмэдээр Түшээ гүний Ашигийг тохоон томилжээ. Тэр үес Хүрээ орсон хүн бүхэн Богдод мөргөдөг заншилтай байхад энэ удаад Ашигийн мөргөсөнгүйн учрыг хэн ч мэдэхгүй байв. 

	Маргааш нь Шанзавын Яамнаас хэрэгтэн Чойнхорбалд алах ял заах болов. 

	Гэтэл Ашиг:

	— Эрхэм ноёдоос асуух нэг зүйл байна, болох уу гэхэд Шанзавынхан:

	— Болно гэж толгой дохижээ. Ашиг:

	— Хорт ургамлын ганц хоёр навчийг тасалснаар түүний аюул устахгүй гагцхүү үндсээр нь ухаж хаяваас зохилтой бус уу? гэхэд Шанзавынхан:

	— Тийм ээ гэлцэв. Тэгэхлээр нь Ашиг:

	— Тэгвэл хараал хийж хүн алдаг шавийг хараалын ном заасан багштай нь хамт хороох нь зүйтэй гэв. Ашиг хэрэгтэнд хандаж:

	— Чиний хараалын багш хэн бэ? Түргэн хэл! гэж шаардсанд:

	— Жаа миний багш Богдын Ёнзон хамба гэж Ашигийн зааснаар хэлжээ.

	— Богдын Ёнзон хамбыг дуудан ирүүлж зохих ялыг хүртээе хэмээн Ашигийг хэлэхэд Шанзавынхны сүр сүлд нь бууж таг дуугүй болов. Чингэснээ бүр ээлж ээлжээр гарсаар байв. Ашиг:

	— Ёнзон хамбыг шавийн нь хамт шийтгэнэ гэж сүр бадруулсаар ажээ. Нар шингэхийн үес нэгэн тарган лам ирж, дагалдан яваа хүндээ морио бариулаад орж ирэнгүүт алтан ембүү алд шар хадагтай барьж:

	— Богд танай гурван төрлийг даая. Багшийн минь амийг уучилж өгнө үү гэж байна гэхэд Ашиг:

	— Багшийн нь амийг би уучилъя, шавийн нь амийг та уучилна уу гэж Богдод айлтгана уу? гээд хадаг ембүүг эгүүлэн барихад түүнийг нь авч:

	— Жаа гэж хэлээд морджээ. 

	Чингэж Ашиг занги Чойнхорбалыг хилс хэргээс аварчээ.

	 

	Тайлбар: Ашиг занги — 1735 онд төрсөн Ашиг занги хэмээгч нь Түшээт хан аймгийн нэгэн хошууны (Одоогийн Өмнөговь, Дундговь аймгийн нутаг) сумын занги байсан хүн бөгөөд эгэл ард олондоо ээлтэй, эзэд ноёдод халтай ширүүн, цэцэн мэргэн, алиа хошин хүн байснаараа олны талархлыг хүлээжээ. Ашиг зангийн намтар төдий л тодорхой бус бөгөөд энэ талаар сонирхвол «Шинжлэх ухаан амьдрал» сэтгүүлийн 1968 оны № 5˗д нийтлэгдсэн Д. Цэдэв «Ашиг занги, түүний холбогдолт домог» гэдэг өгүүллийг үзнэ үү.

	 


24. БААШТАЙ ХҮН

	Сэцэн хан аймгийн Сан бэйсийн хошууны зүүн захын нэг отогт, зөвхөн зуны цагаар хэдхэн өдрийн хурал хурдаг бяцхан дуган байжээ. Хурлын мэдээчин нь Балин гэдэг өвгөн лам байв. 

	Хурал хэдий ядуу ч Балин өвгөний аргалж чаргалахын хүчинд юм хүмээр тасардаггүй, яаж ийгээд залгаад байдаг байжээ. 

	Тэр хурал, лам нартаа жил бүр цагаан цав барьдаг байлаа. Винайн ёсыг сахин, бясалгал хийж суух нь байтугай, хөдөө хөхөрч, гадаа гандаж явсаар, маань мэгзмээ ч мартчих шахуу болсон лам нар хүрч ирээд цагаан цав идэх дургүй, «хошууны бүх хийд дацан, хөдөөгийн хурлын мэдээчид махан цав барьж байхад манай мэдээчин гэж яачихсан юм бэ?» гээд л уул хурлынхаа ядуу зүдүүг мэдэхгүй, муу Балин өвгөнийгөө л зэмлэцгээдэг байжээ. 

	Тэгтэл нэг жил, хошууны ноён Самсрайдорж, буян үйлдэхийн санаагаар нийт дацан хурлын махан цав барихыг болиулж, цөмийг нь цагаан цав бариулахаар айлджээ. 

	Ноёны ингэж айлдсанд хошууны лам нар битүүдээ дурамжхан байсан боловч, үйлдэхийн тусыг бодож, мөн ч хэдхэн хоногийн хэрэг юм гэж санаад нийт дацан хурал цөмөөрөө цагаан цав барихаар болжээ. Өнөөх бяцхан хурлын лам нар ч ноёны айлдсаныг сайшааж, «Амьтны амийг тэвчье л гэж байгаа юм бол аль ч дацан хурал өөрцгүй, адилхан цагаан цавтай байх нь зөв» гэлцэж байлаа. 

	Тэгээд хөдөө гадаагүй зуны хурал хурж, . хурал жасын нярав нар өрөм цагаан идээ бадарлаж, өөд сөөргөө явсан наймаачнаас гурил будаа авч байхад харин Балин мэдээчин байдаг хэдэн малаа хөөж иржээ. 

	— Үгүй, та чинь яаж байгаа юм бэ, хошуу даяараа цагаан цав барьж байхад та мал аваад ирдэг чинь юу билээ? гэж лам нар нь асуужээ. 

	— Зүгээр зүгээр, болно гэж Балдан өвгөн жишим ч үгүй хариулаад улцан шар царайгаараа инээвхийлж байв. 

	— Юу болно гэж, наанадаж ирэхэд ноёны зарлиг зөрчөөд цаанадаж ирэхэд цанид номын ёсонд гаж буруутай явдал болох нь. Ядаж манай хурал урьд нь цагаан цав барьдаг байгаад одоо харин ноёныг буян үйлдье гэхэд нь тэгэхээс тэгэх гэсэн юм шиг махан цав барина гэдэг ч юу гэсэн үг вэ гэж лам нар нь дотроо дургүй ч үгүй байсан мөртөө өвгөнийг чиг чигтээ буруушаав. 

	— Зүгээр, зүгээр, харин та нар идэхийгээ л хэл! Хутгаа хурцалж, бүсээ сулруулж бай! гэж Балин өвгөн ёжилж хэлээд баахан хонь алуулжээ. 

	Лам нар нь Балин мэдээчнээ «Хүний үгэнд ордоггүй, адгийн амьтан» гэж ам амандаа хараавч чухамдаа махассан улсад өөхтэй тарган мах шиг сайхан юм хаа байх билээ. «Хэлсэн бидний зөв, хийсэн Балингийн буруу» гэж буян нүглээ хувааж ярилцсаар бувар бувар идэцгээжээ. 

	Намар нь болжээ. Ийм явдал боллоо гэдгийн чимээ яагаад ч юм бэ, ноёны чихэнд хүрчихжээ. Ноён «Учрыг нь олж, хужрыг нь тунгаахаар» Балин өвгөнийг дуудуулж гэнэ. «За хөөрхий Балин мэдээчин балгаа чирэх нь тэр. Тэгэлгүй яах вэ, хэлээд байхад болоогүй юм» гээд л их багагүй шуугьж, эгээ л нохой хуцах нь дутуугүй байжээ. 

	Балин өвгөн ноёныд хүрч очжээ. Асар хаалгатай, ам дөрвөлжин хэрмэн дотор, улаан халзтай уудам их өргөө байна гэнэ. Хиа нар нь хялалзаад аягач нар нь анивчаад айхтар л байж гэнэ. 

	Балин өвгөн базааж тэднийг тоосон ч үгүй, ороод л явчхаж. Орсон хойноо харин огодог тогодог гээд хэд мөргөж гэнэ. Дээшээ болоод хартал нь хилэн хөшигтэй, хивсэн дэвсгэртэй өвч сайхан өргөөний хоймор талд хөх торгон түшлэг дээр хөгшин ноён сууна гэнэ. 

	Ноён, Балин өвгөний ирэхийг мэдээд «Аа өнөөх чинь үү» л гэж байна гэнэ. 

	— Энэ хэн яриад байна вэ? гэж саравчилж хараад л Балин өвгөн их л лайхууртай амьтан зогсож байжээ. 

	 Ноёнтон байна аа — гэж хажуугаас нь нэг хиа шивгэнэн хэлээд «сөгд!» гэж нударчээ. 

	— Ай ноёнтон маань уу, за би хадаг барьж золгох гэсэн юм сан гэж аман дотроо гөвтнөн хэлээд л өврөө ухаад байжээ. 

	Ноён, бараа бологчдынхоо хамт баахан хүлээж ядав. 

	Ноён, энэ өвгөнтэй баахан ширүүн уулзана гэж бодсон боловч түүний ингэж их хүндэлж байгааг үзээд сэтгэл урамшиж:

	— За за зүгээр, хадгаар яах вэ, дээшээ суу! гэж суулгаад аягач нараа дохиж, цай идээ тавиулжээ. 

	Балин мэдээчин, ноёны амгаланг эрж, ноён ч өвгөний тэнхээг асуужээ. Тэгээд ноён асуужээ. 

	— Би энэ жил жаахан буян үйлдэх санаатай, нийт дацан хурлыг амьтны амь тэвчиж, цагаан цав барь гэж зарласан юм сан. Та түүнийг дуулж мэдсэн үү? гэж асуусанд Балин өвгөн хөөргөө гаргаж ноёнд тамхилах зуур:

	— Дуулсаан, дуулсан. Олон амьтан хядахыг цээрлэсэн байна билээ. Түүнийг чинь сонсоод мөн ч сайхан хэрэг байна гэж их баярласан даа гэж хариулав. 

	Ноён, Балин мэдээчнийг гайхан харснаа:

	— Ухай, яана гэнэ ээ? Таныг хуралдаа дандаа махан цав барилаа гэж би сонссон. Хэрэв та амьтны амь тэвчье гэсэн юм бол яагаад тэгдэг билээ? гэж асуусанд

	— Тийм ээ тийм. Махан цав барьсан даа... гэж өвгөнийг хэлтэл ноён гэдрэг болон ташаа тулаад:

	— Яагаад тэр вэ? гэж зандран асуулаа. 

	Балин өвгөн ноёны зандрахыг юмны чинээ санасангүй. 

	— Өө дөө, өнөөгийн улс ч өрөм идээ хураахаасаа өт хорхой хураах нь их хойно доо, амьтны амийг тэвчихэд тоогүй олон өт алснаас тоотой хэдэн мал албал дээр ч юм уу гэж санаад махан цав барьсан шүү дээ гэж Балин өвгөн гэмгүй царайлж хэлжээ. 

	Ноён, өвгөнийг их л эгдүүцсэн маягтай хялалзаж хараад таг болжээ. 

	 

	«Цог» сэтгүүл. 1958. № 6, 16—18 дахь талаас авав. 

	 


25. ЦЭЦЭН ХҮҮ ХЭРЭГ ШИЙДСЭН НЬ

	То вангийн хошууны ядуу ард өвгөн арав гаруй малтай, намрын хүйт ороод хоол ундгүй болоод ганц сайн ирэгтэй байснаа алаад идчихэж. Хэд хоносны дараа тамганаас дуудаж байна гэнэ ээ өвгөнийг. За юу бол оо юм бол гээд нутгийн томоотой хүн очжээ. 

	Чи манай хошууны тэр баяны шүдлэнг алаад идсэн байна гэж. Шүдлэн гэж, өөрийнхөө ганц хонийг алаад идсэн учраа хэлж. Тэгсэн алж идсэн гэж гүжирдээд байдаг. Өвгөнийг банздаж шаахайджээ. Аргаа ядрахаар одоо яах вэ дээ. Өвгөн хүлээхээс өөр аргагүй. Тавин лангаар төлөх болоод гэр өөдөө буцаж явж. 15—16 насны, хонь хариулсан жаалтай тааралдаж. Өвгөн гуай хаанаас ирэв гэж. Тамганаас ирлээ гэж. Юун тамганд очив гэж. Юугаар нь яах нь вэ, хүүхэд байтлаа дэмий юманд дурлалаа гэж өвгөн уурлаж. Өвгөнийг цааш явах гэтэл, еэ харла! Та чинь тэр баяны шүдлэнг алаад идчихсэн юм гэл үү дээ гэж. Чи хүнд хэлээсэй. Хэн түүнийг алж идсэн юм. Хүүхэд байтлаа яасан адтай жаал вэ гээд цохиж гэнэ шүү. Та нээрээ л алж идээгүй юм бол нэр хугарахаар яс хугар ч гэж бий. 

	Хүрч очоод яасан малаасаа дор малууд вэ гэж хэлчих. Намайг банзадвал яах юм гэж. Ахиад банздуулах нь уу намайг чи гэж. Үгүй үгүй зүгээр та очоод л тэгж хэлчих гэж. Өвгөн буцаад тамганд очиж, их ч айж, ороод л сөгдөөд сууж. «Малаасаа дор малууд» гэж амандаа хэлчхэж гэнэ шүү. Гэтэл буурал гэзэгтэй түшмэл чамд энэ үгийг хэн зааж өгөв гээд юу юугүй банздах гэтэл нь нөгөө түшмэл нь энэ үгийг хэн заав гээд л өвгөнийг хоргоогоод гарч. Өвгөн дуугүй л байж. Мөн л шаахайдах ажил гарч дээ. Хонин дээр яваа хүүхэд над хэлж өгсөн юм аа. Яасан малаасаа дор мал вэ гэж хэл гэсэн юм. Би түүнээс л боллоо гэж. Хоёр түшмэд бие биеэ хараад өнөөх л гайхал байна шүү дээ гэжээ. Өвгөнийг банздахдаа болиод хар гэрт хийчхэж, хоёр гурав хоножээ. Ингээд түшмэд хүүгийн үгийн учрыг бодон бодсоор. Өвгөний гадаах сэвсэн дээр үхэр хураагаад л байхад сэвсийг нь идээд байдаг. Хонь аваачихлаар сэвсийг нь үнэрлээд байдаг гэнэ. Түшмэл нэг өдөр өвгөнийг буц гэжээ. Өвгөн буцжээ. Тэгэхлээр хонины сэвсийг үхэр иддэг юм болохлоор мал нь ялгаж өгсөн юм санжээ. Цэцэнхүү ингэж хэрэг шийдэх аргыг түшмэдэд зааж өгчээ. 

	 

	Дорнод Баян˗Уул Бадрахын Сэр˗Одоос (62 настай), 1980 онд тэмдэглэжээ. 

	 


26. АЛТАЙ ХАНГАЙ НУТАГТАЙ АРЫН БҮДҮҮН ХАРЫН ДОМОГ

	Эрт цагт Алтай Хангай нутагтай Арын бүдүүн хар гэдэг шилийн сайн эр байжээ. Хулгай хийгээд л байдаг, хулгайлаад л байдаг гэнэ. Хамгийн сүүлд Богдын юм хулгайлах болжээ. Богдын мөнгөн санд ороод л мөнгөнөөс нь хулгайлаад л наргиад байж шүү дээ. Хөгшин эхтэй юм гэнэ. Хоёулхнаа байдаг. Бодож гэнэ. Богдын цагаан зааныг хулгайлаад идчихдэг юм бил үү гэж. Богдын цагаан зааныг хулуугаад идчихэж. Ээж нь нас бараад ганцаараа үлдээд л, юу л авъя гэснээ аваад л байдаг гэнэ. Тийм ийм авъя гэсэн юм байхгүй болж шүү дээ. Ар монголд авчихмаар юм үгүй болж дээ. Өвөр монголд очиж гэнэ. Тэнд Нарийн цагаан гэдэг хулгайч байна аа. Арын Бүдүүн хар, Өврийн нарийн цагаан хоёр нийлж хулгай хийгээд л байсан, хийгээд л байсан. Нарийн цагаанаасаа асууж гэнэ. 

	— Чиний, энд авч чадаагүй юм байдаг юм уу гэж. 

	— Эндхийн Богдын мөнгөн санхүүд орж чадахгүй юм. Богдын бор зааныг хулгайлж идэх гээд бараагүй юм аа гэж. За би туршъя гэж очоод мөнгөн сангаас нь нэлээд мөнгө аваад наргиад байж. Бор зааныг нь аваад хоёул идчихэж. Нэг удаа нарийн цагаанаа мөнгөн сан руу явуулдаг юм байна л даа. Мөнгөн санд очоод гурван үе мөнгө хуулаарай, түүнээс цааш болохгүй шүү гэж. Тэр нь очиж гурван үеийг хуулаад дөрөв дэхийг хуулмагцаа доошоо шингэжээ. Бүр доошоо шавардаад орж шигдэж гэнэ дээ. Очиход нь зөвхөн толгой нь цухуйж байж гэнэ шүү. Толгойг нь тас огтолж аваад яваад өгдөг байна. Өглөөгүүр толгойгүй хүн мөнгөн санд ороод баригдсан байдаг. 

	Нарийн цагаан гэдэг ганц хөгшин эхтэй гэнэ. Бүдүүн хар эхтэй нь уулзаад хэлжээ:

	— Таны хүү хааны мөнгөн санд ороод үхсэн. Толгойг нь авчирлаа. Тэд нар хүүрийг чирээд л айл бүрд оруулж үзүүлэх байх. Хүүгийнхээ хүүрийг үзээд л та их орилох байх. Тэгэхлээр та тэр өглөө хэдэн ямаагаа саагаад сүүгээ хөөрүүлээд самарч байгаарай. Таныг, хөгшин гараад ир. Богдын үзэсгэлэнт сонин юм үзэж сонирх гээд л хашхирах байх. Гарахдаа тогоотой сүүгээ асгаад гараарай. Гарч хараад уйлахаараа хэлээрэй. Ийм муухай юм үзүүлж байж миний амьдрал алдагдуулж тогоотой сүү асгуулчихлаа гээд орь дуу тавиарай гэж зааж өгчээ. Тэр ёсоор хайран тогоотой сүү асгарлаа. Ямар элий балайгаа, ямар муухай юмаа авчирч харуулав. Ээ халаг хуухай гээд л орь дуу тавьж гарч гэнэ дээ. 

	— Ээ! Энэ ч биш байна гээд яваад өгчээ. Тэгээд л Бүдүүн хар түйвээгээд л байдаг, түйвээгээд л байдаг. Хөгшин нас барж дээ. Ар монголын Богд Бүдүүн харыг барих гээд тун чаддаггүй байж л дээ. 

	Гэтэл Төвөд оронд нэг хэцүү лам байдаг гэж дуулжээ. Хулгайч нарыг, үхрийн арьсыг битүү өвчүүлээд аглаг ууланд ном уншихад нь тэр хулгайч арьсан дотор нь орж ирдэг. Тэгэхлээр нь амыг нь хумьж аваад боодог ийм хэцүү уншлагатай лам төвөд оронд бий гэж дуулаад түүнийг залж ирээд уншуулдаг юм байна. Уншуулах юм болж дээ. Бүдүүн хар түүнийг нь мэдчихээд яг тэр уншдаг өдөр нь чармаа нүцгэлчхээд модонд биеэ хүлээд байж шүү. Хурц сүх хажуудаа тавьчхаад л. 

	Лам аглаг цөл ууланд эсгий гэр бариулаад л, би ганцаараа уншиж бүтээнэ гээд л хоцорчээ. Уншаад л байдаг, уншаад л байдаг. Бүдүүн хар хүлэгтэй модонд байж л байдаг. Бүдүүн хард хонх дамрын дуу сонсогдоод л байж. Ядаад л яахын чиг аргагүй болохдоо л хамаг хүлгээ тастаад орхиж. Сүхээ бариад л ламынх руу гүйгээд байж шүү дээ. Гүйсээр гүйсээр байгаад дөхөж явсан, хонх дамрын дуу дуулдахаа байжээ. Тэндээ зогсчхож. Лам тэр урд очоод бие засаж байжээ. Гэрт нь орж ирсэн, Бурхан татаатай байна гэнэ, их том. Түүний нь ард ороод сууж байна гэнэ. Лам орж ирээд арьс руугаа нэг харчхаад, миний үйл яагаад бүтэхгүй байна гээд бурхандаа мөргөж гэнэ. Араас нь хэлдэг юм байна. 

	— Чиний хэрэг үйлс чинь бүтэхгүй өөдөө хараад наманчлаад хэвтэж бай мэдэв үү гэж бурхныхаа араас дуу гарч суудаг байна шүү дээ. Тэр лам өөдөө хараад л их наманчлаад л хэвтсэн. Босонгуутаа тархийг нь тас цавччихдаг юм байна аа. Биеийг нь туламд хийгээд тоононд дүүжлээд орсон хүн олон гуядаж байгаарай. Гарсан хүн ганц гуядаж байгаарай. Би номын хүчээр ар монголын бүдүүн харыг барьж аваад тоононоос дүүжлээд орхилоо. Би Төвөд орноо явлаа гэж зар бичээд алга болдог байна шүү дээ. Богдынхон ирдэг юм байна л даа. Тийм бичигтэй арьсыг нүдэж нүдэж буцдаг юм байна. Хулгайч болдоггүй ээ. Сураглаад ажаад байхад Бүдүүн хар яваад байсан сурагтай байдаг. Ламын толгойг аваад туламд хийсэн байхыг үзчихэж гэнэ шүү. Богд Хүрээний хашаанд бичиг наагаад зар тараасан байна. 

	Бүдүүн хар, надтай ирж уулзаач. Би чамайг шийтгэхгүй, гэм хийхгүй, ялд унагахгүй гэсэн зар тараасан байхыг үзээд Богдод бараалхжээ. 

	Богд Бүдүүн хард их шан өгч, юм хулгай хийхгүй байхыг гуйжээ. 

	 

	Дорнод, Баяндун сум. 1˗р бригад, 64 настай, эр, буриад ястан Бадамын Дамдинаас тэмдэглэн авчээ.

	 


27. ҮНЭНИЙ ТУХАЙ ДОМОГ

	Урьд нэг лам, шавийнхаа хамт суудаг байжээ. Шавь нь багшийн хэлсэн үг бүхнийг ёсчлон биелүүлдэг үнэнч шударга юм байжээ. Багш лам нь заллагаар юманд явах болж шавьдаа гэр орноо сайн сахиж байхыг онцлон захижээ. Шавь нь ч гэрээс холдолгүй чин сэтгэлийг барьж, багшийн захиасыг биелүүлж байжээ. Багш нь хэд хоноод иртэл авдрын нь ёроол цоорчихсон дотор нь нандигнан хадгалсан эрдэнэ нь алга болсон байв гэнэ. 

	Тэгээд миний ховор эрдэнэ алга болсон байна чи л алга болгосон гэрт чамаас өөр хэн ч байгаагүй шүү дээ гэж шавьдаа тулгахад шавь нь аваагүй учраа өчиж, яагаад эрдэнэ алга болсныг гайхан сандарчээ. Багш нь эрдэнэ олж өг! энэ насны минь ганц хогшил гэж уурсан уцаарлаж хулгайд сэрдэн, эцэст нь зодож гэрээсээ хөөсөнд шавь хүү аргагүйдэн юмаа үхэр тэргэнд ачиж, багшдаа гүтгэгдсэндээ гомдон бодолд автан явж байтал тэрэгний нь өрөөсөн дугуй нүх рүү цөмрөн оржээ. Дугуйг нүхнээс татан гаргатал, тэргэнд дайрагдсан нэгэн туулай үхсэн байв гэнэ. Ажиглавал багш ламынх нь эрдэнэ аманд нь зуулгаастай байхыг олжээ. Эрдэнийн үнэрээр туулай авдрыг цоо мэрсэн юм байжээ. Үүнээс хойш «Үнэнээр явбал үхэр тэргээр туулай гүйцнэ» гэсэн үг гарчээ. 

	 

	Сайхан хангайн дуулал, Булган «Дэвшилт» сонины газар. 1976. 161 дэх тал.

	 


28. ДӨРВӨЛЖИН БУРАМ

	Урьд Их Хүрээнд Гандангийн зүүн талд байсан хятад пүүст нэг лам орж наймаа хийж байгаад хэрэлдэж гэнэ. Хэрүүл нь сүүлдээ зодоон болж хувираад олон лам нар, хятадууд оролцсон их зодоон болж гэнэ. Энэ зодооноос хятадын пүүст их гарз хохирол болсон юм гэдэг. Тэгэхлээр манж амбан тулгаж тушаагаад пүүсийн юмыг монголоор төлүүлэх болж гэнэ. Тэгэхэд манай Лу гүн ирж гэнэ. Тэр үед Лу гүн жанжин болоогүй цаг. «За яах вэ? Арга байна уу?» гэж олон ноёд Лу гүнээс асууж гэнэ. «Данжаад нарыг цуглуул. Ярих юм байна» гэж гэнэ. Хятад данжаад нарыг цуглуулж гэнэ. Олон лам нар ч цуглаж гэнэ. Лу гүн хэлжээ: «За лам та нар пүүсийн их юмыг эвдэж сүйтгэсэн байна. Төлөх хэрэгтэй. Данжаад нар ч юмаа төлүүлж авах хэрэгтэй» гэж гэнэ. Тэгэхэд хятадууд инээлдэж их баярлаж байж дээ. Лу гүн цааш нь хэлжээ: «Цаашдаа бас ийм хэрэг гарах магадгүй. Ийм хэрэг гарах шалтгааныг арилгах хэрэгтэй. Энэ зодооны гарсан шалтгаан бол Гандан Хүрээ хоёрын хооронд хятад пүүсүүд байрласнаас болсон байна. Амбаны тушаалаар «Анхнаас байгуулсан Наймаа хот гэж байна. Гандан, Хүрээ хоёрын хоорондох пүүсүүдийг долоо хоногийн дотор Наймаа хотод нүүлгэж суурьшуулъя. Лам нарын сүйтгэсэн юмыг мөн долоо хоногийн дотор төлүүлж дуусгая» гэж гэнэ. 

	Хятад пүүсүүдийг нүүлгэх зардал бол лам нарын сүйтгэсэн юмнаас хавьгүй их болох байжээ. Тэгэхлээр хятадууд ухарч «Юмаа төлүүлэхээ ч больё. Наймаа хот руу нүүхээ ч больё» гэж хэлсэн юм гэдэг.

	Тэр хурал цуглаан тарж олон ноён тэнд цугласан лам нарын хажуугаар явж өнгөрөхөд лам нар: «Нэг торгонд боолттой мах. Хоёр торгонд боолттой мах» гэж монгол ноёдыг тоолон өнгөрөөж байжээ. Тэгтэл Лу гүнг өнгөрөхөд «Энэ нэг дөрвөлжин бурам. Аль талаас нь ч долооход амттай» гээд Лу гүнг лам нар аваачиж хэд хоног цайлж хүндэлсэн юм гэдэг. 

	 


29. СУВДАН ГУТАЛ

	Богдын нэг шанзвын хүүхэн сувдан угалзтай гутал өмсөж гэнэ. Шанзав нь их шавийг идэж эхнэрээ гоёсон хэрэг байжээ. Манж амбан үүнийг мэдээд шанзвыг шийтгэх нэрээр бачимдуулж их хахууль авах санаатай байжээ. Хахуулийн мөнгийг шавийн ардаас татаж авах болохлоор монголчууд улам их хохирох ийм явдал болжээ. 

	«Одоо яах билээ?» гэж монгол ноёд Лу гүнээс асууж гэнэ. Лу гүн хэлжээ: «Сувдан гутал өмссөн тэр буруу хэрэг. Түүнийг өмссөн хүнийг шийтгэх нь зөв. Бас тэр гутлыг хийсэн хүнийг хамт шийтгэх хэрэгтэй» гэжээ. Тэгэхлээр манж амбан хятадыг хамгаалаад шийтгүүлсэнгүй. Бас сувдан гутал өмссөн хүүхнийг мөн шанзвыг шийтгэнэ гэж шахахаа больсон юм гэдэг. 

	 


30. УЛИАСТАЙН ЦЭРГИЙН БОСЛОГО

	Улиастайн цэргийн бослогыг (1901) удирдсан гэдэг Энхтайван бол манай Лу жанжин гүнгийн хошууны хүн. Улиастайн 2000 цэргийг захирч байсан хүнд цолтой хүн. Цэрэг нь үймээн гаргаад сүүлд нь тарж нутаг нутагтаа явчихсан юм гэдэг. Энэ хэрэгт Энхтайван ч буруутаж олон ноёд буруутах байсан юм гэдэг. 

	Тэгээд «Энэ хэргийг яах вэ? Цэргийг яаж шийтгэх вэ?» гэж Улиастайн манж жанжин олон ноёдтой зөвлөж гэнэ. Тэгээд манай хошууны ноён Лу гүн санал гаргаж гэнэ: «Тэр тарсан цэргийг цөмийг Улиастайд нэг сарын дотор дуудаж ирүүлье. Цэргийн хүн бүрийг бүрэн зэвсэгтэй хоёр хүнд авхуулан хүргэж ир гэж тушаал өгье» гэжээ. Үүнийг зөвшөөрвөл бүрэн зэвсэгтэй 4000 цэрэг, зэвсэггүй 2000 цэрэг, бүгд 6000 мянган цэрэг Улиастайд цуглаж ирэх юм. Улиастайн манж жанжин хардаад яаж ч чадаагүй орхисон юм гэдэг. 

	Энхтайван хүндийг би бага байхдаа үзсэн. Жинстэй, хар хүрэмтэй, улаан царайтай, намхан тарган биетэй түшмэл байсан. Богдыг хаан суух үед 60 орчим насандаа үхсэн байх.

	 


31. ХАРЦАГА ЧИН ВАН ШАЛБААГТ ОЙЧСОН НЬ

	Харцага Чин ван гэдэг Халхын зүүн аймгийн том ноён. Улиастайн амбан байжээ. Түүнийг амбан байх үед Сайн ноён, Засагт хан хоёр аймгийн ноёдын хамтарсан чуулган Улиастайд болж гэнэ. Энэ чуулганд манай Лу жанжин гүн очиж гэнэ. Түүнийг дагаад хиа Тайван явжээ. Тайван хиа өвгөн болсон хойноо өөрөө энэ явдлыг ярьж байсан юм. Намар бороо татраагүй цагт тэр чуулган болсон юм байжээ. Олон хоног чуулган чуулж дуусаад төгсгөлийн найр болж гэнэ. 2—3 хоног найрлажээ. Сүүлийн өдрийн найрыг хийж байхад их бороо орж хашаан дотуур шал шалбааг тогтсон байжээ. Тэр байшинд ноёдын хатад, охид найрлаж байжээ. Хиа нар, тэр байшингийн саравч дор борооноос хоргодон сууж тамхи татаж дэмий юм ярьж, бие биеэ шалбааг руу түлхэж тоглож байжээ. Ноёдын өргөөний үүднээс арын байшингийн үүд хүртэл түлээний хэрчмүүдээр гишгүүр тавьсан байжээ. 

	Тэр гишгүүр дээгүүр нэг толгой нүцгэн хүн тов тов гишгээд ирж явснаа халтирч шалбааг руу пал хийтэл гишгээд ойчиж гэнэ. Тэгэхэд саравч дор сууж байсан Тайван гуай, бусад хиа нарын нэг нь усанд ойчиж байна гэж бодоод «Аахлай хуна. Уухай» гэж гэнэ. Тэгээд харсан чинь өнөөх шалбаагт ойчдог нь хамгийн их ноён Харцага Чин ван байж гэнэ. «А чи намайг тавлаж байна уу? Чиний нэр хэн бэ?» гэж ууртай асууж байна. Миний нэр Тайван гэдэг». «Чи хэний хиа вэ?» «Би Засагт ханы Лу жанжны хиа» гэж дээ. Ноён эргээд их өргөөнд ороод явчхаж гэнэ. Удалгүй «Тайванг бараалх гэлээ» гээд хүн ирж гэнэ. Тайван айсаар орж гэнэ. Хамгийн хойд талд голд нь Харцага Чин ван сууж байна. Баруун талд нь Засагт хан аймгийн чуулганы дарга Аюур гүн (Сутайн хошууны ноён) сууж байна. Түүний дараа Лу жанжин гүн сууж байгаа харагджээ. 

	Гэрт олон лаа ноцоосон их гэрэлтэй байж гэнэ. Тайванг хараад Лу жанжин гүн зандран хэлжээ: «Чи яах гэж монгол амбаныг тавлах үг хэлэв?» «Жа би хүн андуураад ийм боллоо. Хиа нар бид бие биеэ тохуурхаж тоглож байдаг юм. Нэг хиа явж байна гэж бодсон чинь харин биш, амбан ноёнтон морилж явсан юм байжээ» гэжээ. «За хө, чамайг шийтгэнэ дээ. Толгойг чинь авна» гэж зандраад бас хэлэв: «Монгол амбаныг 16 хиа нар өдөр шөнөгүй дагаж явах учиртай. Тэр хиа нар яагаад амбан ноёныг дагаж яваагүй юм бэ? Тэднийг бас шийтгэнэ дээ хө» гэхтэй зэрэг дэргэд нь байсан Аюур гүн: «Гүн еэ хөлчиж» гээд Лу жанжны толгойг тэврээд авч гэнэ. Одоо хэлдэг үгээ хэллээ. Түүнээс илүү үг хэлэх хэрэггүй юм байжээ. Түүнийг мэдээд Аюур гүн толгойг нь тэврээд авсан хэрэг байжээ. 

	Тэгээд олон ноёд дув дуугай болчихжээ. Гэтэл нэг том ноён «Одоо найр тарья даа» гэхлээр бүгд босоод тарж гэр гэртээ харьж гэнэ. Лу жанжныг Тайван холхон дагасаар өргөөнд нь оруулж гэнэ. Тайван гуай айгаад шөнө муухан унтсан гэнэ. Өглөө нь Тайванг ноён нь дууджээ. Бараалхсан чинь Лу жанжин гүн ууртай биш, зүгээр байж гэнэ. «Чи яасан юм?» гээд сайн асууж гэнэ. «Амбан ноёны гишгүүрээс халтирахад нь андуураад уухай л гэж хэлчихсэн» үнэнээ хэлэв. «Харцага Чин ван ямба ёсоо алдаж авгай хүүхэн рүү гүйж явж усанд ойчоод бас хүн шийтгүүлэх гэж байна» гэж хэлсэн юм. Ингэж намайг Харцага Чин вангаас хамгаалж шийтгүүлээгүй өнгөрүүлсэн юм гэж Тайван гуай ярьж байсан.

	 


32. ХИЛС ХЭРЭГТНИЙГ АВАРСАН НЬ

	Лу жанжин гүнг нас барахад олон хүн «Сайн ноёноосоо саллаа» гэж гашуудаж уйлж байсан юм гэдэг. Гэтэл сүүлийн ноён Гончигдамбыг нас барахад уйлж унжиж байсан хүнийг би үзээгүй. 

	Лу жанжин гүнд ардууд их хайртай байсан. Тэр ч нээрээ хэрэгт их мэргэн ноён байжээ. Тэр ноёны тухай манай хошуунд домог яриа их байдаг. Манай нутгийн Шаравжамц гэдэг өвгөн урьд над ийм нэг зүйлийг ярьсан юм. Энэ яриаг уг нь Дансран Чоёг гэдэг хүн Шаравжамцад ярьжээ. 

	Лу жанжин гүн тэнгэр болоод олон амьтан гашуудаж байжээ. Дансран Чоёг «Алагдах аюулаас аварсан ачит ноён минь юм сан» гэж хэлээд уйлж байжээ. «Таныг яаж алагдах аюулаас аварсан юм бэ?» гэж Шаравжамц гуай асууж гэнэ. Тэгэхэд Дансран Чоёг ярьж гэнэ: «Манай хошууны наймаа хийдэг Цагаан Билэгтийн пүүс их юмаа хулгайд алдчихжээ. Хоёр бандийг сэжиглэж барьж аваад төмөрлөлөө. Түүний нэг нь би байлаа. Бид хоёрыг жасаанд аваачаад балбаад байлаа. Бөгс гэж юм үлдсэнгүй» гээд шарх сорви болсон бөгсөө үзүүлж байсан. Тэгээд уйлж байгаад ярьсан нь: «Зодуулж зодуулж төмөрлөгдөөд хэвтэж байлаа. Наян жингийн төмөр гинж шүү дээ. Ноён ирж хоёр бандийг шүүх гэж байна» гэж хүн хэллээ. «Одоо яадаг юм бол доо?» гээд хэвтэж байтал бид хоёрыг төмрөөс суллаж жасааны үүд рүү аваад очлоо. Арван ханатай том гэрийн үүдийг сөхчихсөн дотор нь ноёд түшмэд сууцгааж байна. Сүртэй ч гэж яах аргагүй. Айж л байлаа. Хоёр данжаад бас тэнд сууж байна. Ноён (Лу жанжин гүн) айлдаж байна: «Та хоёр тэр юмыг авсан уу? Үнэнээ хэл» гээд зандарч байна. «Жа аваагүй. Аваагүй түмэн үнэн» гэв. «Та хоёр авсан даа хө. Урж байгаад хэлүүлнэ дээ хө. Бүдүүн банзыг аваад ир» гэв. Бүдүүн банз аваад ирж байна. Бас нэг том банз аваад ирлээ. Бид хоёр айж зүрх хагарах гэж байна. Мундаг банз авчраад бид хоёрын дэргэд хаялаа. «Цааш нь харуулаад хэвтүүл» гэв. Цаашаа хараад хэвтлээ. «Баруун тийш нь харуулаад хэвтүүл» гэв. Баруун тийшээ хараад хэвтэв. Ингэж хэд эргүүлж хэвтүүлж бөгснүүдийг маань олонд харуулаад ноён айлдаж байна: «Ийм бөгстэй болтлоо улайхгүй байх гэж байхгүй. Энэ хоёр аваагүй байлгүй дээ. Ер нь энэ хоёр хятад юмаа алдсан нь үнэн юм уу? Худал хэлж хүн банздуулж байгаа байх. Энэ хоёр данжаадыг аваачаад банзад» гэжээ. Тахрууд хоёр данжаадыг чирэх гэж чангаав. Хоёр данжаад босоод «Бид хоёрт гомдол байхгүй. Ноён өршөө. Энэ хоёр банди аваагүй байх. Өршөө, гомдолгүй» гэж гуйжээ. 

	Ноён тэгээд түшмэдээ зандарч гэнэ: «Та нар миний албатыг хамаагүй шулж байна. Та нар энэ хятадуудаас ямар хахууль авсан бэ?» гэж баахан загнаад гаргав. Бид хоёрыг суллаад тавих нь тэр. Бид хоёр банди үнэхээр юу ч хулгай хийгээгүй, хилс хэрэгт орж үхэх гэж байхад ноён минь ингэж аварсан юм» гэж ярьсан гэдэг. 

	 

	Эдгээрийг Ц. Дамдинсүрэнгийн «Лу жанжин гүнгийн тухай домог» (Монголын судлал, VII боть, 2˗р дэвтэр, 1969) өгүүллийн хавсралтаас авав.

	 


33. ТОРОЙ БАНДИЙН ТУХАЙ ДОМГООС

	I

	 

	Торой банди баяд ноёдоос авсан адуу малаа үгээгүй ядуу өнчин дорой ардад түгээн өгдөг байжээ. Торой банди нэг ядуу хүнд нэг морь өгсөн гэнэ. Тэгээд Торой бандийн хэлсэн нь: «Энэ морийг ... газрын ... түшмэлийн адуунаас авсан юм шүү. Адуучин нь ирээд морио үзэж танивал Торойгоос худалдаж авсан буюу эсхүл Торой өгсөн гэж хэлээрэй! Хэрэв авч явбал нутаг ус, нэр овгийг сайн асууж мэдээрэй» гэж хэлээд явсан гэнэ ээ. Дараа нь хагас жил болоогүй, түшмэлийн адуучин нь ирээд морио үзэж таниад авч явсан гэнэ ээ. Тэр хүн Торойн хэлснээр нэр, овог, нутаг усыг нь мэдээд Торой бандид хэл хүргэжээ. Торой банди сонсоод өөрийн хань нөхдийн хамт тэр морины эзнийд очоод адуунаас нь шилж байгаад 10—20 адуу авсан гэнэ ээ. 

	Түүнээс хойш Торой банди «төрийн бөөс» гэж алдаршсан бөгөөд баяд, ноёд өөрийн адуу малаа үзэж таниад Торой өгсөн, эсхүл Торойгоос худалдаж авсан гэвэл авдаггүй болсон гэнэ ээ. Учир нь аяганы чинээ алтыг хайрлаж, авдрын чинээ алт гэхээс айгаад авахаа больсноос бус, өрөвдөн өршөөсөн биш ээ. 

	 

	II

	 

	Торой банди, Хүрээний шоронгоос ардын тусламжтайгаар гараад Дариганга чиглэж мордсон гэнэ ээ. Түүний оргон зугтсаныг мэдээд арван тавны цагдаа хэмээн алдаршсан цэрэг Торойн хойноос нэхсэн гэнэ ээ. Торой банди баригдахгүй л гээд давхисан гэнэ ээ. Хойно өмнөө орж хөөцөлдсөөр байгаад Дариганга нутагт хүрчээ. 

	Торой банди Алтан овоо буюу Дарь овоонд нуугдах гэж бодсон бололтой. Тэр ууланд гарсан гэнэ ээ. Цагдаа нар ч мөн самбаатай эрс юм. Хэдийнээ мэдээд, Дарь овоог гурван талаас нь бүсэлжээ. Цагдаа нар бүслэлтийн аргад их мэргэжсэн бололтой. Дарь овооны өмнө тал нь эгц тул морьтой хүн бууж чадахгүйг мэдээд хойно, баруун, зүүн гурван талыг бүслээд уул өөд урагшилж гэнэ ээ. 

	Моринд сайн, арга самбаатай Торой, Дарь овооны өмнө зүг ажиг ч үгүй буугаад давхичихсан гэнэ ээ. Цагдаа нарын мэргэн арга Торойн аргыг дийлсэнгүйд уурласан бололтой уулан дээрээс ширүүхэн шиг буугаад бас л нэхэж гэнэ ээ. Нэхээд ч яах вэ дээ, Торой бараа сүүдэргүй торойгоод морилчихсон байжээ. 

	Алтан овоо буюу Дарь овооны өмнө зүг буусан замыг Даригангачууд Торойн зам гэж нэрлэжээ. Торойн зам гэвэл Даригангад мэдэхгүй хүн бараг байхгүй. 

	 

	III

	 

	Торой банди бас нэг удаа арван тавны цагдаад хөөгдсөн гэнэ ээ. Торой банди цагдаа нараас зугтаасаар байгаад морь нь муудсан гэнэ ээ. Цагдаа нар ч гүйцэх ойртжээ. Гэтэл самбаатай сэргэлэн Торой банди их элсэнд ороод мориныхоо эмээлийг аваад морио чөдөрлөж тавиад үхэр сүргээс нэг үхэр барьж унаад дээлээ урвуулж өмсөөд71 цагдаагийн эсрэг явж гэнэ ээ. 

	Цагдаа Торойтой уулзаад «Торой аль зүг гарав» гэж асуусан гэнэ ээ. Торой хариуд нь: «Торой юм уу, хэн ч юм бүү мэд, ядруу морьтой нэг хүн урагшаа явж гарсан. Тэр гүдгэрийн араар саяхан орсон» гэж хэлээд зөрөөд явчихсан гэнэ ээ. Цагдаа нар одоо Торойг барих юм гээд л Торойн хажуугаар давхиж гарсан гэнэ. Торой банди, Цагдаа нарыг өнгөрүүлээд морио унаад өөр зүг зугтаж явсан гэнэ. Цагдаа нар өнөө хэлсэн тэр гүдгэрийг чиглээд давхиж л гэнэ. 

	Давхиж давхисаар өнөө гүдгэрт хүрэхэд юу ч алга. Ядахдаа мөр ч алга, мөр хайгаад нэлээд уджээ. Ер мөр байхгүй, цагдаа нар бүгдээрээ цуглаад жаахан амарсан гэнэ ээ. Гэтэл нэг цагдаа «Нааш ирсэн мөр алга байна. Лав тэр үхэр унасан хүн чинь Торой мөн байх аа, Торой их арга зальтай хүн гэдэг юм аа. Бас л арга хэрэглээд биднийг хуурсан байх аа» гэж хэлсэн гэнэ. Түүний үгийг цагдаа нар үнэмшээд буцаад ирцгээжээ. Урьдах газартаа ирээд үзэхэд үхрийн сүрэг л байна. Харин саяын уулзсан үхэрчин өвгөн маань алга, нар ч жаргалаа. Үхэрчин өвгөн ч алга, Торой ч алга, бас л алдсанаа сая мэджээ. Давхисаар, давхисаар ор мөргүй алдсан цагдаа нар гунигтайгаар буцацгаасан гэнэ ээ. 

	 

	«Торой бандийн тухай» УБ., 1958. номын 21—23 дахь талаас авав. 

	 


34. ТОРОЙ БАНДИЙН ТУХАЙ

	Торой банди Баяндэлгэрийн72 баруун биед хоёр сайн эр байдгийг дуулаад эрж сурч явсаар, Өндөр богдын уул хавьд нэг нүхнээс олжээ. 

	Торой, нүхэндээ байхад нь дээрээс нь орж очоод:

	— За та хоёрт авч чадаагүй юм байдаг уу? гэж асуужээ. Тэгэхэд: Баруун хойно нэг баян тангадынхаас хурдан шарга морийг нь авч чаддаггүй юм. Энэ нүхнийхээ мухрыг үзээгүй байгаа. Ийм л хоёр юм чаддаггүй улс даа гэж хэлэв. Ингээд Торой банди тэр айлаас хурдан шарга морийг нь нийлж хулгайлахаар ярилцав. 

	— За тэр айлаас морийг нь авахаас өмнө нэг хонийг нь авч ирье! Та хоёрын нэг нь миний мориор яв. Миний морь хотных нь захад ороод л мөлхөөд явчихна. Тэгэхээр нь хоттой хониноос нь нэгийг дүүрч аваад гараарай! Харин чөх гэж хэлж болдоггүй юм шүү гэж захижээ. Нөгөө сайн эр хэлсэн ёсоор очиж нэг хонь шүүрч аваад дүүртэл нохой боорлож, сандрахдаа «чөх» гэтэл морь суга үсрэн хулгайч маань хонио тэврээд хотонд нь үлджээ. 

	Морь нь эмээлтэйгээ эзэндээ давхиад ирж. Торой банди ч нөгөөх маань хонио тэврээд хотонд нь үлдэж гэж мэдээд маргааш нь үлдсэн нөхрөөр нь баахан жижиг чулуу түүлгэж богцонд хийж ганзагалаад ноён хүний хувцас гаргаж өмсөөд2 баян тангадын руу бараалхжээ. Тэр айлынхан:

	— За ноёнтон хаанаас хаа хүрч явна вэ? Манайд хулгай ороод барьж авсан л гэж байна гэнэ. 

	— Аа би эзний сангийн мөнгө хураагаад буцаж явна. Өнөө орой хөсгөөсөө салчихлаа. Энд саатна л гэж сууж. 

	— За тэгэлгүй яах вэ. Ноёнтонд хоол унд, орон байр гэж их л хөл болж байна гэнэ. «Ноён» (Торой):

	— Тэр хулгайчаа илүү гэртээ манаа гаргаад сайн хадгалж бай. Миний юмыг ч гэсэн манаатай хүлээтэйгээр нь тэнд оруулчих гэж. Тэгээд мөнгөндөө ойр унтана гэж илүү гэрт ор дэр засуулжээ. Ноёнтон дэрэн дээр толгой тавингаа унтаж, хоёр манаа харсаар байгаад үүрээр дуг хийцгээжээ. Тэр хооронд нь Торой босож, нөгөө нөхрийнхөө хүлээг нь тайлж морио унуулаад богцтой чулуугаа тэгнүүлээд явуулчхаад өөрөө унтаж байсан чинь өглөө сүйд майд болжээ. «Ноёны морь алга. Мөнгө алга, хулгайч алга» гээд үймж байна гэнэ. Ноёнтон дээшилж:

	— За эзний сангийн мөнгө алддаг ч зэвүүн хэрэг дээ. Мөн тоогүй юм болж дээ. Толгойгүй гэсэн үг. Надад нэг хурдан морь байвал арга байна санж гэж хэлжээ. 

	Тэгтэл «Ноёнтон минь аргалж үз! Аминд минь ор, манайх нэг хурдан шарга морь хадгалж байдаг юм. Түүнийг унаад яв! Амь өршөөхийг л та хичээгээрэй» гэж хэлээд Торой бандид баахан өргөл барьц өгч хурдан шарга морио унуулаад явуулсан гэдэг юм. 

	МААЗДБ., 1978. 205—206 дахь тал. 

	 


35. ТО ВАНГИЙН ДОМОГ

	То вангийн хошууны нэг бадарчин Богдын хүрээ хүртэл цагаачлаад явж Хүрээнд байж байгаад буцаж ирсэн юм. Тэр бадарчны тухай Шанзвын Яамнаас бичиг иржээ. Танай хошууны тийм бадарчин хааны дотно шавь хүнийг хараал хийж алсан гээд хүний амь нэхээд байдаг гэнэ. Түшмэл сандарчхаж. Тэгэхэд То ван бага байж, монгол бичиг сурч байсан үе. Гэвч энэ хэргийг би шийднэ гээд байж. Энэ хэргийг То ван лав авч чадахгүй, бага дээр нь мохоож авъя гэж ярилцаж л дээ. Цаад амь нэхдэг хүн баян хүн гэнэ ээ. Хээл хахууль өгсөн байна л даа. Энэ жаалаар яах вэ дээ гэж ярилцаж байж, дэмий л аваад явжээ. Хүрээнээс нааш өдөрчийн газар үлджээ. Хүү ламаас Хүрээ хаана вэ гэж асууж. Яах нь вэ хол гэж хэлж. Хөлийн модчин гэдэгт хүрэхэд надад хэлээрэй гэж. Хэлээд байгаад ч яалаа гэж санаж. Хөлийн модчинд хүрчээ. Ламаа таныг хэзээ нэг цагт хэрэг шийтгэх гээд төвөд номын чинь А үсгийн багш хэн бэ гэвэл Богд Жавзандамба хутагт гэж түгдрэлгүй шүү хэлчхээрэй гэж. За за чи түүгээр яах нь вэ гэж хэлээд өнгөрч. 

	Хүрээнд очуутаа л маргаадар нь Шанзвын Яаманд бараалхах болж. Байдаг юмаа аваад л хоёр гурван хүнтэй л өнөө лам нь очиж, Ацангийн түшмэлээ авчир гэж. Өнөө муу хүүдээ эргэж ирж дээ. Таныг ир гэж байна гэж. Хүү ламыг тоосон ч үгүй ороод л оччихож. Түшмэлтэй уулзаж ярилцдаг юм байна. Манай Богд хааны дотнын шавийг танай хошууны лам хараал жатга хийж алсан, энэ хүний амийг таны хошуунаас нэхэж олон удаа буухиа явуулсан, хүн ирдэггүй та нар яагаад удсан байна. Танайх л бүх хохирлыг төлнө гэж. 

	— За за тэгэлгүй яах вэ. Нэгэнт алчихсан юм бол төлөхгүй яах вэ. Яадаг юм бол би ч одоо мэдэхгүй л дээ. Яадаг юм бэ гэхэд. Алсан хүнээр гарын үсэг зуруулна. 

	— Тэгье гэж. Чи бичиг мэдэх үү гэж түшмэл асуув. Мэднэ гэв. За тэгвэл бич гээд Богдын шавийг хараал хийж алсан ламын тухай тодорхой бичүүлжээ. Хүү хэлж энэ хүний алсан хэрэг нь шарын шашны л ном. Үүнийг ном заасан багш гэж. Хэрэгтэй болох уу гэж. Аа тэгэлгүй яах вэ гэж. Тэр багш нь хамгийн чухал, тэр багшид л байгаа юм шүү дээ гэж. Тэр багшийг чинь санаанаасаа нэг хүний нэр тавьчихдаг юм уу? Аль өөрөөс нь асуудаг юм уу гэж, асууя асууя гэж гэнэ. Алив чи өөрөө дуудаад асуу гэж гэнэ. Ламыг дуудаж, лам ч орж ирээд сөгдөөд явчхаж. За лам аа, чиний А үсгийн чинь багш хэн бэ гэж. Энэ хараал хийдэг ном заасан төвөд номын чинь багш хэн бэ гэж гэнэ. Богд Жавзандамба хутагт гэж амандаа нэг муухан хэлж. Богд Жавзандамба хутагт гэнэ ий гэж, тийм ээ гэж. Богд Жавзандамба шарын шашны ном дэлгэрүүлж байж хооронд нь алалцуулсан гээд гайгүй сайн бичиж дээ. Бичиж биччихээд л лам ч гараад явчхаж. Түшмэл чи юу гээд биччихэв гэж. Богдын хоёр шавь хоорондоо тэмцэлдэж Богдын заасан номоор нэгийгээ алсан байна гэж бичлээ гэж. Хэрэг үнэн байна шүү дээ. Та нэгэнт хэлчихсэн юм. Болохгүй, өөрчлөлгүй болохгүй гэж. Хэргийн үнэн зөвийг олно гээд алс холоос ирсэн би тэгэхгүй гээд л өвөртлөөд гүйчхэж. Хүрч ирээд л хэрэг дууссан буцацгаая гэж нөхдөдөө хэллээ. Тэгсэн Шанзвын Яамнаас хоёр хүн ирж гэнэ. Хадаг барьдаг гэнэ ээ. Нэгэнт хэрэг шийдсэн хойно надад хэрэггүй. Сүүлд нь Да вангийн хошуунд ч ял байхгүй. Ламд ч ял байхгүй гээд буцсан гэдэг. 

	 

	Дорнод аймаг. Баян˗Уул сум. Бадрахын Сэр˗Одоос (62 настай, эр, халх) 1980—9—24˗нд тэмдэглэв.

	 

	* * *

	 

	Манж хятадууд манай газар нутагт шунан Монголын хилийг ахин дахин тогтоох гэдэг байжээ. Ингээд нэг удаа шинээр хил тогтоох болж Богдын Бадруулт төрийн үед ч юм уу нэлээд урьд хэсэг хүмүүсийг хил тогтоолгохоор томилсон байна. То ванг өөрийг нь тэр ажилд оролцуулжээ. Манж амбан ирж хил тогтоох хэлэлцээ хийх гэж байтал амбаны дэргэд нэг сохор хорхой явж байжээ. Амбан түүнд их дургүйцэж 

	— Чи энэ сохор хорхойгоо ав гээд нясалчихдаг гэнэ. 

	То ван түүнийг бушуухан ухасхийн сөгдөж хормой дэвсэн аваад хадагт боосон гэнэ. Хил тогтоох газар үзээд л явдаг сохор хорхой дайралдаад л байдаг гэнэ. Тэгэхэд То ван энэ чиг манай нутаг байна шүү дээ. Сохор хорхойтой л нутаг танайх гэж та хэлсэн биз дээ. Сохор хорхойтой нутгаа авъя гээд байжээ. Ингэсээр байгаад манж амбан хил тогтоож чадалгүй буцаж байсан гэдэг л дээ. 

	 

	Дорнод аймаг, Баян˗Уул сумын ард Бадрахын Сэр˗Одоос (62 настай, халх} 1980—9—24˗нд тэмдэглэжээ.

	 


36. ЖА ГҮНИЙ ТУХАЙ ДОМОГ

	Нэг ноёны хүүг амбан хатантайгаа хардаж хилс хэрэгт шийтгэх болсон гэнэ. Тэгээд юу болж байгаа нь сайн мэдэгдэхгүй байж. 

	Хүүгийн эцэг ноён, 

	— Юу ч гэсэн Жа гүнээс асуугаад ир гээд нэг хүн явуулжээ. Хүүгийн бие жаахан гайгүй шиг л байна. Одоо ямар эм уух вэ? гэж ингэж хэлээрэй гэж. Өнөө хүн ирээд тэр үгийг хэлж. Жа гүн маргааш хариуг нь аваарай гэв. Хоноод маргааш хариуг нь авсанд «Дотор хүн хошногондоо дэгээтэй байдаг юм аа. «Толгойгоо мэдээрэй» ингэж л хэлчхээрэй гэж. Тэгээд өнөө хүн иймхэн хоёрхон үгний төлөө ингэж 6 өртөө газар явуулж байх гэж бодоод очоод хэлжээ, ойшоож буй бололтой. Жа гүн тэгж байна уу гээд хүн хятадын пүүзнүүдээр явуулж цагаан торго эрүүлээд нэг ам цагаан торго олуулжээ. Маргааш нь шүүх хурал хийх болж. Ноён нөгөө цагаан торгоо хүүгийнхээ ханцуйнд нь хийж өгөөд, орох дээр чинь зэрэг чамайг мөргө гэх байх. Чи энэ торгыг үүдний шороон дээр дэвсчхэж байгаад дээр нь малгайгаа авч тавьчхаад мөргөөрэй гэжээ. Маргааш нь нээрэн ороод очиход манж монгол ноёд суучихсан байв. Мөргө гэхэд нь цагаан торгоо ханцуйнаасаа авч дэлгэчхээд дээр нь малгайгаа авч тавьчхаад мөргөжээ. Тэгэхээр зэрэг хэрэг цагаадлаа гэжээ. Энэ хэний санаа вэ? Жа гүний санаа байна аа гэлцжээ. Тэгэх нь ноёны хүү манж эзнээс өгсөн жинстэй малгайтай байж. Байр эсгий, туурганы хэмжээ эсгий гэж байсан. Тэр бол хамгийн хүндтэй юмны дэвсгэр болдог. Түүнийг орлож чадах юм бол ам цагаан торго л байдаг юм байна. Хэрэгтэн хүн яаж эсгий авч очих вэ? Ам цагаан торгон дээр малгайгаа тавьсан нь эзнээс өгсөн хайр хишгийг хүндэтгэсэн хэрэг болжээ. Тэгээгүй бол эзнээс өгсөн жинстэй малгайг үүдний шороон дээр тавьсан гэдэг хэргээр шийтгэх гэж байсан ажээ. Тэрний нь Жа гүн мэдэж ноёны хүүг аварсан байна. 

	 

	* * *

	 

	Манж амбан нар нэг хүнийг албан татвар өгсөнгүй гэж хилс хэрэгт шийтгэжээ. Энэ үед Жа гүн Улиастайн амбанд түшмэд байсан байгаа юм. Яг шийтгэх болоод хамгийн эцсийн хурал болох гэж байжээ. Ингэхлээр нь тэр хүний эцэг хятадуудад өгснөөс өөрийн нэг ноёнд өгсөн нь дээр гээд, 

	— Манай хүүг нэг хэргээс та гаргаж өг өө гэж тавин лан мөнгө нэг хадагтай Жа гүнд барьж өгчээ. Жа гүн хадгийг нь аваад, 

	— Би мөнгө авахгүй ээ. Мөнгө авдаг хүн биш. Чиний хүүг хэргээс мулталж чад аа ч уу, үгүй ч үү, одоо ер нь арга байхгүй ээ. Аргагүй болчихсон шүү гэжээ. Маргааш нь шүүх хурал эхлэх болоод суусан чинь Жа гүн тэр өдөр амбанд их ойрхон суусан аж. Цагаан торгон дээл өмсчхөөд баруун өвдгөн дээрээ хөөдчихөөд хөөгөө амбанд харуулаад суужээ. Тэгээд сууж байтал өнөө хэрэг шийтгүүлэх хүн орж ирж. Тэгээд үүдэнд сууж байсан Жа гүний өвдгөн дээрх хөөг харчхаад амбан, 

	— Яасан их хөө вэ? Наад чинь яагаад хөөдчихөө вэ гэсэнд. 

	— Харин одоо энийг чинь яадаг билээ гэсэнд, 

	— Үрчихгүй юү? гэж амбан Жа гүнд хэлжээ. Үүнийг сонсмогц Жа гүн хэрэгтэнд, 

	— Амбан хэргийг чинь үрлээ гэж байна. Мөргө хө гэжээ. Амбан үүнийг сонсоод, 

	— Үгүй би хүний хэрэг биш наадах дээлийн чинь хөөг хэлсэн юм гэж. 

	— Хуульд үз. Хэрэг шийтгэхийн толгой дээр амбан хүн «үрэх» гэсэн үгийг хэлэх ёс байна уу? үгүй юү гэж. Тэгээд хуульд үзэх дээр тэгж хэлэх ёсгүй. Хуульд хэрэг шийтгэхийн тухай л юм ярих ёстой байжээ. Тийм учраас тэр хэргийг цагаатгаж Жа гүн аргаар амбаныг давсан байна.

	 


37. АМБАН ЗУРГААНЫ ХЭРГИЙН ТУХАЙ ДОМОГ

	Дээр үед Улиастайд Манжийн хааны мөнгийг хадгалж байсан байна. Тэр мөнгийг хадгалахад нэг сар монголоос, нэг сар хятадаас хариуцаж харж манадаг байжээ. 

	Далай (Чойнхор) ван нэг сар хараад мөнгөө тушаах гэсэн байхгүй болсон байжээ. Тэгээд Далай Чойнхор ван толгойгоо авхуулахад хүрчээ. Тэр үед тэр мөнгийг алдсан хүн толгойгоо авхуулах ёстой байжээ. Далай ван толгойгоо авхуулах болохдоо арга юу бол гэж мэргэн Жа гүнд очжээ. 

	— Түлхүүрээ ёсоор нь авсан. Тэгтэл буцаагаад тушаах гэсэн мөнгө байдаггүй. Одоо яадаг билээ. Толгойгоо авхууллаа гэсэнд Жа гүн, 

	— Энэний учир олдох байлгүй. Хэдэн чийрэг хүн цуглуулж аль даа. Надад тусгай гэр барьж өг гэжээ. Жа гүн гэдэг мэргэн хүн юм гэсэн. Яах гэж байгаа юм бол. Бяртай улсууд цуглуулаад хятадтай зодоо хийх нь юм болов уу энэ тэр гэж амьтан хүн дооглонгуй шуугьж байжээ. Жа гүн нөгөө эртэй улсуудыг цуглуулаад Ховдын голоос эр хар хатуу чулуу барьж ир. Манж эзний мөнгийг Ховд голын хэдэн чулуу л авсан байна. Би мэдэж байна. Тэр чулууг бариад ир гэж нөгөө улсуудыг явуулаад л том том чулуу авчруулаад л байж. Явахад нь хэлдэг байна. Болж өгдөг юм бол бөхөөхөн хар чулуунууд голд их удсан хатуу тийм чулуунууд л авчирдаг юм шүү гээд чулуу овоолуулаад байсан байна. Тэгээд амьтан, 

	— Мэргэн Жа гүн ээ хат! Хулгайч авсан мөнгийг чулуунд тулгаад байхдаа яах вэ гэж ярьцгааж байжээ. Гэрийн чинээ чулуу овоолуулж, 

	— За одоо болно. Наадуулыг чинь байцаана аа би. Та нар манай руу оруулаад ир гээд л өнөө чулууг нэг нэгээр нь оруулж ирээд л тавиад байдаг байж. 

	— Чи авсан уу хө гээд л чулуунаас асуудаг гэнэ. Наадах чинь аваагүй гэж байна. Наадхаа гарга гээд байж. Чулуу талаасаа өнгөрөөд явж байтал нэг чулууг, 

	— За наадах чинь авсан гэж байна аа. Яриагүй наадах чинь авсан байна. Бусдыг нь байсан байсан газар нь гол руу аваачиж тавь. Наад чулуугаа хүлээд баглаад ав гэж. 

	— Мэргэн Жа гүн гэдэг чинь яаж байгаа юм бэ? Хүүхэд тоглож байгаа юм шиг гэж ярьцгааж байсан гэнэ. Тэгж байтал. 

	— Танай Улиастайд их дархан тийм хүн байна уу. Хэн хэн гэгч хүн байна гэж Жа гүн асууж. 

	— Хэд гурван хүн бий. Сайн дархан. 

	— Тэрнээ цуглуул. Өнөөдүүлийг чинь цуглуулаад л, — Их шан өдий төдий лан мөнгө өгнө. Энэ чулууг хагалах багаж хийгээдэх та нар. Хийж чадах хүн байна уу гэсэнд,

	— Би чадахгүй, би чадахгүй, энэ бул хар чулууг яаж хүч хүрэх вэ гээд л гараад байж, тэгтэл нэг хижээлдүү хүн «Би нэг оролдьё доо болдог болов уу, үгүй болов уу?» гэж. Тэгээд өнөө хүн явжээ. Хэд хоногийн дараа нэг багаж хийж авчирчээ. Тэр нь өнөө чулууг юу ч үгүй үйчүүлээд хаячихжээ. 

	— Чи үүнээсээ өөр ямар багаж хаа хаа хэнд хийж өгсөн бэ? гээд асуусанд, 

	— Би юм хийгээгүй гээд байжээ. Тэгэхэд нь үгүй чи заавал хийсэн байх ёстой. Чи тун чадамгай дархан юм. Чи хэнд багаж хийж өгсөн бэ?

	— Үүнээс арван сарын өмнө манж амбан надаар нэг багаж хийлгэсэн дээ. 

	— За, тэр манж амбан яах гэж хийлгэсэн бэ?

	— Төмөр эвдээд байх сайн багаж л хийж өг гэж хэлсэн. Тэгээд л нэг багаж хийж өгсөн гэжээ. 

	Манж амбан тэр дархнаар төмөр эвддэг багаж хийлгээд, мөнгийг авчхаад худлаа цоожтой өгч байсан нь илэрчээ. 

	— За тэр хулгайчаа барьж авах хэрэгтэй. Манай монголд хамаагүй гэж зарлигийн бичиг явуулж Далай ван ноёныг ялаас гаргасан гэдэг домог байдаг.

	 


38. ЧУЛУУНЫ ХЭРЭГ ШҮҮСЭН НЬ

	Хятад пүүсийн доншуур наймаачид манай үүгээр хойшоо Улиастай руу нүүж явжээ. Хойшоо одоогийн Завхан аймгийн Отгон тэр үеийн Бэйсийнх гэж байсан, манай хошуу хоёрын завсарт буугаад хоножээ. Буусан шөнө нь дээрэмчид ирээд барааг нь дээрэмдчихэж. Тэгээд нэг хэсэг бараагаа нуучхаж. Тэр нь одоо Түргэн ам гэдэг газар буй юм. Тэр дээрэмдсэн газар бол хоёр хошууны сав хил нутаг аж. Пүүсийн хятадууд Жа гүнд ирж мэдүүлээд танай нутагт л байж бид эд бараагаа алдлаа. Барааг танай хошуу төлж өг. Үгүй бол авсан хүнийг олж өг гэж тулгадаг байж. Олон тэмээ бараа олон лан мөнгөний бараа гэж үнэн ч юм уу худлаа ч юм уу хэлжээ. 

	Тэгэхлээр нь Жа гүн:

	— Танай бараа тэмдэгтэй, тамгатай юу гэсэнд, 

	— Тамгатай гэсэнд

	— Тэгвэл явж бай гээд явуулчхаж. Тэгээд л тэр Түргэн аман дээр Жа гүн чулууны хэрэг шүүх гэж буй юм гэнэ ээ гээд л хэдэн хүн цуглуулаад өдөрт чулуу овоолуулаад байх юм гэнэ. Тэр овоолсон чулуу нь одоо байдаг юм. Гэрийн бууринаас том овойсон чулуу бий. 

	 Ингээд чулууны хэрэг шүүнэ гээд л байж. Амьтан зарим нь

	— Үгүй яасан өвчтэй юм бэ? Хүний хэргийг шүүдэг байтал чулууны хэрэг шүүх гэж байдаг аа гэлцжээ. Тэгээд чулууны хэрэг шүүх өдөрт нь энэ их ухаантай ноён гэнэ лээ. Нэг учир бий гээд хоёр хошууны баахан улс иржээ. Жа гүн нэг бичээч суулгачхаж байгаад л ирсэн улсыг эхнээс нь авхууллаа л овог нэртэй нь бичээд л бай гэдэг юм байж. Ирсэн улсыг дэс дараагаар нь суулгаад овог нэрийг нь бичээд байдаг байж. Их олон хүн ирж. Орой бүр нар жаргатал амьтад ирж дуустал нэрийг нь бичиж дээ. Хамгийн сүүлд Жа гүн нөгөө улсыг, 

	— За суучих гээд цөмийг нь суулгачхаж. Би чулууны хэрэг шүүх гэж байна. Хүний хэрэг шүүх гээгүй. Та нарыг хэн ир гэсэн бэ? Ямар зартай вэ? Зарласан зар бичиг аваад ир гэдэг юм байж. 

	— Зар бичиг аваагүй. Бид нар үзэж сонирхох гэж ирсэн гэж. 

	— Чулууны хэрэг шүүхэд хүний хэрэг байхгүй. Ийм учир та нар хэргээ шүүлгэх гээгүй юм бол яах гэж энд ирсэн бэ гэхэд өнөө улс хариу хэлсэнгүй. Тэгээд зөвшөөрөлгүй ирсэн гээд дор дор нэг нэг зах бараагаар (дээлийн өнгөөр) торгочхож. Өнөө шөнө үүр цайхаас өмнө энэ барааг авч ирцгээ. Өгөхгүй бол дахиад нэг нугална шүү. Тэгээд авчирч өгөхгүй юм бол хоног хоногоор нугалаад төлүүлнэ гэжээ. Өнөө улс юм үзсэн ч юмгүй торгуулчхаад буцдаг юм байж. Тэгээд буцаж очоод л торгуульд өгөх барааг эрцгээж. Бараатай ч хүн байдаг юм байж, бараагүй ч хүн байдаг юм байж. Энд тэндээс бараа сураад л хугацаанд нь аваачиж өгөх гээд хөл болжээ. Бараа авчрахад нь зэрэг л нэрийг нь бас бичээд бараагаад аваад байдаг юм байж. Хятадууд бараагаа шүүсэн чинь хятадын тамгатай ганцхан бараа гардаг юм байна. Тэр хэнээс гарав гэсэн чинь манай хошууны нэг хүнээс гардаг юм байна. Өнөө хүнийг аваачаад байцааж гэнэ. Хаанаас хэнээс авсан гэсэнд өөр нэг хүнээс дам авсан гэж. Өнөө хүнийг авчирсанд хулгайч мөн байв. Ийм уран аргаар хулгайчийг барьжээ. Тэгээгүй бол өрийг хошуу төлөх байв. Хулгайчийг бариад байцаасан чинь хулгайчийн авсан юм нь хятадуудын хэлж байснаас бага юм байжээ. Хятадууд алдсан юмаа давуулж хэлээд их юм авах гэж шунаж байж л дээ. Тэр нь ч бас баригджээ. 

	 

	Баянхонгор аймгийн Гурванбулаг сумын ард Шагдарсүрэнгийн Лхамсүрэнгээс тэмдэглээ.

	 


39. ХҮДЭР ДАЯН АВАРГА

	Сайшаалт Ерөөлтийн 15˗р он буюу 1810 оны цагаан морин жил Монголын дорнод их тал дунд, айл хэсэж амь зууж явсан нэгэн залуу бүсгүй, Сан бэйсийн баян айлын илүү гэрт нярайлсан гэдэг (Энэ бол Хүдэр73 даян аварга ажээ). 

	Хүдэр 18 нас хүрч, хүн хүнээс хүдэр зузаан бие цогцос сайхантай, ажилд сүрхий эр болжээ. 

	Гэтэл түүний унтдаг гэрийн хана нь орны нь цаад талыг дагаад үдээр нь тас тас үсэрсэн байх болжээ. Үүнийг мэдсэн жасын нярав74 гайхаж учрыг сэм магадалбал Хүдэр шөнө, өглөө сэрээд суниах зуур ханын модноос татаж бүх үдээсийг тас татдаг ажээ. Гэтэл Хүдэр шар хөллөсөн тэргээр аргал түүдэг байсан тул сүүл сүүлдээ нөгөө шар нь учиргүй ядарч хөлс нь цувчихсан ирдэг болжээ. Үүний учрыг гайхаж байтал нэг өдөр шарын нь сүүл тасархай иржээ. Учрыг асуувал «Татчихтал тасарсан юм!» гэжээ. 

	Дараа нь нэг өдөр өөр хүн түүнийг холоос дагаж, сэм харвал, аргалаа түүж дуусаад шараа мултлан авч түүнтэйгээ ноцолдож гарчээ. 18 настай жаал хүү бүдүүн шарыг өнхрүүлэн унагааж, босмогц нь барьж авч, цээжийг нь өргөх зэргээр ноцолдож тоглосоор усан хулгана болгоод шараа хөтөлж, тэргээ түрээд буцжээ. 

	Гэртээ нэлээд дөтөлж ирээд тэрэгтэй аргалаа шарандаа хөллөөд өөрөө хөтөлж, гэмгүй царайлан ирж байсан гэдэг. 

	Үүнийг үзсэн хүмүүс «Энэ гайхал чинь муу ёрын амьтан гарлаа. Яах билээ?» гэлцэж, түүнийг даншиг наадамд явуулъя гэж шийджээ. Зарим нь Хүдэрийг «Даншиг наадамд очоод барилдаж бөх болох эсэхээ үзэг» гэж үнэн голоосоо бодож, зарим нь «Энэ задарсан банди даншигт очиж сайн бөхөд хага шидүүлж хашраг!» гэж боджээ. 

	Ийнхүү хойд жил нь 19 настай Хүдэр, нутгийн бөхчүүдтэй цуг, 7 хошууны их наадамд зорьж, Дорнодын их талаас анх удаа гарчээ. Энэ жил бол 1829 оны шарагчин үхэр жил билээ. Хүдэр хүү өөрийн хүч тэнхээтэй болж байгааг өдөр ирэх тутам мэдсээр, залуу бага насны ааг хүчин чадлын эрчээр ямар боловч их наадамд түрүүлнэ байх гэж лавтайяа горьдох тул бушуухан явж хамаг олон цугларсан их наадмын талбайг үзэх сэн гэхээс тэсэж ядан явжээ. Гэтэл хамт яваа хуучин бөхчүүл огт яарах шинжгүй айл хэсэж, айраг уусаар, Хэрлэнгийн усанд биеэ угаасаар, овоо чулуун дээр сан тавьсаар явах тул Хүдэр тэссэнгүй нэгэн өдөр аяыг нь олж ганцаараа түрүүлэн оджээ. Гэтэл нутгаас гарч үзээгүй болохоор зам буруу замнаж, нэгэн их модтой уулс дунд ормогц аль тохиолдсон баруун хойш чиглэх зам хөндий даган явах болжээ. 

	Тэгсээр хөндийн өндөр уулс, дунд, орой нар шингэх үеэр нэг айлд буужээ. Гэтэл тэнд хонохоо больж бушуухан явмаар санагдсан тул цай уугаад зам асуужээ. «Энэ их үргэлжилсэн уулын өвөр талаар тойрдог, нэгэн бүтэн хоногийн зам бий. Ар шилээр нь давдаг өөр нэг балархай жим бий! Тэр балархай жим их татуу (ойр) боловч хүн амьтан явахаа больсон юм. Тэнд, хүн барьдаг нэг аймшигт баавгайтай болсоор хэдэн жил болсон юм» гэж гэрийн эзэн өгүүлжээ. 

	Хүдэр угаас баавгай үзээгүй тул баавгайн тухай лавлан асуугаад нас гүйцсэн шараас том биш гэдгийг дуулаад тайвширч, тэр сүрхий гэгддэг балархай жимээр нь явахаар шийдээд морджээ. 

	Тэр айлынхан Хүдэрийг уулын ар шил чиглэн модон дундуур явчихыг хараад их л гайхжээ. Шөнө боллоо. Нөгөө айлынхан унтацгааж нэг мэдэхэд хаалгыг нь нэг юм түчигнүүлэхэд сэрвэл, ямар нэгэн хүчтэй амьтан хаалгыг нь оролдож. түлхээд модон оньсыг нь хуга түлхэн орж ирсэнд учиргүй айцгааж «Нөгөө хүн чинь аюулт баавгайн уурыг хүргэж алуулаад одоо тэр баавгай нь түүний мөрөөр манайд хүрч ирлээ» гэж бодоод сандарчээ. Гэтэл тэр нь баавгай биш, Хүдэр хүү байжээ. 

	Энэ нь үүр цайсан үед болсон хэрэг бөгөөд гэрийнхэн нь босож тулганы баруун талд тэрийн унасан Хүдэрийг өндийлгөж үзвэл хоёр гарын нь шуу гадна талаараа юу ч үгүй урагдан зулгарч цус нь асгарч байжээ. Гарыг нь угааж боож өгөөд, сүү амсуулан сувилж, нар гарах үед ухаан орсон Хүдэрээс юу болсныг асуувал: «Би эндээс мордоод замын ойрыг бодож уулын ар шилийн замаар явсан юм. Явсаар уулын шил даваад дөхөж очтол, харанхуй дунд морь маань үргээд урагш явж өгсөнгүй. Тэгэхээр нь буугаад морио хөтлөн явтал урдаас маань нэг бөөн хар юм хүрч ирлээ. Тэр амьтан, тэр чигээрээ над руу дайрч ирэхээр нь би хоёр гараараа хоёр чихнээс нь барьж аваад доош дарж толгойгоор нь газар мөргүүллээ. Гэтэл тэр амьтан аймаар муухай дуугарч, дээшээ өндийж ирэхэд нь хэчнээн хүчлэн даравч дийлсэнгүй, надтай чацуу болон босож ирэв. Би барьсан барьцаа алдалгүй байж дахин доош дарж газар улам хүчтэй мөргүүллээ. Тэр амьтан улам хүчтэй босож ирлээ. Дахиад л би дарлаа. Ингэж тэр амьтан бид хоёр ээлжлэн дээш доош бололцсоор шөнийг барж, сүүлдээ айх цуцах нийлээд юугаа ч мэдсэнгүй. Нэг мэдэхэд л тэр амьтан өндийхөө больсон шиг байлаа. Тэгэхэд нь би орхиж нааш гүйж ирсэн байх» гэжээ. Энэ яриаг сонссон гэрийнхэн «Энэ хүн лав солиорч айснаас болоод дэмий ярьж байх шиг байна. Хэрэв нөгөө аюулт баавгайтай тааралдсан бол юунд тэгж барьж авч дарж дийлэх вэ? Энэ байтугай хорь гучин хүн ч дийлэхгүй» гэлцээд өдөр болсон хойно хэдэн хүн нийлж нөгөө газар нь очжээ. 

	Гэтэл нутаг усныхны зүрхэнд орсон нөгөө аймшигт том баавгай толгойны нь арьс хошуунаасаа гэдрэг шамарч, нүдээ өнгөртөл яс мах нь гарчихсан үхээд хэвтжээ. 

	Түүний толгойн дэргэд нэлээд гүнзгий нүх байх бөгөөд энэ нь Хүдэр, баавгайг хоншоороор нь газар мөргүүлсээр байгаад газрыг хонхойлж, тэр нүхэнд хоёр шуугаа урж гүйцсэн хэрэг байжээ. Ингээд Хүдэр тэр жилдээ барилдаж чадалгүй буцжээ. Гэвч түүний хойд жил даншиг наадамд очиж барилдсан гэдэг яриа бий. 

	 

	МААЗДБ, 206—207 дахь тал. 1978. 

	 

	Тайлбар: Хүдэр аваргын энэ домгоос гадна түүний ижилгүй бяр тэнхээтэй байсны баримт болох нэг сонин мэдээг өгүүлсэн байна. 

	Хүдрийг ид барилдаж явсан үед Сан бэйсийн нутагт байсан «Гүн шаварчин» хэмээх пүүзний данжаад Долоннуур буцахдаа замын хулгай дээрмээс болгоон Хүдэр аваргыг дагуулан явахдаа «Бяр хүчээ над харуулаач» гэж хүсэмжлэн гуйсаар явсанд «Та миний хүчийг үзье гэсэн тул үзтүгэй» хэмээн үхрийн чинээ том чулууг өргөж ургаа хадан дээр тавьжээ. Данжаад тэр дороо буудаллаж, уг хадан дээр «Үүнийг Сан бэйсийн хошууны Хүдэр даян аварга Гомбо хэмээх хүн өргөж тавилаа. Ийм хүчтэн хүн байсныг хожмын хүмүүс мэдтүгэй» гэсэн бичиг сийлүүлсэн гэнэ.

	 


40. ХАТАНБААТАР

	Хатанбаатарын цэрэг Богдын голд буугаад байтал оргодол дээрэмчин Вандановыг Шургийн өртөөнийхөн олзлон барьж хүргэж ирээд, тэнд цаазаар авчээ. Энэ үед цагааны үй олон үлдэгдэл дээрэмчин баруун хязгаар өөд тэмүүлэн явахдаа үхэхдээ үхэр буугаа гэж, зам зуураа ард олныг түйвээн бусниулсаар явсан учир бид яаравчлах хэрэгтэй байлаа. Манай цэрэг Улиастайн хойд Алагийн хөтлөөр давж Яруугийн хүрээ дайрч мөшгөн мордов. Тэгтэл Завхан гол улаан цагаанаар эргэлдэж хөөс сахруулан их сүртэй үерлэж байсан учир манай цэрэг аргагүй хоригдох боллоо. 

	Хатанбаатар сэлмээ сугалж Завхан голын усыг цавчсанд75 голын ус хоёр тийшээ хага ярагдаж, цэргээ амар мэнд гаргаад цагааны дээрмийг үлдэн Нуур могойд нурмыг нь үзээд, Хүйсийн говьд хүүрийг нь үзэж, Хөтөл усанд хөөж гүйцээд сөнөөсөн гэдэг. 

	 

	МААЗДБ., 1978, 208 дахь тал. 

	 

	Тайлбар: Хатанбаатарын цэрэгт явж байсан партизан цэргүүдийн домог ярианаас авч найруулав. Аймшиггүй зоригт Хатанбаатар Магсаржавын тухай энэ мэт домог ардын дунд олон буй. Жишээлбэл: «Хатанбаатарыг буун сум даагаагүй байсан хэмээн бахархан ярьдаг ба Сулин хээрт байлдаж явахдаа бууны амнаас гарсан халуун сум хэмээн өврөөс гаргаж хамт явсан цэргүүддээ үзүүлж байсан76...» гэх сонин мэдээ бий.

	 


41. БАРЫН ТАВХАЙ

	Дээр үед Сайн ноён хан аймгийн Ганжууржав түшээ гүний хошуунаас (одоогийн Булганы Хутаг сум) хэдэн хүн жин тээж яваад Ивэнгийн голын хөвөөнд (Цагаан толгойн САА˗н орчим) буудаллан байтал хэдэн хятад иргэд наймаа худалдаа хийхээр иржээ. Тэгээд тэднийг даган пүүст нь очихоор нэг жинчин нь явжээ. Гэтэл замд нь хоёр майхан шаачихсан өөр аянчид дайралджээ. Тэгээд майхны хажуугаар өнгөрөх гэснээ хамт явсан хөгшин данжаад нь «Ай ямар аймшигтай вэ» гээд царай буруулан нүдээ аньснаа дахин майхан руу хялалзан харж мориныхоо амыг татаад, аянчны хүнд ойртон сэмхнээр, тэр майхны хаяагаар юу цухуйж байна аа? харваа чуу! гэхэд ажиглан харвал, нэгэн хүний хөлийн нүцгэн тавхай гялайж байв гэнэ. Хөхөө өвлийн идэр есийн хүйтэнд ингэж байдаг ямар галзуу амьтан бэ? гэж бодоод хүний хөлийн тавхай л байна шүү дээ! гэхэд

	— Ай тийм ч биш ээ! Чи юу ч эс мэдваа! гэж хятадын өгүүлэхэд нөгөө хүн хоёулаа орж үзье юу л байв гэж гэхэд толгой сэгсэрч, Би айж байна! Чи орвоо! гэжээ. Жинчин эр майханд ортол нэг хүн толгой дээгүүрээ дээл нөмөрчихсөн унтаж байв гэнэ. Зориуд ханиалган унтсан хүнийг сэрээтэл золбоолог хүрэн бор хүү нүд арчин босож ирсэн нь «Гучин гурт, Гурван хайлантайн» Магсаржав байжээ. Буцаж очоод Данжааддаа хэлэхэд ай нас гүйцсэн идэр барын тавхай байсан шүү өдий болтол, өвөр дөчин ес, халх дөрвөөр тэнэхдээ тийм хүн байхыг шинжиж олоогүй юм. Энэ хүн ямар ч бууны суманд даагдахгүй, зүүн хөлийн уланд, эрхий дарам газар л сум орох сиймхий байна шүү, халдах дайснаа дарах халхын ганц баатар болно доо ай яа аймаар аа... гэжээ. 

	Ийнхүү ирээдүйд монголын тусгаар тогтнолыг хамгаалах баатар эрийн сүрээс хятад данжаад айж байсан гэдэг. 

	 

	Сайхан хангайн дуулал, Булган «Дэвшилт» сонины газар. 1976. 138—139 дэх тал.

	 


42. ГУЧИН ГУРТ, ГУРВАН ХАЙЛАНТАЙ

	Магсаржавын өвөг дээдэс болох Үйзэн, Хайзан, Дорж, Шагдаржав, Сандагдорж нар цөм дайн тулалдаанд дараалан явахдаа эрэлхэг баатарлагаар байлдаж, Магсаржавтай зургаан үе улиран алдар гавьяа байгуулжээ. 

	Үйзэнг нас барахад нь Хутаг˗Өндөр уулын өвөр дэх Гуртын хөтөлтэй бие биеэ шууд харсан нэгэн хамар дээр оршуулсан гэнэ. 

	Мөн Хайзан гэгч үүний дараагийн хүн дайнд явахдаа Гуртын хөтөл дээр чулуун овоо босгож:

	 

	Нар сараа барин тангараглая. 

	Няцаж буцсанаа буудан алья 

	Нэгэн эцгийн хүүхэд мэт 

	Найртай сайхан хамт явцгаая!... 

	 

	гэх мэтээр цэргүүдтэйгээ ам тангаргаа өргөж, эрхий хурууныхаа өндгийг хага зүсэн, цусыг нь аяганд дусааж, түүнийгээ харилцан амсаж андгайлан байтал 33 гур цувран давхисан учир тэр газрыг «Гучин гурт, гурван Хайлантай» гэж нэрлэсэн домогтой. 

	Булган аймгийн Хутаг сумын «Гуртын тавилан» нутаг Сэлэнгэ мөрний хойд талын модтой арыг Гучин Гурт, түүнээс доош зэргэлдээ орших Сэлэнгэд цутгасан цувраа гурван голыг зүүн, баруун, дунд Хайлантай гэж тус тус нэрлэх ажээ. Энэ нь Хатанбаатарын нутаг бөгөөд дунд Хайлантайн эхэн болох Жаргалант уулын дээд энгэр дэх Шарилын хавтгай хэмээх нарлаг сайхан тавцанд Магсаржав болон түүний дээдсийн шарилыг тусгай бунхлан оршуулжээ. 

	Дээр дурдсан тэр цагаас эхлэн Дорж, Сандагдорж, Магсаржав нар дайн байлдаанд явахдаа уг овоонд нэгэн адил тангараг өргөдөг байсан ба бас дайнаас буцаж ирээд тангаргаа тайлдаг заншилтай байсан гэнэ. Харин үүнийг хожим Магсаржавын буюу хатан баатрын овоо хэмээн нэрлэх болжээ гэсэн. 

	 

	Эл домгийг Булган аймгийн Хутаг сумын «Магсаржав» нэгдлийн тариа бригадын үтрэмийн эрхлэгч 60 настай Гүдэвийн Лхамсүрэнгээс тэмдэглэв. 

	 


43. МАНЛАЙ ВАНГИЙН ТУХАЙ

	«Сүрэн жанжин» хэмээн алдаршсан Манлай баатар ван Дамдинсүрэн нутаг усныхандаа хүндтэй, өөрийн хошууны хамжлагадаа ачтай хүн байсан учир тэр тухай олон дуртгал ард олны дунд үлдсэн байна. 

	... 1910˗аад онд хошуу нутагт ирэхэд нь, өдөр болгон нэг хонийг хамжлага нараасаа гаргуулж ноёны шүүсэнд (хоол˗зоог) хэрэглэдэг заншил байжээ. Манлай ван Дамдинсүрэн тэр заншлыг албат, хамжлага нарт дарамт гэж үзээд үүнээс хойш ингэж өрх бүрээс өдөрт нэг хонь татаж Тамгын газарт миний нэрээр хэрэглэдэг ёсыг болиул! гэж зарлиг буулгаж хамжлага албатынхаа өрх бүрд өөрийн гарын үсэгтэй нэг нэг бичиг хийлгэж өгсөн тэр цагаас хойш шүүс нийлүүлэх ёс халагдсан гэнэ. 

	... Албан ажлаар говийн сумдад уургын улаатай довтолгож ирсэн манлай ван Дамдинсүрэн, нэг ядуувтар айлд буужээ. Тэр айлынхан, тавгүй сандруу байгаа нь мэдэгджээ. «Манайхыг хошуу тамгын түшмэл нэгжихээр ирэх нь гэнэ» гэжээ. Лавлавал «Айлын нэг хонийг өлсөхийн эрхээр алж идчихсэн юм» гэж өчжээ. «Түүнээс чинь юу нь байна» гэхэд «Өвчүү нь бий. Арьс нь үлджээ» гэж хэлэхэд арьсыг нь сууж байгаа олбог дороо дэвсүүлж дээр нь өөрөө суужээ. Хонины өвчүүг бурхны нь гүнгэрваа дотор хийлгэж. 

	Тамгын түшмэл ирээд амар мэндээ мэдэлцэн Манлай ванд энэ айл хулгай хийсэн учир нэгжих гэж яваа гэж айлтгажээ. Манлай ван: «Хэрэв тийм л бол нэгжих нь зүй. Үүнд, тахиж байгаа бурхныг нь нэгждэггүй. Хаанаас зарагдсан элчийг нэгждэггүй ёсыг та нар мэднэ биз дээ» гэв. Тэд түшмэл «Манлай ванг босгож олбогийг нь үзсэнгүй, бурхны нь гүнгэрвааг харсангүй, бусдыг нь нэгжээд эд мөрийн баримт олоогүй учир тэр айл хэрэгт холбогдсонгүй гэнэ. 

	Манлай ван мордож явахдаа гэрийн эзнээр улаа нэхүүлж хүрэх газраа очоод, мориноос нь буулгаж, хоёр гурав ташуурдаж шийтгээд давхиж одсон гэлцдэг.

	 


44. АЛТАНД БАРЬЦААЛАГДСАН ХҮН

	Монгол даяар алдаршсан өндөр Гонгорын тухай олон сонин домог бий. 

	Улаанбаатар хотод одоогийн американ дэнж гэж нэрлэгдэж байгаа энэ дэвсэг дээр Америкийн худалдааны томоохон пүүз ажиллаж байлаа. Гэтэл тэр үед Да хүрээнд сууж байсан Америкийн худалдааны төлөөлөгч Гонгорыг элдвээр шагшин магтсаныхаа эцэст Богдын шадар ван Мишиг гүнээр дамжуулан гэртээ урьжээ. 

	Гонгор, Мишиг гүний хамт тэднийд очиход маш найрсгаар хүлээн авч төрийн гийчний байдлаар хүндэтгэн зочлов. Хүмүүс нэлээд халж эхэлсэн үеэр Америкийн төлөөлөгчөөс Гонгор гуайд хандан

	— Та бол барагдашгүй их буянтай хүн учир манай пүүзэнд дуртай цагтаа ирж өөртөө хэрэглэх алт мөнгө авч бай. Бодвол та миний хэлж байгааг бүрэн зөвшөөрөх биз гэж итгэж байна. Гэтэл баахан ам халсан Гонгор гуайн царай хувьсхийж

	— Би танайхаас алт мөнгө авах шаардлага байхгүй, нөгөө талаар би та нартай адил шунахай худалдаачид биш гэж ширүүхэн хариулжээ. Гэтэл Мишиг гүн сэтгэл зовсон байртай Гонгорыг аргадан

	— Та битгий уурла! Энэ хүнтэй төв төвшин харьцах хэрэгтэй. Биднийг ихсийн зэргээр хүндэтгэн дайлж байгаа ийм үед биеэ барих ёстой гэж хэлжээ. 

	Тэдний яриа хэсэг мөчийн турш өөр зүйл рүү эргэж хүмүүсийн ихэнх нь согтож эхлэв. Америк хүн түрүүчийн адил инээмсэглэн

	— Та над юм санах хэрэггүй. Та бол их юм үзэж, нүд тайлсан хүн гэдгийг би мэдэж байна. Манайхаас хэчнээн ч юм авлаа гэсэн танаас нэхэх учиргүй. Бүр тодорхой хэлбэл энэ насанд чинь танаас өр нэхэж зовоохгүй гэдгийг баттай хэлье гэхэд, 

	Гонгор ёжтойхон инээж

	— Хэрэв би танай пүүзнээс ямар нэг хэмжээгээр алт авах юм бол таны хэлдгээр энэ насанд надаас юу ч авахгүй юм байж. Харин би хойд насандаа танайд өртэй үлдэх хэрэг болж таарах нь ээ. Ер нь би аль ч насандаа өртэй байхыг хүсэхгүй гэж хариулав. 

	— Та ч мөн ухаантай хүн юм. Миний бодлыг үндсэнд нь ойлгожээ. Иймд та бид ний нуугүй ил цагаан ярилцах болсон маань надад бүр ч таатай байна. Та энэ хорвоод мөнх амьдрахгүй нь мэдээж. Тэгэхлээр та хэзээ нэгэн цагт таалал төгсөх нь дамжиггүй. Тэр цагт таны ясыг тусгай хэрэгцээнд зориулах гэсэн юм. 

	Тэртэй тэргүй таныг таалал төгсөхөөр танайхан хөдөө хээр зална. Ингэж хий дэмий нохой шувууны хоол болж хумхын тоос мэт замхрахын оронд эрдэнэт ясаа манай Америк улсад өгөхийг зөвшөөрвөл бид бурхан адил тахина. Тэр ч байтугай таны нэр алдар дэлхийд цуурайтаж юу магад гэсэн үгийн төгсгөлийг дутуу хагас сонсмогцоо Гонгорын уур хилэн бадарч, 

	— Ар халхын буян байхад хувхай ясаа худалдаж идэх болоогүй муу сайн луйварчид манай нутгаас шалавхан зайлцгаа гээд ухасхийн босож америк төлөөлөгчийг унатал цохиод гарч оджээ. Энэ тухай Богд эзэн хаанд Мишиг гүн хэлж Гонгорыг дуудуулсан байна. 

	— Америкийн худалдааны төлөөлөгчийг цохисон явдал миний буруу авч тэр америк хүн хойд насанд минь өртүүлж хувхай ясыг минь алтанд барьцаалж авах гэхээр нь, 

	— Ар халхын буян байхад хувхай ясаа худалдан идэхэд хүрээгүй, муу сайн луйварчид эндээс зайлцгаа гэж хэлээд нэг сайн хүртүүлсэн минь үнэн билээ гэж Гонгорыг өчиг өгсөнд Богд онцын зэмлэл хүлээлгэлгүй өнгөрөөжээ.

	 


45. ЗОЧИН

	Монголд Богд хаант засгийг байгуулах явдлыг зөвшөөрүүлэх, мөнгөн болоод зэр зэвсгийн тусламж гуйхаар тэргүүн сайд Сайн ноён хан Намнансүрэн, дагалдах хүмүүсийн хамт Петербургт очжээ. Олноо өргөгдсөний гуравдугаар оны аравдугаар сарын шинийн нэгэнд Оросын цагаан хаанд тусламж гуйх бичиг өргөсөн тэр хүмүүсийн бүрэлдэхүүнд өндөр Гонгор оролцсон байна. 

	Оросын нийслэл Петербургт очсоныхоо дараа сайн ноён хан Намнансүрэн Гонгорыг хоол унд сайнтай тусгай байранд хүндтэй зочны ёсоор суулгаж байсанд

	— Төрийн хэрэгт оролцоогүй байхад намайг ингэтлээ юунд хүндэтгэдэг билээ гэсэн бодол Гонгор гуайд үе үе төрдөг байжээ. Гэтэл нэлээд хэд хоносны дараа орой болгон их театрт очих нэгэн ажилтай болжээ. Тэнд тайзан дээр олны өмнө монгол үндэсний бөх болж зодог шуудаг өмсөж дэлэх буюу монгол бөхийн зарим мэх хийж үзүүлэх, эсвэл отго жинстэй малгай өмссөн ноён хүний дүрээр хувцаслаж, ялангуяа түүний зан төлөв алхаа гишгээ тэргүүтнийг дүрслэн жүжиглэхэд үзэгчид маш их сонирхон өндөр үнэлж байжээ.

	 


46. БАЙНГЫН ДОМОГ

	Булган аймгийн Орхон сумын нутгаар Байнга хэмээх «Сайн эр»˗ ийн тухай олон янзын домог яригддаг. Энэ сумын нутагт Байнгын нэрээр нэрлэгдсэн «Байнгын хөх өндөр» хэмээх уул ч байдаг. 

	 

	а) БАЙНГЫН ШАРГА

	 

	Байнга говь руу нэг удаа явж байтал өглөө эрт хэсэг адуу тааралджээ. Тэрхүү адууг нэг шарга гүү тойроод байжээ. Түүнийг харж байтал босоогоороо унагалаад унага нь мөн босоогоороо тусаад тэр дороо эхийгээ дагаад давхин явсан гэдэг. Байнга түүнийг хөөж барьж аваад сүүлний угийг хутгаар ярж, хүрмийнхээ суганы цоохор товчийг хийж хялгасаар боон тавьжээ. Тэр шарга унагыг үе үе эргэж очиж үздэг байсан бөгөөд тэр нь даага, шүдлэндээ сайн морь болох шинж мэдэгдэж байжээ. 

	Ингээд дөрвөн жилийн дараа соёолонд нь авахаар очиход адуундаа байгаагүй ба нэгэн айлын уяан дээр байхад нь олж таниад эзэнтэй нь уулзаж эс өгөхөөр нь яам тамгаар заргалдаж гэнэ. Тамгын түшмэл шарга морийг эзнээс нь ямар тэмдэгтэйг асуухад:

	— Гоц тэмдэг байхгүй, угаасаа л миний унаган морь гэжээ. Байнгаас асуухад:

	— Унаганд нь уяж байхад сүүлний нь угт хорголон чинээ бөөрөнхий юм тэмтрэгддэг байсан юм. Бодвол одоо хэвээрээ байх гэж бодож байна. Гэснээр шалгаж үзвэл үнэхээр тийм тэмдэгтэй байжээ. Ингээд шарга морь Байнгых болсон гэдэг. 

	 

	б] ГАЛТ ХАР ҮНЭГ

	 

	Байнгын дотнын нөхөр нь Богдын хүрээнд «Батгүнд» хоригджээ. Түүнийг суллаж авахаар Байнга Вангийн хүрээнээс хурдан шаргаараа өдөртөө орж ирсэн гэдэг. Шоронгийн хуяг галт хар үнэг олж өгвөл нөхрийг чинь суллана гэжээ. Байнга хүрээний пүүсүүдээр эрэн явж байтал нэг пүүст ганц галт хар үнэгний арьс байхыг хараад лангуунд нь морьтойгоо ойртон очиж тэр үнэгний арьсыг үзүүлээч гэхэд:

	— Ай үзэж болно шүү. Мориноосоо бууваа гэж Данжаадын өгүүлэхэд Байнга:

	— Түм түжигнэж бум бужигнасан гэгээн цагаан өдөр яагаадхав гэж хэлээд май энэ цулбуур барьж бай гэж мориныхоо цулбуурыг шидэж бариулаад галт харын арьсыг үзэхээр авмагц гэнэт ташуур өгч ухасхийхэд Данжаадын гарт цавуугаар наалттай байсан цулбуурын тасархай үлджээ. 

	Байнга болзсон шөнөө шоронгийн хуягт вааданд боосон хар муурын арьс гардуулж нөхрөө суллаад, маргааш нь вангийн хүрээн дээр галт хар үнэгээ ноёнд барьж хэргээс мултрах өршөөл олсон гэдэг. 

	 

	в] ХАЙРАН ТЭМЭЭ

	 

	Вангийн хүрээнээс пүүсийн данжаадууд явахдаа урьд нь ван ноёны хүссэн Си Сань лю бууг өгөлгүй аваад явжээ. Ван ноён энэ тухай Байнгад хэлэхэд тэр бууг тань би авчирч өгье хэмээн амлажээ. Ван ноён

	— Чамд юу хэрэгтэй байна гэж лавлахад:

	— Надад ботготой ингэнээс өөр юу ч хэрэггүй гэснээр ботготой ингийг авчруулав. Байнга ботгыг орхиод эхийг унаж жинчдийн араас явжээ. Хэд хоногийн дараа гүйцэн очиж, 

	— Би ар гөрөөчний их ламтанд мөргөөд говь руугаа буцаж явна. Түшигтэй түншүүдийг бараадан явах завшаан тохиолдсон нь аз боллоо гээд хамт явжээ. 

	Байнга майхны үүдэнд ингэнийхээ хүзүүн дор унтдаг байсан бөгөөд данжаадын бууг ажиглаж явсаар нэгэн шөнө гэнэдүүлэн авч ингэнийхээ хүзүүнээс уяад тавьжээ. 

	Өглөө шурган хэвтээд худлаа хурхирч байхад данжаад буугаа алдаж, чиний тэмээ байхгүй болжээ гэх чимээгээр сэрж учир зүггүй харамсан гасалж нэг тэмээ гаргуулж аваад явсан гэдэг. 

	 

	Сайхан хангайн дуулал, Булган "Дэвшилт" сонины газар. 1976. 142—144 дэх тал. 

	 


47. ХУРДАН ТАВХАЙ

	Хуучин Цэцэн чин вангийн хошууны харьяат одоогийн Төв аймгийн Баяндэлгэр сумын нутагт Тавхай гэдэг хурдан хүн байсан гэнэ. 

	Тавхай залуудаа Даа˗гийн сумангийн Номтын өртөөнд улаач хийж байжээ. Нэг өдөр хүрээнээс морин ачаа бүхий түшмэл ирж тун яаруу явахыг шаарджээ. 

	Тавхай, түшмэлд морь эмээллэн өгч ачааг нь нэг сайн моринд ачиж өөрөө явган явах болсонд түшмэл, алба санаатай саатуулах гэж байна хэмээн уурлахад, Тавхай:

	— Өчүүхэн надад дээд газрын албыг саатуулах санаа огтхон ч үгүй билээ. Та тавтай ундлаад миний хойноос ирээрэй. Би хөдөлж байя гээд хормойгоо бүсэндээ хавчуулж ачаатай морио хөтлөн гүйж гарчээ. Түшмэл улам уурсан өртөөний ахлагчтай ярилцах гэтэл ахлагч, 

	— Түшмэл гуай та улаачаа гүйцэхгүй ч байж мэднэ шүү. Манай Тавхай хааяа нэг явганаар улаа нэхээд ирдэг л хүн. Явъя гэж нэг шийдвэл морьтой хүнээс төдий л хоцрохгүй гүйдэг хүн. Та энэ тухай санаа бүү зов гэж түшмэлийг тайтгаруулан мордуулжээ. 

	Түшмэл өртөөнөөс мордонгуутаа цогиулж гарчээ. Газрын дунд хэрд улаачийнхаа барааг нэг харж гүйцэж амжилгүй явсаар дараагийн Бөгтөр хар усны өртөөнд ирээд Тавхайн хурдныг шагшин гайхаж байжээ. 

	Мөн Тавхайн аль хэр хурдныг шалгах гэж нутгийн сониуч хүмүүс бай мөрий тавьж сорьж уралдаж байсан баримт ч нэлээд байна. Одоогийн Баянжаргалан сумын нутаг Шар дэнж гэдэг газар (5 км орчим газар) Гочоогийн хөх Лувсандандар гэгч хүн мориороо хурдан Тавхайтай уралдаж хоцорчхоод нэгэнт эхэлж ам өгч тохиролцсон учир уг уралдааныг сонирхсон олны өмнө яаж ч чадалгүй нэрэлхсэндээ эмээлтэй морио мөрийд өгч үнэнхүү хурдныг гайхацгааж байжээ. Түүнээс хойш уг явдлын тухай яриа тэр хавьдаа тарж хүн багаасаа гүйж сурна гэдэг сайхан юм даа гэж хүмүүс ярилцдаг байжээ.

	 

	Спортын мэдээ 1975—12—24 № 52 (421)

	 


48. ШАГЖ˗ОДЫН ПАЯНГААС

	Сайн ноён хан аймгийн Далай Чойнхор вангийн хошууны Үйзэн тайжийн багийн Шагж˗Од гэгч заргач хүн байжээ. Тэр хүн нэг удаа харь нутагт явж байтал хагархай дэлтэй хар морь унасан ноён давхиж явжээ. Ноён хүн явахад замаас зайлж одох ёстой байтал Шагж˗Од замаас зайлах байтугай хөндөлдөн зогсож морийг нь үргээжээ. Тэгтэл ноёны хөтөл дагуулууд хойноос ирээд, 

	— Чи ноён явж байхад замаас зайлахгүй задарсан бадарчин бэ? гэж банздах гэхэд Шагж˗Од

	— Өршөөгөөрэй ноёд минь. Танай ноёныг агтаа барчхаад азаргаа унаж яваа гэж санасангүй албатаа барчхаад ганцаараа явна гэж бодсонгүй гэхэд ёс алдсан ноёныхон хэлэх үггүй хоцорсон гэнэ. 

	 

	* * *

	 

	Шагж˗Од бас нэг газар баян айлд хонох гэтэл тэр айл уцаарлаж, 

	— Хар нохой минь, манайх хүн хонуулах дургүй гэхэд

	— Би хүн биш нохой болохоор танайд хонож болно шүү дээ. Морь аргамжих аргамжаа өгөөч гэхэд, 

	— Чи юугаараа л аргамжина өөрөө мэд гэхэд «за» гэж гараад гэрийн бүслүүрийг тас огтлоод морио аргамжаад ирж явтал тэр айл урьдаас нь зуудаг нохойгоо тавьчихаж гэнэ. Тэгэхлээр Шагж˗Од нохойг нам цохичихжээ. Баяд ихэд хилэгнэж:

	— Нохой минь чи, нохойг минь яасан бэ? гэхэд, 

	— Сүүлтэй сүүлгүй хоёр нохой хэрэлдээд сүүлгүй нь дийллээ бололтой гэв. Баян бүр их уурлаж:

	— Чи нохойг минь яая гэж бодож байна гэхэд Шагж˗Од, 

	— Манай нутагт бол үхсэн нохойны сүүлийг огтлоод хаячихдаг юм. Танай энд яадаг юм бэ тэр заншлаараа болохгүй юу гэсэн гэнэ. 

	Шагж˗Од бас нэг баяныд хонох гэтэл, хөөхөөр нь:

	— Би хувраг хүн танайд гай болохгүй гэж хэлжээ. Тэгтэл баян зан засарч:

	— Та манайд хийморийн сан тавьж гай гарз хаах догжир залж өгөөч гэж гуйжээ. Шагж˗Од:

	— За тэгье. Харин бүтэн хонины мах чанаж бүх юм бэлтгэ гэж бэлтгүүлээд нэг догжир шиг юм хийж залахчаан болоод байтал нутгийн номтой лам тэднийд хүрч ирээд ихэд гайхаж:

	— Шагж˗Од минь чи ямар догжир залж байна? гэхэд

	— Бүтэн хонины мах авдаг бөх нүүрийн догжир залж байна гэж хэнэггүйхэн хэлсэн гэнэ. 

	Шагж˗Одыг ноён нь дуудахад тэр ёс алдаж малгайгүй бараалхжээ. Тэгэхэд ноён:

	— Малгай толгойгүй яаж яваа хүн бэ чи! гэж загнахад:

	— Ноёнтон минь толгойгүй хүн яаж малгай өмсөх билээ гэжээ. Ноён бүр хилэгнэж:

	— Чи яасан задарсан тархи вэ гэхэд:

	— Ноёнтон минь толгойгүй болохоор тархи нь задарсан байлгүй яах вэ гэжээ. Ноён бүр уурлаж:

	— Чи манайхаас гар! Дахин бүү үзэгд гэхэд, 

	— Ноёнтон та дуудахгүй бол би үзэгдэхгүй. Харин та намайг бүү дууд! гэжээ. 

	 

	Тоншуул. 1974. 10 сар, № 19

	 


49. НИЙ БЭЙСИЙН ГОДОН ДАМПИЛ

	 

	Хотгойдын Ний бэйс Улиастайн амбаны их наадамд явах гэж шинэ эмээл төхөөрч хөл болж суухад нь адуучин банди Дампил орж ирээд:

	— Бэйс гуай гэж царайчлангуй дуугарсаар тулганы нь захад дөхөж суугаад:

	— Улиастайн наадамд намайг дагуулаад яваач! Энэ жилээс наадамд ноцолдож үзмээр бодогдоод байх юм гэж үнэн учраа хэлжээ. Тэгэхэд нь бэйс:

	— Иш Дампил минь сэвтэхгүй юманд сэвтэж, сээр хүзүүнийхээ махыг барж байснаас таргийнхаа савтай байсан нь дээр биз ээ гэж хэлээд хавьтуулсангүй өнгөрчээ. Хэд хоногийн дараа Ний бэйс хатад, хүүхдүүд, хавь ойрынхоо хиа түшмэдийг дагуулсаар наадмын замд хөдөлжээ. 

	Гаргууд хурдан хүлгүүд уяа уяанд багширч, газар газрын бөхчүүд асар майхнаар дүүрч амбанд зориулсан наадам аятай таатай эхэлжээ. Наадмын хоёр дахь өдөр Амбаны амрах өргөөний хаалгач түшмэл дээр атигар бор хүү хүрч ирэн амрыг айлтган мэхэсхийж:

	— Түшмэл гуай, та амбан ноёнд нэг зүйл айлтгаж болгооно уу? гэхэд ихэмсэг түшмэл шодон гэзгээ ар луугаа омогтой нь аргагүй хаяад:

	— Юу юм бэ? За за бушуу хэл гэхэд нь Дампил:

	— Ний бэйсийн Дампил хүү амбан ноёныхоо наадамд барилдах хүсэлтэй байна, болгоон соёрхоно уу? гэжээ. 

	Түшмэл гуай удалгүй гарч ирээд нэгийн даваа шувтарчихсан, болохгүй гэж айлдаж байна гэхэд Дампил, түшмэл гуай тэгвэл та амбанд:

	— Их наадамд чинь Дампил хүү түрүүлж тоосоо өргө өө! Эс түрүүлбэл толгойгоо тавьчихъя! гэж байна гэж айлтгаад өгнө үү? гэхэд түшмэл цочин юу... гэнэ ээ гэж нүдээ том болгон харснаа өргөөний үүдээр бушуухан ороодохжээ. Удаж удаж гарч ирсэн түшмэл бөхийн онооны түшмэлүүдийг дуудахаар явжээ. 

	Тэднийг ирэхэд амбан бөхийн оноог задал. Барилдах дуртай бөхчүүлийг цөмийг барилдуул! гэж тушаагаад бас нэг түшмэлдээ хурцхан илд бэлтгэхийг сэм даалгажээ. 

	Гол асрын зүүн жигүүрт суугаад хоёрын давааны бөхчүүдийг харж суусан Ний бэйс дуу алдан:

	— Тэр тэр Дампил гайхал уу даа гэсээр өндийтөл дэргэд нь суусан нэг түшмэл:

	— Харин тийм ээ! Дампил арай галзуураагүй байгаа. Амбаны наадамд түрүүлж чадахгүй бол толгойгоо тавьчихъя! гэж хэлээд барилдаж байгаа юм гэж сая улс амьтан ярилцаад байхыг сонсоод танд хэлж зүрхлэхгүй суугаа л даа би гэжээ. 

	Орой нь наадам тармагц Ний бэйс Дампилыг авчруулахаар хүн явуулсан боловч Дампил олдсонгүй. Тэгээд маргааш нь Дампил хэд хэдэн даваанд бузгай сайхан барилдахад нь Ний бэйс:

	Хөөрхий муу Дампил минь овоо доо гэж бодож суужээ. Тэгтэл тэр наадамд амбаны бөх Дампил хоёр үлдээдэхжээ. Ний бэйс түшмэлээ явуулаад Дампилыг олоод ирж:

	— Иш Дампил минь чи даанч яав. Ингэж хүн аминаасаа уйсдаг аа. Надад хэлэхэд яав аа. Одоо чамд юу хэрэгтэй байна гэхэд Дампил шидэмсээр багласан муу гутал руугаа харснаа нэг сайн товшмол ултай луучин хэрэгтэй байна даа гэжээ. Ний бэйс дор нь нэг хиагаа дуудаж:

	— За чи Дампилыг дагуулаад яв! Энэ Улиастайн пүүсүүдээр орж өөрийн нь санаанд тохирсон сайн гутал авч өг гэжээ. 

	Дампил түшмэлтэй хэд хэдэн пүүсээр орж 4—5 гутал үзжээ. Дампил үзсэн гутлынхаа хоншоорыг нэг мушгин ханз татчихаад дор нь үнийг нь төлүүлчхээд яваад байж, нэг пүүст орж нэг гутал үзэж хоншоорыг нь мушгиж үзсэн нь эс ханзарчээ. Түүнээ авч бэйсээ 6 гутлын төлбөрт оруулчхаад ирж гэнэ. 

	Үзүүрийн хоёр бөх гарчээ. Амбаны бөхийн дархан мэх нь өмсдөг мэх байж, Дампилыг ч өмсөөд толгой дээгүүрээ давуулаадхаж. Дампил ч дээгүүр нь давах үедээ гутлынхаа ээтгэр хоншоороор амбаны бөхийн эрүүг гогодож аваад ухасхийгээдхэж. Гэтэл амбаны бөх хоёр өгзгөөрөө газарт суучихжээ. Ингэж Ний бэйсийн Дампил анх удаа Улиастайн амбаны наадамд түрүүлж годон жаахан биетэй боловч, халх даяар цуутай сайн бөх болсон гэдэг яриа байдаг. 

	 

	Тайлбар: Бадаргуулалтын 14 он буюу 1888, 1890 оны Даншиг наадамд годон Дампил хоёуланд нь 9 даваад гуравт үлдэж Цэцэн хааны бөх Дугар аваргад хоёр унажээ. 1893 оны Даншигт 7 давж, 1897 оны Даншигт 8 давж Намхай аваргад унажээ. 1901 оны Даншигт 5 давсан байна гэж «Монгол бөх» номд Ж. Дамдин бичжээ. 

	Энэ хэдэн баримтаас Годон Дампил хосгүй сайн бөх байсан нь илт байна. 

	 

	Спортын мэдээ. 1973—9—5 № 37 (298)

	 

	Б. Хувилбар

	 

	Годон Дамбил гэдэг хүн урьд, овоо бяр тэнхээтэй учир, их наадамд очиж барилдмаар санагдаад болж өгсөнгүй. 

	Нэг өдөр хээр явж байтал гэв гэнэт барилдах дур хүрээд өөрийнхөө хэр зэрэг тэнхээтэй болж байгааг туршиж үзмээр санагджээ. 

	Тэгэхээр нь мориноосоо бууж, жижигхэн биетэй хүний хэрийн нарийхан гонзгой чулууг өргөж аваад, нойтон ширэгт нэг үзүүрээр нь шигтгэсэнд, бараг талдаа хүртэл шигджээ. 

	«Чулуу ч яах вэ, амьд амьтан ямар байх нь вэ?» гэж бодоод морио сүүлний нь уг дээрээс барьж байгаад ороолгосонд морь нь Дамбилыг тойроод зүтгэж, дэмий л дороо цовхчин байсан гэнэ. 

	— За одоо наадамд барилдахад юутай ч гэсэн болох болжээ гэж үзээд, анх удаа улсын өмнө нүцгэлэхээр явсан гэдэг. 

	Залуу Дамбилд бяр амтагдаж наадамтай газар болгонд барилдмаар санагдах ажээ. Гэтэл хошуу ноён нь хурдан морьд, хүчит бөхчүүдээ авч Улиастайн амбаны наадамд явах болжээ. Дамбил энэ сургийг сонсоод ноёндоо айлтгаж наадамд авч яваач! гэж гуйжээ. 

	— Тэр наадамд олон хошуунаас хүчтэй бөх, хурдтай морь цуглаж байхад юу бодож чамайг авч явах билээ дээ? гэх зэргээр доромжлон тохуурхаж ядуу хүний хүү Дамбилыг орхиод явжээ. 

	Залуу бөхийн хор шар буцалж наадамчны мөрөөр орж явган явсаар Улиастайн амбаны наадам дээр ирж барилдахаар нэрээ бичүүлэх гэсэн чинь нутаг хошуунаасаа магадалгаагүй гэж шалтаг заагаад бүртгэж авсангүй гэнэ. Залуу эрийн уур хилэн бадарч амбанд биеэр бараалхаж газрын холоос явган нүцгэн явж их амбаны наадамд тоосоо өргөхөөр ирсэн учраа өчжээ. Амбан Дамбилыг дооглонгуй харж

	— Барилдахад ч яахаа барилдваа. Чи заавал түрүүлнэ шүү дээ. 

	— Жа би түрүүлье!

	— Хэрэв чамайг түрүүлэхгүй бол яах вэ?

	— Амь ганц, хүзүү зургаа! Хаагуур нь цавчихаа та өөрөө болгооно биз дээ!

	Ингээд л Дамбил амбаны өмнө ам гарч толгойгоо тавьж наадамд барилдах болсон аж. 

	Амбаныхаас гараад явж байтал чөдөртэй морь дайралдаж. Гэдэс доогуур нь гараа хийгээд өргөж үзвэл нэг их хүнд биш санагдаж, мориноос хүнд хэн ч байх вэ дээ! Надаас өөр хэн ч түрүүлээ аж дээ! гэж бодогдох ажээ. Дампилыг нэг даваад буцтал амбан дуудуулж «Модон сэлэм» өгч гэнэ. 

	— Энэ ямар учиртай юм бол! гэж нутгийн нэгэн хашир өвгөнөөс асуувал: «Чиний толгойг авна гэсэн бодлоо өөрчлөөгүй л байна гэдгээ мэдэгдэж байгаа нь тэр л дээ!» гэж гэнэ. 

	Дампил ойчилгүй явсаар үзүүрт хүрч амбаны бөхтэй үлдэв. «Амбаны бөх Дампилыг дийлэхгүй байх! Хэрэв дийлэх бол хэдийн амлаж аваад хаячих биз» гэж зарим нь ярина. «Үгүй амбаны бөх зориг бяр, мэх, тэнцүүхэн, хүн Дамбилыг өрөвдөж бууж өгье гэсэн байх» гэж бас зарим нь өгүүлнэ. 

	Иймэрхүү яриа дуусаагүй байтал хоёр бөх барилцаж авав. Амбаны бөх Дампилыг баруун зүүн тийш гуядан гол асар луу дөхсөөр явав. Дамбил хөллөж тогтсоор л байв. Наадамчид амьсгаа даран хоёр бөхөөс нүд салгалгүй ширтэнэ. Асрын гадаст ойртохуяа амбаны бөх Дамбилыг дүүгүүрдэн эргүүлэв. Дамбил хүчийг нь дагуулан биед нь наалдаж ачаад сүвээний нь хавиргыг хуга хаяж амбаны наадамд түрүүлжээ. 

	Тэр хүчтэй бөх наадам тарсны дараа Дампилтай уулзаж: «Чи мөн азтай хүн юм. Би чамайг хүний гарт үхсэнээс өөрийн гарт үхэг цаашаа! Амбаны өмнө авч очоод дүүрээг чинь дэлбэ савчихъя! гэж бодож яваад гэнэдлээ» гэж байсан гэдэг. Түүнээс хойш Дамбил олон удаа сайн барилдаж ахай бэйсийн «Годон Дамбил» гэдэг улс даяар цуутай бөхийн нэг болжээ. Нутгийн нь сайн мэдэх хүний яриагаар бол 56 хүртлээ барилдаж байгаад өрөөсөн гар нь согогтой болж барилдахаа больжээ.

	 


50. БАЯНМӨНХ АВАРГА

	Баянмөнх аварга 30 шахам жил Монголын наадмын дэвжээнд од нь болон гялалзаж явсан манай үндэсний бөхийн түүхнээ үүрд дурсагдах алдарт сайн бөхийн нэг ээ. Энэ алдарт бөхийн тухай нутгийн ард түмэн олон сайхан домгийг бахархан ярилцдаг юм. Энэ нутгийн хөгшчүүлийн ярианаас тэмдэглэн авсан нэгэн домгийг сийрүүлбэл: Зуны нэг өдөр мал эрж явсан зэргэлдээ нутгийн нэгэн хүн тэднийд бууж Баянмөнхийн ээжтэй мэнд усаа мэдэлцээд цай ууж суув. Гэтэл Баянмөнхийн эх гараад явчихжээ. Энэ хооронд гэрийн хаяанд уяатай байсан нялх тугал уяа нь алдууран гэрийн хоймор уяатай сууж байсан Баянмөнх хүүгийн өмнүүр яваад очив. Хүү хоёр гараа өргөн шулганаж, тугалын сүүлнээс бариад авсанд тугал орилон огло харайжээ. Явуулын хүн ихэд шохоорхон энэ хүүгийн гайхам чадлыг биширч эхээс нь үрчлэн авъя гэж гуйя гэдэг хүслэн төржээ. Тэгтэл эх нь орж ирээд алдуурсан тугалыг байранд нь уяв. Явуулын хүн эхэд нь хандаж:

	— Та надад хүүгээ үрчлүүлж өгөхгүй юу гэж асуувал

	— Та яагаад миний хүүг авах болов гэж инээмсэглээд, — Би хүүгээ ямар ч хүнд өгөхгүй ээ! Миний хүү ээжийгээ баярлуулах хүн болох болов уу гэж би санадаг юм. Миний хүү хорвоод мэндлээд өлгийдүүлээгүй хүн болсон юм шүү дээ. Хонины нэхийд өлгийдөөд гурван давхар нарийхан сураар бүслэхэд хүчтэй амьсгалахын тоолон тастчихаад байсан юм гэж ярьж байсан гэдэг. 

	 

	Тайлбар: Баянмөнх аварга бол хуучин Тушээт хан аймгийн ЭФУ вангийн хошуу, одоогийн Төв аймгийн Эрдэнэсантын хүн юм. Ж. Дамдины «Монгол бөх» гэдэг номд: Баянмөнх 1819 онд арван засгийн наадамд арслан цолтой барилдаж байжээ гэж бичжээ. Үүнээс өмнө ямар наадамд яаж барилдаж явсан нь тодорхойгүй бөгөөд 1840 оны 7 хошуу наадамд 3 давж зодог тайлжээ. Харин 1843 оны 7 хошуу даншиг наадамд барилдаагүй боловч дархан аварга Баянмөнхөд он удаан сайн барилдаж, олон ардаа баясгасан өндөр зүтгэлийг нь үнэлэн 4 аймаг, шавь 5 газраас тус бур морь 1844 онд дахин тус бүр хоёр мориор шагнаж байжээ. 

	 

	Спортын мэдээ 1973—2—7. № 6 (269) 

	 


51. СЭНГЭ ЗААН

	 

	Дөлгөөн уулын ар өвөрт Сэнгэ зааных өгсөж уруудаж өвөлжиж зусдаг байжээ. Нэг жил холын хошуунаас нэг гөрөөчин дөлгөөн уулнаа ирж ан авлаж яваад төөрсөн гэнэ. Гөрөөчин замаа олж ядахдаа бусдаас тусламж горилон хашхирч гууглажээ. Түүний дууг Сэнгэ заан сонсоод тус хүргэхээр ганц муу цагаан шараа (үхэр) унаад очжээ. Гөрөөч эр Сэнгэ зааныг хараад «Ийм том хүн ч гэж хаа байх вэ? Ийм том үхэр ч гэж хаанаас байх вэ. Энэ лав Дөлгөөн уулын эзэн ирж байхаас зайлахгүй гээд зугтаасан гэнэ. Биеийн нь томыг хэлбэл ийм буюу. Унааны ганц шар нь насны туйлд хүрч намагт шигдэн гарч чадалгүй үхжээ. Үхсэн шараа авахаар хүнээс тэрэг гуйн очоод намгаас суга татан гаргаж тэргэн дээрээ өргөж тавьсан гэнэ. Сэнгэ зааны бяр чадлыг биширч байсан нутгийнхаа хүмүүст эхнэр нь

	— «Манай Сэнгэ харьж яваа юм байх даа. Сая муу шараа ергөхдөө нүүр нь чинэрч улайсан харагдлаа» гэж хэлж байсан гэдэг. Тэнхээг нь хэлбэл ийм буюу. 

	Сэнгэ зааны нутагт Баянмөнх гэж эр чадалтай адуучин байжээ. Баянмөнх нэг удаа адуугаа манаад уургаа дэрлэн хэвтэж байтал нэг хүн гэнэт уургыг нь шувт татан авахад нь сэрээд уургынхаа үзүүрээс бариад авчээ. Тэгтэл нөгөө хүн угз татсанд уурга нь дундуураа тас үсэрчээ. Баянмөнх «миний гараас уурга угз татан авахыг бодоход Сэнгэ заан л байлгүй» гээд хойноос нь нэхэн хөөлгүй хоцорч байжээ. 

	Сэнгэ зааны ид залуу үед манай хошууны ганц бөх гэж магтан ширүүн ч хардаггүй байсан хошуу ноён, Сэнгэ зааныг өвгөрсөн хойно нь «Өргөөнийхөө урдуур морьтойгоо явлаа» гэж хилэгнэн цогчин дуганы чулуун шалан дээр хэвтүүлж луучин гутлаараа тархи толгойгүй өшиглөж гарчээ. Сэнгэ заан хэдий өвгөрсөн ч гэлээ ноёныг лавтай дийлэх байсан боловч цааз хуулийг нь дийлэхгүйгээ мэдэж хүлцэнгүй хэвтэж байжээ. Ингэж шийтгүүлсэн Сэнгэ заан «Энэ зэргийн ноён миний толгойг цөмлөж чадахгүй» гэж хэлж байсан гэдэг домог бий. 

	 

	Тайлбар: Түшээт хан аймгийн Далай гүний хошуу (Одоогийн Өвөрхангай аймгийн Баян˗Өндөр, Бүрд зэрэг сум) даяар алдаршсан бөхийн домог арвин бөгөөд энэ нутгаас олон сайн бөх төрөн алдар нэрээ дуурьсгаж явсан түүхтэй. Энэ нутгаас Их Монгол Шаравжамц, Хас, Гэлэгсэнгэ заан зэрэг олон сайн бөхчүүд төржээ. Хас заан том жижиг олон наадамд хэд хэдэн удаа барилдан 18 удаа шөвөгт үлдэж байсан гэлцэнэ. Нутгийн хөгшчүүл ярихдаа Хас зааны «хэвтээ налуу» гэж тэр үеийн бөхчүүдийн айдаг нэг сонин мэх байсан гэлцэнэ. Учрыг магадалбал Хас заан учраа бөхдөө өргүүлэн унахдаа боосон гэзэгнийхээ үзүүрийг газар хүрэхээс өмнөхөн гэнэт эргэж өрсөлдөгчийнхөө дээр гардаг байсан ажээ. 

	Хас зааны «хэвтээ налуу» гэдэг энэ мэх үнэхээр байдаг ахул үндэсний бөхийн уламжлал дээр хөгжиж буй бөхийн чөлөөт барилдааны мэхийг улам баяжуулахын үүднээс сурвалжлан мэдэх нь зүйтэй. 

	Ж. Дамдин гуайн «Монгол бөх» номд Гэлэгсэнгэ зааны тухай «Бөхийн оноонд нэр нь тодорхой гарч ирсэн үе нь төр гэрэлтийн 15 дугаар он буюу 1835 оны хөхөгчин хонин жилийн даншиг билээ» гээд үүнээс хойш 1851 он хүртэл буюу 16 жил даншиг наадамд барилдсан давааг тодорхойлжээ. Үүнээс үзэхэд Халхын алдарт заан Гэлэгсэнгэ 1835 оны даншиг наадамд 8, 1837 оныход 9 давсан байх бөгөөд бусад наадамд ямагт 4˗өөс дээш давж байжээ (Ж. Дамдин «Монгол бөх» 132 дугаар тал). Алдарт энэ бөхийн жинхэнэ нэр нь Гэлэгсэнгэ боловч нутгийнхандаа Сэнгэ заан гэж алдаршжээ. 

	Дашрамд хэлэхэд Ж. Дамдин гуайн номын 121—122 дугаар талд төр гэрэлтийн оны үед барилдаж байсан Түшээт хан аймгийн ЭФҮ вангийн хошуу (Одоогийн Төв аймгийн Эрдэнэсант сум)˗ны Баянмөнх аваргын тухай мэдээ буй нь энэ домогт гарч буй Баянмөнх байж магад. 

	 

	Спортын мэдээ. 1974—4—17 № 16 (330)

	 


52. ПҮРЭВ НАЧИН

	Пүрэв начин, Дайчин чин ван Ханддоржийн хошууны Чавганц гэгч хүний долоон хүүхдийн ууган нь ажээ. Пүрэв гуай бол Дайчин вангийн эцэг Амбан ноёны үеийн бөх юм. 

	 

	1. Сээрэн дунгуйны түүх: 

	Тэр үед Ховдын манж амбаны жасаа тамганд сууж байсан Амбан ноён (Пүрэв начны хошуу ноён) баруун аймгийн олон хошуудын наадамд барилдуулахаар Пүрэв начныг дуудуулжээ. Пүрэв начин ноёны зарлигийг дагаж өртөөгөөр явж очжээ. Олон ноёд Амбан ноёныд цугларч хаанахын хэн гэдэг бөх түрүүлэх бол хэмээн ярилцаж байв. Гэтэл хатавчинд сууж байсан Пүрэв (угийн ам хэлээр сүрхий хүн байсан ажээ), 

	— Жа энэ наадамд боол би түрүүлнэ ээ гэжээ. Амбан ноён түүнийг хөөж гаргаад сүүлд нь дуудан:

	— Задарсан тархи чи олон ноёдын дунд ам гарлаа гэж загнахад хэн ч амбан ноёны өмнөөс ам ангайж зүрхэлдэггүй байтал Пүрэв. 

	— Жа энэ наадамд боол би түрүүлнэ ээ. Түрүүлэхдээ ганцхан сээрэн дунгуйгаар түрүүлнэ шүү гэжээ. Амбан ноён сүртэйгээр

	— Түрүүлэхгүй бол чинь яах вэ хө гэж асуув. Пүрэв огтхон ч тэвдэлгүй

	— Энэ бөндгөрийг та мэддэг юм байгаа биз дээ гэж толгойгоо заан хэлжээ. Тэгээд ноёноос

	— Хэрэв би түрүүлбэл та яах вэ? гэхэд ноён

	— Чамайг түрүүлбэл нүдтэй шар отго, түрүү бөхийн хоёр шагнал өгнө гэжээ. Пүрэв начин учраа бүгдээ дан сээрэн дунгуйгаар хаясаар яваад Зүүн гүний Шарав заан гэдэгтэй үзүүрт үлджээ. Цаад бөхийн нь засуул, 

	— За хө мэдээтэй байгаарай цаадах чинь сээрэн дунгуй хийнэ шүү гэхэд Пүрэв начин

	— Хэлсэн ч хийнэ, хэлээгүй ч хийнэ. Чи харин бөхөөхөн шиг зогсож байгаарай гээд ухасхийн дайрч сээрэн дунгуй хийгээд түрүүлсэн гэдэг. 

	 

	2. Хөрзөн хагалсан нь: 

	Ах дүү хоёр аварга (Лувсанжамба, Намхай) намар орой болсон хойно хотныхоо хөрзөнг ховхолж байв. Хөрзөнгөө ховхлолгүй тохой хэртэй дагтаршуулсан нь ер дийлдэхгүй байж. Хоёр аварга дэмий л хөшүүрэгдэн хөвөлзүүлж байтал Пүрэв гуай хүрч ирээд

	Хоёр аваргын цохиж байгаа чулуу жижигдэж байна даа гэхэд ах дүү хоёр

	— Тэгвэл чадалтайгаараа та томоохон чулуу авч ирээд хагалаад орхи л доо гэхэд Пүрэв начин нэг том чулуу өргөж ирээд хөрзөнг тал талаас нь цохиод

	— Одоо наад хөрзөн чинь цав гарсан. Чулуугаа өөрсдөө гаргаж хаяцгаа гэж хэлээд мордоод явчхав. Хоёр аварга уг чулууг өргөөд даасангүй, арайхийн өнхрүүлж хорооныхоо захад гаргаад хожим нь аажим аажмаар өнхрүүлсээр хотныхоо захад аваачжээ. Тэр чулууг Булган аймгийн орон нутаг судлах музейд аваачсан байх гэж Сайхан сумын ард өвгөн Жамц гуай ярьж байна. Хоёр аваргын өвөлжөө нь Сайхан сумын өмнөхөн «Шар асгын өвөлжөө» гэж нэршсэн, одоо ч бий ажээ. 

	 

	3. Хоёр аваргатай маргасан нь: 

	Пүрэв начин хоёр аваргатай маргаад Лувсанжамбаа аваргыг цохиод унагаж орхиж. Намхай аварга ахыгаа өмөөрөн хамжихаар босож ирэхэд Пүрэв начин мордоод зугтаажээ. Хоёр аварга хөөж гүйцэхэд Пүрэв мориноосоо бууж «Арай л алахгүй байх» гэж бодоод түрүүлгээ харан хэвтэж орхив. Ах дүү хоёр аварга түүнийг дээш нь харуулж байж нүдэх санаатай ноцолдсон боловч хүч эс хүрэлцэн нуруу руу нь баахан дэвсчхээд яваад өгчээ. Маргааш нь Пүрэв начин хоёр аваргатай уулзаад

	— Хоёр аварга сайхан нойрсов уу? Би ч бие жаахан шархираад тааруухан унтлаа гэж явсан аж. Тэгэхэд ах дүү хоёр түүнийг зодоод буцаж явахдаа:

	— Муу Пүрэвийг арай ч хэтрүүлж орхив уу даа. Үхчихгүй байгаа даа гэж ярилцаж явсан гэдэг. 

	 

	4. Ат шавраас гаргасан нь: 

	Пүрэв начны эцгийн хамаатан Лувсан гэсгүй гэж байж. Түүнээс нутгийнхан нь айх гэдэг жигтэйхэн. Пүрэв л огт тоодоггүй байж. Нэг өдөр Лувсангийн нэг ат шаварт ойчоод найман хүн гаргах гэж татаад дийлээгүй ажээ. Пүрэв начин энэ үед айл хэсэж айрагдаад алга болсон байв. Тэгээд Пүрэвийг орой ирэхээр нь Лувсан гэсгүй уурлаж, 

	— Чи чинь хаашаа алга болов оо. Цаана чинь нэг ат шаварт унаад гаргаж чадсангүй гэжээ. Пүрэв бөхөөхөн аргамж хэдийг аваад явахад Лувсан, 

	— Цаадах чинь хүнтэй явав уу гэж асуухад гэрийнхэн нь:

	— Ганцаараа явна гээд явчихлаа гэжээ. Пүрэв шаварт унасан тэмээн дээр очиж аргамжаараа бөх гэгч хүлчхээд суга татан гаргажээ. Хожим нь Лувсан гуай уг газрыг очиж үзэхэд бөөн чулуу, дэгнүүл овоорсон байж гэнэ. Учрыг Пүрэв начнаас асуухад атны шигдсэн газар хавтгай чулуу, дэгнүүл зөндөө байна билээ. Тэр нь тээглээд та нар гаргаж чадсангүй л дээ. Би дэгнүүл, чулуутай нь суга татаад хаячихсан гэж хариулжээ. 

	 

	Спортын мэдээ 1973˗6˗6. № 24 (285)

	 


53. ЖУМАГИЙН ТУХАЙ ДОМОГ

	Эрт цагт баруун монголын олон ястны дунд хүч чадал бяр тэнхээгээрээ гайхагдаж явсан эрчүүд олон байжээ. Үүний нэг нь баруун аймгийн олонд алдаршсан Урианхайн бөх Жумаг юм. Угийн ядуу Жумаг амьдрахын эрхэнд урианхайн амбаны мал хариулан бага залуу насаа өнгөрүүлэхдээ амбаны харгис догшин шударга бус байдлыг үзэн ядаж явдаг байлаа. 

	Жумаг 20 насандаа нэгэн жил урианхай хошууны наадамд барилдаж шөвгийн дөрөвт амбаны 3 бөхтэй үлдээд, тэднийг цувуулан хаяж түрүүлэхэд халзан толгойтой, үрчгэр царайтай, хатангир биетэй өвгөн амбан ихэмсгээр ширвэн харж үзүүрийн 2 бөхийг дахин барилдуул гэж тушаажээ. Дахин барилдаж Жумаг амбаны бөхийг хоёр гарын үзүүрээр өргөж асрын өмнө ирж ар нуруугаар нь тавиад буцахад наадамчин олон Жумагийн хүчин чадалд бишрэн гайхаж шуугилдаж байв. Тэр үед урианхай болон баяд, өөлд, дөрвөд, торгуудын олон хошуунд Жумагийн зодгоос барих хүн байсангүй. 

	Жумаг нэг удаа амбаны адуу дамжуулсан хэрэгт баригдаж шийтгэгдэн хоригдож байгаад хар гэрээс нь оргож, манжийн хааны баруун мужид тэнэж яваад торгууд вангийн хорьж цагдсан Атны 5 салаа гэдэг уулнаас буга алж морио чөдөрлөн байж дээр нь тавьж үүрээд буугаа барьсаар уулнаас бууж яваад баригдан торгууд ванд хүргэгдэн иржээ. 

	Ван нэр алдрыг нь асуувал урианхайн бөх Жумаг гэж нуулгүй үнэнээ хэлжээ. Тэгэхэд ван:

	— Чи миний цагдсан газраас ан хийжээ. Үүнээс хойш битгий энэ ууланд явж байгаарай. Унаган албат минь биш болохоор чамд ял оноохгүй. Харин баруун амбанд мэдэгдэж амбанаас хариу ирэх хүртэл чамайг хорьж цагдана гэв. Тэгээд «Танай албат Жумаг нь харь газарт хулгай дээрэм хийж, амбан таныг өр төлбөрт оруулж магадгүй» гэсэн зар бичгийг баруун амбанд явуулжээ. Тэд торгууд вангийнхаас Жумагийг авч монгол шарын арьсаар ширлээд нутгийн зүг эргэжээ. Жумаг замдаа түшмэлээс тамхи татуулахыг хэд хэд гуйгаад өгөхгүй болохоор нь:

	— Би эзний зарлиг төрийн цааз хүндэтгээд явж байгаа болохоос биш, чиний гууртай бярууны арьсанд баригдаж яваа юм биш гэж хэлээд цээжээ түрж, хөлөө хүчлэн жийхэд шир нь тас язран урагджээ. Тэгэхэд түшмэл амь өршөө гэж өвдөг сөхрөн унахад би таны амийг гуйгаагүй, тамхи гуйсан билээ гэж хэлээд тамхийг нь авч татаж байсан гэдэг. 

	Жумаг баруун амбанд хүрэх замдаа ижилхэн гурван хар чулууг тулга хэлбэрээр байрлуулаад дээр нь саахалт орчмын газраас том цагаан чулуу өргөж ирээд тавьжээ. Энэ нь одоо Ховд аймгийн Булган сумын нэгдүгээр бригадын нутаг «Өмнө цөөгийн ам» гэдэг газарт бий. 

	Энэ чулуу нь диаметрээр 1м 10 см, өндөр нь 1м 20 см орчим, 2 ширмэн тогоог амсраар нь нийлүүлэн тавьсан юм шиг бөөрөнхий хэлбэрийн чулуу юм. Нутгийнхан энэ чулууг Жумагийн чулуу гэдэг. 

	Жумагийг баруун амбаныд аваачихад урианхайн амбан гарыг нь гавлаж:

	— Чи үнэхээрийн хүчтэй юм бол энэ гавыг эвд! Тэгвэл чамайг цаазаас өршөөе! гэхэд, 

	Жумаг гавтай гарынхаа завсраар өвдгөө оруулж байгаад хүчлэн жийхэд гав тас үсэрч хугархай нь гэрийн хананы толгойд тусахад хананы мод нь хугарч байжээ. Үүнийг үзээд амбан, 

	— За Жумаг чи үнэхээр хүчтэй юм. Үүнээс хойш харь газар битгий тэнэж бай. Миний албат хошуу нутагт ямар ч хэрэг хийсэн чамд цаазгүй гэж зарлиг болгож дархлан тавьжээ. 

	Энэ цагаас хойш Жумаг насан эцэс болтлоо төрсөн нутагтаа амьдарч байлаа. 

	Жумаг одоогийн Баян˗Өлгий аймгийн хүн бөгөөд 1910 оны орчимд амьдарч байжээ.

	 


54. ЗААН ЛАМЖАВЫН ЗАРИМ ПАЯН

	Нэг. Амбан шар үүрсэн нь:

	Ядуухан амьдралтай Ламжав заан, хошуу ноён Лу гүний (Засагт хан аймгийн Ачит засгийн) өлмийд сөгдөн:

	— Өндөр дээд эзэнтэн минь

	Өчүүхэн боол наддаа

	Нэгэн бяруу хайрлаач гэж гуйхад, 

	— Цус урсгахгүй, мөр гаргахгүй аваачиж чадвал амбан шарнуудаас минь аль дуртайгаа ав гэж ноёнтон ам алджээ. Ламжав заан инээмсэглэн баярлаж, ноёны үхэр сүргээс хамгийн тарган амбан шарыг нь барьж авч дөрвөн хөлийг нь хоньчлон боож, мөрлөн өргөөд хол саахалтын хэрд байгаа гэртээ хүрсэн гэнэ. Үүнийг мэдсэн ноёнтон «Тэнгэрээс заяасан бяртай юм байна» гэхээс өөр үг хэлээгүй ажээ. 

	 

	Хоёр. Баавгайг өшиглөж алсан нь:

	Ламжав заан, Урианхайн Соёд гүний анчидтай хамтран Тагнын ууланд гөрөөлж яваад санамсаргүй шархадсан баавгайтай учирчээ. Ойн эзэн баавгай орсон буур мэт цээжээ хүржигнүүлэн, ирвэс мэт үсрэн дайрахад бяр ухаан ихтэй Ламжав нүд цавчилгүй ширтэн. биеэ хөвчлөн зогсож, аймшигт араатны аварга том эрүү рүү данхийтэл өшиглөв. Үхэл нь ирсэн баавгай ган хийтэл дуугаран хөсөр ойчсон гэнэ. 

	Сэтгэл түгшсэн нөхөд нь Ламжавыг тэврэн өргөж «Тагнын савдгийг хөхийн заан дарлаа» гэж магтжээ. 

	 

	Гурав. Улиастайн манж сайдыг айлгасан нь:

	Нэгэн удаа Ламжав заан, Улиастайд очиж барилдан манж сайдын дархан аваргатай үзүүр түрүү булаалдахаар үлджээ. Манж сайд, заан Ламжавтай уулзаж энэ наадамд хэн түрүүлэх вэ? гэхэд, 

	— Бяртай нь түрүүлдэг юм бол би түрүүлнэ гэж ам бардам хариулжээ. 

	Манж сайд хуурмаг инээмсэглэн, 

	— Миний бөхөд бууж өгвөл чамайг өөрийнхөө бөх болгоё гэж ятгахад, дургүй нь хүрсэн заан, 

	— Дөнгөтэй барилдсан ч танай бөхийг би хаяна гэж уурлан эсэргүүцэв. 

	Манж сайдын зарлигаар Ламжавыг дөнгөлөн барилдуулахад манж сайдын дархан аваргыг шуудагдан барьж авч толгой дээрээ гартал нь өргөн, дөнгөтэй хөлөө зөөж тавьсаар сайдын сууж байсан том асрын гол баганыг дайруулан бөхийг нь ширвэхэд манж сайд, шадар нөхөд, дархан аварга бөхийнхөө хамт асартаа дарагдан унажээ. 

	Манж сайд шороогоо гөвөн асар дороос босож ирээд дөнгөтэй түрүүлсэн Ламжав заанд «хар хул цол шагнаж, тарган үхрийн чанасан чөмөг өгч дор нь хормойгоо тосоход, өөдгүй доромжлолд уур хилэн нь бадарсан Ламжав үхрийн дунд чөмгийн ясыг хуга мушгиж тосыг нь манж сайдын магнаг дээлийн хормой руу сэгсэрч «Манж сайд бөхгүй хат, малчин би цолгүй явна» гэж хэлсэн гэнэ. 

	 

	Улаанбаатарын мэдээ (1977— 4—19. № 63 (3910)

	 


55. ТЭНХЭЭТ ЭРС

	Ахай гүний (Одоогийн Дархан сум) Цэндийн Уламбаяр 1896 онд анх Даншигт барилдаж хорин настайдаа начин, хорин долоотойдоо заан, гучин долоотойдоо арслан болжээ. Уламбаяр арсланг Дорноговь аймгийн нутагт явж байхад Хулгар хөндлөнгийн худагт нэг гүү орж үхээд хавийнхан нь ус ундгүй хэцүүдэж байсан гэнэ. Тэр гүүг худгаас гаргахаар хэд хэдэн аргамжаар давхарлан боогоод Уламбаяр арсланг мөрдөн өргөхөд нөгөө гүүтэй цуг худгийн хоёр талын чулуун хашлага ховх үсрэн гарч ирснийг олон хүн харж бяр тэнхээг нь гайхаж байжээ. 

	Далай вангийн хошууны (одоогийн Сүхбаатар аймгийн Мөнххаан сум) Дэчингомбо арслан хорин настай байхдаа бяр орж байгаа юм шиг санагдаад байхаар нь нутгийн Гэндэн зааныд очиж «Барилдмаар байх юм чадах болов уу. Та шинжиж өгөөч» гэжээ. Гэндэн заан олон ч юм ярьсангүй Дэчингомбыг дагуулан ууланд гарч хэд хэдэн чулуу татаж үзээд өөрийнхөө хөдөлгөж чадаагүй том хар чулууг зааж «Өргө» гэжээ. Дэчин тэр чулууг өвдгөө хүртэл өргөхийг хараад, 

	— Гэсэрийн наадамд барилдаж болно оо. Харин энэ чулууг өргөж хүчээ хэмжиж байгаарай. Хүйсээ хүртэл өргөсөн үедээ Даншигт очиж барилдана шүү гэжээ. Дэчингомбо тэр жилдээ Гэсэрийн наадамд түрүүлсэн агаад хэдэн жилийн хойно нөгөө чулууг хүйсээ хүртэл өргөж байхаар нь 1863 онд Даншигт барилдаад түрүүлж арслан болжээ. 

	«Далай вангийн хошууны арслан Цэвээн (Нутаг усныхан нь Эвээн гэх агаад 1857 онд арслан цол хүртжээ) ядуу нэгэн байжээ. Тэр өндөр хүн байсан тул жижиг хар гэртээ хэвтэхдээ хөл толгой нь тулдаг байсан гэлцэнэ. Хааяа нэг бууц солих гэхэд баячуул хясаад ачлага өгөхгүй болохоор нь гэрээ баглаж үүрээд дээр нь эхийгээ суулган явж байсан гэдэг. 

	* Хэнтий аймгийн кино салбарын эрхлэгч, аймгийн бөхийн товчооны дарга Настын Гэндэн нутаг усныхаа бөхийн тухай олныг цуглуулж ном бичиж байгаа аж. Гэндэн долоон хошуу Даншгийн начин өндөр Дамдин буюу Осорын тухай хуучлахдаа:

	— Суугаагаараа атны урд хоёр хөлийг өргөөд босдог байсан гэж байна. Осор начин 1920 оны үед нэгэн сонин явдалтай тохиолджээ. Юу гэвэл гэмингийн арваад дээрэмчин Гонжийн Нэрэн хэмээх хүнийг нүцгэлж хүлээд хөсөг тэрэгнийхээ араас чирч явж гэнэ. Замд тааралдсан Осор начинд тэр Нэрэн гэгч «Би алагдах гэж явна» гэж аяархан хэлжээ. Осор начин нэг хэсэг бодолхийлснээ дээрэмчдэд хандаж «Намайг хүл тэгээд тэрэгнийхээ араас уя» гэж дохиогоор ойлгуулсанд цаадуул нь дуу шуу болон шоолсон аятай инээлдэж хүлэхээр олс бариад урдаас нь ирэхэд хамгийн түрүүчийнхийг нь шүүрч аваад бусдыг нь гуядаж орхисон гэнэ. Тийнхүү хар дээрэмчинд монгол эрийн тэнхээг мэдрүүлж нөхрийнхөө амийг аварчээ. 

	 

	Залуучуудын үнэн 1976—3—24, № 34

	 


56. ЯМРАНЗ ХЭЛСЭНДЭЭ ХҮРСЭН НЬ

	1800˗гаад оны үед Сайн ноён хаан аймгийн Хатанбаатар вангийн хошууны баруун хойд залгаа (энэ нь одоогийн Хөвсгөл аймгийн Их˗Уул сумын нутагт) эрэлхэг зоригтой бяр тэнхээ хосгүй ядуу малчин ард Ямранз хэмээх хүн амьдарч байжээ. 

	 Ямранз «хөл дүүжлэх» өөрийн унаагүй долоон хошуу Даншиг арван засгийн наадамд барилдаж үзээгүй юм санж, Харин Баатар вангийн бөхтэй нэгэн удаа залуу морины мөрийтэй барилдаж, нэг хайнцаж, хоёр хаясан боловч сувай гүү өгчээ. Хэлсэндээ хүрээгүй тэр бөхөөс бод биш бог авсан больё гэж Ямранз бодоод дөрвөн хөлийг нь боож амьдаар нь сугавчлаад, буцсан мөрөө ч мэдэгдэхгүй гэж анх ирсэн мөрөн дээрээ гишгэж араараа ухарч явсаар 30 бээр газар явж харьсан гэдэг. Вангийн бөх бодохдоо би ч хэлсэндээ хүрээгүй байж, чиний хэлсэндээ хүрсэн эсэхийг чинь «цас» хэлээд өгнө өө гайгүй, гээд маргааш нь мөрийг нь дагавал хэсэгхэн газар сүүл нь чирэгдсэнийг эс тооцвол Ямранз хэлсэндээ хүрсэн байжээ. 

	 

	Спортын мэдээ. 1973—3—7. № 10

	 


57. БӨХИЙН ДОМГУУД

	Вангийн хүрээний наадамд (Булган) Намхай аварга, хулгар Нацаг хоёр очжээ. Барилдааны завсар хэдэн бөхчүүд хууч хөөрч суухад урдуур нь нэг сайхан зээрд морь хөтөлсөн хүн өнгөрөв. Нацаг тэр морийг сонирхоход бусад нь наадамд барилдаад түрүүлсэн хүнд өгөх юм гэв. Нацаг:

	— Аа, тэгвэл энэ морийг би авдаг хэрэг ээ гэжээ. Үнэхээр ч тэр наадамд Намхай, Нацаг хоёр үзүүрт үлджээ. Тэр хоёр урьд өмнө олон барилдсан бөгөөд Нацаг нь Намхайгаа бараг дийлдэггүй байв. Гэтэл Нацаг нь Намхайг нохой мордож түрж хөөгөөд давчихжээ. Нацаг тэр зээрд морийг авч баярлахдаа: Намхай аваргыг хавиргандаа гурван хуруу хийтэй гэж бөх шинжээчид үзсэн юм гэдэг. Одоо л тэр нь арилах шиг бололтой гэсэн байдаг. 

	Халхын алдарт бөх Луу гүний Вандан арван засгийн наадамд үзүүрт үлдээд зүүн аймгийн нэг бөхөд ойчжээ. Вандангийн ах Шандангийн хор нь хөдөлж тэр бөхийг чинь би ч дийлнэ, чи яасан азгүй амьтан бэ? гэж дүүдээ уурлажээ. Чингээд тэр бөхтэй жар гарсан Шандан мэлзээтэй барилдаж ганцхан харваж дайраад хаяжээ. Дээр үеийн бөхчүүд харваж дайрах мэх их хэрэглэдэг, хавиргандаа хөл бөмбөгийнх шиг хулсан бэхлэлт хийдэг байсан гэдэг.

	Ер нь Шандан гэгч их тэнхээтэй хүн байж. Ядуу хоосон учир нэг өвөл ноёноосоо идэш гуйжээ. Ноён:

	— Манай үхэрт нэг хайнагийн хангал шар бий. Түүнийг өөрөө барьж аваад эд бад хийж чадвал ав гэжээ. Шандан үхэрчинтэй нь хээр уулзаад хадны завсраар үхрээ цувруулан гаргахад тэр шарыг барьж авахаар тохирч гэнэ. Үхэр хадны хоорондуур цувахад өнөөх хайнагийн шар сэрвээний үс нь эгц дээшээ боссон уулын онгон гөрөөс мэт амьтан гарч иржээ. Шандан отож байгаад барс мэт дайрч барьж унагаад нядалж ширэнд махыг нь боогоод үүрч явахаар завдахад дэргэд нь байсан улс хориглож ноёндоо учрыг айлтгажээ. Гэтэл ноён

	— Тэрэг гаргаж хүргэж өг. Хэдий даржин ядуу боловч манай хошуунд байхгүй тэнхээтэй сайн бөх гэсэн гэдээг. 

	 

	* * *

	 

	Годон Дампил анх Даншгийн наадамд очсонд наадам эхэлсэн тул түүнийг авсангүй. Гайхшаа барж ам нь цангаад худгийн дэргэд ус уугаад хэвтэж байж. Гэтэл морио услахаар ирсэн нэг баяны морь Дампилаас үргэжээ. Тэр хүн уурлаж Дампилийг зодохоор завдахад Дампил түүнийг морьтой нь өргөөд тавьчихжээ. 

	Тэгээд тэр хоёр танилцаж Дампил барилдах гэж ирснээ хэлэхэд барилдуулахаар болжээ. Тэр наадамд Дампил ес давсан байна. Дампил хулгар Нацаг хоёр нэг үед барилдаж байжээ. 

	Зам зуур Нацагаас асуухад «Далай Чойнхор вангийн годон Дампилтай барилдах гэж явна» гэж байв. Дампилаас асуухад «Дайчин вангийн хулгар Нацагтай барилдах гэж явна» гэдэг байв. 

	 

	* * *

	 

	Арвай хээрийн Банди Даншигт барилдахаар хоёр шарга морьтой нутгаасаа гарч гэнэ. Гэтэл замдаа гуяа алгадмаар санагдаад бууж гуяа алгадтал хоёр морь нь үргээд алга болжээ. Явгарсан Банди хүн амьтнаас унаа гуйсаар наадамд очиж барилджээ. Тэр үед бөхчүүд Арвай хээрийн жаал хүүгээс их айдаг байжээ. Морийг нь авсан хүн Бандийн алдрыг дуулаад хоёр шарга морийг нь асрын ойролцоо авчирч уясан байжээ. 

	 

	Спортын мэдээ. 1974—7—10. № 28 (342)

	 


58. ЖАМЪЯН АВАРГА

	Домогт бөх Жамьян аварга бол Сэцэн хан аймгийн Мин засгийн харьяат бөгөөд өсөхөөс өтлөх хүртлээ Улхан харуулаар удаан нутаглаж явжээ. Ид насанд хүрч байх үедээ өвлийн цаг, ой хөвчөөс таван алд урт ёзоороороо тохой өргөн, хоёр том модыг нэг нэг сугандаа тэврэн чирсээр ирж байхыг нь олон хүн удаа дараа харсан тул «Халхын том наадамд л барилдаж байвал зохих хүн юм» гэж зөвлөх болжээ. 

	Тэр үеийн нэгэн жишээ нь:

	Улхан харуул орчмоор нутагтай тэрэгчин Лувсан гэдэг, үг дуу цөөнтэй, нутаг усандаа томоотой, шударга гэж алдаршсан нэгэн хүн намар, шар нарны үеэр тэрэгний мөөр хийх сайн чанарын хус мод шилж ачаад хоёр үхэр тэрэг хөтлөн уулын ноёлох өндрөөс нам руу орох эгц замаар модон дундуур арай чарай явж байтал хэсэг шигүү хусны нарийн чөлөөгөөр гарчих гэсэн чинь харин хоёр бүдүүвтэр хусны завсарт, ачаатай тэрэг нь хоёр дугуйгаараа зоогдож орхиод гарч өгсөнгүй, шар үхэр нь хэчнээн зүтгэвч хүчин хүрсэнгүй нэлээд уруу газар, ачаатай тэрэг, өөрийн хүчээр шургаж орсон тул тийм амар ухруулж ч болохгүй байжээ. 

	Лувсан өвгөн нэгэнт тамир тэнхээ хүрэхгүй тул, дэмий сүхээ авч тэр хусыг цавчдаг юм бил үү, уг нь залуу хус юм санж гэж бодоод цавчихаа хайрлан гайхаж тамхи татаж суутал тэр жил арван долоотой байсан Жамьян хүү мод бэлтгэн хийхээр яваад тааралджээ. 

	Хоёул мэнд усаа мэдэлцэн, өвгөн ч учир явдлаа ярьтал Жамьян хүү мориноос буугаад тэр хоёр хусны нэгийг нь барьж үзэн их л ажиглаж, ар дахь газраа эргэн харж байхыг өвгөн үзээд

	— За чи дийлмээр санагдана уу? Яах вэ, эр хүн хойно, татаад үз л дээ. Харин залуу хусыг хугалчхаж харлав даа хөөрхий! гэж тоглоом хийж хэлжээ. 

	Жамьян хүү хариу ч хэлсэнгүй, нэг хөлөө хусны ёроолд өшиглөж, нөгөө хөлөөр ар тийш сайн тулж аваад гэнэт татаж орхисонд тэр хус шажигнан хугарч, санаандгүй суусан өвгөн золтой л цохиулчихсангүй. 

	— Чи ийм айхтар их тэнхээ чадалтайгаа мэдсээр байж ийм сайхан модыг дэмий хуга татах хэрэг юү байсан бэ? гэж Лувсан өвгөн зэмлэж, хожим хойно ийм болгоомжгүй ажил бүү хийж яваарай гэх зэргээр тэрэг хийх хусандаа ихэд харуусаж уурлахад Жамьян:

	— Би үүнийг хугарах юм гэж яаж мэдэх вэ дээ. Дийлэхгүй л байх гэж бодсон юм гэсэн гэж, хожим болтол Лувсан тэрэгч ярьдаг байсан гэнэ. 

	Хойтон жилээс нь арван наймтай Жамьян анх удаа холын аянд мордож Халхын долоон хошуу Даншиг наадамд нүцгэлсэн гэлцдэг. 

	Өөрийн нь хошууны олон сайн бөх Жамьянг дагуулан тэр даншиг наадамд очихдоо элдэв сургамж захиас хэлж, ах захын ёсоор захирч зандарч явсан ажээ. 

	Наадам ч эхэлж гэнэ. 

	Жамьян ч овоо л барилдаж эхэлжээ. Гэтэл баруун аймгийн нэгэн айхтар бөх Жамьянг амлаж авсанд хүмүүс:

	— За тэр ч мөн муухай зантай бөх дөө. Барилдсан хүнээ заавал гэмтээдэг хүн гэлцэж шивэр авир ярилцжээ. Харин Сэцэн ханы Гомбо арслан хэмээх хуучны нэр цуут хашир бөх:

	— Сайн барилдаарай хө чи! Хошууны нэр хөөдөв! гэж хатуухан захиж, их л ширүүн байсан гэдэг. Жамьян ч гарч очин, нөгөө айхтар бөхтэй нь өрөөд зогсжээ. Жамьян уг нь бага наснаас эхлэн үеийн залуустай барилдаж ноцолдож, монголын аль ч нутгийн хөвүүдтэй адил монгол бөхийн арга барилдлагааг өөрийн зөнгөөр сурсан бөгөөд «мөрөндөө хажиг» хүн ажээ. Хоёул барин тавин түргэлэх үеийн нэгэн дайралтад гэнэтхэн ямар нэгэн зүйл тас гэсэнд өрөөсөн хөл нь гишгэж болохгүй болоод явчихжээ. 

	Жамьян ч арай л унасангүй, засуул нь түшин авч зүүн хөлөө бараг чирсээр бөхийн асарт иржээ. 

	Зүүн хөлийн нь өвдөгний нүд тэсэхэд бэрх өвдөх бөгөөд Жамьян ч арай л уйлалгүй, шүд зуун янцаглаж ярагласаар чичрэн зогсож нутгийн бөхчүүлээ царайчлан харжээ. 

	Гэтэл Гомбо арслан учиргүй уурлаж, 

	— Заяагүй муу новш, нутаг хошууны нэр хөөдсөн мануухай, чи хүний хөл хүрч ирээд өвдгийг чинь өшиглөж байхад наад хоёр нүд чинь юу харж байсан юм бэ? гэж загнаад өөрсдийнхөө нэгэн бөхөд:

	— Бушуухан гүйгээд, морьдынхоо хазаараас, хамгийн том зуузайтайг нь аваад ир! гэжээ. 

	Жамьян ч бүр гайхаж, хүнд хөлөө өшиглүүлж гэмтээсэн биш, харин том зуузайтай хазаараар зодуулах юм болж байна уу даа энэ чинь гэж бодож айж л зогсжээ. 

	Багахан аяганы амсрын хэр дугариг зуузайтай хазаар тэр дорхон авчирмагц нөгөө Гомбо арслан чинь харин ганцхан татаад сурыг нь тастаж, нэг мушгиад амгайг нь салгаж хаячхаад тэр зуузайг хадгаар тойруулан ороож жийрэглээд Жамьянгийн өвдөгний нүдний тойгон дээр угласанд яг таарчээ. Өвдөгний нь тойгийг, тал талаас нь хуруугаараа шахан дуу алдтал нь барьж базлаад, тэр цагаригаа углаж, хонгоор нь хавтгайлан хадгаар татаж сайн боож өгчхөөд, 

	— Бушуу очиж барилд хө! Чамайг түүнд унавал, хээр аваачиж турсагыг чинь хуулаад, тэнд нь орхичхоод явчихна шүү! гэжээ. 

	Жамьян ч уур шарандаа хөлийн өвдөхийг мэдэхгүй болсон юм уу, ер нь өвчин гэх юмгүй болсон мэт байжээ. 

	Тэгээд за тэр айхтар хүнтэй чинь... нэг бол хаячихъя, эсвэл үхчихье гэж бодоод хүрч очжээ. Нөгөө бөх ч барилдахаар дахин өрж, Жамьян ч нөгөө хажиг мөрөө тавьж өгөөд ойртжээ. 

	«Тэгсхийж байгаад дахин өшиглөх гэвэл анаж байгаад тэр хөлийг нь шүүрэн авах юм шүү» гэж Жамьян дотроо их л анаж байж. Гэтэл цаад бөх сэнжлэн бариад авч гэнэ. Жамьян ч мөрөө дагуулан өгч жаахан тухалж эхэлтэл нөгөө хүн хажиг мөрий нь зодгоос гурван хуруугаа лавхан хийгээд барих үед нь Жамьян гэнэт хүчтэй мурин халсанд ямар нэгэн зүйл пүд гэх шиг болоод тэр бөх дуу алдан бариулаа тавиад унажээ. 

	Жамьян ч асрын зүг дэлж, очиж бөхийвөөс нэг юм мөрний нь тэндээс газар унах шиг болж, тонгойн харвал, хүний хурууны үзүүрийн үе хумстай юутай хүүтэйгээ байж гэнэ. 

	Гэтэл бас мөрний нь ар дээр бөөн юм нухаад байх шиг болохоор зодгийнхоо сэнжин доогуур хуруугаа хийж үзвэл бас хоёр хурууны үзүүр байжээ. Жамьян ч тэр гурвыг бушуухан авч түрий рүүгээ хийчхээд, ёсоо ёсолж, асрын зүг гүйжээ. 

	Ингэж Жамьян нь баруун зүгийн тэр нэгэн бөхөд өвдөгнийхөө тойгийн ясыг хага өшиглүүлсэн боловч өөрийн ахмад бөх Гомбо арслан энэ мэт бэртэлтийг сайн мэдэх, гарын дүйтэй хүн тул дор нь эвлүүлэн боож, хэдхэн хоногт эдгээжээ. 

	Харин тэр гурван хуруугаа тас татуулсан бөх удалгүй бие барсан гэж дуулджээ. Тэгсээр он цагийн эргэлтээр, Жамьян ч тэр тухай мартжээ. 

	Ингэж барилдаж явсан халхын цуут бөх Жамьян сүүлд нас ахиж, гэр зуур амар амгалан суух болсоор олон жил өнгөрчээ. 

	Хөвчийн их уулс дунд бөглүү нам гүм нэгэн энгэрт алдарт бөхийн гэр нутагшин байсаар ирэх очих хүмүүс төдий л олон бус, анир чимээгүй өвгөн насны өдрүүд нь эхэлжээ. 

	Гэтэл нэгэн өдөр гэргий нь гаднаас орж ирээд

	— Нэг бадарчин ирж явна гэж хайхрамжгүй өгүүлжээ. Ер тэр үед бадар барьж явах лам хувраг алиныг тэр гэх вэ!

	Удалгүй гадаа чимээ сонстож, үүрэг юугаа гэр дээр шажигнуулан тавьж, хоолойгоо зассаар нэгэн бадарчин орж иржээ. 

	Ажиглавал, нэлээд настай бололтой авч бие нь тун тэнхлүүн сүрлэг том, зузаан чийрэг хүн үзэгджээ. «Надаас л наанагүй настай хүн юм даа. Гэхдээ бие нь яасан сайхан, бөх хүний галбиртай эр вэ! Энэ ч залуудаа мөн л сайхан эр яв аа даа!» гэж тэрхэн зуур Жамьян аварга бодож амжжээ. 

	Орж ирсэн бадарчин, 

	— За Жамьян аваргын амрыг эрье! Хоёул золгочихно байгаа даа! гээд зэхэхэд нь Жамьян аварга, 

	— Та чинь хэн л байна даа. Би нэг л танихгүй оргиод байх чинь гэсээр золгохоор босоход тэр хүн, 

	— Аргагүй, аргагүй. Та танихгүй тань хэр ээ гээд золгож, 

	— Дээр үед та бид хоёр наадам дээр л учирч явсан сан даа. Миний энэ гарыг танина биз дээ! гэсэнд тэр гарын гурван хуруу нь үзүүрийнхээ үеэр тасарсан үзэгдсэнд Жамьян аваргын дотор нь сэрхийгээд явчихжээ. «За энэ чинь нөгөө миний, хурууг нь тас мурьдаг хүн байх нь! Аль эрт бие барлаа гэж дуулдсан худлаа л байж дээ! Одоо энэ хүн яах гэж ирсэн юм бол доо?» гэсэн бодол дотор нь гэнэт төрөөд, 

	— Ээ та чинь, би танивал таньж болох л хүн санж дээ! Нээрэн ч одоо харахад, тэр залуу цагийн чинь төс бараг хэвээрээ байх чив! гэж тэр хоёр яриагаа эхэлжээ. Цаад бөх, 

	— Би таны өвдөгний тойгийг хага өшиглөчхөөд, даанч овилгогүй загнаж байж энэ гурван хуруугаа тун гэнэгүй авхуулсан л даа. Таны мөр мөн ч халгаатай бөгөөд хүчтэй үзэгдсэн шүү. 

	Тэр дороо л би халхын нэг уурлуулж болохгүй л хүнийг уурлуулчихлаа даа гэж мэдсэн, тэгээд ч нээрэн, тэр наадмаас хойш таны нэр алдар мандаад, барилдах нь бүү хэл, наадмын газар өөд ч бараг зүглээгүй дээ. 

	Хэчнээн сайхан эрийн биед сэв суулгаж байснаа өөрөөрөө жишиж ойлгоод түүнээс хойш нүглээ наманчлан өнөөг хүртэл буян хийсээр явна аа. 

	Тэгээд таныг амьд мэнд гэж дуулаад энэ зүүн зүгийн эргэл мөргөлийн орноор хэсүүчлэн явахын ялдамд тантай нэг уулзаж сайн ярилцъя, залуу цагийн явдлаа цайлгая гэж нутгаас нааш явган гарч, их ч хол газар юм, хоёр сар гаруй явж ирлээ дээ гэжээ. 

	Ийнхүү ид залуу цагтаа тэгж нэг учирсан халхын алдарт хоёр бөх, өвгөн болсон хойноо ингэж уулзсан түүхтэй бөгөөд хоёр гурав хоног ярьж, хонь гаргаж, садан төрөл шиг амраагаад тэр бөхийг буцах замд нь гаргаж өгөхдөө Жамьян аварга Богдын хүрээ хүртэл тэргэн дээр хамт сууж, ярьж хөөрч явсан гэдэг. 

	Халхын нэгэн цуут бөх, Сайшаалт ерөөлт ба Төр гэрэлтийн үед алдарт наадмуудын их талбарт тоосоо өргөж явсан хүчирхэг Жамьян аваргын тухай иймэрхүү домог үлджээ.

	 


59. ЛАМЗАВ АРСЛАН

	Одоогоос 100 орчим жилийн өмнө, халхын Засагт хан аймгийн Лу жанжин гүний (Лувсандондовын) хошуу буюу одоогоор Увс аймгийн Өндөрхангай сумын нутаг, Ханхөхийн уулын орчимд, харлаг Цэвэгийн хэмээх айлд нэгэн хүү төржээ. 

	Тэр хүү багаасаа сүрхий боргил өссөн бөгөөд ойр зуурын ажилд хүдэр бадир, гар чангатай хүүхэд байсныг цөөхөн хүн битүү ажиглаж байлаа. Бага байхад эцэг эх нь бие барж, Ламзав хүү эхтэйгээ хоёулхан үлдсэн бөгөөд элдэв ажилд махран зүтгэж аж төрсөөр эрийн цээнд хүрч ахуй үед эх нь наснаас нөгчжээ. 

	Ламзав хүү, эхийнхээ цогцсыг үүрэн явж, тэр нутгийн «Хүрэн хошуу» гэдэг газар аваачин нутаглуулжээ. Энэ нь нарлаг онгон атар зэлүүд аятайхан газар тул залуу эрийн сэтгэлд таалагдсан бололтой, хэн нэгнээс ч асуугаагүй юм санж. 

	Дараа нь Ламзав гэнэт, эл газар эхийгээ нутаглуулсан маань сайн болов уу, саар болов уу гэж бодон, мэргэн гэж нэршсэн нутгийн нэгэн ламаас асуужээ. 

	Гэтэл цаад лам нь зальтай хүн байсан тул Ламзавын бие бялдар, царай байдлыг ажиж овоо хүчтэй хүн болж мэдэх юм, юу ч атугай туршаад үзье гэж бодоод, 

	— За дүү минь, чи ч эхийгээ их л сайн газар олж нутаглуулжээ! Харин түүнээс чинь урдхан нь нэгэн босоо чулуу байна. Түүнийг зайлуулбал бүр ч сайн даа. 

	Тэр чулуу л нэг жаахан базаахгүй юм шиг байна гэж айлджээ. Үүнд Ламзав маргааш нь тэр чулуу руу очиход, юманд сониуч хэсэг хүмүүс даган очиж, алсаас харж байсан гэдэг. 

	Энэ чулуу бол Ламзавын «ээжээ нутаглуулсан» Хүрэн хошуунаас урагш 2—3 саахалт газарт байсан бөгөөд газрын хөрсөнд гүн суулгаж, дээш нь эгц босоо зоож орхисон, нэлээд өндөр, овоо бүдүүн боржин чулуун хөшөө байжээ. 

	Үүнийг Ламзав очоод тэврэн авч ганхуулах гэж оролдсон боловч огт хөдлөхгүй байсанд гайхшаа барахдаа нэлээд зайтай очиж байгаад эрчээрээ гүйж очин, хар тэнхээгээр дайран түлхсэнд, тэр чулуу хуга үсрэн газар унажээ. 

	Үүнийг Ламзав тэвэрч чирсээр өөр зүг рүү хоёр саахалт илүү газар аваачиж нэг гүвлүүр давуулан хаячхаад явчихыг хүмүүс харж машид гайхжээ. 

	Энэ үеэс эхлэн Ламзав ч өөрийнхөө тэнхээг ойлгосон бололтой, нутаг хошууныхаа найр наадамд очиж барилдаж эхэлсэн гэдэг. 

	Ийнхүү залуу бөх Ламзав, ойр хавийнхаа наадамд гаргууд сайн барилдах тул Богдын даншигт очиж барилдахаар явахыг таних хүмүүс нь түүнд зөвлөх болжээ. 

	Тэгж явах замдаа, тэр чигийн бөхчүүл, Богдын даншиг наадамд очих зуур хүчээ сорьж, ямар нэгэн содон зүйл өргөж тавьж үлдээдэг зуршил болсон «Хан хөхийн арын Хуурай» хэмээх газарт тэндээс баруун тийш дөрвөн саахалт хэр газарт байдаг Боржин хэмээх жижиг цагаан толгойн цагаан чулуунаас иргэн хониноос арай том цагаан чулууг авчирч, замын хоёр хажууд байдаг ижилхэн хоёр товцгийн нэгэн дээр тавьсан гэдэг. 

	Чухам тэр чулууг, тэр холоос яаж авчирч тавьсныг бүү мэд. Ламзав өөрөө, тэр замаар явах болгондоо нэгэн товцог дээрээс нөгөө товцог дээр нь хоорондоо 20 орчим метр, аваачиж тавьчхаад байдаг тул тэр чулуу нэгэн удаа замын баруунтай, нэгэн удаа замын зүүнтэй нь гарчихсан байдаг байжээ. 

	Ламзав арсланг хэсэг наадамчдын хамт даншиг наадамд явж байх зуураа «Хорин бугатын даваа» гэгчийн өвөр хормойд буугаад байхад нь зарим жудаггүй залуус, 

	Ламзав гуай та, Сандаг˗Очир (Намхай) аваргыг дийлнэ гэж бодож байгаа бол тэр харагдаж байгаа чулууг л дийлнэ гэсэн үг! хэмээсэнд Ламзав хор нь буцлан хөдөлж,

	— Үзээд л алдана даа! гээд том авдрын дайтай тэр чулууг дайрч тэврэн өргөөд давааны өөд өргөн явчихад нь харж байсан хүмүүс машид сандран гайхсан гэдэг. 

	Ламзав тэр чулууг өргөн өгссөөр «Хорин бугатын давааны» энгэр дээр аваачиж тавиад буцаж ирэхдээ, 

	— Би энэ чулууг даваан дээр гаргачих байх гэж бодсон юм. Арай л барсангүй дээ!

	Намхай ч энэ чулуутай зүйрлэхгүй хэцүү л дээ! Тэгэхээр би Намхайг үнэхээр дийлэхгүй юм байна! гэж байсан гэлцдэг. Харин, нөгөө залуус их л гэмшиж настнуудад бас зэмлүүлж суусан гэнэ. 

	Бас нэг сонин домгийг өгүүлбэл, одоогийн Увс аймаг, Өндөрхангай (Хан хөхий уул) сумын нутагт буй Сонгараг хэмээх бууцанд, тэр үед Ламзавын үерхдэг нөхөр нь болох Батдэлгэр зааных өвөлжиж байжээ. 

	Нэгэн өдөр тэднийд Ламзав арслан ирээд, гадаа нь морь уях уяа байхгүй тул, 

	— Гаднаа уяагүй айл байдаг юм уу! гэж Батдэлгэртээ хэлжээ. Батдэлгэр нь, 

	— Тэр уяа босгодог мод, чулуу чинь хаа байгаа юм бэ!

	— Чи аваад ир л дээ! гэсэнд Ламзав угаас жаахан хөөрүү хүн. тул, 

	— Авчрахад яадаг юм бэ? гээд хойд уул өөд нь авиран гүйгээд явчихсанаа нэлээд байзнаад хоёр урт том чулуу сугавчлан иржээ. Тэгээд хөлдүү газар нэлээд хонхойлгоод хоёр чулуугаа босгож, бие биеийг нь мөргүүлэн тогтоож, ёроолыг нь үхрийн баас, бөөн чулуунуудаар чигжиж шавж «уяатай болгож» өгсөн гэдэг. 

	Тэр хоёр чулуу хожим нь зөрөөд унасан бөгөөд одоо ч тэр бууц дээр ил хэвтээ тул сонирхсон хүн очиж үзэхэд хоёулаа уртаараа тус бүр 2 метр илүү, бүдүүн нь хүний биеийн хэр ажээ. 

	Нэгэн удаа, Богдын даншигт очих гэж жанжин гүн Лувсандэндэв түүний 2˗р хөвүүн Шагдаржав нар хошууныхаа бөхчүүлийг аваад, олон тэмээ ачаатай, Богдын хүрээ чиглэн уртын замд гарчээ. 

	Гэтэл тэр замд олон голын бэлчир (Идэр, Чулуут) хэмээх газарт, хүнд ачаатай атан тэмээ нь гэрийн буурины хэр бамбалзуурт шигдэж орхиод гарч эс чадсанд энэ үеэр Ламзав (хэзээний зангаараа) айл хэсээд явчихсан тул бусад бөхчүүд нь цөмөөр элбээд тэр тэмээг гаргаж чадсангүй. 

	Бүр ядаад ноёнтойгоо, агьтайгаа цөмөөр элбэж ноцолдоод тун дийлдэхгүй болохоор, ачааг нь буулгаж аваад бас баахан ноцолджээ. Тэгээд бүр ядаж цөхөөд, энэ чигт нь орхидог ч юм бил үү хэмээн шийдээд сууцгааж байхад нь Ламзав арайхийж сая иржээ. 

	— Ээ Ламзав минь чи чинь яачихдаг хүн бэ? Тэмээ шаварт ойчоод бид бүр гайхшаа бараад байхад! гэж ноён нь үглэж угтсанд Ламзав, 

	— Цаадуул чинь яагаа вэ гэжээ.

	— Эд нар, бид цөмөөрөө үзээд ер чадсангүй, за чи юунд удаад зогсоод байгаа юм бэ? Чадмаар бол бушуухан буугаад нэг оролдооч! гэсэнд Ламзав мориноос буумагц дээлээ тайлчхаад, цамцныхаа ханцуйг шамлан, гутлаа тайлаад тэмээний дэргэд очжээ. Гэтэл бусад нь туслалцах гэж ойртсонд,

	— Та нар битгий шаваад бай!

	Алив, хавтгай модны юм байвал бушуу аваад ир! Хөл шигдээд болохгүй байна! гэж Ламзав уцаарлан хэлсэн гэдэг.

	Тэд авч явсан зүйлсээ уудалж, ачаан дотроосоо гурилын хавтгай мод, ноёны ширээ зэрэг элдэв банз хэдийг гарган дэвсэж өгвөөс Ламзав түүн дээр нь гишгэж байгаад тэмээний гэдэс доогуур хоёр гараа оруулан,

	— Чү! гээд өргөсөнд тэмээ шавраас их л дуу шуутай сугаран гарч байсан гэдэг.

	Ламзавын үр хүүхэд нь бөх болсон хүнгүй боловч түүний зээ нар нь болох Гэндэн заан гэж нэлээд сайн бөх байсан гэх бөгөөд мөн өөр эхээс гарсан зээ Торгууд гэгч бөх байсан ажээ.

	Торгууд бяр тэнхээгээр Гэндэн заанд хүрээгүй боловч үргэлж Ламзавыг дагаж, өвгөн болсон үед нь өргөж, түшиж явах тул Ламзав нь ч зээ дүүдээ их л сайн байжээ.

	Нэгэн удаа Ламзав арслан, Дүүрэгч вангийн нэгэн хүнээс өр нэхэхээр зээ дүү Торгуудыгаа дагуулан яваад буцах замдаа бие нь маш хүндээр өвджээ. Барагтай л бол өвчин эмгэг гэж цухуйлгаж байхыг нь огт сонсоогүй Торгууд энэ тухайд тэгтлээ ер тоосонгүй.

	Гэтэл Ламзав сүүл сүүлдээ бие нь улам шаналан байгаа бололтой байн байн мориноосоо бууж хээр хэвтэх бөгөөд удалгүй,

	— За би ингэж хэвтэж чамайг зовоогоод ч яах вэ. Ер нь миний бие тун муу байна шүү! гээд мориндоо мордон, бүүргээ түшээд сажлах ажээ.

	Торгууд нь түрүүлэн сажлах тул ард нь сүүл сүүлдээ Ламзавын ёолон эвэршээх дуу сонсогдсоор явах болжээ.

	Тэгж нэлээд удаан сажилсаар нэг мэдэхэд ёолох дуу сонстохгүй болсон тул эргэн харвал Ламзав ах нь морин дээрээ нэг л хачин муухай болчихсон, хоёр гараараа бүүргээ атгачихсан бөхийгөөд явж байна гэнэ.

	Царайг нь харвал жигтэйхэн цайчихсан, хамар нь хавчиж, нүд нь аниастай байх тул мориноосоо буун харайж очоод үзвэл алдарт арслан Ламзав мориныхоо нуруун дээр нэгэнт өнгөрсөн байжээ.

	Торгууд нь гайхах, айх зэрэгцэж мориноос нь буулгаж авах гэж үзсэн боловч ер хөдлөх шинжгүй, гайхшаа барахдаа цулбуураас нь хөтлөн мордоод цааш аяархан сажлуулжээ. Бас ч амьд байх юу магад гэсэн горьдол үе үе төрөх тул,

	— Ах аа! гэж хааяа дуудсаар, эргэж царайг нь харсаар явжээ. Ахыгаа амьсгаа хураасныг Цэвэж гэдэг газар анх мэдсэн бөгөөд тэндээс гэрээ хүртэл өртөө гаран газар айх сандрах зэрэгцэн сажлуулж харьсан гэдэг. Гаднаа очоод сандран дуудваас, гэрийнхэн нь бүгд гарч ирж, учир явдлыг дороо сонсмогц уйлаан сандраан болж, олуулан элбээд Ламзав арслангийн цогц биеийг мориноос буулгах гэж оролдож их л яджээ.

	Урьд нь хол газар ер эцэж цуцдаггүй байсан морь нь маш их ядарч, хөлөрч амьсгаадан зогсох бөгөөд талийгаачийн хөл тэр морийг бараг багтартал хавчаад хөшсөн байжээ. 

	Тэд удтал ноцолдон байж арай гэж хоёр хөлийг нь салгаад дөнгөн ядан гэртээ оруулж, ёс төр гүйцэтгэн нутаглуулсан гэдэг. 

	Халхын их наадмын дэвжээн дээр хамгийн шилдэг аваргуудыг айлгаж байсан энэ алдар цуут арслан ийнхүү, хүлэг мориныхоо нуруун дээр хөдөө хээрийн замд насан эцэс болсон сонин түүхтэй гэж тэр нутгийнхан одоо ч гайхан өгүүлэх ажээ!

	 


60. ДУГАР АВАРГА

	Сэцэн хан аймгийн Дорнод нутагт Аюур зайсангийнх гэж адуу мал олонтой, ардаг догшин ихтэй нэгэн айл байсан гэдэг. Нэг өдөр Аюур зайсан гэртээ суугаад чөдөр зангидаж байтал, явуулын бололтой нэг том хархүү иржээ. 

	Монгол овогтны хаа ч байдаг ёсон заншлаар цай идээ өгч, энэхэн тэрхнийг ярьж байхын завсар хаа зорьж явааг нь асуувал даншиг наадамд очих санаатай явна аа гэж ажиг ч үгүй хариулж гэнэ. Наадам олонтой, бөх элбэгтэй цаг болохоор Аюур зайсан ч нэг их санаанд орсонгүй. 

	Тэр ирсэн хархүү, газар нутгийн байдал, зун зуншлага зэргийг ярьж сууснаа, зангидсан чөдрөөс нь нэг овоо сайн хар суран чөдрийг нь аваад үзэж сууж гэнэ.

	Аюур зайсан олон эмнэг адуутай тул ногт чөдөр тэсдэггүй хөдөө газрын урьдын нэгэн новширхуу айлын эзэн хүн тул тийм ч амар тасрахгүй чөдөр хэдтэй болох санаатай зориуд ноцолдож суугаа нь энэ бөгөөд тэр ирсэн хүний барьж үзэж байгаа хар суран чөдөр бол тусгайлан хийсэн хамгийн бэх бат мундаг чөдөр нь байсан болохоор, 

	— За хө, ямар болж вэ дээ гэж бахархан, гайхуулсхийж асуужээ. 

	— Яах вэ дээ гэж цаад хүн их л голонгуй маягтай дуугарчээ. 

	— Иш хүү минь! арай голж байгаа юм биш биз дээ? Эр хар сурыг дөрөв дарж сумласан, давхар суран алгатай, дөрвөн давхар хаатай ийм чөдөр ч ховор байдаг байлгүй!

	Энүүгээр чөдөрлүүлсэн морь ч, төмөр хөлтэй л юм эс бол барагтай бол таслах нь ч гайгүй байлгүй. Элдүүр, идээ хоёр нь ч овоо л таарсан эр үхрийн зооны сур даа хө. Чи долоон хошуу наадамд очих гэж яваа хүүхэд байна. Бодвол барилдах л гэж яваа биз дээ, харсаар байтал. Ер нь наадхаа нэг татаад үз л дээ гэж Аюур зайсан яриад инээж гэнэ. 

	— Татвал тасарчих байлгүй дээ гэж тэр залуу эр тоглосон шинжгүй хэлжээ. 

	Тэгэхээр нь Аюур зайсан жаахан хоролхож, 

	— Таст л даа хамаагүй. Дийлдэг л юм бол!. Ер нь гайгүй л болов уу гэж санах юм. Гомдлын мөрт үзвэл нэг үз л дээ хүү минь! гэж Аюур хэлж дуустал тэр хүн, чөдрийг урдаа хөндийхөн барьж нэг ч их хүч гаргалгүй татаад амархаан тасалчихжээ. 

	Ер бусын энэ явдалд гайхахын ихээр гайхсан Аюур зайсан нүд нь их болж, 

	— За хүү минь алдар хэн гэл ээ дээ? гэхэд цаад хүн, 

	— Миний нэр Дугар гэжээ. 

	— Аль нутаг вэ? гэвэл, 

	— Сэцэн ханы Сан бэйсийн хошуу Хөгнө хавиар нутагтай, их шавийн галын голын отгийн хүн дээ! гэж гэнэ. Ийнхүү Дугарын нэр нутаг хошуунд тархаж эхэлжээ. 

	Мөн тэрнээс хойхно, нэгэн зун болсон явдлыг дурдъя. Урьд Сан бэйсийн бөхчүүд тэр үеийн долоон хошуу даншигт бөөнөөрөө морин хөсгөөр аялан ирэх замдаа нэг нэг өдрөөр урьдчилан явж ус олж, аргал түлш түүдэг байжээ. Гэтэл нэг өдөр Дугар аваргын ээлж болж урьдчилан явж байтал худагт толгойгоороо унаж үхсэн үхрийг татан гаргахаар ноцолдон ядаж байсан баахан хүмүүстэй тохиолджээ. 

	Тэгээд тэдгээр хүмүүсийн татан гаргаж чадаагүй байсан тэр үхрийг Дугар аварга ганцаараа чангаан худгийн хашаа модны хамтаар суга татан гаргасанд тэдгээр хүмүүсээс гайхалдан Дугар аваргын нэрийг асуусанд тэр цугларан байсан хүмүүсийн тоогоор 21 муу гэдэг хэмээн хариулсан учраас 21 муугийн худаг гэж түүнээс хойш алдаршсан нэг худаг бий гэж одоо хүртэл домог болгон ярилцдаг билээ. 

	Бадаргуулт төрийн 16˗р он буюу 1890 оны цагаан бар жилийн долоон хошуу даншиг наадамд Дугар аварга, түүний ах Гэлэгсэнгэ нар хоёул ирж барилджээ. 

	Гэтэл 4˗ийн давааны үеэр бөхчүүд ид ам угтуул авалцаж байхад Дугар аварга, онооны түшмэлээр уламжлан Богд болон амбан сайд нарт айлтгасан нь, 

	— «Миний төрсөн ах Гэлэгсэнгэ олон жил барилдсан бөгөөд улсын далай даян аварга мөн боловч, эдүгээ дархан аварга хараахан болоогүй билээ. Харин энэ жилийн наадамд барилдан түрүүлж, дархан аварга болох зорилготой анх нутгаас гарч ирсэн бөгөөтөл ид барилдаж явтлаа нуруугаар нь хатгах хууч хөдөлж барилдаж эс чадлаа. 

	Иймд, нэгэн эхийн хэвлээс зулай зулайгаа гишгэж төрсөн дүү нь би мөний тул, ахынхаа зорьж ирсэн дархан аваргыг нь өөрийн биеэр барилдан авч өгөхийг хүснэм. 

	Үүний тул нэгэн удаа ах Гэлэгсэнгийн өмнөөс, нэгэн удаад өөрийн өмнөөс, энэ наадамд оноо бүрд давхар барилдахыг тогтоон соёрхоно уу» гэжээ. 

	Үүнд Богдоос баахан бодож, амбан сайдад уламжилсан бөгөөд амбан сайдын газраар бөөн яриа болсоор, 

	«Нэр агч Дугар нь өөрийнхөө болон ахынхаа өмнөөс, нэгэн гараанд хоёр хүнтэй барилдахыг зөвшөөрөв. Харин энэ учраа нарын аль нэгэнд нь унах аваас шийтгэх болно» гэсэн хариу иржээ. 

	Ийнхүү Дугар аварга, нэгэн гараа бүхэнд хоёр хүнтэй барилдаж эхэлжээ. 

	Дугарын ах Гэлэгсэнгэ бол далай даян аварга учир үе бүрийн эхний гараанд гарах бөгөөд Дугарын гараатай зэрэгцэж таардаг тул гарах бүрийд нь хоёр бөх амдаад зогсож байх нь хөндлөнгөөс харахад, төлөөнөө сүрдмээр байсан гэдэг!

	Гэтэл Дугар аварга, учраа бүхнээ, хоёр хоёроор нь ялсаар яваад 10˗ын даваанд, Засагт хан аймгийн Лу жанжин гүний (одоогийн Увс аймгийн Туруун, Өндөрхангай сумдын нутаг) Ламзав аварга гэгчтэй нэлээд удаан ноцолджээ. 

	Үүнд, сонирхогч хүмүүс машид сандран хүлээж, зарим нэг нь «энэ Дугар гэгч, халхад өөрөөсөө өөр эр хүн үгүй юм шиг дэндүү онгирсон хүн. Унаасай бил ээ!» гэж, зарим хэсэг нь «Аварга маань яагаад ингэж удав. Арай унаж харлахгүй байгаа даа!» гэж түгшиж, их наадмын талбар тэр аяараа амьсгал даран хүлээжээ. 

	Гэтэл Дугар аварга, Ламзавыг орхиж хэлсэн амандаа хүрэхэд, энэ их хүний агуу хүчин чадлыг бахархан гайхсан наадамчин олон, сая л нэг амьсгал аван шуугилдаж шагшин магталцаж баяр талархал болов. 

	Ийнхүү Дугар аварга өөрийн 11, ахынхаа 7, бүгд 18 даваанд нэр төртэй ялсаар түрүүлж, ахдаа дархан аваргын цолыг авч өгсөн гэдэг!

	 


61. НАМХАЙ АВАРГА

	Өтгөс хөгшдийн ярилцдаг тэр нэгэн зун Түшээт хан аймгийн Дайчин чин вангийн хошуунаас хэсэг эрчүүл алсын замд ачаа хөсөгтэй явцгааж байжээ. 

	Ярьж хэлэлцэх үгийг нь сонсвоос арай жирийн биш бөгөөд дуу хоолой нь эрдүү хүчтэй байр байдлыг нь ажваас хүн хүнээс онцгой хүдэр бадир энэ хэдэн хүнийг хэн ч гэсэн алс нутгийн бөхчүүл нэгэн том наадамд зорьж явна гэж андахгүй мэдэхээр ажээ. 

	Яг энэхэн үед тэдэнтэй нэгэн бага шиг хөвүүн дайралджээ. Хөдөө нутагт хаа ч тохиолддог тааруу муухан хувцастай, юм үзэж, нүд тайлаагүй байрын энэ хүү хонгор зүсмийн шүдлэн үрээ унаж хонь хариулж явсан юм санж. 

	— За хүү минь юуг нь их хар аа вэ? гэж бөхчүүлийн нэг нь асуусанд хөвүүн, 

	— Ах нарыг наадамд явж байгаа бөх улс бол уу гэж бодоод сонирхон харж байна аа гэж хэнэггүй үнэнээ хэлжээ. 

	Тийм нь ч тийм л дээ. Харин чи өөрөө бас наадамд очиж барилдах санаатай яваа хүн биш биз дээ! гэж нэг нь тэр хүүгээр тоглоом хийж өгүүлсэнд, 

	— Очиж үзэх юм сан... гэж тэр хүү царай нь улайсхийн хариулжээ. Гэвч энэ үгийг хэн ч анзаарсангүй, хуучин даавуу тэрлэгтэй, хоньчин хөвгүүний номой бүрэгхэн байдал, өөртөө зохиогүй үг асууж байгаа зэргийг шоолон тачигнатал инээлдэж буй тэдгээр хүчтэн эрсийн инээдэм дунд хөвүүний хэлсэн үг зам дээр унан үлджээ. 

	Гэвч хүү тэднээс үлдэж хоцорсонгүй хариулж явсан хонио орхичхоод барааны газар өнгөртөл даган явсан тул тэдгээр бөхчүүдийн ахмад нэг

	— За хүү, үг олдож үхэр холдох гэж байдаг юм. Цаад хонь чинь хэцүүдлээ, буцна байгаа даа гэсэнд, бас нэг нь, 

	— Эсвэл бидэнтэй хамт Сайн ноёны аймаг орж Заяын гэгээний их наадамд хүчээ үзэж барилдах гээ юү? гэв. Хөвүүн үүнд нүд нь сэргэж, Цуг явъя! гэж аяархан хэлжээ. 

	— Мөн дөө хөөрхий! гэж хэдэн бөх нижигнэтэл хөхрөлдөөд, 

	— Арай сэрүүдэх байгаа хүү минь хонин дээрээ байж байвал чинь хот айлын багачуулаас ам угтуул таарах юм давхиад ирж юу магад... За буцаж үз! гэж хөөжээ. 

	Хөвүүн дуртай дургүй үлдэн хоцорсонд бөхчүүл ч өөр юм ярьсаар ажиг ч үгүй цааш явжээ. Гэтэл нэг мэдэхэд нөгөө хөвүүн ард нь дагаад явж байв. 

	— Үгүй энэ чинь яасан айхтар хүн таарав аа та минь! Буцна уу, үгүй юү чи? Яв! гэж ам амандаа хөөж явуулжээ. 

	Хэсэг яваад эргэж харахад ашгүй юм алга байсанд нэг нь, 

	— Одоо ч үлдээ шив! Зайлуул энэ хүү ухаан муутай юм байлгүй! гэсэнд ахмад бөх нь, 

	— Ухаан нь ч муугүй байх аа... гээд өөр юм хэлэлгүй дуугүй болжээ. 

	Орой болсон хойно сая анзаарвал нөгөө хүү, нөгөө л хонгор шүдлэнгээ унаастай өдрийн хэвээр ард нь явж байж гэнэ. Түүнийг хармагцаа энэ чинь арай нүдэнд хий үзэгддэг хэрэг биш байгаа даа? гэж бодоцгоогоод айх гайхах зэрэгцжээ. 

	Гэвч өдрийн хөвүүн биеэрээ мөн тул аргагүй тайвширч дор дороо зэмлэж, загнан, одоохон буц! гэж элдвээр үзсэн боловч тэр хөвүүн буцсангүй. 

	Үдэш тэднийг буудаллахад хамт буугаад хонгор шүдлэнгээ чөдөрлөж тавьчхаад хоолноос нь горьдон ажилд нь туслалцан суужээ. 

	— Ийм айхтар салдаггүй хүнтэйгээ учрах гэж бас байдаг аа та минь гэж нэг нь хэлэхэд нэг бөх, 

	— За одоо яах вэ? Наадам л үзэх гэсэн эр хүн юм биз! Уг нь ч залуу эр хүний хүсдэг л юмны нэг мөн дөө! Хүү минь ингэхэд хэний хүү гэгч байна даа чи чинь гэсэнд хөвүүн, 

	— Би Шагдарын бага хүү... гэжээ. 

	— Нэр хэн бэ хө?

	— Сандаг˗Очир

	— Уухай, нас хэдтэй вэ?

	— Арван долоотой... 

	— Мөн дөө, морин жилтэй хүн юм. Чи тэгээд барилдах дуртай хүн юм биз дээ?

	— Дуртай!

	— Зөв дөө хө! гэх зэргээр жаахан тоглоом шоглоомын үгс ярилцаж байгаад унтацгаажээ.

	Өглөө босмогц хөвүүнийг буцааж явуулах гэж загнаад нутаг дээрээ үлдээж бөхчүүд цааш хөдөлжээ. 

	Гэтэл хоёр гурван даваа даваад явж байтал бас л ард нь ирчхээд дагаж явав. 

	Ер нь тэд цөхөрч гүйцээд өдрийн халуунд голын зах дээр зориуд буудаллаад тогоо шанага барьж яваа нэгэн энгийн хар хүнд, 

	— За чи энэ хүүг нэг сайн хаяад өг! Цаадах чинь хашраад буцаг, бид ч гэсэн ичээж хөөе! гэжээ. 

	Хүүг хонгор шүдлэнгээ усалчхаад ирэхэд нь тэд хөтөчтэйгөө барилдуулжээ. 

	Гэтэл хөвүүн хөтөч хар хүнийг амархан унагааж орхисонд дахин барилдуулав. Хөтөч дахиад унажээ. 

	— Үгүй хараач хөөе! гэсээр тэдний нэгэн сагсуухан залуу бөх нь давхиж очоод барилдсан нь дорхноо тэр хүүд шидүүлжээ. 

	— За та минь биш боллоо шүү! Би ч ер юу л бол гэж өчигдрийнх бодсон юм гэж ахмад бөх өгүүлэн, 

	Бүгдээрээ дэс дараагаараа барилд! гэжээ. 

	Тийнхүү нөгөө шоолж инээж явсан хөвүүнтэйгээ бүгдээрээ дэс дараалан барилдаад, дэс дараалан унацгааж, хамгийн сүүлд ахмад бөх өөрөө тэр жаал хүүтэй барилджээ. 

	Гэтэл ахмад бөхийг ч гэсэн тэр хүү дор нь унагааж орхив. 

	Яах вэ хөөрхий! Хөдөөгөөс олдсон олз! Заяын наадамд аваачиж өргө өө, гэж ахмад бөх аяархан хэлж байсан гэдэг. 

	Бусад бөхчүүд нь цөм гайхсан ичсэн хоёртоо болоод дув дуугүй болж, түүнээс цааш Заяын гэгээний наадам болохоор товлосон газар хүртлээ хоол цайгаа хувааж идэн, үеийн юм шиг явцгаажээ.

	Заяын наадамд хол ойрын нэртэй нэртэй бөхчүүл цугларсан тул их л өргөн том наадам болжээ. 

	Мань Сандаг˗Очир хүүг ч тэнд амд гаргуулан барилдуулжээ. 

	Сандаг˗Очир хүү гурвын даваа хүртэл хоёр том бөхийн аманд очиж түүнээ төвөггүй орхисон ба гурвын даваанаас эхлэн харин түүний сүрхийг мэдсэн бөхчүүд авахгүй учраас бараг гаднын нэртэй сайчууд буюу өөрийн нь нутгийн бөгөөд саяын хамт явж ирсэн нөхөдтэй нь хар хүчээр тулган барилдуулсан тул тэдгээрээ хаялсаар яваад үзүүрийн хоёр бөхөд үлджээ, 

	Энд Заяын гэгээний нэгэн бөх үлдсэн тул цуг явж ирсэн бөхчүүл нь Сандаг˗Очир хүүг лам ноёны найрамдлыг бодон заавал бууж өгөөрэй гэж ятгажээ. 

	Үүний учир гэвэл, 

	Тэр үед хөдөөгийн энэ мэтийн нэгэн лам, ноёны мөчлөг орсон буюу сүүдэр ташаарсны учир зөвхөн түүнд зориулсан баярын наадамд хэрэв тэдний өөрийн нь нэг бөх үзүүрт үлдэхэд хүрвэл гаднаас очсон бөх нь хэчнээн дээгүүр цолтой буюу хүч чадалтай боловч лам ноёдын найрамдлыг бодон түүнд эрхбиш бууж өгдөг тийм нэгэн заншил байсан ажээ. 

	Иймд залгаа хошуу нутгийн эв зүйг бодож эх зах хүмүүсийн сурган хэлснээр Сандаг˗Очир хүү Заяын бөхөд бууж өгсөн гэдэг. 

	Энэ бол Бадаргуултын 13˗р он буюу 1887 оны улаагчин гахай жил бөгөөд бөхчүүлийн хэлж байснаар «хөдөөгөөс олсон олз» Сандаг˗Очир хүү бол хожим халх монгол даяар нэр нь дуурьсах Намхай аварга тийнхүү 17 насандаа анх удаа наадмын дэвжээнд гарч байгаа нь тэр ажээ. 

	Долоон хошуу даншиг наадмын үеэр нэгэн зун олон наадамчин гадаа том тогоо зоож, үхрийн мах мөч мөчөөр нь эвдэж хийгээд чанаж байжээ. Гэтэл чанасан махаа гаргаад идэцгээх үеэр нэгэн залуухан эр хүрэлцэн иржээ. 

	Байдлыг үзвээс энэ наадамд барилдах гэж ирсэн нь ил болохоор, бөх хүнд булчин голдуу мах өгдөг ёсоор үхрийн нэгэн шаант авч өгчээ. Нөгөө хүн уул шаантыг шүдээрээ мөлжин идэж дуусаад, дотоод хормой, алчуур хоёроороо хоёр үзүүрийг нь жийрэглэсхийж баримагц ясыг нь амархан хуга мушгиад чөмгийг нь сорж, нэгэн үзүүрийн чөмгийг дэргэдээ байсан хүнд өгчээ. 

	Хүмүүс түүнийг гайхан бахархаж нэрийг асуувал Намхай аварга байсан ажээ. 

	Намхай аварга нутгаас гараад их наадамд барилдахаар явах замдаа хээр хоножээ. 

	Намхай аварга, том хар богцтой явсан тул түүнээ дэрлээд зүүрмэглэн хэвтэж байжээ. 

	Гэтэл нэг хүн ирээд шөнийн харанхуйд, зүс үл мэдэгдэн, Намхайн дэрлэж хэвтсэн богцыг толгой доороос нь сэм сугалан авахыг оролджээ. 

	Үүнд Намхай аварга нэг гараараа богцныхоо ёроолоос барьж чангааж байсан тул цаад хүн нь аяархан татаад дийлэхгүйг мэдээд чанга татаж булигаар богцыг тас татчихжээ. 

	Үүнийг үзмэгц цаад хүн нь, 

	— Өө чи Намхай юу? гэхэд Намхай нь, 

	— Аа чи, муу Хулгар нохой юу? гэж бие биесээ таниад инээлдэж байсан гэдэг. 

	Цаад хүн нь Намхайн сайн танил, Дайчин вангийн «Хулгар Нацаг» буюу Баянмөнх арслан мөн ажээ. 

	Бас нэгэн удаа Дайчин ван өөрөө өвлийн ид хүйтэнд хүрээ рүү ирж явахдаа, тэмээн хөсгөөр хэдэн хүний хамт явсан гэдэг. 

	Тэдгээр хүмүүсийн дотор Намхай аварга, Хулгар Нацаг нар байжээ.

	Гэтэл нэгэн шөнө хүчтэй шуурганаар буудаллаж том майхнаа босготол цасан шуурга хаяагаар нь ороод майхныг авч хаях гээд майхны хаяа манах юм олдохгүй байжээ. 

	Ингээд цөмөөрөө гайхан байтал хулгар Нацаг, Намхайг дуудаж цасан шуурганд, босохгүйгээр хэвтсэн хомтой тэмээдийг хэвтээ чигээр нь дамжлан өргөж майхныхаа хаяаг даруулан тавилъя! гэжээ. Тэгээд энэ ёсоор хоёул хэвтээ тэмээнүүдийг дамжлан өргөсөөр, том майхны хаяаг тойруулан тавилж даруулсан тул дулаан хоносон гэдэг яриа бий билээ.

	 


62. СОДНОМЖАМЦ АРСЛАН

	Бадаргуулт төрийн 33˗р он буюу 1907 оны Улаагчин хонин жилд болсон арван засгийн наадам дээр тавын даваа эхэлж наадамчин олноор хүчит бөхчүүлээ ид амтархан ширтэж, тал бүрээс нь өндөлзөн шохоорхож байх үес нэгэн ер бусын сонин явдал болжээ. 

	Энэ нь ойрын үеийн том жижиг наадамд өөрийн эр чадлаараа ихэд гайхуулж, эгэл олны сэтгэлд хэзээ ч унашгүй мэт дархан бат санагдах болсон алдарт Намхай аваргыг, алс зүүн нутгийн нэгэн бөх, олны өмнө анх удаа унагаад ихсийн асрын зүг дэлж яваа үзэгджээ. Тэр наадамд алдарт Дугар аварга, Буянтоо аварга, тарган Санзай арслан, Чүлтэм аварга, Гомбо хэмээх Лувсанжамба аварга, Дамчаа арслан, Чойнзон заан, Раднабазар арслан, Балсанлхүндэв арслан нарын зэрэг халх даяар алдаршсан цуут бөхчүүл бараг цугларсан байхад, тэдэн дундаас гагцхүү энэ хүн Намхай аваргыг орхиж ялсанд наадамчин олон:

	— Энэ чинь хэн гэгч бөх вэ?

	— Аль хошуу нутгаас ийм айхтар амьтан гараад ирэв ээ?

	— Яагаа вэ. Сан бэйсийн Содномжамц байхгүй юу?

	— Энэ чинь өрөөсөн нүдгүй юм гэдэг шүү хөөрхий!

	— Яасан лут том биетэй сайхан эр вэ! гэлцэн ам амандаа шивэр авир ярилцан сонирхжээ. 

	Ингэж тэр үеийн их наадмын дэвжээн дээр хэзээ ч хэнд ч ялагдашгүй гэгдэн мандаж байсан Сандаг˗Очир (Намхай) аваргыг ялж, шинэ хуудас нээсэн энэ бөх бол Сэцэн хан аймгийн Сан Бэйсийн хошууны хүн бөгөөд Хэрлэн мөрний өмнөд бие, Хан уулын зүүн талаар нутагтай Содномжамц гэгч хосгүй тэнхээтэй эр байжээ. 

	Содномжамц өндөр том биетэй, маш зузаан бөгөөд бэлхүүс нарийхан, булчингууд нь аргамж сур шиг зангирсан эр хар махтай, сүрлэг сайхан эр ажээ. 

	Тэр уурлах буюу цочихдоо санаанд багтамгүй их бяр тэнхээ гаргадаг, түргэн хөдөлгөөн самбаа ихтэй хүн байсан гэдэг. 

	Өрөөсөн нүд нь хараагүй учир, тэр талаасаа ирсэн бөх буюу дайрсан юуг ч гэсэн гаргадаггүй, үрчих дөхдөг байсан бөгөөд харин хараатай талаас нь очиход гайгүй, анхаарал, их султай байсан гэж тэр үеийн танил хүмүүс нь ярьдаг байжээ. 

	Нэгэн намар цагт Сан бэйсийн хошууны хэсэг залуу эрчүүл жин тээхээр нутгаасаа гаран их манхан талд явж, уйдаж шуугьсаар нэгэн буудалдаа майхнаа босгож, хоол ундаа хийх гэж байжээ. 

	Энэ үеэр нэг зүггүй нь Содномжамцыг элдвээр дооглон наргиж, хор шарыг нь малтаад ер зүгээр суулгасангүй. 

	Эцэстээ Содномжамцын хор нь хөдлөн, тэсэж үл чадаад тэр хүн рүү ухасхийтэл, цаадах нь майхны амаар зугтан гарч, тэнд байсан модон тэргэнд тулаад хажуу тийш бултжээ. 

	Үүнд Содномжамц хойноос нь мөн цуг ухасхийн гараа зангидан санаандгүй цохиж орхисонд цаад хүн хэдийнээ бултан зайлж амжсан тул Содномжамцын далайсан гар модон тэрэгний дугуй дээр тусаж мөөрийг нь сумнаас нь мултартал зад цохичхож байсан гэдэг. Ингэж нэг тэрэг нь өрөөсөн дугуйгүй болсон ажээ. 

	Мөн түүнээс хойхно нэгэн өвөл Сан бэйсийн хүрээнээс зүүн өмнө өвөлжөөндөө байсан Дамдинсүрэнгийн гэдэг айлд хэсэг эрчүүл цуглаад элдвийг ярилцан бужигнаж байтал, гадаа уяатай байсан том гарз нохой хуцжээ. Үүдээр шагайж харвал Содномжамц морьтой ирж яваа харагдсанд бүгдээрээ хэлэлцэн, Содномжамцыг дамшиглах гэж бушуухан гарч нохойгоо тасрахаар муу юмаар уячхаад гэртээ орж, тотго зэрэг сиймхийнүүдээр сэм харцгаан хүлээж байжээ. 

	«Содномжамц лав л нохойд уруулах л гэж байхгүй. Харин цочоод хайран нохойг маань алчихгүй байгаа даа? Ямар ч гэсэн чухам яаж хөдлөхийг нь харья» гэлцэн хүлээжээ. Содномжамц уяан дээр ирж, 

	— Нохой! гэж хэд дуудаад зогсжээ. Уяа нь баруун талдаа байсан бөгөөд гэрийн баруун урд нэлээд зайтай газар ширэнд нь боогоод хөлдөөсөн үхрийн мах хэвтэж байжээ. 

	Түүнээс зүүн тийш модон тэргэн дээр, том ган дотор чанах чанахаар нь хөлдөөсөн мах дүүрэн байсан бөгөөд түүний зүүн дугуйнаас нохой нь уяатай байсан ажээ. 

	Содномжамц нэлээд олон удаа «нохойгоо хорь» гэж дуудаад, эцэст нь хүн ер гарч ирэхгүйд мориноосоо бууж, уячхаад, 

	— Энэ нохой нь зүгээр л байдаг юм байх даа! гэж ганцаараа үглэсээр гэр лүү алхжээ. 

	Гэтэл Хүрээн дээр хүнд аваачиж өгөх гэж ширэнд нь боож хөлдөөсөн үхрийн махны дэргэд явахад нь нохой гэнэт агсран тэмүүлж уяагаа дор нь тас татчихаад улаан галзуу мэт хар эрчээрээ Содномжамц руу дайран иржээ. 

	Содномжамц ч дороо гялсхийж, яах ийхийн зуургүй нөгөөх ширэнд нь боосон үхрийн махыг шүүрэн авч, хоёр гараараа толгой дээрээ маш өндөрт өргөсөнд тэр сүртэй хачин зүйлээс нохой хүртэл айж гаслан тэргэн доогуур шургажээ. 

	Содномжамц ч тэр дор нь нөгөө махаа тэрэг рүү шидсэнд бүхэл үхрийн хөлдүү мах модон тэргэн дээр хад чулуу мэт тусаж тэргийг хажуу тийш нь хэмх дарж, модон ган хага үсэрч дотор нь байсан мах ойр хавийн газраар бутран унажээ. 

	Хүмүүс гарч ирэн инээлдэж, гэрийн эзэн тэрэг, ган хоёроосоо саллаа гэж дотроо хар буусан боловч мөн л инээж тэр зүг очвол харин сайхан том гарз нохой нь тэргэн дор даруулж үхсэн байсан гэдэг. 

	— Хайран нохой, хайран тэрэг хоёр минь гэж гэрийн эзэн үглэхэд Содномжамц, 

	— Юуны чинь тэрэг! Наана чинь хүн, нохойд бариулах гэж сандарч байхад хэмээн сүрхий уурлаж байсан гэдэг.

	 


63. БАТ˗ОЧИР [БУЮУ БУЯН—ТОО) АВАРГА

	Богдын даншигт анх удаа ирж барилдсаныхаа дараах хавар Буянтогтох Богдын хүрээ орж, бага сага хөлжиж, амь зуулгаа дээшлүүлэх санаатай ганц морио унан, алс дорно нутгаасаа өрнө зүг гарсан гэдэг. Хаврын тарчиг үе бөгөөд унааны ганц морь нь ихэд турж эцсэн тул ядарч туйлдсан мориныхоо аясыг дагуулан зам зуур саатан гэлдэрсээр их л олон хоног явж сая Богдын хүрээний барааг харах үес, туйлдаа хүрсэн муу морио зам гудас явган хөтлөн алхаж явжээ. 

	Арай гэж явж байгаа муу морио чингэж хөтөлсөөр хөлийн модчины дэргэдүүр гарч Туул ба Улиастайн голыг гаталж, Наймаа хотын хойгуур зүтгүүлсээр хүрээний зүүн захад дөхөж явахад муу морь нь улам доройтон урагш гишгэхгүй шахам болсон тул Буянтогтох тэр морио сайн давхар суран ногтны дээр жолоог буулган давхарлаж бараг чирэн алдаад гэлдэрч явтал одоогийн хоршоодын холбоо байгаагийн тэр хүр өөд өгсөж ядаж явахад нь нэгэн сүрхий баян бололтой их ганган лам, өмнөөс нь ширүүхэн ирж явснаа мориныхоо амыг татан ажигласаар Буянтогтох руу ирж, 

	— За Буянтогтох сайн байна уу? Чи чинь, яаж яваа нь энэ вэ? гэж их л танимгайрхан асуусанд Буянтогтох хариу мэнд мэдэх зуур урдаас нь ажиглавал сайхан тарган буурал морин дээр илбэнхэн хүрэм өмсөж. булган малгай духдуулсан нэгэн сүрхий лам ажээ. 

	— Чи одоо энэ муу морио ингэж чирч гулдраад яах нь вэ дээ! Наадах чинь хүзүү нь тасрах нь байна! Нөгөө чиний их бяр чадал чинь яалаа даа? гэхэд нь Буянтогтох:

	— Бяр ч яах вэ, байна л даа. Харин морь л байхгүй болж байна гэж хариулжээ. Нөгөө лам нүдээрээ инээмсэглэн, 

	— Тэгвэл чи үүнийгээ чирч явахаар үүрээд явахгүй юу? гэжээ. 

	— Үүрсэн ч барах л байх л даа. Харин үүрвэл та юу өгөх хүн бэ дээ? гэвээс лам, 

	— Би энэ морио л чамд өгчихнө, харин чи бүр Хүрээний дунд орно шүү! гэхэд нь Буянтогтох, 

	— Тэр ч болно л доо. Харин та энэ морио, эмээл хазаартай нь өгөх юм байгаа биз дээ? гэжээ. Лам нэлээд бодох мэт болж, 

	— Хэрэв чи морио үүрээд тувт явсаар манай хашааны үүдэнд хүрвэл би морио эмээл хазаартай нь өгч болно. Өгөлгүй ч яах вэ! гэж их л уриалгахан хэлсэнд Буянтогтох, 

	— Танайх хаана байдаг, хэнийх гэдэг айл вэ дээ? гэсэнд лам, 

	— Манайх Гандан дээр Өрлүүдийн аймгийн нүүрэнд байдаг Бүтэмжийнх гэгч айл даа гэж их бардам янзтай хариулжээ. 

	«Аа энэ чинь Өрлүүдийн Бүтэмж гэлэн гэлцдэг айхтар баян лам маань биеэрээ мөн байх нь! гэж бодоод Буянтогтох угаас нэлээд зальтай сэргэлэн хүн тул «ганцхан» олз олдог гогцоо маань энэ гэж сануут олон ч үг дуугарсангүй бүсээ тайлж, хормойгоо сайн шууж зангидаад, морио унагааж бүтэн бажгир дурдан бүсээрээ, мориныхоо дөрвөн хөлийг (хоньчилж) боогоод;

	— За би таны морийг авна аа! Одоо цулбуураа нааш нь өг! Хэрэв таныг давхиад явчихвал ядарсан явган хүн яаж гүйцэх вэ! гээд ламын морины цулбуурыг авч хөтлөн өөрийнхөө морийг өргөж, хөлийн нь дундуур цээжнийхээ талыг хийж эгэлдэргэлдэн үүрээд баруун тийш алхаж гарчээ. Богдын хүрээний дундуур орон, Батгүний урдуур, Сэлбийн улаан модон гүүрээр гарч энэ хөл хөдөлгөөн ихтэй гудамжнуудад хүрээний олон хөгшин залуу эр эмгүй хошууран дагаж энэ ер бусын үзэгдлийг гайхан харж байсан гэдэг. Зарим нь, 

	— Энэ айхтар хүн чинь хэн гэгч вэ? гэхэд

	— Яагаа вэ? Ноднин даншигт барилдаж байсан Буянтогтох гэгч бөх байна. 

	— Арга байж уу!

	— Мөн ч сайхан тэнхээ байна!

	— Бие нь хүн хүнээс өөр, яасан ч юм хүн бэ дээ?!

	— Хаа хүрэх юм бол, доо? гэх зэргээр ярилцан цам майдар үзэж байгаа мэт өдий төдийгөөрөө даган явцгаахад харин Буянтогтохд цулбуураар хөтлүүлэн яваа Бүтэмж гэлэн тэр хүмүүстэй учир явдлаа ярилцан, хэрхэн мөрийцсөнөө тайлбарлаж явсан гэдэг. Ийнхүү явсаар их ч ядарч, Гандангийн зүүн хүр өөд гарахад нь хөл нь нугарчих гээд маш зүдэрч чухам хорондоо л шүд зуун зүтгэсээр гарч очиход цээжнээс нь цус амтагдаж байсан гэж хожим нь өөрөө ярьж байжээ. 

	— За манай хашаа энэ дээ! гэж Бүтэмж гэлэн сая нэг ам нээж дуугарахад нь үүрч ирсэн морио арай гэж буулгаж тавиад, бүсээ бушуухан тайлж авч бүслээд, Бүтэмжийн морийг авч дор нь мордоод эргэн явж одсон гэдэг. 

	Ингэж Буянтогтох сайн морь, сайхан эмээлтэй болж байсан түүхтэй байжээ. 

	Бас нэгэн удаа өөрийн нутгийнхаа нэгэн их баян айлд буугаад гэрийн эзний хамт гадаа юм яриад зогсож байтал ойр айлын нэгэн айхтар догшин бух ирж тэдний бухтай мөргөлджээ. 

	Үүнд гэрийн эзэн их сандарч, 

	— Бухыг минь гэмтээчих вий! Энэ хоёрыг чинь яаж салгадаг юм билээ дээ?! Буянтоо чи ч салгаж чадахгүй биз? гэхэд Буянтогтох, 

	— Үзье байз! гээд тэр хоёр бух руу ойртон, дунд нь малгайгаа хаячихсанд, хоёр бух ч орилон, өөд өөдөөсөө ухасхийтэл Буянтогтох ч хажуугаас нь ухасхийн дайрч хоёр бухын нэг нэг эврээс нь ёзоордуулан барьж аваад хоёр тийш нь (гэдрэг нь) алдлан татжээ. Буянтогтох өөрийнхөө алдыг гүйцтэл хоёр тийш нь ухруулан татаж гүйцмэгц хоёр бух ч Буянтогтохын гарыг дийлэн өөд өөдөөсөө зүтгэн, хариугүй хүрдгийн даваан дээр дахиад л Буянтогтох нь дийлж хоёр тийш нь татан салгах бөгөөд энэ мэтээр удтал тэмцэлджээ. 

	Хоёр бухыг бие биед нь хүргэлгүй нэлээд удтал ингэж хорьсны хойно Буянтогтох ч гар нь цуцаж ядраад тэр чигт нь тавиад орхичихжээ. 

	Гэтэл тэр хоёр бух дороо хоёулаа Буянтогтохоос зугтааж, эврээ сэжилсээр хоёр тийш яваад өгсөн гэдэг. Холдохдоо тэр хоёр бух харин эргэн харж, муухай гэгч орилсоор гүйгээд явчихыг хүмүүс харж их л инээлдэж байсан гэнэ.

	 


64. ВАНДАН ЗААН

	Вандан зааны тухай ард олны ярих нь аварга их тэнхээтэйгээс гадна эцэж цуцашгүй хөдөлмөрч хүн байсан бөгөөд цаг ямагт аян жин тээдэг байжээ. 

	Вандан бол хойшоо Хиагт Алтанбулаг руу үхэр тэргээр жин тээж, урд зүг рүү тэмээгээр жин тээдэг байсан гэдэг. 

	Тэгэхдээ тэмээн жинд, дандаа бусдын орсон бууруудыг цуглуулан авч явдаг байжээ. 

	Орсон буур гэдэг бол эдлэх нь байтугай, хүн ойртохын аргагүй хүчтэй бөгөөд аймшигт амьтан мөн билээ. 

	Гэтэл Вандан нь өөрийн бяр тэнхээ, арга самбаагаар орсон буурыг эз дийлдэг онцгой аргатай хүн байжээ. 

	Энэ тухай нүдээрээ үзсэн хүний өгүүлэх нь:

	Одоогийн Өгий нуураар нутагтай Равданых гэдэг айлд нэгэн өвөл Вандан заан очжээ. 

	Вандан заан 4—5 орсон буур авч явсан бөгөөд тэднийгээ Равданы гадаа хүлчхээд орж мэнд усаа мэдэлцэн, нэлээд ярьж сууснаа, 

	— Танай буурыг авч жинд явна гэжээ. Үүнд Равдан, 

	— Ээ дээ Вандан минь, манай буур гэдэг чинь, хүнд эдлэгдэх нь байтугай хүн барьдаг, нэртэй зартай айхтар буур гэдгийг нь мэднэ шүү дээ гэсэнд Вандан мэдэлгүй яах вэ. Гэхдээ би арай бариулчихгүй байлгүй, та буураа аваад ир! гэжээ. Равдан нь цааш олон үг ч ярьсангүй, мордон давхиад тэмээгээ хурааж иржээ. 

	— Равданаас Вандан чи улсын заан болохоос, буурын заан биш шүү! гэж сануулсанд Вандан хайхарсангүй. 

	— Энэ хэрийн буурыг зөндөө эдэлсэн гээд суран ногт бариад очжээ. 

	Равданы буур, тэмээнийхээ наад талд гарч шавж зогссоноо нэг хөрвөөж аваад, хүзүүгээ тавьж, Вандан руу хүрч иржээ. 

	Цагаан хөөс сахруулж, хурц соёогоо хангинатал хавирсан буур, хүзүүгээ тавиад орж ирэхэд, хүн байтугай ямар ч атан тэмээ, азарга, морь айж хотолздог бөгөөд ухаан зулаггүй зугтдаг билээ. 

	Харин Вандан нь буурыг хүрч ирмэгц нэг юм хэлж зандран, толгойг нь хажуу тийш нь болгожээ. 

	Үүнд буур, Ванданг дал мөрөөрөө түрж. газрын өөд жаахан гүйсэнд Вандан хүчийг нь дагуулж хэсэг түшиж гүйгээд, гарынхаа тохойгоор буурын эгэм рүү ёворч нэг юм хэлжээ. Үүнд буур нь бөгсөөрөө оцойн суусан байна. 

	Тэгээд дахин Ванданг мөрлөж гүйсэнд Вандан дахин ёворч суулгаад, ийнхүү гурван удаа ёвроход тэр хүчинд нь гурван удаа бөгсөөрөө суусан буур дахин элдэв зан гаргасангүй, гарын аясаар захирагджээ. 

	Ингээд Вандан ч, тэр хар буурыг бусад бууруудтай холбоод тууж одсон гэдэг. 

	Харин энгийн тэмээнүүдийг хойно хойноос нь холбон хөтөлдөг бол энэ бууруудыг хүзүүгээр нь эгнүүлэн холбож, урдаа туусаар явсан гэдэг. 

	Мөн Вандан нэг удаа үхэр тэргээр жин тээж яваад, Орхон Шаамарын тавилан дээр хөсөг тэргээ тавилангаар ус гатлуулж байжээ. 

	Тавилангийн тавцан дээр ачаа, тэргийг, үхрээс тусад нь гаргадаг тул Вандан ачаатай тэргүүдийг ганцаараа, арлыг нь сугадан хавчуулан бариад чирч буулгаж байжээ. 

	Гэтэл нэг ачаа тэргийг тийнхүү чирч араараа ухран эрэг дээр гартал, тавилангийн оосор тасран цааш хөвж, тэрэг нь тавилан дээрээс хараахан гарч амжаагүй тул усанд орох болсонд Вандан тэргээ угз татуут хажуу тийш дүүгүүрдэн эргүүлж өөрөө биеэрээ бүтэн эргэж ачаа тэргийг эрэг дээр ус руу арлыг нь харуулан бүрэн бүтэн тавьсан гэдэг.

	 


65. ИХ МОНГОЛ

	Эрдэнэ зуу ордог замаар зургаан тэмээ ачаа залхуутайяа алгуурхан алхална. Тэмээний нуруунд тэгнэн ачсан нүсэр том ачаанд түүртэсхийж атан тэмээний хамар шуухитнан, нэгэн хэвийн аажуу зөөлөн алхаагаар газрын холыг алдлан хэмжих мэт сажлах нь уудам их нутагт тал, говийн Монгол орны эртний үлгэр туульс биелэн яваа мэт харагднам. 

	Энэ бол Баруун хүрээний Мончигодой зайсан гэгч хүн Далай гүний хүрээнээ байх хазгар Түмэнбаяр гэгч хятад пүүсээс Эрдэнэ зуу буулгах ачаа аваад буцаж яваа нь энэ ажээ. 

	Гэтэл замын дунд тохиолдсон их Шанааны давааг давах үес, хоёр тэмээ ядраад ачаагаа дааж даваа өөд авирах тэнхэлгүй хэвтэж орхиод босохгүй тул гайхахдаа ачааг нь буулгаж орхичхоод даваа давсан хойноо тэмээнийхээ ачааг буулгаж амраах ялдамд чадал хүчтэй тэмээ авчирч ачиж аваачъя хэмээн цааш явжээ.

	Ийнхүү зүтгүүлэн байж давааг даваад цааш уруудан адаг хормойд нь буугаад ачаа хөсгөө янзалж дуусмагц хоёр сайн тэмээ хөтлөөд эргэн ирвэл харин нэг тэмээний нь ачаа алга болсон байжээ. 

	Тэд гайхахын ихээр гайхаж мөрдөж үзвэл ачааны дэргэдээс ганц явган хүн баруун зүг явчихсан мөр байх тул түүнийг даган явсан аж. 

	Гэтэл тэр мөр нэгэн хоолой хүрээд хойш эргэж, өндөр жалгын ирмэг даган явсаар нэгэн гүн ганганд тулжээ. Энэ мөр тэнд зарим газар гулсан явсан тул сэжиглэн гангыг өнгийж үзвэл харин тэмээний нь ачаа болох хоёр тэн баглаастай даалимба тэр ганганы ёроолд хэвтэж байжээ. 

	Үүнд аяны хүмүүс гайхаж ийш тийш харвал хавь ойрд хүний бараа огт үл үзэгдэх бөгөөд харин тэр баруун уулын энгэрт хэдэн ямаа хариулсан нэгэн хүний бараа харагдсанд арга буюу тийш очжээ. 

	Гэтэл тэр хүн нь хорь орчим насны өндөр нуруутай, янхир биетэй, өтгөн хөмсөгтэй бараан царайтай маш сүрлэг нэгэн залуу байв. Түүнээс, 

	— За хүү минь чи тэртээ ганганы ёроолоос бидэнд нэг ачаа гаргалцаад өгөхгүй юу гэсэнд тэр хөвүүн дуртай, дургүй зөвшөөрч хамт очжээ. 

	Очсон хойноо:

	— Ямар амьтан энд ийм юм нууж байдаг юм бол доо! За яах вэ би гаргаад өгч болно. Харин та хөлс хүчийг нь гомдоохгүй юм байгаа биз дээ! гэжээ. 

	Тэгээд хөвүүн ганганд орж хоёр тэн ачааг шорлон мөрөн дээгүүрээ тавиад зүтгэсээр ганга өөд гарч ирээд давааг дөхүүлэн, анх ачаа буулгасан газарт нь авчран тавьж өгөөд дув дуугүй зогсжээ. 

	Үүнд Мончигодой зайсан, 

	— Дүүгийн алдар нэр хэн билээ дээ? Хүү минь чи их хүчтэй хүн юм байна даа. Нутаг хошуу хэнийх вэ? гэсэнд, 

	— Миний нэр Галсанравжаа, нутаг хошуу гэвэл Түшээт хан аймаг, Далай гүн Алтанхуягийн хошуу. Би хошуу хүрээн дээр цогчин дуганч хүн дээ. Аж амьдрал ядуу тул энэ ачааг нуугаад эс мэдвэл нь шингээе, хэрэв мэдвэл нь гаргаж өгье гэж бодож суулаа хэмээн үнэнээ хэлжээ. 

	Мончигодой зайсан:

	— За дүү минь үүнээс хойш худал хэлж, хулгай хийж битгий яваарай, чи үнэн зөвөөр явбал сайн бөх болох хүн байна гээд таван мөнгөн төгрөг гаргаж өгчээ. 

	Ийнхүү чадал тэнхээ ихтэй Галсанравжаа хэмээх хүний сураг чимээ энэ үеэс эхлэн тархаж эхэлжээ. 

	Энэ хүн бол туйлын ядуу айлын хүү бөгөөд эцэг нь Хас заан гэж байсан боловч бага нялх үед нь өнгөрч, эхтэйгээ хоёулаа үлдээд хэдхэн ямаатай айл амьтан бараадан нүүж, урин дулаан цагт тарвага алж хоол залгаж явдаг айл байжээ. 

	Нутгийн хүмүүсийн ярьснаар Галсанравжаа нь тарваганы нүхийг хялбархнаар ухаж биеэ багтахаар болмогц дотор нь мөлхөн орж байгаад газрыг нь дээш өргөн баавгай шиг хаядаг байсан гэнэ. 

	Гэтэл Галсанравжаагийн нас бие өсөж нутаг хошууны наадамд барилдаж эхлээд бараг наадам бүхэндээ түрүүг авч нэр зар нь нэмжээ. 

	Түүний жинхэнэ нэр нь Шаравжамц, Галсанравжаа гэдэг бол түүний сахилын нэр бололтой. 

	Ингэж монголын нэгэн сайн бөх байсан тухай даяар олноороо дурсан ярьж үлдсэн зүйл маш олон билээ. 

	Нэгэн зун Даншиг наадамд Мишиг гүний Чулуун (нохой) арслан, Намсрай заан зэрэг хэдэн сайн бөхтэй хамт явж байхдаа Зоригт вангийн хошууны Бадын бөөрийн орчимд аян замын хоол хүнс нь дуусаад нэгэн орой буудаллажээ. 

	Тэнд гүү барьсан хэдэн айл ил байх тул хонь худалдан авч идье гэлцээд Шаравжамц нь би явъя хэмээн явжээ. 

	Очвоос хэдэн гэрийн зүүн урд захын гэрт хүмүүс байх тул орвол өвгөн, эмгэн хоёр нэгэн цоохор нүүртэй бүсгүй гурвуулаа байв. 

	Амар мэндээ мэдэн баахан ярилцаад, 

	— Нэг хонь худалдаж авъя. Бид хоол хүнсээ дууслаа гэсэнд өвгөн, 

	— Ээ хүү минь өнөөдөр манайх юм гаргадаггүй, цээртэй өдөр юм сан гэжээ. Үүнд арга бараад Шаравжамц гэрээс гарч морио тайлж авмагц хотлон байсан хонины нь урд захаар гарангуут нэгэн хар түрүүтэй иргэн хонь барьж аваад баруун гартаа мориныхоо цулбуур, ташуурыг хамтатган барьж зүүн гартаа хонийг хүзүүдэн хөтөлж цааш явахдаа, 

	— Би энэ хонийг авлаа. Маргааш та нарт үнийг нь өгье гээд явжээ. Энэ үед нөгөө цоохор хүүхэн шанагатай сүү барин гарч ирээд дээш нь цацал өргөмөгц шанагаа гэр дээрээ тавьчхаад Шаравжамц руу түргэн түргэн алхлан хүрч иржээ. 

	Шаравжамц ч түүнийг анзаарсангүй, энэ хүүхэн юу гэх нь юм бол? гэж бодсоор явж байтал нөгөө хүүхэн шууд баруун гар дээрээс нь ханцуйтай нь давхар атгаад авчээ. Тэгэхээр нь гараа татаад үзсэн чинь тун чийрэг чанга барьсан бололтой тул дахин хүчтэй гэгч дугтраад авчээ. Үүнд гар хуруу нь өвдөөд юм урагдаад явчихсан гэнэ. 

	Ажиглавал барьж явсан цулбуур, ташуур болон дээлийн нь ханцуй цөм тэр хүүхний гарт үлджээ.

	Хүүхэн ч морийг нь хөтлөөд, ташуур, ханцуйг нь бариад үг дуугүй буцаж гэнэ. 

	Шаравжамцын дээл бол хөх даалимбан дотортой, шинэхэн цагаан чисчүү дээл байсан боловч ханцуй нь сугаараа тас үсрэн үлдсэн байсан гэдэг. 

	Ингэж хөглөсөөр явж майхандаа очоод учир явдлаа ярьж арай гэж олж ирсэн хонио төхөөрөн идэж ууж байхад нөхөд нь, 

	— Чи ч эмээлтэй морь, ташуур, шинэ дээлийнхээ ханцуйгаар дэнчин тавиад ирж дээ гэлцэн тоглоом наадам хийж байжээ. 

	Харин Шаравжамцын хувьд бол тэр дугтралтын үед долоовор хуруу нь аягүй болсон бөгөөд ташуурын нь сагалдарга газар хэвтэж байсан тул дотроо их л тавгүй, азад муу ч юм болов уу даа гэж бодож байсан ажээ. 

	Маргааш өглөө нь тэр айлын өвгөн сүү цагаан идээ ганзагалж ирээд, 

	— Хүүхэд минь та нар манайд очицгоо! Бодвол та бүхэн наадамд явж байгаа бөх улс байлгүй. Манай нэг галзуу юм шиг айхтар охин байдаг юм. Тэр л тэнхээндээ эрдэн золигтож байгаа нь тэр гэж учирлаж хэлээд гэртээ урьсан гэдэг. 

	Энэ бол их монгол Шаравжамц аварга амьд сэрүүн байхдаа өөрөө ярьсан зүйл бөгөөд тийм хүчтэй бүсгүй хүн манай монголд хааяа байсны тодорхой гэрч билээ. 

	Ер нь Шаравжамц нь даруу зөөлөн ааштай, түүх намтар хууч яриа их ярьдаг, сайхан дуулдаг хүн байсан ажээ.

	 


66. БОСОО ШАГДАР

	Олноо өргөгдсөний сүүлч (1917) оны орчмоор Засагт хан аймгийн Эрдэнэ дүүрэгч вангийн хошуу (одоогийн Хөвсгөл аймгийн) харьяат Босоо гэж нутаг хошуундаа онцлон нэршсэн энэ Шагдар бол орон нутгийн том жижиг ямар нэгэн наадамд бараг босоогоороо үлддэг болохоор нь чингэж нэрлэжээ. Босоо Шагдарыг ид залуухан явахад нь нутгийн нь нэгэн цуутай баян айлын гэрийн эзэн Түвшин гэгч түүнд нэрмэл монгол архи өгч байх зуураа, түүгээр оролдон, өөрийн зургаан ханатай гоёмсог том сайхан гэрээрээ баярхаж, 

	— Хэрэв чи ийм гэртэй бол ганц өөрийн биеэр зөөхөөс өөр яах вэ? гэх зэргээр доромжилсонд Шагдар, 

	— Аа тийм үү хө. Чамд бурхан тэнгэрээс зуд турхан, хулгай худал, чоно, нохой, өвчин тахалд эрсдэх хэдэн мал заяасан байхад, түүнд үл эрсдэх хүчин тэнхээг миний ганц биед хүртээсэн юм хө гэжээ. 

	— Тэгвэл чи миний энэ гэрийг бүрэн хэрэглэлийн хамтаар энэ чигт нь тэр бурхан тэнгэрийнхээ аугаа хүчээр өөрийн ганц биеэрээ тэр зүүнтэй харагдаж байгаа дэнж дээр аваачин тавьсугай. 

	Хэрэв чингэж чадваас би чамайг үнэхээрийн их бяртай хүн юм гэж бодъё. Түүнээс биш хүн нь хүнээ өргөх, унагаах мэтийг ямар их бяртай гэх вэ! гэх зэргээр ам асууж элдвээр хорыг нь маажсанд босоо Шагдар тэсэлгүй гэнэтхэн ухасхийн босож үүд рүү нь шууд гүйн очоод сэрвээгээрээ тотгыг нь өргөөд урагш зүтгэсэнд шинэхэн сайн хошлон ба оосортой их гэр тэр аяараа шажигнан хөдөлж, хананы нь шийр хатуу газраар зурж, доторх хогшлынхоо хамт босоо Шагдарын цээжинд бүхлээрээ чирэгдэн явжээ. Үүнд сандарч тэвдсэн Түвшин ч бачимдан хашхирч одоо боль боллоо гэж Шагдарт хэлсэнд сая цаадах нь арай гэж зогссон нь харин хориод алхам чирч, хонины нь хашааны нь өмнө нь аваачаад орхисон байв. Энэ явдал тэр хошуу нутгаар түрхрэн хэлэлцэгдэж, хошуу нийтээрээ Шагдарыг ихэд шагшин гайхсаар эл яриа нь одоо хүртэл домог болон үлджээ. 

	Бас нэгэн удаа өөрийн эзэн ноён Эрдэнэ дүүрэгч ван Цэдэнсодномынд очоод байх үеэр нь ноён, 

	— Чамайг ер нь горьгүй их тэнхээтэй гэлцэх юм. Би чиний чадлыг нүдээрээ нэг үзэх юм сан. Даанч ойр хавьд үүнийг өргөчих гэмээр том юм алга даа гэж ярьж суужээ. Тэндээс ноён гадаалж, босоо Шагдар ч даган гарч уяатай морины зүг яаралгүй сажлан явтал ноёны зоогийн (гэрийн) гадаа үхрийн нойтон шир хоёр талаас нь бариад мунгинаж байгаа хоёр хүнийг харж, түүн рүү дөхөн очоод Шагдарыг дууджээ. 

	— За хө, энэ ширийг голоор нь зүсэх гэж энэ хоёр, хутга нь даахгүй мунгинаж байгаа юм байна. Тэгж ажил болгоод яах вэ, чи шуудхан цуу татчих юм биш үү! гэж тоглоом шоглоомын завсар инээмсэглэн хэлсэнд, Шагдар тэрхүү ширийг шүүрэн авч шанааны нь хоёр годноос барьж үзээд бодлогошрон:

	— Дийлдэхгүй биз дээ, үзье дээ. Хэрэв дийлбэл ноёнтон юу хайрлах сан бол? гэжээ. Үүнд ноён, 

	— Би чамайг энэ ширийг цуу татчих юм бол «өндөр борыгоо» өгнө гэжээ. Ноёны «өндөр бор» гэж хошуу нутагтаа сайхан гэгддэг морины нэг билээ. Тэгээд Шагдар, 

	— Үнэн байгаа даа? гэж өөрийн эрхгүй асуусанд ноён, 

	— Үнэн, үнэн! Би хэлсэн амандаа хүрдэг хүн! гэжээ. Энэ сацуу Шагдарт бяр хүч ч нэмэгдэх шиг болж ширний хоёр годноос сайн барьж байгаад гэнэт хүчлэн татсанд, үхрийн нойтон шир, яг голынхоо халзыг дагаад дуу шуугүй цууран, төдхөнөө хоёр сайхан тал шир болох нь тэр!

	Ингэж босоо Шагдар нэг сайхан өндөр бор морьтой болж, нэр алдраа улам дуурьсгасан ажээ. 

	 

	Өөр нэгэн сонин баримт өгүүлбэл:

	1932 оны баруун хэдэн аймгийн эсэргүү үймээн дэгдсэн жил гэдэг, эсэргүү бослого гарсан хэсэг бүлэг этгээд сарниж эхлэхдээ, нэгэн хэсэг лам, хар нийлсэн эсэргүүчүүл, Эрдэнэ дүүрэгч вангийн хүрээний дэргэд хэзээнээс байдаг хэдэн хятад пүүзний нэгний нь бэхэлсэн том дааман хаалгатай өндөр шавар хэрэм дотор шивээлэн бүгжээ. Тэндээс ийш тийш хамаагүй буудаж, хүмүүсийг ойртуулахгүй байсаар их төлөв сум дариа дууссан бололтой сүүл сүүлдээ чимээ авиагүй хориглон байхад нь хэсэг хүмүүс очиж, хэрмийг даван орж хараахан болохгүй тул их дааман хаалгыг эвдэж орохоор оролдон байжээ. Гэвч захыг нь төмөрлөн бөхөлсөн зузаан банзан далавч бүхий том дааман хаалга тийм ч амар эвдэрч өгөхгүй ядаж цөхөн байтал тэр үеэр тэнд очилцсон босоо Шагдар гэнэт:

	— Алив, та нар холхон байж бай! Би нэг дайраад үзье гээд нэлээд зайтай очиж зогсоход зарим хүмүүс дотроо инээд нь хүрч «Бөх хүн тэнэг гэдэг, үнэн юм даа. Арав гаруй хүн элбээд эвдэж чадаагүй дааман хаалгыг хэмх мөргөх гэж. хуц ухна шиг зогсож байх юм!» гэж шивэр авир ярьж байжээ. Гэтэл Шагдар эрчээрээ гүйж очоод, хүчээрээ мөрлөн дайрсанд дааман хаалганы хоёр далавч углуургаараа хуга үсрэн, дуу шуутайгаар цааш унасан гэлцдэг. 

	 

	63—66˗р домгийг Ж. Дамдин «Монгол бөх» УБ., 1971 номоос авав.

	 


67. ГОВИЙН ХАР ДЭЭЛТ

	Урьд даншиг долоон хошуунд «Говийн хар дээлт» гэгч нэг бяртай хүн ирж гэдэг сураг гарчээ. Түүнийг сонсоод хангай нутгийн нэг их мэхтэй заан амлаж аваад хаяжээ. Наадмын дараахан нөгөө заан «хазаар сэлгэх» санаатай говь орж гэнэ. 

	Явж байтал олон унага зэллэсэн ганц гэр дайралджээ. Уяан дээр сайхан цэнхэр морь толгой хаялан зогсоно гэнэ. Мориноос буугаад харвал нэлээд биерхүү бүсгүй хүн ганцаараа гүү сааж байв. Тэр эмэгтэй гүүг хонь мэт эдлэх аж. Зааны морь сульдаж явсан учир цэнхэр борыг эмээллэе гэж шийдээд, нууж авснаас хэлээд авсан нь дээр гэж бодоод мориныхоо эмээлийг авч цэнхэр борыг хазаарлаж байтал нөгөө эмэгтэй хоёр том хувинтай саам барьсаар ирэв. 

	— За бүсгүй минь танай энэ цэнхэр морийг унаад явлаа. Оронд нь миний морийг аваарай! Наадах чинь ус муутай байгаа юм шүү гэж хэлтэл хүүхэн юу ч хэлэлгүй зааны мөрөн дээрээс шүүрэн авч гэнэ. Зааны уур бадарч эргэн бүсгүйг барьж авбал цаад хүүхэн нь яах ийхийн завдгүй хөл толгой хоёрыг нь тунтарч аваад өргөн гэртээ орж аргамжаар хоньчлон хүлээд, «Тийчгэнэвэл дээ чамайг хө!» гэж хэлээд хаяандаа хаячхаж гэнэ. 

	Оройхон болж байтал морин төвөргөөн сонстож, удсан ч үгүй нэг том эр орж ирэв. 

	— Хээр морьтой хэн ирээ вэ? 

	— Хэн мэдэх вэ! Танихгүй хар юм ирээд цэнхрийг унаад явна гэж байхгүй юү!

	— Тэгээд тэр чинь хаана байна?

	— Хүлээд хаячихсан. Тэнд л хэвтэж байна гэж заав. 

	— Задарсан эм бэ чи! Эр хүнийг хүлж хаядаг гэж хэлээд босон харайж зааны хүлгийг тайлахаар ирэхийг харваас «говийн хар дээлт» байв... 

	Дараа нь адуу усалж яваад «Чи эхнэрээ дийлдэг үү?» гэж хар дээлтээс асуувал: «Дийлэх нь ч дийлэлгүй яах вэ? Ер нь аюулын гар хатуутай шүү!» гэж хариулжээ.

	 


68. ЗОДОГ ӨӨРЧИЛСӨН НЬ

	Бух арслан гэж лут бөх байжээ. Түүний дүү, эмэгтэй хүн байсан гэдэг. Ахаасаа бяраар огт дутахгүй юм санж. Нэг жил ахын нь хавирга гэмтээд наадамд очих аргагүй болжээ. 

	— Энэ жил наадамд очвол аварга болох юм сандаа гэж арслан дүүдээ гунигтайяа өгүүлэхэд:

	— Та бид хоёрыг их адилхан гэж ярилцдаг. Би эр хүн болж очоод таны өмнөөс барилдъя гэв. 

	Тэр ёсоор Бух арслан болж очсон хүүхэн барилдаж давсаар байтал нэг хашир өвгөн «Яасан амьсгаа давчтай юм бэ дээ!? Бүсгүй хүн биш байгаа?» гэжээ. Гэтэл бас нэг чавганц: «Дэвэхдээ дандаа өсгий дээрээ гишгээд байх юм. Бөх хүн чинь өлмий дээрээ гишгэж дэвдэг бололтой билээ. Аа жигтэй юм даа!» гэжээ. Ингээд, «Бух арсланг» дуудан ирүүлж шалгаваас эмэгтэй хүн байжээ. Түүнээс хойш монгол бөхийн зодог урдуураа битүү байсныг задалж, элэг бүс хэмээх зүйл бий болсон гэж ярилцдаг билээ. 

	 

	З. Сандагаа «Тэр бөхийн нэр хэн бэ» УБ., 1979 номоос авав. 

	 


69. ХУЛГАР НАЦАГ

	Нэг өвөл Бээжингээс амбаны 100 тэмээ ачаа бараа Бээжин Сономын хашаанд буужээ. Энэ хашаа жин буудаг тусгай хашаа бөгөөд маш бөх өндөр хашаа, хятадын өргөн чөлөөний хойд нүүрэнд, Гэсэр сүмээс зүүн урагш 500 метр орчимд байлаа. Энэ хашааны хэрэм 2 метр гаруй өндөр ажээ. Бээжингээс 100 тэмээ бараа ирсэн шөнө Бээжин Сономынх хашаагаа цоожлон хоножээ. Өглөө бараагаа бүртгэн үзвэл 4 тэн боодол бараа алга гэнэ. Шөнө нь бага зэрэг цас орсон тул мөрийг нь мөшгөвөөс баруунаас хоёр явган хүн хашааны гадаа ирж хашааг давж ороод 4 тэнг аваад буцаад явсан бололтой байв гэнэ. Мөрдөж үзвэл Гандангийн дэнж рүү гараад олон хүний мөртэй хутгалдан, алдагджээ. Хоёр тэмээний ачааг хоёр хүн аваад явчхаж болмооргүй тул гайхаж энэ хачин явдлыг манж амбанд мэдэгджээ. Манж амбан дайчин ванд:

	— Энэ хулгайчийг өнөөдрийн дотор ол! гэж тушаав. 

	Тэгээд хулгар Нацагийг өчигдөр орой хүрээнд ирсэн, явж байсан гэж хүнээс сонсоод, байдаг айлынхаас нь авчирч түүнийг байцаахдаа:

	— Нацаг чи амбаны 4 тэн барааг яасан бэ? гэж дайчин ван өөрөө тулган асуувал:

	— Тэнд бий гээд өөрийн байгаа Дүйнхорын аймгийн хашааг заажээ. 

	— Чи хэнтэй яаж аваа вэ? гэвэл:

	— Жамцтай өргөөд явчихсан гэв. 

	Уг авсан барааг бүртгэн үзэж, бүрэн бүтэн байсанд Дайчин ван санаа амарч, манж амбанд мэдэгдсэнд:

	— Хоёр тэмээний бүтэн ачааг хоёрхон хүн авч явсан гэхэд би итгэхгүй. Хэрэв энэ үнэн бол надад хэрхэн авсныг нь үзүүл гэжээ. 

	Тэгээд Жамц, Нацаг хоёр шөнө яаж үйлдсэнээ дахин үзүүлэх болж, Бээжин Сономын хашаанд манж амбан зэрэг улсууд хүрэлцэн ирэв. Тэр хоёр шатаа хашааны гадаа тавьж хулгар Нацаг шатаар хэрмэн дээр гармагц шатаа авч дотогш нь тавиад хашаанд орж, тэн барааг өргөж авчраад шатны дээгүүр хэрэм давуулан шидэж өгсөнд хэрмийн гаднаас Жамц нь тосож аваад газар тавьжээ. Ийнхүү хаяж, авалцаж өгөлцөөд шатаараа гарч явжээ. Авсан хоёр тэнгээ оосорлож мөрөвчлөн, нэг ч амралгүй явсаар хашаандаа ирж гэнэ. Үүнийг үзсэн амбан учиргүй гайхаж тэдний хүчийг магтаж, шөнө авсан 4 боодол барааг зүгээр өгч хойшид миний юмыг бүү аваарай гэж захисан гэдэг. 

	Ийнхүү хулгар Нацаг тэр үеийн нийгмийн байдлаас болж ангийн тэмцлээр шилийн сайн эр явсан боловч монгол бөхийн түүхэнд нэртэй алдарт арслан билээ. Энэ хүн бол Дайчин вангийн хошууны жирийн ард байлаа. 

	Нацаг гуайг хулгайч гэж муулах хүн байвч, ядарсан хүнд тусч, сайхан сэтгэлтэй гэлцэх нь олон бий. Нас ахисан хойноо Амарбаясгалан хийдэд мөргөхөөр явж байтал «Милчин шийр» гэдэг газар олон явган хүн хүүхдээ үүрч, хөгшдөө хөтөлж, уйлж явсан гэнэ. Учрыг асуувал, бид өвөрлөгч улс, дунд гурван гүнийхээс мөргөлөөр ирсэн юм. Гэтэл өнгөрсөн шөнө хамаг юмыг маань дээрэмдэж, заримыг маань хүлж орхиод явчихлаа. Одоо яахаа мэдэхгүй явна гэхэд, Нацаг гуай морь малын нь зүс, эд хогшил зэргийг мэдэж аваад нэгнийг нь дагуулан уулын оройд гарч бараа хартал битүү модон дотроос утаа цоргодож байхыг үзжээ. Тэр зүг дөхөн очиж, дагуул хүндээ хоёр морио орхиж, зулзаган хус булга татаж таяг болгон тулаад утааны чигт явжээ. Тэгээд модны чөлөөгөөр ажиглахад мөргөлчдийн алдсан морь мал зүс ёсоороо байсан тул шууд очиж овоохойд орвол нэг бүдүүн эр, Нацагийг хялайн харж гараа зангидан зүхсэнээ, эрээн иштэй том хутга харуулахад Нацаг аль нь ч надад болох хэрэг ээ гэжээ. Тэгээд Нацаг мах буцалгаж байсан тогоог нь өөр лүү нь өшиглөхөд сайх эр муухай чарлан гэдрэг унаж гаднаас 6 хүн гүйлдэж ирэв. Нацаг эхний хүнээр бусдыг нь цохилж орхиод луйвардсан эд малыг авч ирэхэд явгарсан мөргөлчид «Хан тэнгэрээс бууж ирсэн ачтан уу? Хатан дэлхийгээс ургаж гарсан шидтэн үү?» хэмээн мөргөцгөөжээ. Тэд нар Нацагийн алдар нэрийг асуухад: надаас дээгүүрх нь хулгайч гэдэг юм. Надаас доогуурх нь хулгар Нацаг гэдэг юм. Үе тэнгийнхэндээ бол бөх Нацаг ч гэж дуудагдаж явлаа гэжээ. Нацаг, хошуундаа буцаж ирээд ноёндоо бараалхан танаас долоон хүний амь нэхэмжилсэн хэрэг ирээгүй юу гэхэд ноён ихэд гайхан асуувал: Би Амарбаясгалан явж байхдаа долоон дээрэмчин цохиж алсан. Удахгүй тэр хэрэг босож ирэх вий. Хөл урттай, муу явдалтай намайг ойр байгаа дээр барьж авбал та нарт чирэгдэлгүй биш үү? гэснээр түүнийг хорьжээ. Хойтон зун нь Нацаг:

	— Би барилдъя, түрүүлбэл суллах уу? гэж асуулгахад одоохондоо чамаар дутаагүй гээд эс гаргажээ. Сүүлд нь толгойгоо тавьж барилдах ам өгч түр суллагджээ. Гэтэл ноён болзол тогтоож:

	— Үүнийг таствал барилдуулна аа гээд гурав давхарласан аргамж өгөхөд хөлдөө оруулан дугтраад барилдах эрх олсон гэдэг. Тэгээд хошуу наадамдаа «шинэ» Жамц гэдэг бөхтэй үлдэж түрүүлээд ноёндоо:

	— Миний хэрэг хэзээ ч гарч ирэхгүй. Долоон бөөс биш, долоон хүн болохоор нь амь насыг нь дээдлэн хүндэлж, өөрөө өөрийгөө шийтгэсэн хэрэг гэхэд ноён суллаж ч болохгүй, байж ч болохгүй эргэлзжээ. 

	— За яах вэ өвлийн сэрүүн ортол амар сууя, гээд (хар гэртээ) орсон гэдэг. 

	Гэтэл намар оройхон хөтөлгөө морьтой хоёр хүн Ханд чин вангийн тамган дээр ирж өргөл барьц барьж Нацагийг суллаж хайрла гэж гуйснаар ноён учрыг ойлгон сулласан гэдэг. 

	 

	Нацаг, Вангийн хүрээнд байхдаа сайн нөхөр ёндонгийнхоо хамт тамгын толгой гэгч дээр гарч бараа харж байтал, Майдарын голд олон аянчин буужээ. Түүнийг хараад Нацаг нөхөртөө: хоёулаа тэнд очиж олз олох уу? гэхэд:

	— Юун олз гэж нөхөр нь гайхахад Нацаг:

	— Намайг дагаад л очвол болох нь тэр гээд хоёулаа очиход том хөх майханд олбог дэвсээд жингийн даамал лухгар эр сууж байжээ. Даамлын тоомжиргүй занг мэдсэн Нацаг нөхөртөө:

	— Энэ хайнагийн шарыг өргөчихвөл эзэн нь юу өгдөг сөн бол гэхэд даамал сэртэсхийн:

	— Залуу чи байтлаа миний хайнагийн шарыг тэвэрч өргөх болж байна уу? Тэгж чадвал ч тэрэгтэй ачаан дээр нь өөрийг нь нэмээд, дайварт нь уяан дээрх жороо хүрэн морио, эмээл хазаартай нь өгчихөд ах нь хотойхгүй л хүн дээ гэжээ.

	— Нээрэн юм бол уртхан, бөх аргамж авчир! хэмээн авчруулаад шарыг хүлж байтал жинчид цуглаж залуу хүний ааг гэдэг сайхан юм даа. Өргөж чадахгүй бол яах болж байна даа гэхэд

	— Яах юу байх вэ. Намайг нас тоолон ороолгоорой л доо. Би 25˗тай, нөхөр маань 23˗тай, нийлүүлээд 48 ороолгосон ч та нарын л дур гэжээ. 

	Нацаг шарынхаа цээжин дор орж хүлсэн аргамжнаас татан сэгийтэл өргөн, даамлын майхныг тойрч, тэрэг дээр нь авчрахад жинчид мэл гайхан бие биесээ харах зуур:

	— Ёндон! шараа хөллөөд хөдөл. Би морио эмээллэж аваад хойноос чинь очьё гэхэд эзэн эр юу ч хэлэлгүй араас нь явган дагаж явснаа:

	— Эр хүн хэлсэн амандаа гэдэг юм. Чи амандаа хүрч, би алдлаа. Чиний эр биеийн чадлыг гайхаад баршгүй юм. Алдраа хэлж, гэрээ зааж өгвөл болох уу? гэж гуйсан аясаар өгүүлэхэд,

	— Намайг Ханд чин вангийн хулгар Нацаг гээд гэртээ харихад даамал дагаж очиж ачаанаас нь буулган өгч Заяын гэгээний албат болохоо танилцуулаад буцах болоход Нацаг:

	— «Эрийг бүү бас, далайг бүү янд» гэдэг үг байдаг. Эвгүй санагдаад байвал танд юмыг чинь буцааж өгсөн ч болно шүү дээ гэхэд, нэгэнт өгсөн юмыг буцааж авах хэрэггүй юм. Харин холын надад хөл дүүжлэх л юм өгвөл боллоо гэхэд нь мөнгөн эмээл хазаартай, хүрэн морио та унаад яв! гээд цулбуурыг нь атгуулжээ. 

	 

	Нацаг гуай нас тогтож явсан цаг юм. Одоогийн Сэлэнгэ аймгийн Баруунбүрэн орчимд суурьшиж дөрвөн ханатай гэр, хэдэн ямаатай ядуулаг аж төрж байжээ. Нутгийн нэг баяныхаас нүүх ачлага гуйхад, тэргэнд сайн сураагүй, соёолон шар, яажгий тэрэг хоёр өгчээ. Оройхон саахалтын газраас нөгөө айлын зүг том юм үүрсэн нэг хүн ирж яваа харагджээ. 

	Ажиглавал Нацаг гуай үхэр, тэрэг хоёрыг баглаад үүрч ирэхэд баян ихэд гайхан харж байтал өмнө нь ирээд:

	— «Галд гал болохгүй зомгол, гарын ая даахгүй тугал» хоёроо аваарай гээд чулуудахад тэрэг нь хэмхэрч, үхэр нь булбарч үхсэн гэдэг. Маргааш нь Нацаг гуай дөрвөн ханатай гэрээ баглаж, дээр нь хэдэн ямаагаа тавиад уул даваад явчихсан гэдэг. 

	Одоогийн Дундговь аймгийн Төгрөг орчмоор харчин өртөөний Сэвхүүлийн Төмөр гэдэг чадал тэнхээндээ бардсан дээрэнгүй эр байсан гэдэг. Тэр дургүй хүнээ барьж авч улайсгасан төмрөөр хайрч, элдвээр зовоодог байсан гэдэг. Хулгар Нацаг говь руу явж байхад нэг танил нь:

	— Чи Харчны Төмөрийн гарт орж үхэх нь ээ дээ? гэхэд Нацаг зориуд, Төмөрийн нутагладаг (Өртөөний дунд ус) гэдэг газар очоод Төмөрийн адуунаас шилэн барьж байтал урт хар гэзэгтэй нэгэн хүдэр хар хүн давхин ирж:

	— Хаа газрын нусгай хүү энэ хүрээд, уснаас минь морио уулгаж, унаган хүлгийг минь ногтолж байна вэ? Үйл чинь татаж дээ! гээд уургаараа Нацагийг цохиход дуугаралгүй морьдыг ногтолж байв гэнэ. Төмөр дахин цохиход Нацаг уургаас нь дугтарвал Төмөр тэр дороо газар харуулдан унажээ. Нацаг Төмөрийг янгинатал хүлж, гэзгийг нь ар тийш нь чанга татаж бүсэнд нь сойгоод ус руу толгойгоор нь удтал шумбуулан ам өчгийг нь асууж, одоо үүнээс хойш, түүнээс цааш хэзээ ч муу муухай явдал гаргахгүй гэсэн тангаргийн үгийг авч байсан ба эцэст нь Төмөрийн хэт цахиурыг авч тамхи асаан толгой дээр нь дутуу татсан тамхиныхаа галыг цохиж байсан гэдэг.

	 


70. ПҮРЭВ НАЧИН

	Хуучин түшээт хан аймгийн Ханддорж чин вангийн хошуу одоогийн Булган аймгийн Сайхан сумын «Угалз цөнгөрөгийн» орчмоор нутаглаж байсан Пүрэв начин хэмээх асар их бяр чадалтай хүн байжээ. Улсад начнаас дээш цол хүртэж нэрд гараагүй боловч алдар цуутай аварга арслангуудаас давуу чадалтай байжээ. Тэр хүний бяр тэнхээ ихтэй байсны нэг баримт гэвэл ах дүү хоёр алдарт аварга Лувсанжамбаа, Намхай хоёр ид барилдаж хүч нь цогцолж байсан үедээ угалзын «цагаан толгой» хэмээх газар хаваржиж байгаад асар том хөлдүү хөрзөнг хагалах болж, нэгэн том чулуу авчран, ах дүү хоёр ээлжлэн нүдэж байтал нутгийн Пүрэв начин гуай хүрч ирээд, харснаа хоёр аварга хөрзөнгөө хоргол шиг чулуугаар нүдээд яаж хагалах вэ? Олигтойхон том чулуу олоод ирэхгүй, та хоёрт даахгүйн зовлон байх биш гээд гэрт оржээ. Хоёр аварга, начны хүчийг үзэх бодол төрж, бид хоёр хэрээрээ оролдоод байгаа маань энэ. Та өөрөө тохирох чулуу олоод ир. Бид хоёр оролдоод үзье гэжээ. Пүрэв начин юм ч хэлсэнгүй, уул өөд явж асар том хад ховхлон өнхрүүлж ирээд, за та хоёр өргө дөө! гэхэд хоёр аварга хэн хэн нь даамааргүй бололтой болохоор начин та өөрөө өргөөд тавьчихгүй юу? гэхэд нударгаа шумлан гэнэт ухасхийж нөгөөх том чулууг толгой дээрээ өргөн гаргахад, алдчих вий дээ гэж бодсон хүмүүс дуу алдаж байсан гэдэг. Тэгээд Пүрэв начин өнөөх чулуугаа хөрзөн дээр хаяхад хашааны тэн хагасыг эзэлж байсан тэр хөрзөн зад үсэрсэн гэдэг. Пүрэв начин тэр дороо, авчрахыг нь би авчирлаа зайлуулахыг нь та хоёр зайлуулаарай гэж хэлээд мордоод явах гэхэд авчирснаараа өөрөө зайлуулаад өг өө! гэж хэлэхэд Даншигийн аваргууд зайлуулж чадахгүй бол хонио дээр нь хашиж орхиорой, ямаа цовхрон тоглож байг гээд явчихсанд Лувсанжамбаа, Намхай хоёр хамжиж байж хотноосоо дөнгөж гаргаад орхичихсон тэр чулуу, одоо хүртэл угалзын цагаан толгойн шар хадны өвөлжөөний бууцанд үхрийн чинээ том улаан чулуу байдаг юм. Энэхүү Пүрэв начин нь хоёр аваргын эгчтэй суусан хүргэн ах нь болох хүн байжээ. Нэг удаа Пүрэв начин хоёр аваргын чадал тэнхээ муутайд нь хүрч басамжилсанд ах дүү хоёр аварга Пүрэвийг зодох гэж барьж авахад түрүүлгээ хараад хэвтэж орхисон бөгөөд хоёулаа гэдрэг нь харуулах гэж ноцолдоод чадаагүй тул хоёр талаас нь өшиглөж, өшиглөж орхиод явчихсан байжээ. Пүрэв начин маргааш нь «Би алгын чинээ нүүрээ аваргуудаас хамгаалж хэвтээд, аваргууд нүүрийг минь ил гаргах гэж ноцолдоод зодож, зодож явчихлаа. Бас л их тэнхээтэй моншууд байна шүү! Нэг хавирга мултарсан бололтой өвдөөд байна» гээд айл хэсэн айраг ууж, инээд тохуу болгож явсан гэдэг. Пүрэв начин багадаа өөрийн ах болох Лувсан гэлэнгийн гэдэг айлд байдаг байжээ. Гэтэл нэг удаа Пүрэв начин хэд хоногоор айл хэсэн явсаар иртэл ах Лувсан нь: «чи яагаад үзэгдэхгүй алга болж орхив. Манай том хөгшин, хүрэн шар зүүн булгийн шаварт далд ортлоо шигдчихсэн байна. Түүнийг л зайлуулах хэрэг гараад байна» гэхэд Пүрэв юу ч дуугарсангүй гэрээс гарч, 2 аргамж хуйлж бариад яваад өгчээ. Лувсангийнх Нарийн хүрэмт хэмээх газар байсан учир мориор Пүрэвийн хойноос очтол шаварт орсон шарыг сураар баглачихсан, өөрөө эгмээрээ аргамж оруулчихсан зогсож байснаа гэнэт зүтгэн шавраас нь суга татан чирээд нэг том чулуунд тээглэснийг мэдсэнгүй улам хүчлэн зүтгэж аргамжийг давхраар нь тас татсан байна. Ах Лувсан «чи мангараа мэдэж байхад яадаг юм бэ?, хамаг аргамж сүйтгээд... гэж загнаж байжээ. 

	 

	69, 70 дугаар домгийг «Сайхан хангайн дуулал» Булган «Дэвшилт» сонины газар. 1976 он (эмхэтгэсэн Д. Дашдорж, Б. Жамьян, ред. X. Сампилдэндэв) номоос авав. 


АЖ БАЙДЛЫН СЭДЭВТ ДОМОГ

	 

	а. Хурдан морины домог

	 

	71 ОРСГОЙ ТӨГСИЙН ХАНДГАЙ БОР

	Орсгой Төгсийн «Хандгай бор» гэж нэг сайн морь байсан юм. Төгс Хөвсгөл аймгийн Жаргал сумын нутагт буй доод Цэцүүхийн «Пүнзтэд» нутаглаж байжээ. Тэр ганц морьтой ядмаг хүн байж. Бадарчин явж ирээд цааш явах турьтай унаагүй болсон учир Төгсийг:

	— Миний энэ гүүг аваад оронд нь нэг морь өг! Энэ гүү унагалж магад. Миний хүнээс дуулснаар бол, Тэрх цагаан нуурын дэргэд гүүг идшилж байтал нь уснаас нэгэн бор зүсмийн амьтан гарч ирж ноцолдлоо гэдэг юм. Тэр үнэн бол энэ гүүнээс усны хөх аргамаг гэгчийн унага гарах юм гэж шалж байгаад морийг нь аваад явж гэнэ. Орсгой Төгс ч яах вэ, гүүгээ унаад л, ан гөрөө хийгээд л хэдэн сар болтол гүү унагалах шинжтэй байж. Мунхаг ухаантай Төгс энэ гүүнээс юу гардаг бол. Гай тарих амьтан гарч болзошгүй, Ямар ч байсан амлахаас нь өмнө л аялчихъя! гээд сахиад байдаг байж гэнэ. Тэрчлэн хэдэн шөнө манаж хоноод нэг өглөө гэртээ ирж цайгаа уухаар суутал эхнэр нь цайныхаа дээж өргөхөөр гарснаа, 

	— Хүүе! Гараарай! Гүү тань унагалчихсан юм шиг байна гэж. Төгс гүйн гартал нэгэн хөх саарал унага тэнцээд эхийгээ хөхөж байна гэнэ. Эзэн нь:

	— Эхийнхээ цагаан сүүг амлаж байгаа нялх амьтныг яаж алах вэ. Ямар ч байсан ажиглаж харж адуулж маллаж байгаад юу болдгийг нь харьяа! гэж шийджээ. Ингээд унагандаа юм мэдэгдсэнгүй. Даагандаа даан их юм мэдэгдсэнгүй. Үрээнд нь сургаж номхон болгож. Хязааландаа шархтай буга хөөхөд гүйцдэг болж, нутаг нугадаа хурдан гэж гайхагджээ. Тэгтэл нутгийн Бааван Унзад Орсгой Төгсөөс сайн морийг нь тугалтай арван үнээгээр авья гэж. Төгс эс өгч гэнэ. Тэгэхээр Бааван Унзад Хандгай борыг хорлох санаа сэджээ. Улиастайн амбанаас, 

	— Тариатын хүрээнээс өдөртөө довтолгон мэдээ хүргэж ир! гэсэн зарлиг бууж. Бааван Унзад үүнийг сонсоод, 

	— За энэ мэдээг Орсгой Төгсийн Хандгай бор л хүргэж чадна. Би аваад, давхия гэжээ. Энэ ч ёсоор болж. Бааван Унзад Улиастайн амбанд очоод, өвлийн хүйтэн шөнө Хандгай борыг хоёр давхар хазаараар хазаарлаж, хоёр давхар чөдрөөр чөдөрлөөд тохом бие дээгүүр нь ус асгаж хөлдөөгөөд уячхаж. Орсгой Төгс Бааван Унзад морийг минь алах санаа төрлөө гэдгийг мэдээд, эхнэртээ:

	— За миний Хандгай бор маргаашийн нарнаар нутагтаа ирэхгүй бол өнгөрлөө гээд мод шатаан нөөлөг гаргаж суув гэнэ. Тэгтэл өглөө нь Хандгай бор гурван хөлдөө давхар чөдрийн тасархайтай, үс нь мөстчихсөн давхиж ирж гэнэ. Эзэн нь нөөлгөндөө үсний нь мөсийг хатааж морио тэнхрүүлж авч гэнэ. Энэ явдлаас хойш жил болж. Бааван Унзадынх намар хишгээ дуудуулах болж гэнэ. Орсгой Төгсийг ир гэж заллага ирүүлдэг юм байж. Эхнэр нь үүнийг мэдчихээд:

	— Урьд морийг чинь Бааван Унзад авах гэсэн. Одоо чамайг яах гэж ид, уу болох вэ. Башир үг, битгий оч гэж. Орсгой Төгс очно гэж зүтгэж байгаад явж дээ. Бааван Унзадынд хүн амьтан чиг л пиг байж. Орсгой Төгс оруутаа шууд Бааван Унзадын элэг рүү өшиглөчхөж, хүмүүс ч,

	— Буянтын буяныг бузарласан яасан саваагүй амьтан бэ? Барь! Наана цаана л болж гэнэ. Бааван Унзад ам хамрын цусыг арилган тогтоогоод:

	— Байз хэрэггүй та минь! Төгс ингэх ч нэг учиртай юм даг. Би тамхилъя! гэсэн юм гэнэ лээ. Энэ нь Бааван Унзад: Төгсийн морийг алах гэж байгаад бүтээгүйг мэдчихсэн болохоор хэзээ нэг цагт эзэн хүн намайг алуузай! гэж болгоомжилсноос хишиг дуудуулах нэрээр ухаан сийлж олны өмнө хэргээ цайруулсан юм байж гэж хууччуул хэлэлцдэг. 

	 

	Хөвсгөл аймгийн Жаргалант сумын ард 65 настай Галиндавын Мягмарсүрэнгээс 1976 онд бичив.

	 


72. ХУРДАН ШАРГЫН ДОМОГ

	Магшир залан гэдэг баян хүн байжээ. Хошууны ноён Жонон бэйл, Магшир баяныг наадамд уралдах хурдан морь бэлтгэ гэж тушаажээ. Гэтэл бачит баян хурдан морь сойж олигтой бэлдсэнгүй байсаар наадам дөхүүлчихжээ. Уг баяр наадам 2 дугаар сарын сүүлчээр болдог заншилтай байв.

	Удахгүй арван баядын наадам болж хурдан морьд уралдаанд явах болоход харваас хонины бололтой давжаа биетэй, хязаалан насны шарга морь ирүүлж гэнэ. Тэр морь эдэлгээнд хоёр бөөр нь халцарсан өнгө зүс алдсан харагдана. 

	Газар бүрээс уралдах гэж таван зуун морь ирсэн байв. Морь уралдах газар тун их сунгуу ажээ. Хангилцагийн баг улиаснаас Хар Азаргын сайр хүртэл (70 км газар) байв. Морьд урьд өдөр нь явж очиж хоноод маргааш нь ургахын улаан нарнаар гарчээ. Уралдах морьдыг арван хошуунаас томилогдсон морьдын даамлууд зүсэлж, нүдлэн замд солигдох энэ тэр будилаан гарахаас болгоомжлон тэмдэглэж авдаг журамтай байжээ. 

	Маргааш өглөө нь хонь бэлчихийн алдад бор толгойн хөлөөр ганц тоос гараад байв гэнэ. Наадамчид Хар Азаргын сайрт хүлээж зарим нь дурандаж байжээ. 

	Гэтэл нөгөө муу шарга морь түрүүлж иржээ. 

	Хоёр дахь морь нь бага үдэд иржээ. Бусад морьд нар ортол цувж зарим нь маргааш иржээ. 

	Тэр морь үнэхээр хосгүй хурдан морь байжээ. Магшир баян нэг өдөр тэр хурдан шаргаараа чоно авлах гэж нэг хүнтэй Таван харын тэнд явж байтал таван чоно уулын бэл өөд зугтаж байгаа харагдаж, Магшир баян салхи шиг хурдан довтолдог шарга мориндоо найдаж

	— За чи миний хойноос дагаад яваарай. Би хөөж дэлсээд явна шүү гэж хэлээд ухасхийв. Тэр үзүүрт нь тугалгатай том ташуураар нимгэн цавиар нь ороолгож алдаг дадамгай хүн байв. Яах ийхийн тухгүй өнөө чононуудыг гүйцэн цохиж унагасаар, түрүүчийнхийг нь дөнгөж аваад мордож байхад нөгөө дөрвийг нь гүйцээд намнажээ. 

	Энэ шарга морийг нутгийнхан салхин шарга гэдэг байжээ. Сураагүй хүн унахад хоёр нүднээс нулимс асган, хаана унаад хоцрох бол гэж аймаар хурдан давхидаг байсан гэж настайчууд дурсдаг юм. Сүүлд энэ морийг үзэхэд урд хоёр сугаараа гуурстай, хавирганууд нь жижиг ясаар холбогдсон, сээр хүзүүний нь үе үргэлж шахам байсан гэнэ билээ гэж хууччуул ярьдаг. 

	Энэ Магшир баяны ач гуч болох Өлзий, Батаа гэдэг хүмүүс манай Малчин сумын «Малчин» нэгдлийн гуравдугаар бригадад хоньчноор ажиллаж байна

	 

	 гэж Увс аймгийн Малчин сум нэгдлийн орлогч дарга Найдан, 72 настай Цэрэв нар ярив. 

	 


73. ХУЛАНГААС ХУРДАН ХҮЛЭГ

	Энд өгүүлэгдэж байгаа домогт хурдан хүлэг бол одоогоос 130 гаруй жилийн өмнө байсан бололтой байна. 

	Дорнод нутгийн «Босоо» Жаргал гэдэг хүний чонон хөх морь гэдэг нь босоо чихтэй сэрвээ өндөр, салтаа өргөн, шингэн дэл сүүлтэй цайвар хөх морь байжээ. 

	Энэ морины эзэн нь Дорнод аймгийн хуучин Арав жаргалант сумын нутагт (одоо Чойбалсан хотоос урагш 30˗аад км газарт орших Жаргалын худаг гэдэг газар) амьдран суудаг байжээ. Тэр худгийг «Босоо» Жаргал гэдэг хүн гаргасан учир Жаргалын худаг гэж нэрлэгдсэн гэнэ. Энэ Жаргал нь хөх морио унаад ширүүхэн давхихдаа эмээл дээрээ дөрөөгөө зөрүүлж тавьж хагас босоо зогсож явдгаас босоо гэгдэх болсон ажээ. 

	Чонон хөх морио унаад өдөртөө тэр үеийн богдын хүрээ (Улаанбаатар) орж жасынхаа тахил тавгийн хавсай боовыг авдаг байсан гэнэ. Мөн өвлийнхөө идшийг намар оройхон говь руу явж хулан хөөж ирээд Буянгийн хонхор гэдэг газарт оруулаад өглөө нь богшоосон хулангаа төхөөрдөг байжээ. Түүний агнасан хулангийн туур гэж саяхан болтол нэлээд айлын унинд утаа болсон хумбан туур зүүлттэй байсан билээ. 

	Чонон хөх морины хурданд жирийн морь унадаг хүн тогтдоггүй байсан гэлцэнэ. Урд зүгт явсан нэгэн хэрцгий ааштай элч, чонон хөх морийг улаанд унана гэжээ. Эзэн нь би цор ганц унаатай өөр хөрөнгө мал, хөл дүүжлэх юу ч үгүй гэж гуйхад элч уурлан

	— Над зэргийн том албаны хүн чиний энэ муу ясан хэдрэгийн нуруун дээр тоож гарсан нь чиний хийморьт олон таарахгүй хувь тавилан биш үү? гэхэд Жаргал арга буюу эмээлээ хуулан авч элч гуай сайн яваад түргэн буцаж ирээрэй гэж морио эмээллэн өгч бүсээр нь хоёр гуяыг дарж бооход, элч ихэд эгдүүцэн яаж байгаа чинь энэ вэ гэж загнахад Жаргал:

	— Эр хүн байна зорьсондоо хүрвэл аятай сан гээд морио чүү гээд ташаа руу нь алгадахад элч:

	— Хүүш намайг... гээд алга болсон гэнэ. Тэгж гарсан элчийн ногоон бүсний сэмэрхийтэй чонон хөх морь хоногийн дараа эргэж иржээ. Хожим дуулахад Бээжин хотын ойролцоох нэг тосгонд тэр элч өдөртөө амьтай амьгүйн хооронд нэг юм очсон гэдэг яриа дуулджээ.

	Энэ гайхамшигт хурдан хүлэг морь сугандаа гуурстай тул хоёр суганы нь нүхээр салхи оруулах гэж Жаргал гуай дөрөөгөө зөрүүлж гөлмөө бага зэрэг шуудаг байжээ. 

	Гуурстай морь нь хоёр сугандаа эргүүлэг үстэй, суга нь цаг ямагт нойтон байдаг өвлийн цагт цантай байхаас гадна ширүүн явах дээр заавал уур цан бургиж байдаг юм гэнэ. Энэ чонон хөх морь өдөр бүр хатан Туулын голоос ус уудаг өөр ус уугаагүй морь гэдэг домог яриа Дорнод аймгийн нутгаар үе дамжин яригдаж иржээ. 

	 


74. САЙВАР ХАЛТРЫН ДОМОГ

	«А» хувилбар

	Эзэрхэг засгийн үед Хан хөхий нутгийн өнчин хүү Цолмонгийн эрмэг цагаагч гүүнээс эр хээр унага босоогоороо (дөрвөн хөллөн тэнцэж) гарч сулдаа сунхалзан жороолоход нутгийн хүмүүс түүнийг «Жирийн хүлэг биш, жинхэнэ «морин эрдэнэ» төржээ» гэж гайхжээ. Цолмон хүү, эр хээр унагаа илбэн таалж энхрийлэн арчилсаар буруу зөвгүй номхруулж, ёстой л унаганаас уяж, дааганаас нь давтаж, хязаалангаас нь хянаж, соёолонгоос нь сорьж, найр наадамд уралдахад дандаа түмний түрүү болж даалимба, цай, торгоор бай хүртэж эзнээ баярлуулдаг байв. 

	Түдэлгүй сайвар хээрийн нас гүйцэж Цолмон хүү эрийн цээнд хүрэхэд Хөхий хангай даяар цуутай сүлд цэнгэх наадам болов. Мянган хүлгийн тоос тэнгэрт хадаж, ширээ шиг тэгш талын дээгүүр сум шиг хүлэг цойлон айсуй. «Хэний морь вэ?» гэж хүмүүс шуугилдаж түмэн дурангийн хараа түүн дээр тусна. 

	«Миний сайвар хээр түрүүлсээр айсуй. Унахад жороолдог, уралдахад түрүүлдэг морин эрдэнэ минь» гэж Цолмон дуу алдан баярлаж, хоёр нүднээс нь дусал нулимс бөн бөн унана. Дархан эрхтэй Даа ноён морь бариачийг дуудаж «Түмэн эх хээр морийг миний морь гэж цолло» гэж тушаав. Цолмон, эзэнтэн минь өршөө, өчүүхэн миний ганц морь шүү дээ гэж учирлана. Наадамчин олон цугаар хоолой нийлүүлэн Цолмонгийн морь түрүүллээ гэж Хөхийн ойг цуурайттал, Чигжийн голыг долгилтол хашхиралдав. Зоргоороо Даа ноён «Миний хээр азарганы унага сайвар хээрийг боол Цолмон хулгайлж авсан байна. Эзэндээ тэрсэлсэн Цолмонг баривчилж, цэргийн хугацаагүй албанд явуул» гэж зарлиг буулгаж сайвар хээр, Цолмон хоёр амьдын хагацал үзжээ. 

	Дараа жилийн хавар Даа ноён сайвар хээрийг хөлөглөн шадар нөхдөө дагуулан, Хөхий ханыг хөвчлөн үргээж их ан ав хийхэд хээлтэй согоо цойлон зугтаав. 

	Сайвар хээр жигүүртэй юм шиг дүүлэн хурдалж мөнөөх согоог гүйцэхэд Даа ноён мэрийж мэрийж сумаа тавив. Хөөрхий согоо урагшаагаа ойж, түүний бөгснөөс тугал нь босоогоороо уналаа. Даа ноён тэр тугалыг гэртээ аваачиж тэжээлгэв. Нэгэн өдөр сайх бугын тугал зоргол насандаа Даа ноёны амин хайр болсон таван настай охиныг мөргөж эвэртээ өлгөж аваад ой руу зугтаажээ. Зуун хүлгээр хөөгөөд түүнийг гүйцсэнгүй. Гагцхүү сайвар хээр л гайтай бугыг гүйцэж түүнийг дайран унагав. Ноёны охины цусанд будагдсан бугыг харахад нэн аймшигтай ажээ. Даа ноёны 18 настай хүү Лувсандондов золгүй алагдсан охин дүүгийнхээ дурсгалд зориулж хурд чадал төгөлдөр сайвар хээрийг магтаж, 

	 

	«Өөд өөд газар

	Өлөн халзан бугыг

	Намналтгүй дайрдаг »

	Чухам чанга гишгэдэлт

	Сайвар халтар морь минь

	Уруу уруу газар

	Улаан цээжтэй бугыг

	Намналтгүй дайрдаг

	Чухам чанга гишгэдэлт

	Сайвар халтар морь»

	 

	гэж дуу гаргасан нь буурал Хөхий даяар салхи мэт хурдан тархаж, ардын дуу болжээ. «Баруун Алтайд цөлөгдсөн Цолмон, сайвар хээрээ авахаар ирж яваа гэнэ» гэсэн цуу яриа тархсан нь Даа ноёнтны дэлдгэр чихийг дэлджээ. Бузар хэрэг үйлдсэн Даа ноён буман олны хилэнгээс айхдаа сайвар хээрийг өндөр үнээр үтэр түргэн зарахаар шийдэж, Шанхай орох хятад наймаачинд хоёр тэмээ торго, таван цэнгийн 2 алтан бөгжнөөс худалдаж санаа нь амарчээ. Хөхий хээрийг авлаа гэж харийн наймаачин баярлаж, Хөхийн буян «морин эрдэнэ» алдагдлаа гэж нутгийн хүмүүс шагшжээ. 

	Нэгэн жил өнгөрөхөд Сайвар хээр (төмөр чөдрийн тасархайтай) Даа ноёндоо биш, Хөхий нутагтаа гүйн ирж нутгийн хүмүүсийг баярлуулав. Хомхой Даа ноён сайвар хээрийг дахин харийн наймаачинд 10 лангийн алт, 20 лангийн ембүүгээр худалдлаа. Яг гурван жил өнгөрөхөд яс арьс болтлоо турсан, дөрвөн туруу нь мултарсан сайвар хээр Хөхийн зоонд гүйн ирж босоогоороо үхсэн байсныг малчин хүмүүс үзэж молор толгойг нь хүндэтгэн авч Хан Хөхийн ноён оргил Алтан дуулганы овоонд үүрд залжээ гэсэн домог байдаг. 

	Он цагийн уртад хүмүүс сайвар хээрийг мартсангүй. Тэгээд ч Увс аймгийн Өндөрхангай сумын «Шинэ зам» нэгдлийн төвд 1962 онд Сайвар халтрын сүрлэг сайхан хөшөөг босгожээ. 

	 

	Улаанбаатарын мэдээ 1978—8—5; № 124 (3777)

	 

	«Б» хувилбар

	Сайвар халтар бол угтаа хонины хүүхдийн унааны морь биш Лу жанжин гүн яруу найрагч Лувсандондовын унаган морь билээ. 

	Лувсандондов ноён бол тэр үедээ баруун аймагтаа бичиг үсгийн боловсролын хувьд сайн хүний нэг нь байсан ажээ. Тэр «Хан хөхийн магтаал» гэдэг яруу сайхан томоохон найраглал бичсэн бөгөөд 1902—1908 оны хооронд «Магнайн тугшаа морины цол», «Хөхий маань буга», «Өндөр хөхийн буга», «Аврал бүхэн», «Сайвар халтар» зэрэг дууны үг зохиож зарим дуунд ая зохиож байсны дээр зан үйл иргэний уянгын олон сайхан шүлэг бичсэний зарим нь хадгалагдан үлджээ. 

	Нэгэн хавар Аюур гэгч хүн хошууны засаг ноён Лу жанжин гүнд бараалхаж: «Алсхан явахад унах нэг олигтойхон морь хайрла» гэжээ. 

	Ноён: «Манай сүрэг адуунуудын аль нэгээс өөрөө үзэж хараад нэг морь барьж уна!» гэж хэлжээ. Аюур, хонгор Баньд гэдэг хүний адуулж байсан ноёны сүргээс халтар хээр зүсмийн эмнэг шахам хязаалан үрээ барьж авчээ. 

	Аюур тэр үрээгээ унаж, Алтай давж харийн газраас хэдэн сайн морь аваад нутаг буцжээ. Нутгийнхаа захад орж, Бургалтай цагаан Түнгэ гэдэг газар харанхуй шөнө явж байтал дэрсэн дотроос туулай босоход халтар хээр нь бусган Аюурыг унагаж давхин оджээ. 

	Тодруулан өгүүлэхэд ирж очихын 40˗өөд өртөө газар олон хоног ширүүн унагдсан атлаа, моринд эрэмгий, сайн эрийг бусган хаясан нь тэр морины шандас чадлыг үзүүлсэн нэн тод баримт мөн. Шөнийн харанхуйд мориноосоо унасан Аюур хөтөлж явсан морьдоосоо нэгийг нь зайдан унаж Зүүн гол гэдэг газар нутаглаж байсан гэртээ иржээ. Хээр халтар, Аюурыг гэртээ харьсан тэр шөнө эмээл хазаартайгаа ижил сүрэгтээ очиж нийлсэн байжээ. 

	Хоёр гурав хоногийн дараа Аюур хонгор Баньдийн сүрэг дээр очиж эмээл хазаараа авч улмаар хошууны ноёндоо бараалхаж: Би таны адуун сүргээс халтар хээр зүсмийн сайвар үрээ барьж унаад тавилаа. Тэр үрээ миний гарын аяыг даасан юм шүү Ноён минь! Түүнийг хэнд ч зарж худалдаж болохгүй хурдан сайн хүлэг байгаа юм гэж айлтгажээ. 

	Тэр жил нь хошууны сүлд цэнгэх наадам, Наран гэдэг газар болж сайвар халтар, хязаалан насандаа түрүүлж, түүнээс хойш наадам бүрд олноос онцгой тасархай түрүүлж, ихэд алдаршсан ажээ. 

	Сайвар халтрыг «Халхын долоон хошуу даншиг» хэмээх их наадамд нэг удаа уралдахад онц тасархай хол түрүүлжээ. Түүнийг үзсэн манжийн амбан (сайд) сайвар халтрыг Манж хаанд бэлэглэхийг Лу жанжин гүнээс шаарджээ. Сайвар халтрыг манжийн шунахай хаанд өгөхгүй бол өөртөө болон хошууны ард олонд ямар нэг хохирол учирна гэж үзээд Лу гүн алдарт хурдан морио аргагүйн эрхэнд Манжийн хаанд бэлэг болгон өгчээ. 

	Сайвар халтар Манж хааны адуунаас хэдхэн хоногийн дараа нутагтаа гүйн ирж ижилдээ нийлжээ. Сайвар халтрыг нутагтаа гүйснийг мэдсэн Манж амбан хошууны ноёнд албан бичиг явуулж Бээжинд хүргүүлэхийг шаардсанаар 2 дахь удаагаа хүргүүлжээ. Сайвар халтар Бээжингээс хагас сарын дараа нутагтаа 2 дахиа гүйж ирсэн байна. 

	Түүнээс хойш сайвар халтрыг нутагтаа гүйж ирснийг нуун дарагдуулж тэр морь төрсөн нутаг, ижил сүрэгтээ байсаар хөгширч үхсэн гэдэг. 

	Түүнийг үзсэн өвгөд одоо ч манай нутагт буй. 

	Лу жанжин гүн Лувсандондов өөрийн хайртай хурдан мориныхоо тухай «Сайвар халтар» гэдэг дуу зохиосныг хошуу нутаг даяар найр наадамд дуулж байсан бөгөөд одоо ч дуулсаар байгаа билээ. 

	Энэ дууны зарим нэг бадгийг сийрүүлбэл:

	 

	«Дэнж дэнж дээгүүр дэмэлзүүлэн гишгэдэлтэй

	Цэн шувуун гүйдэлтэй, цэвэр гол шиг биетэй

	Чухам чанга гишгэдэлтэй сайвар халтар морь

	Төө сайхан чихтэй, төгрөг сайхан туурайтай

	Туулай сайхан зоотой, туг сайхан сүүлтэй

	Өөд өөд газар өл халзан бугыг намнан дайрдаг

	Уруу уруу газар улаан халзан бугыг намнан дайрдаг 

	Цөөрөмтэй уснаас уугаагүй

	Цөөн буурай адуунд тогтоогүй... 

	Хүйтэн зуузай зуугаагүй, хөлстэй тохом тохоогүй

	Үүрийн жавраар бариагүй үдшийн жавраар сойгоогүй

	Чухам чанга гишгэдэлтэй сайвар халтар морь»

	 

	Энэ дууны үгнээс үзэхэд ч уг морины шинж төлөв, хурд гүйдэл, ижил олон сүрэг дотроо сор сүлд нь болсон морь байсан нь яруу тод харагдаж байна.

	Хан Хөхий нутгийн өндөр настан хүмүүсийн яриа, бичиг баримтаас ч үзсэн сайвар халтар гэдэг морь бол домог биш бодит хүний түүх намтар бүхий алдартай хурдан морь байсан нь гарцаагүй юм. Сайвар халтар ямар нэгэн айлын хонины хүүхдийн морь байгаад тодроогүйг нотлох баримт бол ноён хүн, аль нэг хүний морины тухай дуу зохиохгүй, харин өөрийнхөө морины тухай дуу зохиосон нь илүү үнэмшилтэй юм. 

	Нэг талаар жирийн малчин хүн хүүхдийнхээ хайртай морийг алс холоос гүйж ирсээр байхад нь дахин дахин худалдахыг зориглоход бэрхтэй мэт санагдана. Ёстой юм ёсоороо байх нь дээр гэж үзээд үйл явдлын үнэнийг өгүүлэхийн тулд Хан Хөхий нутгийнхны дунд нийтлэг дэлгэрсэн яриаг нэмж чимэлгүй эвлүүлэн бичив. 

	 

	Спортын мэдээ 1972—XI—1, № 42 (251)

	 


75. ХУРДАН ХЭЭРИЙН ДОМОГ

	Тэр нэгэн жил долоон хошуу даншиг наадамд манжийн хаан морилон ирэх болж гэнэ. Хаад ноёд манжийн хаанд нүүр тал засах гэж даншиг наадамд манжийн хааны морийг түрүүлүүлэх талаар богдын лүндэнг яаран гаргуулжээ. Харин ээргэлдээ нутагтай цэцэн хаан эрийн гурван наадмын гол болсон морины түрүүг харийн хаанд хүчээр өгч байдаг нь юу билээ гэж дургүйцэн бодож хурдан морины шинжээч гэж алдаршсан нэг түшмэлд 30 лан мөнгө өгч болох наадамд түрүүлэх хурдан морийг хаа байгаа газраас нь олж ир гэж явуулжээ. 

	Шинжээч түшмэлд хурдан морь олон дайралдсан боловч санаанд нь нэг л таарахгүй байж. Түшээт хааны нутгаар явж байтал хонь хариулсан өвгөнтэй тааралдав. 

	Өвгөний унасан хээр морь юунд ч гүйцэгдэшгүй хурдны шинж бүрдсэн морь байв гэнэ. Өвгөнд өөрийн учрыг хэлж худалдахыг гуйхад:

	Би баян айлын хонь хариулдаг ядуу хүн. Энэ морь бол эзний өгсөн гурав дахь унаа, урьдах хоёр нь дараалан зөнөж үхсэн. Би хөгшин болтлоо морины хурдыг сонгож шинжиж яваагүй. Худалдах эсэхийг мэдэхгүй, эзэн өөрөө мэдэх буй заа гэжээ. Түшмэл морины эзнийд очиж худалдахыг гуйхад:

	— Миний мянга гаруй адуун дундаас хамгийн адаг нь болсон хонь хариулдаг эцэж туйлдсан энэ морийг хурдан гэж хэн үнэмших вэ? Би үүнийг худалдах нь битгий хэл хүнд зүгээр өгөхөөсөө ичиж байна гэв. Түшмэл мөнгөө ширээн дээр нь тавьж энэ мөнгө эзэн танд өлзий болог, хээр морь надад хурдан болог гэж хэлээд хээр морио хөтлөн буцав. Гэтэл Цэцэн хаан учиргүй уурлаж:

	— Халх монголын адуун сүргийн хурдан нь барагдаж гэж бодоод энэ адуу нэртэй алхан толгойтой юмыг авчирч миний толгой эргүүлэх гэж бод оо юу, үүнийгээ аваад зайл гэж хөөжээ. Түшмэл морио хөтөлж Төр хурахын аманд ирж, бараан өнгийн даавуугаар битүү нэмнэн халхавч хийж ус, идшийг нь тааруулан болох гэж байгаа төрийн их наадамд уралдуулахаар сойж эхлэв. Нэгэн өдөр уяж байгаа бүх морьдыг хүйн ногоон толгой гэдэг газар цуглуулан морь шинжээч нар шинжицгээв. Шинжээч нарын дотроос бөгтөр нуруутай хөх өвгөн, 

	— Ээ хө! Таны морь ёстой хурдан морь юм. Гэвч энэ наадамд түрүү булааж чадахгүй нь!

	Богдын ордны саравчинд алтан өнгөт нөмрөгтэй хүлж буйрын унага манжийн хааны хурдан бор гэдэг газар гишгэх «улаан хөлт амьтныг» урьдаа оруулдаггүй хурдан морь бий. Түүний дараа л таны хээр морь ирнэ гэж хэлэхэд, түшмэл "үгүй ер, халх монголчууд мориныхоо түрүүг харь манж нарт алдах гэж үү" гэж бодоод, 

	— Өвгөн гуай миний хээр морь тэр бор морины өмнө орох арга байхгүй юу? гэхэд, өвгөн, 

	Манжийн хааны тэр моринд согогтой юм нэг ажиглагдсан. Нэг удаагийн нууц үсэргээнд олон хүн шуугиж хүүхэд гийнгоолоход чих нь сортолзон мах нь чичирч их айж сүрдэж байсан. Бодвол үрээ даага байхдаа худагт юм уу усанд унасан юм байна гэж бодсон гэж ярьжээ. Ингээд наадам болж морьд гарах болоход түшмэл, цовоо сэргэлэн хүү олж морио унуулаад:

	— За хүү Минь манжийн хааны хурдан бор мориноос битгий хоцор! Морь барих хүмүүсийн бараа харагдмагц байдаг чадлаараа хашхиран гууглаарай! гэж захижээ. Манжийн хааны бор, түшмэлийн хээр хоёр тасархай гарч хойно урдаа орсоор барианы газар ойртоход хурдан хээрийн хүү хэд чанга хашхиран давирахад манжийн хааны хурдан борыг орхин «хонины хээр» гэдэг хочтой хурдан хээр наадмын түрүүг булаасан юм гэдэг. Энэ үеэс «даахин доор морь, дахан доор эр» гэдэг яриа үүсжээ. 

	 

	Спортын мэдээ 1972—1—17. № 3 (266)

	 


76. БУГАН ХАЛИУН

	1. ЭХЛЭЛ

	Хуучин Түшээт хан аймгийн Эрдэнэ Вангийн хошуу одоогийн Сэлэнгэ аймгийн Цагааннуур сумын нутагт Товхонхан гэдэг үзэсгэлэн төгөлдөр нэгэн сайхан уул бий. Тэр уулын өвөрт 1860˗аад оны үед нэгэн баян тайжийнх нутагладаг байжээ. Тэдний хурдан морины уяанд нас насны морьд наадам уралдаанд уялга сойлго нь гүйцэн уулын буга шиг дүүхэлзэн улс амьтан тойрон харцгаана. Эзэн, хашир уяач хоёр энэ даага ийм, тэр шүдлэн тийм гэж эрдэнэт хүлгийн эр шандсыг магтан ярихад аагтай баячууд атаархах сэтгэлд автагдан, уяаны ганц шон ч үгүй, уясан ганц үрээ ч үгүй харц ядуу хашир догь уяачдыг наагуур цаагуур дагуулан сэм сэмхэн ярилцана. Уулын ногоон мод арваадыг угсруулан зоож татсан цээл чанга суран хэцтэй урт уяаны дээхэн хэрд, ган төмөр гархин эргүүлгээс уяатай байгаа, халтар амтай халиун үрээг эзэн хүн элдвээр магтах нь их, эргэж үзэх хүний тоо ч олоон. 

	Зөв тийшээ налсан шингэн дэлтэй тэр халиун хязаалангийн нарийвтар шингэн сүүл, согоон чих, өргөн салтаа, ханхар ташаа, монхор хамар, галбир цуугтайхан байгаа нь хурдан моринд жархай хүмүүст таалагдаж байсан биз ээ. Эзэн уяач хоёр долоон хошуу даншигт энэ хязаалангийн тоосыг үзэхээр завдаж байгаа болохоор олны сайшаалыг сонсоод цагаан хэл ам хүрнэ гэж наанаа дургүйцэх дүр үзүүлдэг нь цаанаа Галшарын хурднуудаас айсан хэрэг байжээ. 

	Галшар нутгийн гайхамшигт хурдан хүлгүүд халхын сайн хүлгүүдтэй уралдах болсон хангай нутгийн унага хан уулын халиуныг даншиг их наадамд уралдуулахаар ижил сүрэг морьдын хамт хөтлөн унаган нутгийн уяанаас алсын замд гарчээ. 

	 

	2. УЛСАД АЛДАРШСАН ТҮМНИЙ ЭХ

	Халиун үрээ их наадамд тоосоо өргөлөө. Уралдсан морьдыг нэр цол, өнгө зүс, аймаг хошуудаар нь ялган энэ нь түрүүлнэ тэр нь түрүүлнэ гэсэн яриа асар майхан амьтан олноор дамжин хүн бүхний сэтгэлийг хөдөлгөж байв. 

	Барааны газраас тодорсон түрүүчийн хэсэг морьд руу наадамчдын анхаарал шилжлээ. Голдуу бараан зүсмийн морьд харагдана. Дурантай дурангүй олон хүмүүс дур дураараа тэдний тэр, эдний энэ гэж ам амандаа үнэн худал ярилцана. Барианы газар ойртлоо. 

	Хар ч юм уу? хээр ч юм уу? халиун ч юм уу? осолгүй л бараан морь 1500 гаруй морьдын магнайд гав ганцаараа саахалтын хол цойлон түрүүлж явна. 

	Барианы газар ойртох тусам улам улам эрч аван хойд морьдоосоо хол сугаран тасарлаа. Наадамчин олон ам амандаа халиун морь, халиун морь гэхээс өөр үг хэлж үл чадна. Барианд орлоо. Түмний түжигнээн, бумны бужигнаан, морьдын төвөргөөн, хүүхдийн хашхиралт дунд Буган халиун гэсэн үгийг нэгэн эр хоолой зангируулан хашхирч морь бариачийн хажуугаар гууглан довтоллоо. 

	Хангай нутгийн унага Хан уулын халиун ийнхүү түмэн хүлгийн дундаас түрүүлэн ирж «түмний эх» гэдэг алдар цол анх удаа хүртэн үеийн үед уламжлагдан үргэлжийн мөнхөд дуурьсагдах "Буган халиун" гэдэг нэрийг олжээ. 

	Харамсалтай нь төрийн ёс түвшингүй түмний наадам шударгагүй эзэрхэг харгисын үе байсан тул Буган халиун бурангуйн жамд өртөгджээ. 

	Эзэн хаанд долдойдож эрх ямбанд унаж тэр тайж Эрдэнэт хурдан буган халиуныг Богдод өргөсөн ажээ. Ийнхүү Буган халиун өссөн төрсөн нутаг, өргөн Сэлэнгэ мөрний өвс ус тэгш, өнгө сайхан нутаг бэлчээр, өнөр олон ижил сүргээсээ ангижран, үзэж хараагүй нутагт ирж үл таних адуун сүрэгт нийлжээ. Буган халиун унасан газар, угаасан уснаасаа холдсон боловч ясны хурдан хүлэг тул 30 гаруй жил дараалан их наадамд уралдан үргэлж айргийн тавд багтан давхиж байсны дотор арван гурван удаа даншиг наадамд түрүүлсэн гэдэг. 

	 

	3. УЯРЧ СЭРГЭСЭН БУГАН ХАЛИУН

	Мянган морины манлай түмэн агтын түрүү болон хол тасархай хурдалж хотол олныг баясгаж байсан уулын буга шиг гунхалзсан Туулын тул шиг туялзсан эрмэг хүчирхэг шандастай Буган халиун хүлэг эргэх хорвоогийн жамыг дагаж эртний их хурд нь саарчээ. 1897 оны үед долоон хошуу даншигт уралдах нас насны олон хурдан хүлгийг 45 хоног хагсраан сойхоор Богдын дархан сүргийн хэдэн зуун агтаас шинэ хурдныг шилэн сонгож, хуучин хурдныг хураан барьж уях газар авч явжээ. 

	Харин 35 хүрч ясан шүд эвдрэн өтөлж ядарсан өвгөн «Түмэн эх»˗ийг тоож барих уургач олдсонгүй. Тоосыг нь үзэх уяач ч байсангүй. 

	— Ээ хөөрхий зайлуул. Эрийг нас дардаг, уулыг цас дардаг гэгчээр эртний хурдан хүлгийг эзэн тоохоо болив уу?

	Уягдан сойгдож уралдан хурдалж сурсан өвгөн түмэн эх Буган халиун товор товор шогшиж, толгойн чулуу бөмбөрүүлж хайвс хайвс алхалж хавийн чулуу бөмбөрүүлж, уях морьдыг бараадан ул мөрийг нь дагаж, эзэн хааны хурдан хүлгийн уяан дээр өөрөө хүрээд иржээ. 

	Харин хурдны морьдыг хөлслөх, тарлах, үсэргэх, сунгалт хийх бүрд өвгөн халиун өөрийн дураар дагаж өөд уруу шогших нь харсан бүхэн хайрламаар, уяачин бүр уярмаар!

	Идэр залуугаас нь уяж ижил дасал болсон алдарт уяачин Дэчинжүрмэд өөртэйгөө адил өвгөрсөн түмэн эх буган халиуныг байн байн өрөвдөж байдал төрхийг нь ажиж арга буюу их наадамд уралдуулж үзье гэж шийджээ. 

	Их насны морьд эргэлээ. Мянган морьдын бөөн тоосонд Буган халиун дарагдлаа хөөрхий! Хэзээ ч ингэж явлаа даа! Газрын дунд ороход Буган халиун морьдын цээжинд гарч ирлээ. Энэ жил анх удаа хурдны морь унаж байгаа бяцхан хүү Гэндэн хий л самгардан аль ч учрыг мэдэхгүй амыг нь зуулгасаар явлаа. 

	Барианы газрын бараа харагдлаа. Хөгшин халиун хөлс чийхарч улам улам ахиж байлаа. Барианд орлоо. Хорин тавд цулбуурдуулжээ. 

	Өвгөн түмэн эх төдий олон хурдан хүлгийн дундаас өдий дайтай хурдлан ирсэн нь хүний санаанд оромгүй үнэхээр гайхамшигтайяа!

	Буган халиуныг энэ наадамд уралдаад ирэнгүүт нь харахад мах нь хөөж, үс нь хөлсөндөө угаагдан урдын жавхлант байдал нь дахин сэргэн хол ойрын нэрт уяачид, хотол түмний ид бах болон согоо шиг дүүхэлзэнхэн байсан гэдэг билээ. 

	 

	4. УЛАМЖЛАН ҮЛДСЭН ДУРСГАЛ

	Эрдэнийн түмэн эх Буган халиун 1900 оны хаврын гэнэтийн нэгэн их шуурганд өөрийн эрхгүй гэлдрэн сажилж явсаар одоогийн баруун аймгуудын зам дайран өнгөрдөг Бор хөндийгөөр нутаглаж байсан Хамбын отгийн дарга Гомбожав гэгч баян айлын хотонд ирж босоогоороо үхсэн гэдэг. 

	Ядарч туйлдаж үхэхдээ, яс шандас сайтай хүлгийн алдрыг үзүүлэн хүний бахархлыг төрүүлсэн маш гайхамшигт манлай баясгалант түмэн эх Буган халиуныг дээд бүрэн шүдэндээ дээрхийн наадамд түрүүлсэн, доор зах шүдэндээ долоон хошуунд түрүүлсэн гэж хүлгийн хурданд дуртай билгийн ариун авьяастай ард түмэн маань дуу магтаалдаа дуурьсган үлдээсэн билээ. 

	 

	Спортын мэдээ 1973. № 53, 54 (314)

	 


77. ХУРДАН ХҮЛГИЙН ДОМОГ

	1898 оны үест бололтой, Сэцэн ханы нутагт Ажив, Готов хэмээх ах дүү хоёр сайн эр байсан гэдэг. 

	Энэ хоёр хүн угаас гэр орон ядуу зүдүү учир хар багаас бусдад зарцлагдан байснаа, нас бие гүйцэн эрийн цээнд хүрмэгц хоёул босож, уул хаданд орогнон, хулгай хийж амь зуусаар нутаг хошуунаас гарч баян пүүс талж, энд тэндхийн адуу мал хөөсөөр нэрд гарчээ. Ийнхүү тэр үеэр монголын аймаг, хошуу бүхэнд шахам бий болоод байсан нэр зартай сайн эрсийн зэрэгт хүрч, удалгүй бусад аймгийн хошуу тамганаас Сэцэн ханы тамгын газарт энэ хоёр хулгайчаа татаж авч шийтгэж өг! гэсэн бичиг ирэх болжээ. 

	Ингээд хүний нутаг хошуунд нэлээд он удаж, ах дүү хоёрын байдал нэгэн удаа их л доройтон унаа мориор ягдаж, хотол хошуунаасаа хол газарт яах ч аргагүйдэж иржээ. 

	Үүнд, Готов нь ах болох хүн тул, 

	— Чи бид хоёрын ингэж явдаг угаас буруу тул тэнгэр бурхан цаанаасаа тэтгэсэнгүй дээ! Одоо эзэн ноёндоо буруугаа хүлээж, эмээлээ үүрэн очъё гэхэд дүү Ажив нь угийн шөрмөслөг хатуу хүн байсан тул:

	— Эр хүн зорьсондоо хүрэлгүй энэхэн зэргээс буцах бол, эхэлж юунд хадан гэртэй, харанхуй замтай явах гэж хэлэлцлээ. Тэнгэр үл таашаасныг яаж мэдээ вэ? 

	Тэгвэл, тэнгэрээс унаа гуйна даа! гээд, говь цөл рүү, хулан, тахь барьж унахаар явжээ. Угаас муудсан хоёр морио өдөр нь амрааж, шөнө нь гэлдрүүлсээр, зам зуурт хүнс хоолны зүйл базааж аваад ганц гүзээ устай, их говийн зах руу оржээ. 

	Удаан ч явсангүй хоёр морь нь цуван үхэж, ах дүү хоёр эмээлээ үүрэн явган мацсаар айл амьтангүй их цөлийг олон хоног туулжээ. 

	Авч явсан хүнсээ ч дуусах дөхөж, ганц гүзээ усаа ууж бараад харангадаж унах дөхөж явахдаа Готов нь. 

	— Би юу хэллээ дүү минь! Ингэж ч явах гэж дээ! хэмээн гасалж явсанд Ажив:

	— Үхэхийн мөр хаа ч ялгаагүй. Үхсэн ч ноёд баядад хүүрээ үзэгдэхгүй газар, энд дээр бус уу! гээд Готовыгоо бараг чирэн зүтгэсээр явжээ. 

	Тэгж явсаар арай мөрий унаж өнгөрдгийн даваан дээр Ажив нь элсэн дунд хулангийн худаг олжээ. Элс хонхойлон малтаж цэнгэг сайхан ус гаргасан тэр хонхорт хоёул сайхан хүйтэн ус ханатлаа залгилаад овоо сэргэжээ. 

	Тэр худагт, баруун урд талаас орж ирсэн зэрлэг адууны хонхор жим байна гэнэ. Ажив нь хэлжээ:

	— За одоо хоёул, ханатлаа ус ууж аваад, гүзээний булан ус бие биедээ аван элсэн дор хонхойлон орж нуугдана даа. Энд хулан тахь орж ирэхээс нааш ер хөдөлж өндийж болохгүй. 

	Тэгээд бидний унаатай болох эсэхийг өөрсдийн маань авхаалж л мэдэж дээ! Бугуйлаа л сайн шиддэг юм шүү! Би исгэрнэ! гэжээ. 

	Ингээд тэр хоёр, хулангийн жим замын хоёр талд, элс хонхойлон нуугдаж, хөлсний үнэр гаргахгүй гэж авч гарсан агь шарилж өвсөө норгож биедээ нааж, бугуйлаа зэхээд далд хэвтжээ. 

	Нэгэн шөнө өнгөрч гэнэ. Хулан тахь ер ирсэнгүй. Маргааш нь өнгөрч, дараах шөнө нь бас нүд цавчилгүй хонож гэнэ. Бас байдаггүй. Готов нь Аживаасаа айх тул хэдий ядарч туйлдавч чимээгүй л суужээ. Дараах өдөр өнгөрч шөнө болоход Готов нь энд ерөөс юу ч ирдэггүй ус юм байлгүй хэмээн сэтгэлээр ихэд унан уйлж суусан гэдэг. 

	Бас ядарч цуцсан, хоёр шөнө нойргүй зэргээс ухаантай ухаангүй байжээ. Гэтэл гэнэт Аживын исгэрэх сонсогдмогц Готов ч ухаан орон өндийж, усны зүг олон адуу бололтой амьтан хамар хоолой нь тачигнан, хурдан хөл нь пижигнэсээр дэргэдэх жимээр нь хуй салхи мэт өнгөрөхөд арай гэж бугуйлаа шидсэн боловч юу ч үл тээглэв гэнэ. 

	Гэтэл Ажив нь нэгэн адууг бугуйлдчихсан чирэгдэн зүүгдэн, цаад адуу нь чарлан цамнаж сүйд болж байгаа үзэгдэх бөгөөд сая ухааран харвал үүр тэмдгэрэн гийж байна гэнэ. 

	— Бушуухан оосорлоод ав! гэж Ажив нь хашхиран их элсэн дундуур уллан чирэгдэж, тэр адуу сэнс мэт эргэлдэн цамнах нь аюултай харагдана гэнэ. 

	Готов түүнд ойртож эс ядан сандарч байхад Ажив нь уурлан загнаж хоёул зөндөө будилжээ. Гэвч хүмүүс тулдаа тэр адгуусыг дийлж, эцсийн эцэст эмээл тохон мордсон гэдэг. 

	Сул элсэн дунд ямар ч эмнэг хангал морь тэр бүр булгиж базаадаггүй цуцдагчлан, тахь хэчнээн цамнавч төдийлөн булгиж базаасангүй Аживын унаа болжээ. 

	Ингэж сүйдэж барьсан тэр унаа нь залуу тахь байсан бөгөөд Ажив нь хүч чадлаар ааглан номхруулж аваад, дахин нэгийг барьж авъя гэсэнд түрүүчийн явдалд үрэгдэж үхэн алдсан Готов нь «Үүгээрээ л зогсъё» гээд залбирч байсан гэдэг. 

	Ингээд тэнгэрийн унаа хэмээх тахь барьж унасан Ажив нь урьдын явдлаа үргэлжлүүлэн амь зууж, Готов нь эзэн ноёндоо бурууг хүлээн гуйж очсон ажээ. 

	Гэтэл эзний хайр хишиг болсон хар гэр, банз шаахайтай угтаж, 

	— Аживыг барьж өг! гэж өдөр шөнөгүй тулган шахаж, асар хүнд зовлонд учирчээ. Гэтэл тэр жил Сэцэн ханы аймаг их наадам болж арав гаруй жил өөрийн нутагт ирээгүй Ажив анх удаа аймгийнхаа наадам дээр иржээ. 

	Унасан хүн нь эгэл биш, унуулсан морь нь тэгээд хачин тэр хүнийг наадамч олон тойрон сонирхож шивэр авир гэлцэн, «Нөгөө зартай хулгайч Ажив мөн байна» гэлцэж, яваа яваандаа барьж авах өнгөтэй болсонд Ажив, асрын өмнө морьтойгоо гарч: 

	— Өөрийн аймаг хошуунаас би өнчин ишиг ч аваагүй байтал өдий жил болоод нутгийн наадмаа харья гэж ирсэн намайг та нар юунд хавчуурхаж барих гээ вэ? гэж хашхирчээ. Гэтэл гартаа гавтай, хөлдөө тушаатай Готовыг хар гэрээс тэнд авчирч Аживыг нь заалгаж байсан тул ах нь тэндээс:

	— Төрсөн дүү минь, ахыгаа бодож, төрийн өмнө буруугаа хүлээ! гэж уйлан өгүүлсэнд: Ажив:

	 

	— Гартаа гав зүүсэн эзэндээ хэл

	Газрын холыг даагаагүй өөртөө хэл! 

	Ганц дүүгээсээ зугтсан заяандаа хэл! 

	Хан эзний нутаг хавчаад байвал

	Халх монголын нутаг мундаагүй!

	 

	гээд ганц исгэрсэнд хул хонгор тахь нь хурдлан ухасхийж, хуран цугларсан олон тоосон дунд нь үлдэж байсан гэдэг... 

	Хурдан хөлт тахь унасан хатуу шударга тэр эрийг ямар ч сайн мориор барьж чадаагүй гэж хөгшчүүл өгүүлдэг билээ.

	 


б. Дууны домог

	 

	78. МОНГОЛД ДУУ ҮҮССЭН ТУХАЙ

	Эрт урьд цагт монголын нэг нутагт цэцэг өвчин ширүүн дэлгэрч, олон хүнийг үхүүлж байв гэнэ. Ингэхлээр нь хүн бүл сайтай, ачлагатай, чадалтай айл амьтан тэр нутгаас дүрвэн нүүжээ. Гэтэл Тарваа гэдэг ганц бие залуу саяхан цэцэг өвчин тусаад, хөдөлж чадахгүй байсан тул, аль нэг айлын буурин дээр хоцроод, нас нөгчсөн гэнэ. Тарваа эрлэгийнд очоод, сэлгүүцэн явж байтал, нэг хэсэг хүмүүс үлгэр ярилцаж суув. Зарим нь хуур хуурдаж, янз бүрийн сайхан дуу дуулж байсан. Эд бүгдийг Тарваа сонирхоод л явж байжээ. Гэтэл эрлэг хаан гэнэт Тарвааг дуудуулж гэнэ. Тарвааг эрлэг хаан дээр ормогц, эрлэг хаан толиндоо үзээд: «Хүүе Тарваа! Чи чинь үхэх болоогүй байтал, юунд ирэв. Одоохон буц» гээд хөөжээ. Ингэхэд Тарваа буцаж ирээд, үхсэн биедээ орж амилтал, энэ завсар хэрээ нүдийг нь ухчихсан байжээ. Хоёр нүдгүй болсон хөөрхий Тарваа тэнэж, эрлэгийнд үзсэн үлгэрээ хэлж, сайхан дуугаа дуулаад, олон түмнээр хэсүүчлэн явсан учраас анх монголд сохор Тарваа үлгэр, дуу авчирсан юм гэдэг гэж хэлэлцдэг домогтой. 

	 

	Б. Содном. Монгол дууны түүхээс, 1960, 4 дэх тал.

	 


79. МОРИН ХУУРЫН ҮҮСЛИЙН ТУХАЙ

	Эрт урьд цагт монголын зүүн хязгаарт Хөхөө Намжил гэж нэгэн сайн эр байжээ. Тэр үнэхээр хосгүй сайхан дуулдаг тул хошуу нутагтаа ихэд алдаршсан байв. Гэтэл Хөхөө Намжил цэргийн албанд татагдан монголын баруун хязгаарт очжээ. Түүний сайхан дуулдгийг дарга нь даруй мэдээд Хөхөө Намжилаар ажил сургууль хийлгэхийн оронд гурван жил шахам зөвхөн дуу дуулуулсаар байжээ. 

	Цэргийн алба хааж байхдаа тэр нутгийн нэгэн сайхан гүнжтэй танилцаж гэнэ. 

	Хөхөө Намжил цэргээс халагдаж орон нутагтаа буцах болсонд амраг хайртай гүнж нь «Жонон хар» гэдэг морио дурсгал болгон өгсөн юм санжээ. Тэр «Жонон хар» морь бол:

	 

	Бутны үндэс булгартал

	Бул чулууг бутартал

	Дэлийн чулууг дэлбэртэл

	Дээлийн хаваасыг ханзартал

	Хадан цохионд халтирдаггүй

	Бутанд бүдэрдэггүй хатирдаг 

	Жигүүртэн шувуунаас дутуугүй 

	Жирийн морьтой зүйрлэшгүй

	Адууны дотор ганцаараа содон

	Армагийн шинж төгс бүрдсэн 

	Аюултай цагт нисэн дүүлж

	Амгалан цагт алхаа гишгээгээр явдаг

	Ивээлт эзэн нь унахад

	Эзнийхээ төлөө зүтгэдэг

	Эр хүний хань болсон

	Ийм сайн морь юм санж

	 

	Хөхөө Намжил тэр мориороо явж нутагтаа ирэхэд нь хүмүүс ихэд сонирхон, түүнээс өөр морь унахгүйд нь бас гайхдаг байжээ. 

	Гэтэл Хөхөө Намжил «Жонон хар» мориороо монголын баруун хязгаарт нисэн очиж нөгөө гүнжтэйгээ уулзаад өглөө болоход зүүн хязгаарт ирж адуугаа туусаар харьдаг байж гэнэ. 

	Ингэсээр гурван жил болсон боловч түүний учрыг хүмүүс ер мэддэггүй байжээ. Хөхөө Намжилынхтай ойролцоо нэгэн баян айл байв. Тэр баяныд эгэл олныг үймүүлдэг эвтэн хоёрыг бусниулдаг тийм сүрхий ховч хүүхэн байжээ. 

	Энэ ховч хүүхэн «Жонон хар» морины эгэл бишийг эртнээс мэдэх болсон учир Хөхөө Намжилд хор хөнөөл хүргэх гэж санаархдаг болов. 

	Хөхөө Намжил үдэш явж, амраг хайрт гүнжтэйгээ уулзаад, тэр шөнөө буцах замдаа адуугаа туусаар ирж, мориныхоо хөлсийг намдаагаад үүр цайхад морио тавья хэмээн гэртээ орж амран сууж гэнэ. 

	Гэтэл нөгөө баяны хүүхэн морины төвөргөөн сонсож, Хөхөө Намжилын ирэхийг мэдээд уяан дээр нь сэм очвол сайхан жонон хар морь санаа муутан ирснийг танилгүй, сайн эзнээ хэмээн баясаад хэнхдэг цээжээ хөндөлсүүлээд, хөлстэй биеэ шилгээн газар цавчлан байж, хоёр суганаасаа ид шидийн хүчтэй жигүүрээ дэрвэлзүүлж байхыг нь үзээд нөгөө ховч хүүхэн гүйн харьж, үйлийнхээ хайчийг ханцуйлж ирээд, жонон хар морины жигүүрийг тас хайчлаад хаяжээ. Сайхан жонон хар морь нь шидэт жигүүрээ хайчлуулснаас болж удалгүй үхэж гэнэ. 

	Үүр цайхаар морио тавих гэж очсон чинь үнэнч нөхөр болсон сайн морь нь уяан дээрээ үхсэнийг хараад Хөхөө Намжилын дотор нь балартаж гашуудал харамслын гүнд оржээ. 

	Хөхөө Намжил нэгэн өдөр сайхан жонон хар мориныхоо толгойг дуурайлган модоор сийлж, урлаж бүтээсэн толгойдоо урт иш бэхлэн, үзүүр талд нь цар хийж, хүлэг сайн мориныхоо ширнээс хөндий цараа ширлэж, мяндсан сайхан сүүлнээс нь авч хөвүүлж уртааш нь татаж, модны давирхай түрхэж дуугаргаад, жонон хар мориныхоо янцгаах дуу, алхаа гишгээ, арилжаа хатирааг тэр хөгжимдөө оруулдаг болж гэнэ. 

	Түүнээс эхлэн морин толгойтой хуур монголд анх үүсэж гарсан домогтой. 

	 

	Хэл зохиолын хүрээлэнгийн аман зохиолын хөмрөгөөс авав. 

	 


80. БҮҮВЭЙН ДУУНЫ ДОМОГ

	Эрт цагт нэг хааны хоёр хүүхэн байж. Нэг өдөр тэдний нэг нь:

	— Би уг нь хаан язгууртай хүн гэнэ билээ. Манай эцэг дайнд яваад, ах бид хоёр эцгээсээ төөрчээ. Тэгээд бид хоёул амьдарч ах минь ан агнадаг байлаа. Манай нутгийнхан миний ахыг «Зээрэлдээ мэргэн, зээрэн сугсуу» гэдэг байж. 

	Би, ахдаа тэнгэрийн отгон дагиныг гэргий болгон авч өгөөд халамжит бэргэнээ хийх сэн гэж боддог байлаа. Энэ бодлоо ахдаа хэллээ. Ах маань тэнгэрийн отгон дагинатай гэрлэв. Надад сайхан гэр барьж өглөө. Би гэртээ торго дурдам дэлгэж, цэцэг навч хатгаж сайхан жаргаж байлаа. Нэг өдөр ахыг анд явсан хойгуур би, бэргэнтэйгээ алтан шагай амандаа нууж тоглох болов. Бэргэн өөрөө зээрийн шагай залгиж үзүүлээд, надад аргалын шагай авч өгөөд:

	— Харагдахгүй болтол залгиж нуу! гэж

	Би түүнийг залгиад, хоолой дээрээ тээглүүлээд гаргаж чадсангүй ухаан алдав. Ингээд намайг ухаан алдахад, бэргэн маань авдарт хийгээд голд урсгажээ. Гэтэл тэр авдрыг голын адагт суудаг хоёр ядуу хүн олж аваад, миний хоолойноос аргалын шагайг гаргаж намайг амьдруулжээ. Ингээд энэ хааныд хүргэж өгсөн гэнэ. 

	Тэгээд би, эднийд ирж Буурал мэргэнтэй танилцаж гэр бүл болоод хүүтэй болсон юм. Миний хүү бол Хараадаа хааны ач хүү, Хариутган тайж буюу Зээрэлдээ мэргэн, Зээрэн сугсууны зээ дүү, Буудал мэргэний үр, Будаг шагай хүү гэдэг юм гэж хэлжээ. Энэ үгийг сонссон настай зарц авгай, Будаг шагайн эхийг Хараадаа хааны төрсөн охин болохыг сая мэдэв. Тэгээд нэг өдөр зарц авгай Хараадаа хааны гадаа очиж Будаг шагайг бүүвэйлж суухдаа:

	 

	Хараадаа хааны ачлаа бүүвэй, бүүвэй, бүүвэй

	Хариутган тайжийн дүүлээ бүүвэй, бүүвэй, бүүвэй

	Зээрэлдээ мэргэний зээлээ бүүвэй, бүүвэй, бүүвэй

	Зээрэн Сугсууны дүүлээ бүүвэй, . бүүвэй, бүүвэй

	Буудал мэргэний үрлээ бүүвэй, бүүвэй, бүүвэй

	Будаг шагай хүүлээ бүүвэй, бүүвэй, бүүвэй

	 

	гэж аялан дуулжээ. 

	Энэ дууг сонссон Хараадаа хаан тэр авгайтай уулзаж, хамаг учрыг мэдээд төөрсөн охин, ач хүү хоёртойгоо уулзжээ. Үүнээс хойш Хараадаа хааны албат олон нь энэ дууг ачийн бат хэлхээ болгон дуулдаг болсон гэдэг домогтой. 

	 

	П. Хорлоо. Цэцэн, зүйр үгнүүд, оньсогууд, УБ., 1966, 43—44 дэх тал.

	 

	* * *

	 

	Эрт урьд цагт нэг баян ноён айлд, өнчин охин зарагдаж, голдуу хонь хариулж явдаг байж гэнэ ээ. Тэр охин өсөж, хүүхний зэрэгт хүрсэн боловч, бас л айх, ичих хоёр түүнээс хагацаж чадсангүй, зовж элсээр явжээ. Гэтэл тэр хүүхэн жирэмсэн болоод, бүр ч их гуньхарч явсаар нэг зуны эхэн сард хээр хонь хариулж явахдаа аргагүй төрөөд, эзэн айлд хүүхдээ авчрахаас айж, тэнд нь борогт хучаад хаях хэрэг болжээ. Ингээд л эх нь маргааш өглөө эрт хүүхэд дээрээ иртэл, хүүхэд нь алга гэнэ. Ямар нэг амьтан асрамжлан аваад явсан янзтай, үхэж үрэгдсэн юм уу гэтэл ер цус нөж гарсан ямар нэг сэжиглэмээр муу тэмдэг байсангүйд, тэр хүүхэн гайхаж: «Яамай даа хүүхэд минь нэг амьдрах замаа олж дээ» гэж бодоод өнгөрчээ. Энэ завсар тэр хүүхэн нэг ядуу гөрөөчинтэй айл гэр болж, нөгөө баян айлын мэдлээс мултарч гэнэ ээ. 

	Гурван жил болсны дараа, тэр хүүхэн мөнөөхөн урьд хонь хариулж явсан модтой уулын зүүн бэлээр гараад иртэл, нэг довын өвөрт хүрэн ягаан болчихсон сэгсгэр хүү унтаж байхыг морь нь хараад, үргэсхийн зогтусав гэнэ. Үүнийг хүүхэн хараад, гэнэт санаанд нь орж ажиглавал, өөртэй нь тун адилхан хүү байсанд, даруй баярлаж, хүүгээ барьж аван сэрээжээ. Тэгтэл хүү нөгөө довыг заан, тэр зүг рүү тэмүүлээд байв гэнэ. Тэнд нь чонын нэг том нүхнээс өөр юм байсангүй. Хүүг авчирсан тэр оройноос эхлэн нэг чоно их ульдаг болжээ. Хүү ч хүний хэлийг бага сага мэддэг болсон гэнэ. Нэг орой чоно улихад: «Чоно юу гэж ульж байна вэ?» гэж эцэг, эх хоёроо асуухад, хүү: «Шаалай хүү! «Шаараа ид» (сарьсан мөөмөө хөх!) гэж байна гэжээ. 

	Энэ үеэс эхэлж, чоно хонийг бариад, гүзээг хагалдаггүй, бүтэн орхих буюу хэрэглэдэг юм гэнэ билээ. Тэр чоно анх нөгөө хүүг олоод, хонины гүзээнд хийж, нүхэндээ авчраад гурван нас хүргэсэн гэдэг. Нялх амьтан бүрд араатан хүртэл өрөвдөх нинжин сэтгэлтэй байдаг гэлээ гэсэн домог энэ байжээ.

	 

	Эрдэм шинжилгээний өгүүллүүд, УБ., 1964, 77—78 дахь тал. 

	 


81. ДӨРВӨН НАСТАЙ ХАЛИУН ДУУНЫ ДОМОГ

	Цэцэн хаан аймгийн Захын Да вангийн хошуу (Одоогийн Чойбалсан аймгийн Халх гол сумын нутаг) Буйр нуурын баруун урд талд, Гандан бэйл гэдэг олон хамжлагатай харгис ноён байжээ. 

	Тэр ноёны шадар хиа, хожгор Пүрэв гэгч:

	 

	«Ганц хоёр ширхэг үстэй боловч

	Гандан бээлийн элч

	Хэдхэн ширхэг үстэй боловч

	Хэбэй бээлийн элч»

	 

	гэж өртөө улаагаар явахдаа загнадаг их ширүүн догшин хүн байжээ! Мөн Гандан бээлийн бага хатан Алим, эрх дураараа аашилдаг, өөртөө тусгүй санагдсан хүн бүхнийг ноёндоо ховлон, тэр Пүрэвээр зодуулж цээрлүүлдэг заншилтай байжээ. Алим хатан ажил муу хийж өглөө гэж аягачин байсан, жирэмсэн Сүрэнг зодож алахад бээлийн хамжлага Барамсайн Сэрээтэр гэдэг хүн тамлагдан үхэж байсан тэр эмэгтэйг өмөөрөн, шадар хиа Пүрэвтэй хэрэлдэж:

	 

	«Ингэж биднийг зовоосноороо

	Эрлэг тамд ороосой!

	Одоо биднийг тамласнаараа

	Очир тамд унаасай!»

	 

	гэж хараан тэмцэлдсэн хэргийн учир баригдан тамлагдахынхаа даваан дээр Ваанзайн Доной гэдэг хамт адуу малладаг байсан нөхрийнхөө туслалцаагаар бэйл ноёны алдартай хурдан хүлэг, дөрвөн настай борыг хулгайлан унаад Чивчин гэдэг барга хошуу руу оргожээ! Тэнд амь хоргодож байхдаа хааяа нутгийнхаа зүүн талаар ирж алсаас ширтэн харахад, Буйр нуурын зүүн урд байсан «Хансар» гэгч халхын дөрвөн сүм сүүмэлзэн дөрвөлжлөн үзэгдэхэд нутаг орноо санан гиюүрэхдээ:

	 

	«Дөрвөн настай бор нь

	Дөрөө жиймээр ергөөтэй

	Дөрвөлжлөөд харагдах бараа нь

	Халхын дөрвөн Хансар. 

	Босоо чихтэй бор нь

	Богдын хачингын сүрэг

	Буцаад сөөргөө харья гэхэд

	Буцмал, Алимаас нь эмээлээ

	Төрсөн нутагтаа очъё гэхэд

	Төрийн бэйлээс эмээлээ!

	Таваар тавьсан гэзэг минь

	Талын ботууль шиг саглайж байна

	Таних мэдэхгүй чивчинтэй

	Танилцсан миний тавилан даа. 

	Ургуулж тавьсан гэзэг минь

	Уулын ботууль, шиг саглайж байна. 

	Урьд л үзээгүй чивчинтэй

	Учирсан миний тавилан даа»

	 

	гэж дуулж байсан нь одоогийн дөрвөн настай халиун гэдэг дуу юм. 

	 

	«Соёл утга зохиол» сонин 1958—3—12. № 11 (70)

	 


82. ҮЙЛИЙН ГУРВАН ТОЛГОЙН ДОМОГ

	«А» хувилбар

	 

	Дархан Цэндийн хүү Юндэн 19˗р зууны дундуур амьдарч байжээ. Түүний эцэг Цэнд өндөр нуруутай, эв хав муутай янхигар хар хүн Халх гол орчмоор нутаглаж; хориод ямаанаас өөр хөрөнгөгүй, голдуу дарх хийж амь зуудаг байв. Ганц хүү Юндэн нь өндөр цэх сайхан нуруутай, гоц цэвэрхэн хүрэн бор царайтай, хүүхэн хүн шиг битүү ургуулсан тас хар, гэзэгтэй байжээ. Бас тэгээд тэр барилдахдаа сайн, дуулахдаа эвтэйхэн гэж магтагддагаас гадна түүнтэй уулзаж ярилцсан эмэгтэй хүн бүхэн шүүрс алдан халагладаг байв гэнэ. 

	 

	Данагар данагар алхаатай яа хө

	Дал мөрөө бүтээсэн гэзэгтэйеэ хө

	Далай вангийн Юндэн гөөгөө

	Даанч цэвэрхэн төржээ хө

	 

	Гунагар гунагар алхаатайяа

	Гурваар дарсан гэзэгтэйеэ хө

	Гунхсан сайхан Юндэн гөөгөө

	Гуниггүй цэвэрхэн төржээ хө

	 

	гэх мэтээр Юндэн гөөгөө дуунд энэ тухай өгүүлж байна. 

	Юндэн хорин дөрөв тавхан идэрхэн насандаа хятад газар жин тээж яваад хүнд өвчин цочмог туссан учир Хорчин хошууны хавьд замдаа нэг айлд хоцорчээ. Төдий л их удсангүй эдгэсэн боловч нутаг буцах унаа хөсгийн бололцоо олдсонгүйд айлын мал харгалзах зэргээр амь зуун байжээ. Юндэн хуучин монгол бичгийг зүгээргүй сайн мэдэж байсан тухай мэдээ тэр хошуу нутагт тарсан тул мөн хошуунд тамгын бичээч болсон гэнэ. Юндэн тэндхийн хүмүүстэй сайн танилцаж нөхөд олонтой болжээ. Тэндэх нутгийн нэг ядуу айлын маш үзэсгэлэнтэй охин Сийриймаа гэгч Юндэнд дурлаж, Юндэн ч тэднийхээр орон гаран явдаг болсон гэнэ. Гэтэл тэр нутгийн нэг баян айлын царайлаг төрсөн эрх танхил охин Гарваа гэгч авхай Юндэнд их дурласан байжээ. Юндэн түүнийг хайхарсангүй, Ямагт Сийриймаадаа татагдсаар байсан гэнэ

	 

	Баруун уулын энгэр дээрээ хө

	Бадамлянхуа дэлгэрчээ хө

	Баруун хошууны Сийриймаатай хө

	Багын Юндэн гөөгөө мэндэлжээ хө

	 

	Зүүн уулын энгэр дээрээ хө

	Зүйр хуар лянхуа дэлгэрчээ хө 

	Зүүн хошууны ордонд нь хө

	Гарваа авхай жөтөөрхжээ 

	 

	гэх буюу эсвэл

	 

	Өндөр байшингийн үүдэнд нь хө

	Өнгийн дэнлүү дурайжээ хө

	Эхнэр ихсийн дундаас хө

	Гарваа анх дурлажээ хө. 

	 

	гэж уг дуунд гарч буй нь дээр дурдсаныг тусгасан хэрэг болов уу? Тэр завсар мөн нутгийн эзэн ноён Бал гүн гэгч хүүгээ гэрлэх гэж хүүхэн ирээд олохгүй цөхөж байжээ. Түүнийг Гарваа мэдээд Юндэнгийн сэтгэлт бүсгүй Сийриймааг зааж өгсөн гэнэ. Энэ нь мөн дуунд

	 

	Ор нийлүүлсэн Сийриймаа нь хө

	Онцгой болсон нь юуных вэ?

	Ондоо хошууны Гарваа хүүхэн

	Ордонд ховлодог нь юуных вэ?

	 

	гэж гарч буйгаас тодорхой байна. Бал гүний санаанд Сийриймаа яв цав таарсан боловч Юндэнгээс болгоомжилсон учир Юндэнг дуудаж отго жинс шагнан өөрийн хиа болгож түр зуур байлгасны дараа тамганы таван түшмэлийн нэгний эрхийг өгөөд хятад газар албанд томилсон нэрийдлээр холдуулсан даруй нөгөө Сийриймааг хүүдээ авч өгсөн гэнэ. 

	 

	Хорчин хошууны Да ван минь

	Хоймроор морилох нь юуных вэ хө

	Хол явсан Юндэн гөөгөө минь

	Хонгортоо ирэх нь яагаа вэ хө

	 

	Арван хошууны Да ван чинь

	Авахаар ирдэг нь юуных вэ хө

	Алсад явсан Юндэн гөөгөө минь

	Ацаглаад ирэх нь яагаа вэ хө

	 

	Сампин гэрийн үүдэнд нь хө

	Сайхан дэнлүү дурайжээ хө

	Шадар хиа нарын дундаас хө

	Юндэн гөөгөө дурайжээ хө

	 

	гэх мэт Юндэн гөөгөө дуунд гарч буйгаас харж болох юм.

	Сэтгэлт бүсгүйг нь хүчээр булаан авсан тухай үеийн нөхөд нь Юндэнд захиа бичжээ. Тэгэхэд нь Юндэн ирж ихээхэн хэл ам хийсэн тул эзний эрхэнд халдав гэж Юндэнг Гурван толгой гэдэг газар элсээр чигжиж алсанд Сийриймаа ч мөн тэнд амиа хорлосон гэнэ. Түүнээс хойш тэр газрыг Үйлийн гурван толгой гэж нэрлэсэн ажээ. 

	 

	«б» хувилбар

	 

	«Далай Чойнхор вангийн хошуунд (Одоогийн Архангай аймгийн Тариат сум) Цэнд дарханы хүү үзэсгэлэнтэй төрсөн Юндэн гэдэг хүн байжээ. Эхнэр нь гэж хөдөөгийн жирийн нэг бүсгүй байж гэнэ. Юндэн ан гөрөө хийж баруун тийш явж байгаад Пүрэв гүний нутагт оржээ. (Одоогийн Баянхонгор аймгийн, Гурванбулаг сум)

	Тэгээд Пүрэв гүнийг эзгүй хойгуур түүний Гармуумаа гэдэг үзэсгэлэн төгөлдөр сайхан хүүхэнтэй уулзан танилцаж улмаар бие биедээ сэтгэл татагдан орон гэртээ ирэлгүй уджээ. Энэ үед Пүрэв гүн алс холд ажлаар одсон байсан юм санжээ. Нэг удаа Юндэн ар гэртээ ирээд буцаж очиход нь Гармуумаа үйл оёж суунгаа Юндэнд зориулан зохиосон дуугаа дуулж өгчээ. Тэр нь одоогийн Юндэн гөөгөө дуу юм санжээ. Юндэн үүнийг сонсон «Эмэгтэй хүн бас ингэж дуу зохиож чаддаг аа» гэж гайхаад буцах замдаа өөрөө нэг дуу зохион дуулжээ. Тэгэхдээ өөрийнхөө эхнэртэй Гармуумааг харьцуулан зохиожээ. 

	 

	Цагаан торгон цамцыг байхад

	Цагаан даавуу цамцаар яах вэ

	Царайлаг төрсөн Гармуумааг байхад

	Царай муутай чамаар яах вэ

	 

	Бор торгон цамцыг байхад

	Бор даавуу цамцаар яах вэ

	Булбарай төрсөн Гармуумааг байхад

	Бүтэмж муутай чамаар яах вэ

	 

	гэсэн үгтэй ажээ. 

	Ингээд гэртээ ирэхэд нь эхнэр нь улсаас нөхрийнхөө тухай дуулсан учир, хаачив, ийчхэв? ч гэсэнгүй. Юндэн хэсэг дуугүй сууснаа өнөө зохиосон дуугаа дуулахад эхнэр нь ихэд гомдон хэсэг зуур уйлан сууснаа хариуд нь мөн дуулав

	 

	Цагаан торгон цамц өмсөхөөс өмнө

	Цагаан даавуу цамцтай болоод байжээ чи. 

	Царайлаг төрсөн Гармуумаагаас өмнө

	Царай муутай надтай болоод байжээ чи. 

	 

	Бор торгон цамц өмсөхөөс өмнө

	Бор даавуу цамцтай болоод байжээ чи

	Болборой төрсөн Гармуумаагаас өмнө

	Бүтэмж муутай надтай болоод байжээ чи

	 

	гэж эхнэрээ учирлан дуулахад нь Юндэн ихэд ичин уурлаж хаалгаа савж гараад мордоод давхив. Пүрэв гүнийх рүү явж байтал замд нь сайн санаат нэг залуу дайралдан «Чиний ингэж явдаг буруу. Ханилсан ханиа гомдоогоод харь хошууны хүнтэй нөхөцнө гэдэг бидний өвөг дээдсийн уламжлалд байгаагүй юм аа. Ноёнтой өстэй хүн толгойгүй, нохойтой өстэй хүн хонгогүй гэдэг. Пүрэв гүн буцаж ирээд чиний тухай дуулсан. Одоо чи оргон дүрвэж амь гар» гэв. Ингээд Юндэн халх нутгаас оргож, монголын өмнөд хилийн орчим газар очиж суув. Мөн түүний хойноос эцэг Цэнд, хуучин эхнэр хоёр нь очин цуг амьдарч байтал Ар монголын ноёд Өвөр монголын ноёдод захидал илгээн харилцаж байгаад тэднийг баривчлан хилийн зурвас газар цаазлан алжээ. Нутгийн ардууд тэдний хувь заяанд харамсан үхсэн газар нь гурван элсэн товцог босгов. Үүнээс хойш түүнийг «Үйлийн гурван толгой» гэж нэрлэх болжээ.

	 

	X. Сампилдэндэв. «Аман зохиол ардын үзэл санааны тусгал» номын 63— 65, 68—70 дахь тал. 

	 


83. «ЭРДЭНЭ ТЭЭЛИЙН УС» ДУУНЫ ДОМОГ

	«Эрдэнэ Тээлийн ус» гэдэг энэ домогт дуу бол одоогийн Баянхонгор аймгийн Галуут сум, дээр үеийн Сайн ноён хан аймгийн Дархан гүний хошуунаас зохиогдон гарсан гэж нутгийн хууччуул ярьдаг юм. 

	Дархан гүний хошуу бол одоогийн Баянхонгор аймгийн Галуут, Баян˗Овоо, Бөмбөгөр, Баацагаан сумын зарим хэсгийг хамарсан ийм нутагтай хошуу байсан. Энэ хошуу нэг хэсэг их ядуу байсан гэнэ. Долоон бухаар нэг голынхон ачлаг хийж нүүдэг. Нэг хоёрхон чисчүү тэрлэгээ ээлжлэн өмсөж цам, майдар үздэг. Хэдэн ямаагаа засаг албатгүй ээлжлэн хариулдаг. «Өнөөдөр засгийн ямааны ээлж» гэж хүртэл ярьдаг байжээ. Тэгээд ч энэ хошууныхныг айл зэргэлдээ хошууныхан нь «Ямаан засгийнхан» гэж шоовдорлон хэлэлцдэг байжээ. 

	Тэр үед Дархан гүний хошууны Довдон тойн гэдгийнд нэгэн бүсгүй хүүхэд төрж, түүнд Дантийхүү гэж нэр өгсөн гэнэ. Дантийхүүг нялх байхад эх нь нас барж, өнчин охин эмэг эхийнхээ гар дээр өсөн торнисон байна. Дантийхүү арван таван нас хүрэхдээ хацрын гэрэл нь мөрөн дээрээ буусан, бие бялдар, үс зүс тэгш үзэсгэлэнтэй сайхан бүсгүй болжээ. 

	Энэ үед Ховог Сайрын Торгуудын ноёны хатан тогтдоггүй байжээ. Тэгээд мэргэч төлгөч нар нь «Хойшоо харсан нутагтай газраас хатан авбал тогтоно» гэжээ. Энэ нь Сайн ноёны нутаг байсан. Тэгээд Сайн ноёныхоос хатан авахаар очсон байна. Тэгтэл Сайн ноёныхон жинхэнэ хүүхнээ нуугаад өөр хүүхэн үзүүлжээ. Тэгэхээр Ховог Сайрын Торгуудынхан тэрийг нь мэдээд нутгийн зүг буцаж явсан байна. Ингээд одоогийн Баян˗Овоо сумын Гучингийн гол гэдэгт буудаллаад түр үдэлж байв. Тэгэхэд нь нутгийн нэг хүн ирээд архи дарс ууж ам халаад,

	— Манай энэ Дархан гүний хошуунд Дантийхүү гэж үзэсгэлэнтэй хүүхэн бий дээ, та нар үз гэж. 

	Ингээд яваад Дархан гүний хүрээг дайраад ирсэн чинь үнэхээр үзэсгэлэнтэй бүсгүй байсан учир таалжээ. Ингээд сүй бэлгийг арвин их тавьжээ. Цагаан тэмээнд мөнгөн буйл хийгээд минж булга мэт үнэт үсийг тал тал руу нь намируулаад авчирч өгч гэнэ. Бас найман хөлтэй ширээн дээр мөнгөн цагаан ембүүнүүдийг өрөөд оруулж байсан гэнэ. Хэн нэг хүн сүй бэлэг тавьж байгаа газар «Би Дархан гүний хошууны хүн мөн» гээд орвол тэр хүнд арван лангийн ембүү хадагтай барьдаг байв. Дантийхүүгийн эцэг, ноёд түшмэдийн талынхан ядуу зүдүү ч байсныг хэлэх үү тэр их сүй бэлэгт ихээхэн автагдаж хүүхнээ өгнө авна гэж ярьж тохирсон гэнэ. Гэтэл зарим хэсэг нь

	— Манай энэ охин бол их үзэсгэлэнтэй, амны хишигтэй охин. Харийн хошуунд явуулаад хэрэггүй, нутагтаа байлгая гэлцэн тэд нар хуйвалдаж Дантийхүүг оргуулаад Уужимын худаг гэдэг газар гурав хоног нуужээ. Гэвч тэгээд баригдсан гэнэ. Баригдсан хүмүүсийн заримыг цаазалж цөлсөн гэнэ. Дантийхүүг толгойг нь гаргаж авдарт хийж цоожлоод жуузанд суулгаад Торгуудын зүг авч явжээ. Тээлийн голыг уруудаад тэмээнд ачигдаад явж байхдаа Дантийхүү нутаг хошуу, аав ээж энэ бүх явдлаа дурдсан «Эрдэнэ Тээлийн ус» гэдэг дууг зохиож дуулж явсан гэдэг. Зохиосон дуугаа хүргэж очсон ах Жүрмэд тойн гэдэгтээ зааж, бичиж өгөөд явуулсан. Тийм учраас тэр дуу орон нутагтаа уламжлагдан үлдсэн гэнэ. 

	Дантийхүү тэгж явснаасаа хойш нутагтаа эргэж ирээгүй. Харин эцэг Довдон тойн нь охин дээрээ очиж байсан. Хоёр дахь удаа очихдоо архи дарс ууж, 

	— Хүүхнээ эргүүлж авна барина гэж агсганасан гэнэ. Торгуудын ноёд дургүйцээд дараа очиход нь «Танай хүүхэн үхсэн» гэж хэлээд уулзуулаагүй, үнэн хэрэгтээ Дантийхүү үхээгүй байжээ. 1921 онд ардын Хатанбаатарын цэрэгт баруун хязгаарыг чөлөөлөх дайнд явж байсан Дашдоо гүний хэдэн хүнийг «манай зэргэлдээ хошууныхан» гэж Дантийхүү урьж цай уулгаад хүн бүрд гурав гурван мөнгөн төгрөгөөр гарын бэлэг өгч байсан гэнэ. 

	 

	Мятавын Ванчинсүрэн (52 нас, эр, Бууцагаан) (Баянхонгор аймгийн Хүнсний үйлдвэрийн ажилтан)˗ гээс бичив.

	 


84. «ХУЛСАН ТАШУУР» ДУУНЫ ДОМОГ

	Архангай аймгийн хойд Тамир хавиар нутаглан байсан гүний охин Гүнчидмаа гэгч сайхан хүүхэн байжээ. Гүний гэдэг нь гүн хэргэмтэй хүн байсан гэлцэнэ. Гэхдээ чухам нэрийг нь мэдэхгүй аж. Гүнчидмаа Булганы Яргайтын голоор нутаглаж байсан ядуу ард хун дуут Дорлиг гэдэг залуутай танилцан ханилж суухаар тохиролцсон юм байжээ. Хун дуут Дорлиг нь сайхан дуулдаг учир нутагтаа тийнхүү алдаршжээ. Дорлиг Бээжинд жин тээж очиход хятад данжаад нар худалдах барааг нь зүгээр авах гэсэн учир пүүсийн данжаадтай муудалцаж баригдан хоригдсон гэнэ. Гэвч тэндээс оргож эх нутгаа бэдэрч явах замдаа «Хулсан ташуур» хэмээх дууг зохион дуулжээ. Нутагтаа ирээд хайрт хүүхэн Гүнчидмаатайгаа уулзах үеэр хошууны «урт хошуутнууд» тамгын газар мэдэгдэж түүнийг бариулжээ. Баригдахын өмнө өөрийн найз нөхөдтэйгөө уулзан авчирсан бэлгээ хайрт хүүхэнд явуулаад өөрийн байдлыг хэлүүлэв. Гүнчидмаа бэлгийг аваад хэдэн бадаг дуу зохион дуулсан байна.

	Хун дуут Дорлигийг манж амбанд хүргэхээр үхэр тэргэн дээр хүлээстэй авч явжээ. 

	Тэр үеэр нутгийн хэдэн залуус Гүнчидмаагийн хамт Дорлигийг булаахаар зэвсэглээд хоноглох газрыг нь тосож байв. Гүнчидмаа энэ тухай өндөр уулын оройгоос дуулан мэдэгджээ. Орой болж од мичид гялалзах үеэр хун дуут Дорлигийг нөхөд нь суллан авчээ. Дорлиг Гүнчидмаагийн хамт нутаг хошуу алгасан явжээ. Тэд одоогийн Өвөрхангай, Архангай аймгийн нутгийг дайран гарч Завхан аймгийн нутагт амьдарч байгаад баруун Сүндийн хошуунд таалал болсон гэдэг. 

	Дууг ард хавсаргав. 

	 

	Хулсан ташуур нь байгаасай

	Хуруундаа өлгөөд явах юм сан

	Хуулилдаг цаазгүй болоосой хүү минь ээ хө

	Хуучин нутаг Яргайтдаа очих юм сан даа яая даа байз

	 

	Яргай ташуур нь байгаасай

	Янзыг нь олоод барих юм сан

	Ялладаг цаазгүй болоосой хүү минь ээ хө

	Яргайтын голдоо уулзах юм сан даа  хүү минь ээ хө

	 

	Зандан ташуур нь байгаасай

	Засаж бариад явах юм сан

	Зарга шүүдэггүй болоосой хүү минь ээ хө

	Засаг хошуундаа очих юм сан хүү минь ээ хө

	 

	Бургасан ташуур нь байгаасай

	Бугуйндаа өлгөөд явах юм сан

	Буруудуулдаг хуульгүй болоосой хүү минь ээ хө

	Бусдын нутгаас гарах юм сан яая даа байз

	 

	Уул нь өндөр боловч, ээ

	Урдуур нь гардаг замтай

	Уул нутгийн чамтайгаа хүү минь ээ хө

	Учрахын ерөөлийг бодох уу даа  яамай даа хө

	 

	Хад нь өндөр боловч ээ

	Хажуугаар нь гардаг замтай

	Халх нутгийн чамтайгаа хүү минь ээ хө

	Ханилан суухаа бодох уу даа яая даа байз

	 

	Ус нь гүнзгий боловч ээ

	Угтаад гардаг гарамтай

	Ухаан сэргэлэн боловч хүү минь ээ хө

	Уурын мунхгаас боллоо доо  үр минь ээ хө

	 

	Далай өргөн боловч

	Даваад гарч болдог юм

	Дассан хонгор чамтайгаа хүү минь ээ хө 

	Давааныхаа адагт уулзах юм сан үр минь ээ хө

	 

	* * *

	 

	Улаан цаасанд боодолтой

	Бэлгийг чамаас авлаа даа

	Улаан цаасыг задалбал хүү минь

	Уруулдаа түрхдэг будагтай даа хө

	 

	Цагаан цаасанд боодолтой

	Бэлгийг чамаас авлаа даа

	Цагаан цаасыг задалбал хүү минь ээ хө

	Царайгаа будах будагтай даа хө 

	 

	Хөх л цаасанд боодолтой 

	Бэлгийг чамаас авлаа хө 

	Хөх цаасыг задалбал хүү минь ээ хө 

	Хөмсгөндөө түрхэх будагтайяа хө

	 

	Ягаан цаасанд боодолтой

	Бэлгийг чамаас авлаа хө

	Ягааy цаасыг задалбал хүү минь ээ хө

	Яралзах шүдний оотой доо хө

	 

	* * *

	 

	Барьсан ташуур байхгүй чиг

	Бачимдан битгий сандраарай

	Багын дассан нутагтаа хүү минь

	Барааг харна даа хөөрхий дээ 

	 

	Хулсан ташуур байхгүй чиг

	Хуйсганаж битгий сандраарай

	Хувьтай төрсөн чамтайгаа хүү минь

	Хуучин нутагтаа уулзана гайгүй

	 

	Яргай ташуур байхгүй чиг

	Яриа хөөрөөтэй яваарай

	Янаглан дассан нутагтаа хүү минь

	Яасхийгээд уулзана шүү үр минь ээ хө

	 

	Зандан ташуур нь байхгүй чиг. 

	Зангаа битгий хувилгаарай

	Заяаны амраг чамтайгаа хүү минь ээ хө

	Заасан газарт нь уулзана шүү үр минь ээ хө 

	 

	Бургасан ташуур нь байхгүй чиг

	Буруу зөрүүгүй яваарай

	Буусан газраас чамайг

	Бултуулж авна шүү үр минь ээ хө

	 

	* * *

	 

	Уул л уул л өндөр чиг

	Угтаад уруудах замтай шүү

	Ухаан сэргэлэн чамтайгаа хүү минь ээ хө 

	Уулзан суухыг бодъё доо хөөрхий дээ

	 

	Хад нь өндөр уултай чиг

	Хажуу хэцийн замтай шүү

	Халамжит хайртай чамтайгаа хүү минь ээ хө

	Ханилан суухыг бодъё доо

	 

	Үүл л үүл л дундаас чиг

	Үрлэн мөндөр шаагьдаг юм

	Үнэн хайртай чамтайгаа

	Өөрийн нутагтаа уулзана даа байз

	 

	* * *

	 

	Хошуу алгасан амьдарч

	Хоног өнгөрүүлэн явах уу даа

	Хонгор хайртай чамтайгаа би чинь ээ хө

	Хоосон ч байсан яах вэ дээ үр минь ээ хө

	 

	Нутаг алгасан явах уу даа

	Нуумал хэргээс мултрах уу даа

	Нууцалсан амраг чамтайгаа би чинь ээ хө

	Нуулгүй сайхан жаргах уу даа үр минь ээ хө

	 

	Онгон уулыг цантуулсан

	Омогт хүйтний эрч ээ хө

	Олон бүгдийг зовоосон хүү минь ээ хө

	Олиг муутай хууль аа хө  яая даа байз

	 

	Навчтай модыг шарлуулсан

	Намрын хүйтэн салхиа хө

	Насан туршид зовоосон хүү минь ээ хө

	Нанчид архин хуулиа хө  яая даа байз

	 

	Гүнцүү дээлтэй Гүнчидмаа минь

	Гүнгийнхээ нутгаас гарлаа даа хө

	Гүний хошууны чамтайгаа хүү минь ээ хө

	Гүндүүгүй сайхан амьдрах уу даа хөөрхий яа

	 

	Сайвар морины сажлаагаар

	Сар өдрийг товлон аваад

	Санааны амраг чамтайгаа

	Саахалтын хошуугаар тэнэх үү дээ хүү минь ээ хө

	 

	* * *

	 

	Хөхрөн байгаа хөндийг

	Хөнтрүүлэн давхиад туулах уу даа

	Хүний хүү чамтайгаа үр минь ээ хө

	Хүсэл жаргал аа эдэлье дээ  хүү минь ээ хө

	 

	"Сайхан хангайн дуулал" Булган. «Дэвшилт» сонины газар. 1976. 38—43 дахь тал. 

	 


85. «ЖИНЖИЙ БАДАМ» ДУУНЫ ДОМОГ

	1923 оны үед Увс аймгийн Давст сумын нутаг Хөндлөнд Буяндалайнх гэдэг айл нутаглаж байжээ. Буяндалайн Бадам гэгч охин өсөн торниж, нутаг усандаа сайхан хүүхэн гэгдэж хошуу нутагтаа алдаршжээ. Түүнийг хориод настай байхад нь шадар ноён Аюурзана сүй бэлэг тавьж, гэргийгээ болгон аваачсан гэнэ. Тэр үед Ардын засгаас нутаг орныг тохижуулахаар төлөөний хүмүүс гарцгааж аймаг хошуугаар томилогдон ажиллаж байлаа. 

	1926 оны үед Увс аймгийн Давст сумнаа төлөөний түшмэдээ Дансрангийн хөвүүн Догсом очжээ. Догсом уул нь одоогийн Хэнтий аймгийн Баян˗овоо сумын хүн аж. Тэр Увсад очсон хойноо Бадамтай танилцаж хайр сэтгэлтэй болсон гэдэг.

	Гэтэл тэр үеэс жижиг Бадам, Догсомтой нөхцөх гэж байна гэсэн яриа нутгийн хүмүүсийн дунд тархаж зарим нь жижиг Бадам халхтай суух юм байх хэмээн жиг жуг ярилцдаг болжээ. Энэ яриаг Бадамын эцэг, эх, ах дүүс нь сонсон дургүйцсэний дээр Догсом ч Бадамыгаа Нийслэл лүү оргуулжээ.

	Оргуулахдаа нутаг орны хоршооноос бүрэн хувцас авч өмсгөөд явуулсан гэдэг. 

	Догсом Бадамыгаа санан мөрөөдөж дурсан суухдаа хуучин танил Жигмэд гэдэг хүнтэй хамтарч:

	 

	Хөх торгон дээлийг хө

	Хөдөөгийн хоршооноос

	Худалдаад авлаа даа хө

	Хөөрхөн төрсөн жинжий Бадам миний амраг хүү

	Хөхрөөд байгаа модтой уулын альхан талд нь яваа бол доо

	Ай, хөөрхий яа хө

	 

	Цагаан торгон дээлийг хө

	Цаад талын хоршооноос 

	Цаас мөнгөөр авлаа даа хө

	Царайлаг төрсөн жинжий Бадам миний амраг хүү

	Цайраад байгаа модтой уулын цаахна талд нь яваа бол уу даа

	Ай, хөөрхий яа хө

	 

	Улаан торгон дээлийг хө

	Урд талын хоршооноосоо

	Худалдаад авлаа даа хө

	Ухаалаг төрсөн жинжий Бадам миний амраг хүү

	Улайраад байгаа модтой уулын урдхан талд нь яваа бол уу даа

	Ай, хөөрхий яа хө

	 

	Угалзтай наамал гутлыг хө

	Улсын хоршооноос

	Худалдаад авлаа даа хө

	Уриалгахан төрсөн жинжий Бадам миний амраг хүү

	Улайраад байгаа тоостойхон замын альхан салаагаар нь яваа бол доо

	Ай, хөөрхий яа хө

	 

	Шар дурдам бүсийг хө

	Саяхны хоршооноосоо

	Худалдаад авлаа даа хө

	Сайхан төрсөн жинжий Бадам миний амраг хүү

	Салаалаад байгаа тоостойхон замынхаа альхан талд нь яваа бол доо, 

	Ай, хөөрхий яа хө

	 

	Цагаан торгон цамцыгаа хө

	Цаад талын хоршооноосоо

	Худалдаад авлаа даа хө

	Цаанаа ханьтай жинжий Бадам миний амраг хүү

	Цайдам талын замынхаа альхан салаагаар нь яваа бол доо

	Ай, хөөрхий яа хө

	 

	гэсэн үгтэй «Хөх торгон дээл» гэдэг дуу зохиосон гэнэ. Тэр үед хөдөөгийн ардуудад намын суртал ухуулга хийхээр нийслэлээс Санжмятав даргатай суртлын бригад Шаргын говиос эхлээд Арвайхээр, Цэцэрлэг, Ховд, Увс, Улиастай, Хөвсгөл, Булган, Алтанбулаг, Өндөр гэгээний хийд, Эрдэнэ зуу зэрэг газраар аялан явж байсан юм. Бригадын бүрэлдэхүүнд оролцож явсан одоо ардын жүжигчин Дашдэлэг жүжигчин Дамдинбазар, цэргийн бага Раднаабазар нар Догсомтой уулзаж, уг дууны нь ая үгийг засаж дуулж байсан түүхтэй билээ. Тухайлбал «Жинжий» гэдэг нь өхөөрдөн энхрийлсэн нэр бөгөөд жижиг Бадам гэж байсныг нь жинжий Бадам болгожээ. 

	Жинжий Бадам гуай одоо 70 шахам настай Сүхбаатарын районд эрүүл энх амьдран сууж байна. 

	 

	«Хөдөлмөр сонин, 1973. III. 17. № 31 (42)

	 


86. САЙВАР ХАЛТАР ДУУНЫ ДОМОГ

	Засагт хан аймгийн Ачит засгийн хошууны Лу гүн хэмээн олноо нэршсэн Лувсандондов ноёныд нэгэн унаган сайвар халтар морь байжээ. Хүний нүд олзлох уран гоо бие галбиргүй байсан энэ морины чадал шандсыг таньсан харийн худалдаачид Лу гүний морио үзээгүйг ашиглан амаар тохиролцон худалдан авч Хөх хотод аваачжээ. 

	Гэвч тэр морь газрын хол усны уртаас унаган ижлээ санан санасаар, уул хангайгаа мөрөөдөн мөрөөдсөөр өдөр шөнө хоёрхонд гүйж ирсэн домог яриа Ханхөхий нутгийнханд хадгалагдсаар иржээ. 

	Түүнээс хойш тэр шунахай худалдаачин хоёр дахин аваачсан боловч сайвар халтар морийг юугаар ч тогтоож дийлсэнгүй ажээ. Эрдэнэт хүлгийнхээ эрдэм чадлыг таньсан эзэн нь сайвар халтар морио эргүүлэн авч наадамд уяж уралдуулан, хошуу хотлыг бишрүүлсэн хурданд нь сэтгэл догдлон баярлан бахархан явах болжээ. Тэгээд ч ажнай сайн хүлэгт зориулж «Сайвар халтар» хэмээх дуу зохиогдон гарч, эдүгээ ч ард олны дуулах дуртай дууны нэгэн болжээ. 

	Тэр дуунд:

	 

	Зээ

	Цөөрөмтэй уснаас уугаагүй

	Цөөн буурай адуунд тогтоогүй

	Хүйтэн зуузай зуугаагүй

	Хөлстэй тохом тохоогүй

	Үүрийн жавраар бариагүй

	Үдшийн жавраар сойгоогүй

	Чухам чанга гишгэдэлтэй

	Сайвар халтар морь минь.. 

	 

	хэмээн магтан шүлэглэсэн бий. Олон сайхан домгоо үлдээж, ая дуунд мөнхөрсөн цуутай хурдан сайвар халтрын удам Ханхөхийн нутагтаа мянга түмээр өсөн үржсээр... 

	 

	«Залуучуудын үнэн» 1974. 9. 25. № 105 (5504)

	 


87. СУВАРГАН ӨНДӨР ДУУНЫ ДОМОГ

	Хошой чин ван Ханддоржийнх халх даяар бөхөөр алдартай байсан бөгөөд энэ хошууны сайн бөхийн нэг Жамц хэмээгч нь шилийн сайн эрчүүдтэй сэм нийлж оргосон байжээ. Тэгээд 20 жилийн турш баригдалгүй уул хадаар явж «Суварган өндөр» хэмээх өндөр ууланд оргож бүгжээ. Тэгээд зуны нэгэн халуун өдөр хадны хонгилд цаг өнгөрөөн сууж байх зуур, бие дээрээ суусан хөх түрүү бүрийг барьж зугаа болгон морины сүүлний урт хялгасанд хэлхэж агаарт хөөргөн нисгэжээ. Тийнхүү оргодол Жамцын хэлхсэн хөх түрүү «Суварган өндөр» уулын ойролцоох нэг баян айлын ноос савж байсан дэвжээн дээр уначихсан учир хавь ойроос цугларан ноос савж байсан хүмүүс тэрхүү хэлхээ бүхий хөх түрүүг сонирхож байтал баян эзэн түүнийг үзэж байснаа: Энэ хөх түрүү ойроос ирээгүй харин үүнд: сэжиг төрөх нэгэн учир байна, юу гэвэл чөлөө завтай уйдсан хүн хөх түрүү элбэгтэй газар байгаа хэрэг, тийм болохоор миний бодоход ойролцоох ууланд тухайлбал «Суварган өндөр» ууланд нэгэн оргодол хулгайч байгаа байх. Тэр хүн цаг нөхцөөж суухдаа ийм ажил хийж байгаа хэрэг, тийм болохоор ийнхүү тайван сууж таарахгүй гээд хүмүүсийг авч «Суварган өндөр» уулыг бүслүүлж ой шугуй хад хавцлыг нэгжүүлэхэд нэгэн хүдэр эр баригдсан нь мөнөөхөн Ханддорж вангийн бөх оргодол Жамц байжээ. Түүнийг авч ирж тэрэгнээс хүлж орхисон байна. Гэтэл орой болж уулын сүүдэр талд буухад «Суварган өндөр» уулын сүүдэр Жамц дээр дайрах үес, өмнөх бүх явдлаа санагалзан бас ч орой болж хулгайд мордох цаг ойртож байгаа болон олон жил хоргодон орогносон ээлт уулаа харж Суварган өндөр гэдэг дууг зохиож аялсан юм гэнэ билээ. 

	 

	А. Хувилбар

	«Зээ—

	Суварган өндрийн бараа нь

	Сүндэрлэн дурайгаад байна

	Соньхноор цэнгэн жаргая

	Сэтгэлийн лянхуа сэтгэмж эдүгээ!

	Зээ—

	Сайхан залуу нас

	Саруул сэргэлэн үе

	Санааны цэгт хүрэхүй

	Сэмүүхэн нөхөд хөөрхий! эдүгээ 

	Зээ—

	Халх нь хадын (хаад) бараа

	Холоос харагднам зээ

	Хамгаар хурсан чуулга

	Хааны төрд харшлахуй (харшихгүй) 

	Зээ—

	Идэрхэн залуу насандаа

	Ихсийн өмнөөс бардаж явжээ

	Үнэн магадаар явбал

	Ямар ч жаргалыг эдэлнэ! эдүгээ Зээ—

	Өртсөн хамтаар жаргая

	 

	Б. Хувилбар

	Зээ—

	Суварган өндрийн бараа нь

	Сүндэрлэн дуурсан харагд маань 

	Сониноор цэнгэж суудаг

	Сэтгэлийн сэрэмж гэдэг байна

	Зээ—

	Халх хадын бараа

	Холоос харагдана

	Хамаг гарсан чуулган нар

	Хаадынхаа төрд гэдэг байна

	Зээ—

	Аливаа үзсэн харсан нар

	Ашдын санаа нийцүүлэн

	Аль нь шинжилж суутал

	Уулзуур дээрээ шавтай лаа

	Зээ—

	Сайхан идэр залуу насанд

	Санааны голыг нийцүүлэн

	Сэтгэлийн цэгт хүрч

	Сэмүүхэн амархнаар жаргая

	Зээ—

	Тавьсан эртний ерөөлөөр

	Тавтай ханасан тантайгаа

	Тавин хэлэлцсэн үгийн бат нь

	Тамсаглан нотолж жаргая. 

	Зээ—

	Бүтсэн эртний ерөөлөөр

	Бүхийн санаа нийцүүлэн

	Бүгдээр сайтар амаржуулан

	Бүрнээр хамт жарга»

	В. Хувилбар

	Зээ—

	Суварган өндрийн бараа нь

	Холдоон сүндэрлэн харагдана

	Сониноор ханадаг жаргалыг

	Сэтгэлийн сэргэлт гэнэ л

	Зээ—

	Алив үзсэн харснаа

	Ашдын санасан санааг

	Аль нь шинжилж сануулан

	Уулзуур дээр бахтай залуу

	Зээ—

	Санааны голыг таньж

	Сэтгэлийн чанд хүртэл

	Сэмүүхэн алаг тэр л... »

	 

	"Шинжлэх ухаан амьдрал" 1977, №. 4

	 


88. «ЭЗНИЙ ЗАРЛИГ» ДУУНЫ ДОМОГ

	1911 оны орчим Хэнтий нутагт Цагаан адуучийнх гэдэг айл байжээ. Тэр үед Цагаан адуучийн, төрсөн дүү Дондогдулам гэгч үзэсгэлэнт охин 18 насандаа нутгийн бөх Лувсандамбатай ханилан сууж амьдралаа холбосон байжээ. Гэтэл Жонон ван Цогбадрах Богд хаанд хатан олж өгөхөөр болж өөрийн хошууны нутаг Чандмань гэдэг газарт байсан Дэчин Чойлон хийд дээр тусгай гэр бариулан сууж нутгийнхаа 16—18 насны бүх бүсгүйчүүдийг цуглуулан шилж сонгох ажлыг хэд хоногийн турш хийсний эцэст залуу бөх Лувсандамбын гэргий Дондогдуламыг Богдын хатан болгохоор зарлиг буулгаж, Богдод хүргэж өгөхөөр аваад явсан байна. Энэ үеэр өөр хошуу нутгийн наадамд барилдаж яваад ирсэн Лувсандамба учир явдлыг сонсон мэдээд хөтөлгөө мориор хөлөглөн хойноос нь хөөжээ. 

	Лувсандамба Хурхын голыг өгсөж Бор хургын давааг давж хөөгөөд гүйцэж чадсангүй. Тэгээд хойноос нэхэн явсаар Хүрээнд ирээд хүүхэн хонгортойгоо уулзах гэсэн боловч харцын хүү залуу бөхийг хааны ордонд оруулах нь байтугай ойртуулсангүй гэнэ. Лувсандамба арга тасран үе тэнгийн найз нөхдийнхөө хамт «Эзний зарлиг» гэдэг дууг зохиогоод, 

	 

	Эзний зарлиг болсон хойно

	Эзэрхэг байлгүй яав гэнэ ч

	Эмзэг сэтгэл болсон хойно

	Эргэх байлгүй яав гэнэ ч

	Богдын зарлиг болсон хойно

	Богтлохыг мэдэхгүй байлгүй

	Болзоот амраг болсон хойно

	Бор зүрхээ мэддэг байлгүй... 

	 

	гэж бүдүүн баргил хоолойгоороо дуулан хэдэн өдөр эргэлдсэн боловч чихэнд чимэгтэй нэг ч хариу эс сонсжээ. Тэгээд Лувсандамба бөх:

	 

	Хааны зарлиг болсон хойно

	Харцаа мэдэхгүй байлгүй

	Хайртай амраг болсон хойно

	Халуун сэтгэлээ мэддэг байлгүй

	Зарлиг буулгасан Богд нь

	Жаргаж байхаас яах вэ

	Зарц болсон би чинь

	Заяагаа бодоод буцлаа... 

	 

	гэж дуугаа төгсгөж Богд эзэнд хувилан явуулаад нутаг буцсан домогтой ажээ. Харц ардын хилэнт эсэргүүцлийг илэрхийлсэн энэ дууг дуулахыг Богдын засгийн газраас хэдийгээр хориглосон боловч олонд түгэн тархаж дуулсаар байжээ. 

	 

	«Улаанбаатарын мэдээ» 1979. 3. 3. № 35, 36˗аас авав.

	 


89. «СОЁГ БОР» ХЭМЭЭХ ДУУНЫ ДОМОГ

	Эрт урьд цагт нэгэн хүүтэй эмгэн өвгөн хоёр байжээ. Хүү нь урт удаан хугацаагаар цэргийн албанд мордож гэнэ ээ. Харь нутагт явсан хүү нь цэргийн албаа арайхийж дуусгаад нутаг буцах гэтэл унах унаагүйн эрхээр нутгийн баяныд хоньчин болжээ. Тэр хүү баяны ганц охинтой ижил дасал болж улмаар амрагийн холбоотой болж гэнэ. Нөгөө хүү нэгэн удаа, 

	— Би орон нутаг, аав ээжээсээ холдсоор удлаа. Тэдэнтэйгээ очиж уулзмаар байна гэсэнд охин хариуд нь:

	— Би зөвшөөрнө. Харин, чи ямар морь унаж явах вэ? гэжээ. 

	— Надад өөрийн гэх унаа байх биш дээ гэхэд, 

	— Чи бор азарганы унага бор шүдлэнг авъя гэж ааваас гуйгаарай гэжээ. Охины хэлсэн ёсоор эцэг нь хүүд бор шүдлэнгээ өгчээ. Хүү түүнийг сургаж номхруулаад нутаг явах болсонд хүүг үдэж мордуулахаар охин хамт явж гэнэ. Нэгэн уулын ард очоод, 

	— Чи одоо буц даа. Дэндүү холдлоо гэхэд, охин:

	— Уулын араас озолбол уулзахгүй байж магадгүй. Уулын өврөөс салъя даа гэжээ. Уулын энгэрт очоод охин:

	— Бор шүдлэн чинь соёолон болж сүүл нь газарт 4 хуруу тунах үед зуны дунд сарын эхээр намайг нэг эргээрэй гэж захижээ. 

	Хүүг харихад эцэг нь нас барж, эх нь эсэн мэнд байж гэнэ. Хүү эхийгээ өргөн тэтгэхээр нутгийн ноёны адуучин болжээ. Нэгэн өдөр адуугаа тийрүүлээд сууж байтал бор шүдлэн нь өрөөсөн хөлөө өргөөд зогсож байж гэнэ. Сайхан морь болж байна даа гэж бодохын сацуу нөгөө охины хэлсэн зүйл гэнэт санаанд нь оржээ. Энэ үед бор шүдлэн соёолон нас гүйцэж, зуны дунд сар гарсан байж гэнэ. Хүү соёолон бор морио унаад хүүхний нутагт очжээ. Тэдний уяан дээр олон морьд багширч гэрт нь дуу хуур болж байгаа нь сонсогдов гэнэ. Охины эцгийн гэрт орвол эцэг эх хоёр нь урьдын адил танимгайрч дээшээ суу гэж урьжээ. Харин охин гэрт байсангүй боловч болж байгаа үйл явдлын байдлаас ажиглаж мэдвэл охиныг нутгийн ноёнд гэргий болгож өгөхөөр шийдэж гурван хоног найрласан боловч хүүхэн ер дуугарахгүй ажээ. 

	Хүүг ая барихыг шаардахад

	 

	Соёт бор морьтой

	Соньхон хил зантай

	Алдрай жаахан би чинь

	Санан бодсоор явж ирлээ. 

	Арын мод олон ч бол

	Агар зандан ургаагүй

	Ахан дүүс олон ч бол

	Ааваас үнэнч хүнгүй

	Энгэрийн мод олон ч бол

	Эрчтэй зандан ургаагүй

	Эгч дүү нар олон ч бол

	Ээжээс үнэнч хүнгүй

	 

	хэмээн дуулсанд охин үүний учрыг ойлгож, сэм уулзахдаа, 

	— Би хөгшин ноёнд хүчээр очих болоод байна. Бэр хүргэхээр явахад бэрийг хэн дүүрэх вэ гэхэд нь би дүүрье гэж хэлээрэй гэжээ. Тэр ёсоор бэр мордуулахад хүүхнийг дүүрч эхлээд гэлдрэн явжээ. Гэтэл хүмүүс хурдан яв гэж шаардсан тул бор мориороо хурдлан давхижээ. 

	Ийнхүү хос залуус эртнээс таньсан итгэлт бор морь нь ноёныхонд гүйцэгдэлгүй зугтсаар хүүгийн нутагт ирж амар сайхан жаргаж гэнэ. 

	 

	«Улаанбаатарын мэдээ», 1975. 10. 4. № 156 (3488)˗аас авав. 

	 


90. «СЭНДЭР ОХИН»˗НЫ ДОМОГ

	Цэ Вангийн хошуунд гоц сайхан гэгдэх Сэндэр охин байжээ. Тэр 18 насандаа олны талархлыг татсан сайхан хүүхэн болжээ. 

	Сэндэр охиныг өөрийн аав ээж нь нэрд гарсан баянтай суулгахаар тохиролцжээ. 

	Сэндэр охин тэр хөгшин баянтай суухгүй гэж зүтгэсэн боловч эх эцгийн эрхэнд орж сууж л дээ. 

	Цэцэн залны охин сон доо Цэцэн эцэг минь эдэн шуналын залан болжээ гэж бодоод эцэг эхийнхээ нинжин сэтгэл байхгүй нүд улаан мөнгө цагаан гэдгийг энэ дуундаа цэцэн цэлмэг хэлсэн байдаг. 

	Хөгшин баян үзэсгэлэн гуа охиныг гомдоохгүйн тулд түүнд торгоны сайныг өмсүүлж хоолны сайныг идүүлж байжээ. Гэвч Сэндэр охин түүнд нь ханасангүй. 

	Харин хөгшин баяны гараас яаж гарах вэ гэж арга сүвэгчлэн бодож суухдаа ингэж дуулсан нь:

	 

	Цэ вангийн хошууны

	Цэцэн залны охин сон

	Арван найман настайдаа

	Алиа Сэндэр нэртэй дээ

	 

	Арван ембүүг хараад

	Алгаа тосдог аав уу даа

	Хорин ембүүг хараад

	Хормойгоо тосдог ээж үү дээ

	 

	Торго дурданг хараад

	Толгойгоо дохидог аав уу даа

	Толгой янчаан хараад

	Тосож авдаг ээж үү дээ

	 

	Боодол хоргойг хараад

	Богтосхийсэн аав уу даа

	Боов чихэр хараад

	Богтлон өгсөн ээж үү дээ

	 

	гэж дуулж суугаад гуниглан байхдаа хөгшин баянтай суулгахаар ад үздэг адуучин, Хохь гэдэг хоньчинтойгоо суулгаасай гэж бодохдоо ингэж дуулжээ:

	 

	Арван хошууг алхуулснаас

	Адуучин хүүдээ өгөөсэй дээ хө

	Хорин хошууг дамжуулснаас

	Хоньчин хархүүдээ өгөөсэй дээ хө 

	 

	Тэртээ хошууг дамжуулахаар 

	Тэмээчин хүүдээ өгөөсэй дээ хө

	Тэнэг баянд өгснөөс

	Тэрэгчин хүүдээ өгөөсэй дээ хө

	гэж дуулж байжээ. 

	Цэцэн залантан цэлмэг охиноо ингэж гуйж гувшиж байхад үл ойлгон баянд барьц болгон богтлон өгчээ.

	Цэцэн сэндэр охин гунигтайгаар ингэж дуулсан нь:

	 

	Цагаан торгон цамцыг

	Хэндээ ч гэж оёх вэ хө

	Цал буурал баянтай

	Цагийг яаж өнгөрөөх вэ хө

	 

	Хар торгон хантаазыг

	Хэндээ гэж оёх вэ хө

	Халзан болсон баянтай

	Ханилж яаж суух вэ дээ хө

	 

	Хар торгон цамцыг

	Хэндээ гэж оёх вэ хө

	Хөгшин болсон баянтай

	Хөнжил яаж нийлүүлэх вэ хө

	 

	Нохой хэвтэхгүй оромд нь

	Нойроо хүрэхээр унтлаа хө

	Гахай идэхгүй гамбирыг нь

	Гайхшаа барагдахаар идлээ хө

	 

	гэж дуулж байжээ.

	Залуу зандан насаа ийм амьдралд гутааж явахаар өөрөө өөрийнхөө замыг шийдэхээр Сэндэр охин ингэж дуулаад баянд хортой архи өгчээ. 

	 

	Алимаар хачирласан архины чинь

	Амтыг нь аваад согтуурлаа

	Алс холын чамдаа

	Алаг зүрхээ тушаалаа

	 

	Холоос зорьсон танд

	Хонгор биеэ тушаасан хойно, 

	Хундаганд байгаа сархдыг

	Хувааж уувал амттай

	 

	гэж дуулан баяны амийг хорлон оргожээ. Сэндэр охин өөрийн орон нутагт очих нүүргүй болж сайн эрийн замаар амьдран явах болжээ. Тэгээд нас дундынхаа ид үед да Вангийн хошууны наадамд барилдаж байгаад хошуу тамгын газрынхан мэдэж баривчлагдахын даваан дээр зугтан гарахдаа ингэж дуулсан гэдэг: 

	 

	Хойшоо эргээд харахад

	Хонгор эжий минь харагдана

	Урагшаа эргээд харахад

	Ухаантай аав минь үзэгдэнэ, 

	 

	Хошуу наадмын барилдаанд

	Хонгор охин чинь түрүүллээ

	Хошуу урттай тамгынхан

	Хойноос хөөгөөд хоцорлоо

	 

	Эрийн гурван наадамд

	Эр болж түрүүллээ

	Эхийн ганц охин чинь

	Энэчлэн явааг дуулаарай

	Аваргын барианд орлоо

	Аав минь намайг дуулаарай

	 

	Ингээд үүнээс хойш бөхийн зодгийн урд тал задгай болсон гэдэг.

	 


91. ӨНДРИЙН ӨВС ДУУНЫ ДОМОГ

	«Өндрийн өвс

	Өндөр богиноороо шүүдэртээд байна

	Өндөр дээрээс харахад

	Өнгийн чиг бараа илхэн байна

	Олон адуугаа цуглуулаад

	Ороохон чиг хулыгаа гэнэтхэн чиг барилаа

	Бариад барьсныхаа хойно

	Баярлаад чиг уналтай морь биш үү. 

	Сэм сэмхэн гишгэдэлтэй, 

	Цэвэрхэн чиг хул морь биш үү

	Дэмий чиг мориор барьдаггүй

	Дэндхэн чиг хээрээрээ барьдаг морь биш үү:

	Уургаар чиг барьдаггүй, 

	Урхан аргаар барьдаг морь биш үү. 

	Хорьхон чиг хоногийн газрыг, 

	Хоногоор чиг товчлоод ирлээ биш үү, 

	Хоногийн чиг газрыг, 

	Хоёрхон чиг цагаар товчлоод ирлээ биш үү 

	Одоо цуцсан чиг гэхэд. 

	Хазаар зуузайгаа дармаа нь

	Харин чиг

	Халахын янзтай байна

	Газрын чиг хол биш, 

	Сэтгэлийн чиг хойргынх биш үү

	Газрын хол чиг үнэн биш үү

	Сэтгэлийн чиг хойрго худлаа биш үү. 

	Чиний минь зоригоос, 

	Морины минь зориг илүү байгаа биш үү 

	Өсөхдөө чиг ханилсан,

	Өвгөн чиг хул морь эвий хөөрхий. 

	Толиноос чиг тодорхой, тэр минь

	Торойн товолзуулсаар айсуй, хөөрхий

	 

	гэсэн энэ эртний нэгэн сайхан дууг Өмнөговь аймгийн нутгаар явбал, сонсож болох билээ. Энэ дуу тэр нутгийн ардын дуу бөгөөд нарийн хөөцөлдөн үзвэл, буух эзэнтэй ажээ. Хууччуул өвгөдийн өгүүлэх нь: ар Ширээ˗шавагтай гэдэг усыг ууж, өвсний соргогт бэлчээсэн олон адуутай Цэсэр гэлэн гэгч хүн урьд байсан гэнэ. (Зарим хүн Гэсэр гэлэн ч гэдэг, бас зарим нь Сэргэлэн ч гэдэг, энэ лав сунжирч дуудсан нэр болов уу) Цэсэр гэлэн адуунд гарамгай, моринд эрэмгий, найр наадамд дуртай хүн байжээ. 

	Гэтэл ийм нэг явдал тэр нутагт болжээ. Юун хэмээвээс, тэр нутгийн хэсэг ард, харийн доншуур худалдаач хоёрын хооронд юунаас ч юм бэ, бяцхан мөргөлдөөн болж, «Олны олон арван цэн» гэгчээр нутгийн ардууд, харийн доншуур худалдаачныг дийлжээ. Үүний учир нутгийн ноёд түшмэлд уг хэргийг мөрдөн хөөцөлдөж, Цэсэр гэлэнг сэжиглэж баривчлах юм болж гэнэ. Үнэн дээ ч Цэсэр гэлэн тэр будилаанд оролцсон юм байж. Энэ тухайг нутгийн нэг ард мэдчихээд Цэсэр гэлэнд хэл хүргэжээ. Цэсэр гэлэн уг хэргээс холбогдолгүй мултран гарах арга сүвэгчилж элдвийг тунгаан бодсоны эцэст Богдын хүрээ орох нь зүгээр гэж шийджээ. Тэгээд сүргийн манлай болсон, холч морио барьж унаад, Шанхайгаас наран шингэхийн үед гарч, шөнөжин яваад, ургахын улаан нарнаар хүрээний өмнөх Хан уулын Бурхантын даваан дээр гарч иржээ. (Айдсын даваа ч гэдэг). 

	Тэгээд тэр даваан дээр бууж, морио амсхийлгэн амрааж суух зуур эргэн тойрныг ажин харвал, үнэхээрийн сайхан өглөөний наранд өндрийн өвс урт богиноороо шүүдэртэн жигдэрч, өлөн манан голын хөндий даган хөвөлзөхүйд түүний сэтгэл хөдлөн дээр дурдсан «Өндрийн өвс» гэдэг дууны үгийг зохион аялан дуулсан юм гэдэг гэж хэлэлцэх ажээ. Цэсэр гэлэн тэр өдрөө, Хүрээний зах дээр зодоон цохион гаргаж байсан гэх бөгөөд хүний амины хэргээс ямар ч шийтгэлгүй мултран гарчээ. Учир нь, орой нь нутагтаа байсан гэх боловч, өглөө нь Хүрээнд байна гэдэг үнэмшимгүй явдал. Ингэхээр уг хэрэгт Цэсэр гэлэн оролцоогүй байх нь гэж нутгийн ноёд түшмэд үзсэн гэнэ. 

	... ... ... ... ... ... ... ... ... ... 

	... ... ... ... ... ... ... ... ... ... 

	 

	Амар санаа сэдсээр

	Буянтай үйлсийг гүйцэн гүйцээ маань

	Бүгдээр цуглар маань

	Баяраар цэнгэн жаргая

	Олон ч агтын дотроос

	Шинж төгс хул морь минь

	Хагсаал юугаа гүйцээл маань

	Наадамд уралддаг билээ. 

	Газрын хол шунгахад нь, 

	Улам л өмнөх морио

	Гүйцэн гүйцэж гарсаар, 

	Түрүүлээд айсуй билээ. 

	Олон ч морьдын тоос, 

	Манарч харагдмаа нь. 

	Олон ч хүүхдийн дуу, 

	Хангинаад сонсогддог билээ

	Хоёр чихээ хатгамаа нь, 

	Тогосын өд адил, 

	Тогос янз үзэсгэлэнтэй

	Хөөрхий хулч морь минь билээ»

	 

	гэсэн энэ дууг, говийнхон төрийн гурван дууны нэг гэж наадмын морь тавих буюу найрын өндөрлөхөд дуулдаг заншилтай.

	Энэ «Хулч морь» хэмээх дуу, бас Цэсэр гэлэнгийн хурдан хулын тухай дуу байж мэдэхийн дээр бас Цэсэр гэлэн өөрөө ч зохиосон бололтой юм.

	Өгүүлэх нь: Цэсэр гэлэнд нутаг хошуундаа алдаршсан нэгэн сайхан хул морь байжээ. Гэтэл зүүн зүгээс нэгэн хулгайч ирж тэр хул морийг нь хулгайлан авч оджээ. 

	Цэсэр гэлэн хул мориныхоо хойноос мөрдөн нэхсэнгүй. Учир юу гэвэл, Цэсэр гэлэн, морио нутгийн Ширээ˗Шавагтай уснаас, өөр ус унаган цагаасаа аваад нас бие гүйцэн гүйцтэл амсуулаагүй юм гэнэ. Тэр морь нь өөр ус амсдаггүй, сурчихсан юм байж. Тэгээд Цэсэр гэлэн, хайртай сайн морио уудаг ус, унаган нутагтаа гүйж ирнэ гэж итгэн суужээ. Цэсэр гэлэн нутгийн хүмүүст, «Худгийн онгоцонд ус битгий үлдээгээрэй. Хэрэв ус үлдээвэл миний хул морь хүрч ирээд гэнэт их ус ууж гэдэс нь хагарч мэднэ» гэж захиж байжээ. 

	Нутгийн хүмүүс ч захисан ёсоор онгоцондоо ус үлдээдэггүй байж. Тэгтэл «гай газар дороос» гэгчээр нэг бадарчин тэнүүчилж яваад, Ширээ˗шавагтайн усан дээр ирж цай чанан ууж, амарч байтал, зүүн хойд зүгээс галбир онц сайхан хул морь янцгаан янцгаасаар давхин иржээ. Ажвал олон хоног ус уугаагүй өнжсөн бололтой, гэдэс юугаа татсан морь худгийн онгоц цавчлан эхэлсэнд бадарч услахаар шийдэж хөөрхий морийг усалчихсан нь зогссон газраасаа хөдлөлгүй зогсоогоороо үхсэн гэнэ ээ. 

	Тэгээд нутгийн ард «бадарчин явбал балагтай» гэж, түүнээс хойш өгүүлдэг болсон гэх бөгөөд Цэсэр гэлэн морио үхсэнд их уй гашуу болж мориныхоо толгойг Өгөөмөр хэмээх өндөр ууланд аваачиж тавьсан гэлцэнэ. Тэгээд Цэсэр гэлэн хөөрхий хул морио дурсанхан «Холч морь» дууг зохион гаргасан гэж нутгийн хууччуул ярьдаг юм байна. 


УУЛ УСНЫ ДОМОГ

	 

	92. БӨХӨН ШАРЫН НУРУУНЫ ДОМОГ

	Энэ газар Архангай аймгийн Хайрхан сумын Жарантай бригадын нутаг юм. Урьд цагт энэ нутагт нэгэн бяртай хүү ээжтэйгээ цуг амьдарч байв. Тэр үед манжийн хааных их наадам хийх болж олон газрын бөхчүүдэд зарлан түрүүлсэн бөхөд их шан амлажээ. Үүнийг нутгийн нэг бөх сонсож наадамд явахдаа нөгөө хүүг дагуулж явжээ. Хүү наадамд очоод барилдсаар үзүүрт үлджээ. Гэтэл манжийн хааных нөгөө хүүг бууж өг, манай бөх түрүүлэх ёстой гэж шаардаж гэнэ. Хүү тэгэхэд нь хол газраас зорьж ирсэн ядуу хүн бууж өгөхгүй гэжээ. Ингэж барилдаад манжийн бөхийг хаячхаж гэнэ. Манжийнхан манай бөх унаагүй гэж барилдуулаад дахин хаячихжээ. Мөн барилдуулсан, 3 дахь удаагаа хаячихжээ. Ингээд хааны зарлиг зөрчив гэж хүүг барьж аваад мөглөнд хорьжээ. Харин азаар манаач өвгөн нь сайн санаатай хүн таарч. Чи бол үнэхээр сайхан хүн, сайн бөх юм. Би бол үхлээ хүлээсэн хөгшин хүн юун их наслах вэ? Иймд чамайг суллаж явуулаад өөрөө яахыгаа үзье. Харин чамайг мөрдөх нь зайлшгүй учраас сэрэмжтэй яваарай гэв. Хүү нутагтаа ирээд амьтнаас нуугдан эхтэйгээ уулзаж нэгэн их хөвчид орогнох болов. Тэнд гурван жил амьдарч байгаа нэгэн их том биетэй хүнтэй тааралдан танилцав. Эхний удаа нэр усаа мэдэлцээд л өнгөрөв. Хоёр дахь удаагаа тааралдаад чи манайд оч. Харин морио орхиод миний араар сундалж нүдээ ань гэв. Ингээд хэлснийг нь дагаад явж байтал хад түр тархийн хэсэг яваад зогсоход нүдээ харав. Тэгэхэд уулын хооронд хэдэн цагаан гэр байв. Очтол бөх бололтой хэдэн залуус үлгэр домог, бөхийн тухай ярилцаж суув. Ингээд айраг уун, хууч хөөрч байгаад оруулж ирсний адил нүдийг аниулан гаргаж өгөв. Мөн таван жилийн дараа дахин тааралдан гэртээ түрүүчийн адил авч ирээд хоёр сайхан морь өгч. 

	— Би чиний адил их зовлон үзсэн хүн. Миний нэрийг бөх Шар гэдэг. Чи намайг эрээд ч олохгүй. Иймд надтай уулзлаа гэж хүмүүст ярьж л яваарай гэжээ. Үүнээс хойш тэр газрыг Бөх шарын нуруу гэж нэрлэдэг байснаас Бөхөн шарын нуруу гэж ярьдаг болжээ. 

	 

	Сүрэнжавын Нямжав. 52 настай. халх. Архангай аймгийн Хайрхан сумаас тэмдэглэж авав. 

	 


93. БОДИЙН ГОЛ

	Баянхонгор аймгийн Жинст сумын нутагт Бодь нэртэй хөмөг Бодийн гол нэртэй гол бий. 

	Ойрдын хаан Галдан бошгот манжуудтай байлдаж ялагдчихаад буцаж явжээ. Халхын ноёд урван тэрсэлсний гайгаар ялагдсан юм санжээ. Тэгээд Галдан Бошгот манжийн түрэмгийлэгчдээс илүүгээр халх монгол овогтонд өширчээ. Замдаа дайралдсан бүхнийг хүйс тэмтрэн улаан зам татуулж явсаар их говийг туулжээ. Их ч аяншин ядарч сэтгэл нь галхирчээ. Гантай цөлд хүн бүхний тэргүүн, хөлөг морьдын толгой гудгар явтал гэнэт өмнөөс нь сэрүүн салхи сэвшиж, хөхөөн дуу сонсогдож нүдний нь үзүүрт айл гэр, адуу мал алаглан найр хуримын түрлэг сонор дэлсжээ. Галдан бошгот нэгэн зуур халхын ноёд л урваснаас бус хүн ард нь урваагүй шүү дээ. Тэгвэл би гэмгүй олныг юунд хүйс тэмтрэв хэмээн харамсан бодлогоширсноо баатар дайчдадаа зарлиг буулган

	— Амин шарх олсон араатан мэт цусан өшил зангирсан миний сэтгэлд энэ газар ус нигүүлсэнгүй бодь сэтгэл төрүүллээ. Энэ хөмгөөс эхлэн хүн амьтны байтугай, монгол газрын гүрвэл хорхойн амийг ч бүү хөнөө гэж зарлиг болж хонон өнжин саатах зуур дайчид нь овоо босгож уул газрыг Бодь гэж нэрлэснээр уг газар Бодь нэртэй болж урсгал усыг нь Бодь гол гэдэг болсон хэмээнэ.

	 


94. БАЙДРАГИЙН ГОЛ

	Халх өөлдийн дайны үед ажээ. Одоогийн Байдрагийн голын сав нутагт их дайн болж олон хүний амь үрэгдэж голын ус улаанаар урсаж байж гэнэ. Нутгийнхан энэ бузрыг арилгахаар тохирон цусны улаан өнгийг цагаан идээний өнгө л дарж арилгана гэж хэлэлцэж гэнэ. Нэг хүн «Гол руу сүү хийе» гэсэнд нөгөө нь «Сүү гашлаад шар болгочихно. Шар өнгө тусгүй, цагаан л болговол зүгээр сэн. Гашилдаггүйгээр нь тараг хийе» гэсэнд бүгд зөвшөөрчээ. Ингээд айл бүр таргаа хураан хэлэлцсэн өдөр болмогц голын усанд таргаа хийсэнд гол цагаанаар урсжээ. Иймд Баян тарагийн гол гэж нэрлэжээ. Энэ нь хожим аман ярианд Байдрагийн гол гэж сунжирч хэлэгдэх болж гэнэ. Тэгээд энэ голын цутгадаг нуурын ус өвөл нь хөлдөхдөө цав цагаан өнгөтэй байдаг тул түүнд нь Цагаан нуур гэсэн нэр өгчээ. Энэ газар Баянхонгор аймгийн нутагт бий. Монгол овогтон өөр хоорондоо учир шалтгаангүйгээр алалдан тэмцэлдэхийг жигшсэн ийм домог маш олон билээ.

	 


95. ЗҮҮН, БАРУУН ТУРУУН ГОЛ

	Энэ хоёр гол Увс аймгийн Өндөр хангай, Зүүн хангай сумдын нутгийг дамжин урсах ажээ. Амарсанаа баатар манжийн цэргээс зугтан Орос улсаас тусламж гуйхаар явахдаа хол аяны замд аянширсан морио нэгэн голоос услахад дэлтэй цэнхэр морины нь зүүн хөлийн туурай мултран унав. Иймд тэр голыг Зүүн туруун гол гэж нэрлэв. Мөн цааш давхиж яваад нэгэн гол тааралдахад нь морио услахад морины нь баруун хөлийн нь туурай мултран унав. Мөн тэр голыг Баруун туруун хэмээн нэрлэжээ. Хол газар давхиж халсан морины туурай хүйтэн ус чийгт хүрмэгц мултран унадаг юм санжээ.

	 


96. ХУЛ АЗАРГЫН УУЛ

	Нэгэн тулалдаанд Чингүнжав манжийн цэрэгт гурван давхар бүслэгдээд байхдаа жанжны тугаа дайсанд алдахгүй гэж бөх сайнаар бүрчиглэн цэргийнхээ бүрээний хамт ороо хул азарганыхаа сүүлнээс бэхлэн уяад тавьчихжээ. Азарга нь түүнийг нь чирсээр бүслэлтээс гарч хотгойдын баруун хойд захын нутагт буй Дэдинлхүмбэ гэдэг ууланд хүрч ирснийг нутгийн нэг хүн олоод таньж тугийг салгаж авчээ. Тэр цагаас энэ уулын хуучин нэрийг дэргэд нь буй багахан ууланд өгч их нурууг Хул азаргын нуруу гэж нэрлэсэн байна. Эл уул Хөвсгөл аймгийн Цэцэрлэг сумын нутагт бий ажээ.

	 


97. ЗАЛХААДАГ МОД

	Шадар ван манжийн цэргээс зугтаж явахдаа Өлийн даваан дээр гарч ирэхэд давааны ард битүү хар ой харагдаж гэнэ. Ван ноён даваан дээрээс «Их ой модон миний замаас зайл» гэж зарлиг буулгахад ой мод хоёр тийш ярагдан чөлөө гаргажээ. Харин энэ чөлөөнд нэг удган мод, өөр нэг жирийн мод хоёр л үлдсэн гэдэг. Шадар ван ойн чөлөөгөөр давааны ар руу буухад жирийн мод урдуураа өнгөрсөн Ван ноёнд бөхийн сөгдөж өнгөрүүлэхэд түүний доохон байсан нөгөө удган мод замд нь тээглэжээ. Шадар ван:

	— Энэ ганц мод л миний тушаалыг зөрчив гэж хэлээд дэргэдүүр нь өнгөрөхдөө ган болд сэлмээрээ нэг удаа цавчаад өнгөрсөн ба цэргүүд нь жанжнаа дагаж сэлмээрээ тус бүр нэг удаа цавчсан гэдэг. Үүнээс хойш энэ даваагаар давсан бүхэн заавал өөртөө буй ямар нэг зэвсгээр энэ модыг цохин «Чи юунд эзний зарлигийг зөрчсөн билээ» гэж хэлдэг болсон гэнэм.

	 


98. ЗАСАГ УУЛ

	Шадар вангийн хамт манжийн эсрэг боссон нэг засаг ноён Эгийн голд цутгасан Зүүн Харганын голын эхний нэгэн их ууланд нуугдаж байтал дэргэд нь хөх түрүү нисэн иржээ. Тэр ноён түүнийг барьж аваад бөгс рүү нь үс чихээд тавьчихсанд өнөөх нь ниссээр уг уулыг бүсэлсэн дайсны цэргийн зангийн дэргэд ирээд буужээ. Дайсны цэргийн занги «Энэ хөх түрүүний бөгс рүү үс чихсэн хүн та нарын дунд бий юү?» гэхэд цэргүүд нь «Үгүй» гэжээ. 

	— Тэгвэл энэ ууланд шадар вангийнхны нэг этгээд нуугдаж буй юм байна. Энэ уулыг нэгжтүгэй! гэжээ. Ингээд Засаг ноёныг эндээс олж баривчилсан учир тэр уулыг Засаг уул гэж нэрлэжээ. Энэ газар Хөвсгөл аймагт бий.

	 


99. МУНА, ГУРВАН ТУЛГА

	Хөвсгөл аймгийн Арбулаг сумын 1˗р бригадын нутаг Дэлгэр мөрний хөвөөнд мунын толгой адил жижиг бөөрөнхий толгой, мунын хугарсан иш хэлбэртэй урт нарийн ухаа толгод байдаг. Урьд Чингүнжав морио аргамжихдаа гадас цохидог муна нь хугарч иш толгой хоёр нь тус тусдаа ухаа толгод болон тогтсон гэнэ. Иймд Муна, Хөдөө муна гэж нэрлэсэн ажээ. Бас тэнд Алтан гадас гэдэг жижиг уул бий. Урьд Чингүнжав энэ уулаар гадас хийн морио аргамждаг байсан тул тэр уулыг Алтан гадас гэх болсон гэлцэнэ. 

	Мөн Хөвсгөл аймгийн Цэцэрлэг сумын нутаг Шаврын голын зүүн тал, Тэсийн голын баруун талд Гурван тулга нэртэй гурван уул бий бөгөөд үнэхээр ч тулганы гурван хөлтэй төстэй. Хотгойдын ван Чингүнжав аян дайнд явж байхдаа энэ гурван уулан дээр тогоогоо тавьж хоол цайгаа болгодог байжээ. Ингээд үүнээс хойш Гурван тулга гэж нэрлэжээ.

	 


100. БҮСТ НУУР, АЛТАН ТЭВШ

	Завхан аймгийн Тэлмэн сумын нутагт буй нэг үзэсгэлэн төгөлдөр нуурыг Бүст нуур гэдэг байна. Энэ нуурын дунд уул бий.

	Урьд шадар ван Чингүнжав Ховдын цагаан түнгээс гарч Орос улсыг зорин манжийн цэргээс зугтаж явахдаа энд хоног тааруулсан гэнэ. Тэгээд өглөө босоход нь анчин гөрөөчнөөс айсан ан амьтан нуурын мөсөн дээгүүр сүрэглэн давхиж нуурын дундах уул руу айсуй харагджээ. Иймд шадар ван: 

	— Айсан зовсон бүхний амь авран орогнуулдаг ачтай, тустай нуур юм аа хөөрхий хэмээн бишрээд өөдөө харсан сав алтан тэвшээ дунд ууланд нь булж, нуурын мөсийг цоолж товчлуур мөнгөн бүсээ хийсэн гэнэ. Тэр цагаас уг нуурыг Бүст, дундах уулыг нь Алтан тэвш гэж нэрлэх болжээ. Мөн

	 

	Хоноглосонхон газар нь

	Ховдын цагаан түнгээ

	Ховлоод мордсон цэрэг нь

	Хоёр живаа цэрэг

	 

	Бүгсэнхэн газар нь

	Бүстийн дунд уул

	Бүслээд мордсон цэрэг нь

	Хоёр живаа цэрэг

	 

	Хүчлэнхэн зорьсон газар нь

	Хүрмэн тагнын цаахна

	Хүрээлэн мордсон цэрэг нь

	Хоёр живаа цэрэг

	 

	Гурван живаа цэргээ дагуулсан ч болоосой

	Гургалдай зээрдээ унасан ч болоосой

	 

	гэж энэ тухай дуу гарсан гэнэ.

	 


101. ЧИНГЭЛТ УУЛ

	Архангай аймгийн Батцэнгэл сумын нэр уг нь Чингэлт уулын нэрээр нэрлэгдсэн бөгөөд эл уул сумын төвийн хойд талд бий.

	Урьд Богдын хүрээ байгуулах гэж энд тэнд газар нутаг шинжлэх үед нэр нь хүртэл зохистой, хүрээ байгуулж болохуйц сайхан нутаг гэж энэ хавийн газрыг сонгосон юм гэнэ. Шинжээч хүн энэ хавийг хараад Чингэлт уул уг нь гүрнийг эзэлсэн хаан хүн сууж буй шинжтэй, ард нь буй их бага Булуу нэртэй, оройдоо нүцгэн, хормойдоо модтой, жимс тариа элбэгтэй хоёр уул хааны их бага хоёр хатан шинжтэй, баруун зүүн хоёр талд нь Өндөр улаан нэртэй хоёр уул бий нь хааны дэргэд бараа бологч хоёр хиа шинжтэй, урд нь буй Өгөөмөр нуур сөнгийн шинжтэй, нуурын урдах уул нь сөнгийн түшмэл байдалтай, нуур уул хоёрын завсарт буй овоо нь хундага нь юм шиг ажээ гэж шинжжээ. Мөн зүүн талд нь Бөхөн шар, Согоот гэдэг хоёр уул бий бөгөөд үүний Бөхөн шар нь дайныг дарсан баатар эр хөнжлөө нөмрөөд унтсан байдалтай, Согоот нь их сүрэг адуугаа адуулсан хүдэр эр дахаа нөмрөөд сууж буй байдалтай гэж үзжээ. Мөн Өндөр дэлгэр уулын ар талд ардаа модтой Саадаг тохой гэдэг уул буйг саадаг нь, Гурван нарийн гэдэг уулыг сум нь, баруун талд нь буй Халзан дуулга гэдэг уул буйг их баатар эрийн шинжтэй гэж тэмдэглээд ийм сайхан нутагт Богдын хүрээг суурьшуулъя гэжээ. Гэтэл түшмэлийн морийг хөтөлж явсан нэгэн зарц өвгөн үг хэлэх зөвшөөрөл аваад «Их хот байгуулахад энд урсгал их мөрөн байхгүй, нуур голдуу тогтмол устай тул тохиромжгүй юм» гэжээ. Ингэж ингэж тунгалаг Туулын хөвөө, сэрүүн Сэлбийн дэнж, Богд уулын ард Хүрээг суурьшуулах болж хойд ууланд нь Архангайн тэр уулын нэрийг өгч Чингэлт гэж нэрлэсэн гэдэг.

	 


102. ИХ ХҮРЭЭГ СУУРЬШУУЛСАН НЬ

	Өргөө хотыг нэг газар суурьшуулах болж хаа байгуулахаа шийдэж ядан газар шинжих түшмэдийг зүг бүрд нь явуулжээ. Явсан түшмэдийн нэг хэсэг нь газар эрж эрж Тамир голын хөндийд л суурьшуулбал зүгээр юм гэлцэж байв. Гэтэл тэр орчимд хоёр чулуун хөшөө тааралдав. Энэ чинь хүүхдээ дагуулсан гуйлгачин шиг яасан ч эвгүй газар вэ? гэлцэн өөр газар хайж олохоор цааш явтал наран шингэхийн алдад олон адуу туусан цал буурал сахалтай өвгөн тааралдсанд богд ноёны өргөө суурьшуулах газар эрж яваа учраа хэлэв. Өвгөн үүнийг сонсоод «Би богд ноёнтонд юм барих юм сан» гэв. Түшмэд бэлгийн сураг дуулаад өөрсдөддөө ч бас хоосон байхгүй биз гэж бодоод дуртай зөвшөөрчээ. Өвгөн «Маргааш би гэртээ харина. Иймд нөгөөдөр бага үдийн хэрд уулзъя» гэв. Ингээд өвгөн яваад өгчээ. Түүний нэрийг Ерэнтий гэдэг аж. Гэртээ харихыг бодоход хөсөг тэргээр бэлэг авчрах биз гэлцэн түшмэд болзсон цагт нь хүлээн байтал өвгөн дан морьтойгоо ирж том хадаг барин «Миний хэлэх үгийг цөмийг алдалгүй тэмдэглэж аваад Богдод хүргүүл» гэв, Тэгээд:

	— Би эзэн хаандаа алтан мандарваа нэгийг, бас тасаршгүй мяндас, алтан тэвштэй хамт барьж байна гэж хэлчхээд яваад өгчээ. Түшмэдийн шунахай зарим нь «Их бэлэг амласан атал, хоосон үгээр тоглоом хийв. Барьж шийтгэ» гэлцэн байтал нэг нь «Энэ ер нь учиртай үг байх» гээд Богдод элчээр хэлүүлэв. Богд өвгөний үгийг сонсоод учрыг олж ядан цэцэн хүнээс асуутал «Энэ чинь та нарын эрсэн газрыг битүүхэн заасан үг байх. Тийм газар эрж ол» гэв. Түшмэд эрсээр яваад заасан газрыг нь олов. Алтан мандарваа гэдэг нь Богд уул, тасаршгүй мяндас гэдэг нь Туул гол, алтан тэвш гэдэг нь хойд энгэр нь юм санжээ. Ингээд энд Хүрээг суурьшуулжээ.

	 


103. ВАНГИЙН ЦАГААН УУЛ

	Дорнод аймгийн Халх гол сумын нутагт буй Вангийн цагаан уулыг манжийн их түшмэл «Манай нутаг» хэмээн маргаан үүсгэжээ. Манжийн тэр түшмэлд То вангийн хэлүүлсэн нь:

	— Энэ уул яг л нэг үхрийн ширний хэмжээтэй юм шүү. Хэрэв үхрийн ширний хэмжээнээс илүү гарвал тэр илүү хэсгийг эрхэм та хүртэж болох биз. Танай манай хоёр, айл буухад хүрвэл манай нохой идүүртэй хоолноосоо танай нохойг долоолгохгүй байх шүү гэжээ. 

	Энэ үгийг сонссон манж түшмэл учрыг олж ядан гайхаж «Хэчнээн том үхрийн шир байлаа гэхэд энэ уулнаас юу хороох вэ? Ийм тэнэг хүн яаж Жүн вангийн зэрэгт хүр ээ бол» гэж бодоод

	— За тэгвэл энэ уулнаас үхрийн ширний хэмжээтэй нь танай газар, илүү нь миний газар болог гэжээ. Ингээд То ван манж түшмэлийг хоёр хоногийн дараа ир гэсэн гэнэ. 

	То ван нэг том үхрийн ширийг хурц хутгаар тойруулан утас мэт нарийн зүсүүлж урт аргамж бэлджээ. Нөгөө аргамжаа усанд дэвтээж байгаад түшмэдийг ирэхтэй зэрэг «За та сайтар харж бай» хэмээн дагуулан явж урт аргамжаа хөвөн явсаар Цагаан уулыг тойрон битүү бүсэлсэнд цаана нь алд хэр аргамж илүү гарчээ. 

	То ван хэлсэн нь: 

	— Энэ уулнаас нэлээд хэсгийг хулгайч авсан байна. Зуугаад жилийн өмнө миний эцэг эзэн хаанд бэлэглэхээр хадгалсан алтаа энэ ууланд булсан гэдэг. Одоо тэр алт булсан хэсэг нь алга болсон бололтой. Түүнийг та мэдээд хулгайлан авч дахин алт гарч юу магад гэж манай энэ уулыг авах гэсэн биз гэжээ. 

	Манж түшмэл ихэд айн сандарч:

	— Ай, би яаж хулгайлж чадна. Та лав өөр хүнд алдсан байлгүй хэмээн хулгайд сэрдэгдэхээс эмээн То ванд өндөр хараат ембүү хоёрыг бариад ихэд яаран сандран буцсан гэдэг. 

	Үүнээс хойш эл уулыг Вангийн цагаан уул гэх болжээ.

	 


104. САНГИЙН ДАЛАЙН ДАВС

	Халхын Цэцэн хан аймгийн хэцүү То ван Өвөр монголын ноёдод зуун бяруу өгч оронд нь мянган тэрэг давс авахаар тохиролцжээ. Гэтэл Өвөр монголын ноёд тохирсон жилдээ уг давсыг ирүүлж амжаагүй тул То ван «Та нар манай хошууг зуун бяруу өгч чадахгүй гэж бодов уу, мянган бяруу өгсөн ч чадна» гэж хэлүүлж гэнэ. Олон бярууны тоо сонсож олзуурхсан ноёд хойтон жил нь олон тэрэг давс явуулжээ. Давс тээсэн цуваа ирж давс хаа буулгахыг асуувал, То ван хариуд нь:

	— Энэ давс чинь манай хошуунд ноднин жил хэрэгтэй байсан болохоос энэ жил огт хэрэггүй гэжээ. Хол замд хөсөг нь ядарч алжаасан жинчид тээж ирсэн давсаа буцаах аргагүй учир орхихоос өөр аргагүй болж давсаа асгах газрын зөвшөөрлийг вангаас гуйв. Ингээд одоогийн Сангийн далай нуурын хонхорт давсаа асгахыг То ван зөвшөөрчээ. Анх давсгүй байсан энэ нуур тэр цагаас их давстай болжээ.

	 


105. УРАН МАНДАЛ

	Манжийн амбан Мөрөнгийн хүрээнд морилж ирэх болж гэнэ. Гэтэл заргач Наст мээрэн гэгч үүнийг сонсоод амбаныг яг морилж явахад нь одоогийн Мөрөнгийн төвөөс зүүхэнтэй буй шовх толгой дээрээс:

	 

	Холын газраас доншуучилсан

	Ховдог шунахай чиний

	Жууз тэрэг чинь хэмхэрч

	Зургаан мөч чинь тасар

	 

	гэж харааж зүхжээ. Амбан сайд үүнийг сонсоод дэргэдэх монгол хэлмэрчээсээ

	— Энэ хүн юу гэж байна? гэхэд

	— Таныг тавтай морилж тухтай зочлоорой гэж уран уншлага уншин мандал өргөж байна гэсэнд амбантан баясаад жууз тэрэгнээсээ бууж түүнд тавин лангийн мөнгөн ембүү бэлэглээд, энэ толгойг Уран мандал гэж нэрлэ гэжээ. Наст мээрэн мөнгийг аваад амбаныг холдмогц «Эрдэмгүй мунхаг, эдгүй хоосон» гэж хэлжээ. Үүнээс хойш тэр толгойг Уран мандал гэж нэрлэх болсон бөгөөд Хөвсгөл аймгийн төв Мөрөн хотын орчим бий.

	 


106. ШАРГАЛЖУУТЫН ГОЛ

	а) (хувилбар) 

	 

	Монгол орон манжийн дарлалд байсан үед манжийн элч нар улаа нэхэхээр явдаг замдаа Их гол хэмээх голыг гаталдаг байжээ. Тэр гол үерлэхээрээ шар улаанаараа эргэлдэн гатлахын аргагүй болдог байжээ. Их голд манжийн элч нар ч үрэгдсэн удаатай гэнэ. Нэг удаагийн элч нь маш чухал мэдээ авч явах үед тэр гол үерлэн олон хоног саатуулсан тул манжийнхан «Шар галзуутын гол» гэж нэрлэсэн гэдэг. Түүнээс хойш элч нар аар саархан юманд саатсан ч гэсэн Шар галзуутын гол үерлээд гэвэл ямар ч зэмлэлгүй өнгөрдөг болсон гэнэ. Нутгийн ардууд Шар галзуут гэдгийг цээрлэн Шаргалжуут болгон нэрлэжээ. Одоо тэнд Шаргалжуутын рашаан сувиллын газар байгуулагдсан бөгөөд энэ гол Баянхонгор аймгийн Өлзийт сумын хойд талаар урсдаг ихээхэн устай гол юм. 

	 

	б) (хувилбар) 

	 

	Дээр үед хаанаас ч юм нэг галзуу шар нохой гарч иржээ. Дайралдсанаа дайрч, учирснаа урдаг тэр нохой их гай тарьжээ. Хэчнээн амь хэлмэгдэж, өчнөөн амьтан үрэгдсэнийг тоочивч баршгүй болж гэнэ. Гэвч тэр нохойг алж чадах хүн олдсонгүй. Алах гэсэн бүхэн нь өөрөө алагдаж амьтай бүхэн дүрвэжээ. Нисэх шувуугүй, дуулах хүнгүй, бэлчих малгүй болсондоо хангай дэлхий ч харуусан гуньж гэнэ. Тэгээд хөрсөн дороосоо их устай гол гаргаж хөнөөл ихтэй өнөө нохойг живүүлэн алжээ. Ачтай тустай голоо ард түмэн Шаргалжуутын гол гэж нэрлэсэн учир ийм ажээ.

	 


107. ШУНХЛАЙ УУЛ

	Энэ уул Өвөрхангай аймгийн Хужиртын амралтын дэргэд бий. Эрт дээр үед энд хүн амьтан цөөнтэй, ой мод, ан амьтан элбэгтэй газар байжээ. Харин энд ганц цагаан азаргатай өвгөн эмгэн хоёр амь зуун, өвгөн нь ан гөрөө хийдэг байв Өвгөний нэрийг Шунхлай гэнэ. Өвгөн нэг өдөр анд явж байтал баруун уулнаас нь нэг доголон буга бууж ирээд голын зүүн хөвөөнд хэвтээд өгч гэнэ. Өвгөн түүнийг намнах гэж ойртон очвол буга айсан шинжгүй хэвтээд байсанд алалгүй орхиод явжээ. Хэдэн өдрийн дараа өнөө буга доголохоо болиод давхиад явж гэнэ. Шунхлай өвгөн эмгэндээ учир байдлыг ярьж бугын хэвтэж байсан газар ирж үзвэл намаг шалбаагтай, дарь хүхэр үнэртсэн халуун устай жижиг тойром байжээ. Өвгөний хөл мөн өвчтэй тул бугын хөлийг эдгээсэн тустай ус биз гэж бодоод хөлөө ирж дүрэх болж, улмаар өвчин нь эдгэрчээ. Өвгөн эмгэн хоёр баяр хөөр болж усны учрыг нутгийнхандаа хэлсэнд өвчин эмгэгтэй улс цугларан ирж өөрсдийн өвчнийг эдгээх болжээ. Өвгөн Шунхлай насанд дарагдан бие барж, цагаан азарга нь ч үхжээ. Ингээд уг рашааны хойд уулыг өвгөний нэрээр нэрлэн тэр уулан дээр цагаан азарганы нь толгойг тавьж тахиж гэнэ.

	 


108. БОШЛИЙ ХАД

	Хөвсгөл аймгийн Баянзүрх сумын нутаг Дэлгэр мөрөн Бэлтэс хоёрын бэлчир цутгаланд нэгэн агуй бүхий сүрлэг өндөр хадан уул бий. 

	Эрт цагт Бошлий гэдэг ядуу эрийн үзэсгэлэнт эхнэрт нэгэн хар санаат эр далдуур санаархжээ. Тэгээд тэр эр бүргэдийн дэгдээхэй авхуулахаар Бошлийг ятган сураар хясаа уруу оруулаад сураа тавин зугтсан гэнэ. Тэгэхэд, бүргэд сурган ан бариулдаг үе байж л дээ. Бошлий хясааны дундах агуйд орвол бүргэдийн хоёр өндөг байжээ. Бошлий хадан завсраар урссан уснаас ууж, бүргэдийн хоолноос хуваан идсээр олон сар болж гэнэ. Хоёр өндөг ч дэгдээхэй болж удалгүй том шувуу болон торниж, далавч урган нисэхэд Бошлий сураа дундуур нь зүсэж тэднийг бэлхэмжлэн холбоод өөрөө зүүгдэн нисэж хадан хавцлаас гарчээ. Нөгөө хоёр нь Бошлийд дасаж салахгүй дагаад байсанд Бошлий бэлчиж явсан адуунаас нэгэн даага барьж алж өгөөд гэрийн зүг явсан гэнэ. Энэ цагаас тэр хадан хясааг Бошлий хад гэдэг болсон гэнэ. 

	Бошлий яван явсаар захын айлд орвол нөгөө хар санаат эр авааль гэргийтэй нь хурим хийж хөлгүй их найр болж байжээ. Онгон салхинд холцруутаж борлосон царай, өгөршиж урагдсан дээлтэй Бошлийг орж ирэхэд найрчид таньсангүй. Хар санаат эр ч Бошлийг үхсэн гэж итгэсэн тул ажиггүй суужээ. Харин уйтгар гунигт автсан хүүхэн нь эр нөхрөө таниад сэргэн «Тэр тэнүүлч эрээр нэгэн ая бариулъя» гэсэнд хар санаат эр мөн л ажиггүй «Энэ хундагыг тогтоогоод нэгэн ая барьж эхнэрийг минь баясгаж өгнө үү» гэсэнд Бошлий түүний хүслийг даган зөвшөөрч хундагыг авбал анх хуримаа хийж байхдаа эхнэртэйгээ дуу дуулан архи тогтоож байсан танил хундага нь байв. Тэгээд Бошлий:

	 

	Тойроод суусан найрчид

	Толгой дараалан нэртэй

	Тогтоож байгаа хундага нь

	Томоогүй багын учралтай. 

	 

	Тэнүүлч хүмүүн хэцүү шүү

	Тэгтлээ битгий итгээрэй

	Гэнэхэн цагаан сэтгэлийг чинь

	Гэнэтхэн нэг л хуурна шүү. 

	 

	Цагцаахай бүргэд

	Цагаахан хадандаа хоцорлоо

	Цагаахан санаж явбал

	Цагтаа нэг л бүтнэ шүү

	 

	гэж дуулаад гэрээс гарч явжээ. Гэтэл уйтгар гунигт автан гиюүрч суусан эхнэр нь эр нөхрөө дагаад хойноос нь гарч оджээ. Энэ цагаас хойш Бошлий үзэсгэлэнт эхнэрийнхээ хамт амар жимэр аж төржээ.

	 


109. БУМБАТ ОВОО

	Сүхбаатар аймгийн Түвшинширээ сумын нутагт Бумбат овоо гэж газар бий бөгөөд үүнийг галыг тэтгэгч хэмээн биширч тайх болсон нь учиртай гэнэ. Нэг жил зудад олон малаа үхүүлсэн баян айл хар нутаг дээрээ ганц бие эмгэнийг хаяад нүүжээ. Хөөрхий тэр эмгэн ядарч туйлдахын түмэн бэрхийг үзэж сүүлдээ ганц хормой аргал, хонины нэг далтай үлдээд байж гэнэ. Гэтэл мал эрж явсан нэг хүн маш их даарч өлсөж, ундаасан явсаар эмгэнийд ирвэл эмгэн сүүлийн ганц хормой аргалаа түлж, эцсийн ганц хонины далаа сүүлийн ганц аяга будаатайгаа чанаж өгчээ. Тэр хүн хоол идэж галд нь дулаацаад баярлахдаа эвдэрхий муу тулганы нь оронд шавар пийшин барьж Бумбат овооноос чулуу түүж ирээд гал ноцоож өгчээ. Эмгэн тэр хүний түүж өгсөн чулууг түлж баяны зудад үхсэн малын махыг гэсгээн идэж эсэн мэнд суусаар урин дулаан улиралтай золгожээ Бумбат овоог түүнээс хойш галыг тэтгэгч хэмээн тайх болов. Гэвч тэндээс түүж ирсэн чулуу нь чухамдаа чулуун нүүрс байсан юм санжээ.

	 


110. ХӨХ МОРЬТ

	Монголын элс, Хүйсийн говь дээр үеэс ан гөрөөс араатан жигүүртнээр арвин баян нутаг билээ. Тэр нутагт Дансрангийн Гомбо гэдэг залуу гөрөөчин байжээ. Эдний нутагладаг Шовх ууланд жил бүр хошуу ноёны түмэн сүрэг оторлон өвөлжөөд хавар буцна. Зудтай хавар турж эцсэн адуу олширч бор сарваатай хээгч гүү хоцорчээ. Үнээгээ өгөөд ав гэж адууны даамал хэлэхэд унаатай болохын хүслэн болсон Гомбо хүү зөвшөөрчээ. Ганц үнээгээрээ авсан гүүгээ авахаар Шовхын уулыг тойрон очвол жалганд өнчин сарваа сэг сахин байжээ. Аз болоход эр даага байлаа. Хүү баярлаж ус өвс зөөж тэжээсээр ногоонд залгуулжээ. 

	Тэр зунаас эхлэн Гомбын даага уул хадаар цойлон давхина. Дэл шашир, нүд хурц, чих соргог, таван овоо тэгш, хөл, гэдэс шулуун, цээж аарцаг уужим, бие галбир сайтай ажээ. Хүмүүс түүний гишгэх туруу, харайлт, хөлийн хий, босоо сагагийг шинжин хурдан морь гэлцэнэ. Дансран өвгөн миний хүүгийн уулын цэнхэр сайн морь болно гэнэ. Тэр зунаас уулын цэнхэр алдаршиж, овоо тахилга, найр бүхэнд уралдаж түрүүлэх боллоо. Гомбо хүү ч өсөж арван найм хүрэхдээ бяр ихтэй, самбаа зальтай, үе чацуутныхаа дотор дал шорооддоггүй эр болжээ.

	Талын гөрөөс мянга түмээрээ цугладаг Зээрэн ус хэмээх элсний бяцхан нуурын хөвөөнд хошуу ноёных өртөөгөө барихаар зуны сарын шинийн гурваныг сонгон нүүжээ. Ноёных нүүхийнхээ өмнө лагшин амгалан, сан хөмрөг арвин, өргөө суурин бат, нэр алдар өндөр, өнөр баян байлгахын аврал буулган нуурын дөрвөн буланд сан бумба дарж, овоо босгон Сангийн далай гэж нэрлэжээ. Ноёных ухаан сэргэлэн, ааш ялдам, цогц сайхан, царай хөөрхөн, арван долоо хүрч буй Шаариймаа нэртэй эрх танхил охинтой. Охин жороо морь унаж, уурга барьж адуу уургалахаас өөр ажил үл сонирхоно. Аягачин хүүхнүүдээр дуу хуур заалгаж уртын дуу гарамгай сурчээ. Охин энэ нүүдлээр жороо морь бариулж, хөнгөн уурга төхөөрүүлэн эр хүний хувцас өмсөөд нүүдэл дагаж явснаа хад асга нь сүүдэртсэн Бэрхийн ууланд гарч үзнэ гээд давхив. 

	Гомбо энэ өдөр томоогүй насны сониучхан зангаар «ноёных Сангийн далайд буух гэнэ. Их айлын бараа харья» гэж уулын цэнхрээ унаад Бэрхийн орой өөд морджээ. Хүүг уулын бэлд хүрэхэд хадны цуурай чихнээ хадаж, бүсгүй хүний уяхан дууны эвлэгхэн нугалаа тодоос тод цуурайтан баруун асгын тэндээс сайхан халиун морьтой залуу жороолуулан айсуй. Ажвал гурамсалж томсон оонын суран хуйвтай, нарийн уурга суялзуулж дэлийг нь сумлаж зассан хар голтой цагаан халиун морьтой, хөх чисчүү дээлийн хормой товшуургалан суусан залуу иржээ. Тэр жижигхэн толгойдоо ялимгүй томдсон хар тоногтой цагаан эсгий тоорцог хэлтийлгэн тавьсан нь нэн зохисон ажээ. Хоёр залуу мэнд амраа эрж нутаг усаа асуув. Энэ өдрөөс хойш Гомбыг ууланд явах бүр түрүүчийн сайхан дуу сонстох авч эзэн нь үл мэдэгдэнэ. Гомбо сүүлдээ хариу болгон дуулдаг ч болов. Гомбо ууланд явах бүрдээ дуучин хүүхнийг хайдаг боловч дайралдахгүй л байв. Намайг ууланд явах бүр энэ хүүхэн дуулдаг мөртөө уулздаггүй нь хаашаа вэ? гэж бодно. Гомбо өглөө эртлэн босож Бэрхийн ууланд гарлаа. Гуу ганга, асга жалга бүрийг нягтлан нэгжиж хайлаа. Бас л байхгүй, дуу нь ч гарахгүй л байв. Нар уулын оройд туслаа. 

	 

	Хөөрхөн борлог. мориороо 

	Хөндийн арвиныг туулья даа

	Хүдэр зоримог түүнийхээ

	Хүнгэнэх дууг нь сонсоно доо

	 

	гэх дуун Шовхын бэлд хадав. Нуугдаж явсаар асгын оройд гарлаа. Хажуугийн цавчим асгын дэргэд эмээлтэй халиун морь харагдана. Өмнөх өндөр асга өөд авираад гартал эртээдийн уулзсан хархүүтэй халз тулав. Тэр улаан пансан алчуур зангидаж, цэцгэн хээтэй цэнхэр торгон тэрлэг дээр эрээн туузаар гоёж хийсэн бүс бүсэлж, угалзтай шар цоохор гутал өмссөн нь хүүхэн хүн шиг харагдав. Нөгөө үл үзэгдэх сайхан дуучийг энэ залуу эргүүлдэг байжээ гэсэн бодол төрлөө. Үүнийг нэг сайн чадъя. Бариад авбал лав тэнхээ муутай байх гээд

	 — Хоёул барилдъя гэвэл

	— Залуу чиний царай яагаад хөрзийг өө вэ? гэж дооглонгуй асуув. 

	Энэ бас надаар тоглоом болгох нь гэж Гомбын уур хүрч алгадлаа. Цаадах нь дальсхийн хальт цохиулсан алчуур нь асгын уруу намиран хийсэв. Гомбо чанга алгадах гэсэндээ хүч алдаж хаднаас золтой л хальчихсангүй. Уурлаж хорссон харцаар эргэж харвал өтгөн хар үс нь нүүрийг нь бүрхэн хийссэн, гуалигхан нуруутай бүсгүй сандарч тэвдсэндээ тэр үү, айсандаа ч юм уу хормой нь чичрэн зогсож байлаа. Гомбо учиргүй сандарч нэгэн бодоход зүүдэлж байгаа ч юм шиг санагджээ. Шаариймааг тун саяхан болтол эр хүн гэж бодож явсан түүнд ахин ажих тэнхэл байсангүй. Гомбын хэний ч өмнө хулчийж үзээгүй омголон зориг, хөшүүн зан нь агшин зуур арилах мэт болов. 

	 Гадуур явах нь байтугай гадаа ч тоотойхон гардаг байсан танхил охиноо морь унаад нуурын уснаа туяарах тэртээ уул өөд давхидаг болсныг ноёныхон гайхаж цөхнө. Хашир ноён дотроо охинд маань лав жиг ургалаа гэж бодоод учрыг мэдэхээр шийджээ. Зарц нар ноёнтон Хүрээ орох гэнэ хэмээн сандарч сайн морьд бэлджээ. Ноён мордох өглөөгөө цуг явах хүн хэрэггүй гээд эртлэн мордож Шовхын уулын чиг байх Ловонгийн хүрээний зүг хатируулав. Энэ өдөр Шаариймаа ч зугаалахаар мордож тэртээ баруунаа сүүдэртэн харагдах Шовхын нуруу чиглэн давхижээ. Ноён Шовхын уул хүрч хүнээс далдуур жалга даган гэлдрүүлэв. Гэтэл гэнэт

	 

	Нарийн цэнхэр морь нь 

	Наадмын түрүүнд тоглоаайн жаа 

	Нандин хайртай чамтайгаа 

	Найртай болзоондоо уулзаайн жаа

	 

	гэсэн шингэн дуу цуурайтах нь охиных нь дуу мөн ажээ. Өвгөн ноён морио жалганд тушиж орхиод явгалан явсаар дөрвөн нугалаастай сунадаг дурангаа гарган дурандлаа. Дурангийн жижигхэн дугуйд толгойгоороо наадсан сайхан цэнхэр морь эмээлтэй зогсоно. Хөх дээлтэй залуу охинтой нь уулзаад тэврэлдэн байгаа нь харагдав. 

	— За байз! Энэ чинь хэний хүү билээ. Аа тийм, өнөө харц Дансрангийн хүү мөн байна. Миний ганц охинд санаархдаг. Санаархахаар ч барахгүй бүр нөхөцчихсөн хоёр байна шүү дээ гэж амандаа үглэснээ, «Ээ чааваас ойрын үзэх, холын дуулахад ямар шившиг вэ!» гээд нүдээ бүлтийлгэн царайгаа үрчиийгэв. Хөгшин ноён оволзож байгаа зүрхээ дарж ядан тэнхээгээрээ хашхиртал хоолой нь зангираад дуу нь гарсангүй. Ноёны уур хор хоёр нь хөдлөн мориныхоо гүйхээр ирж өргөөндөө орлоо. Хатан нь санд мэнд юу болсныг нь шалгаав. Ноёнтон гэр доторх хүмүүсээ хөөн гартаж хатандаа үзсэнээ тоочив. Хатан нь нэлээд бодсоноо эх хүний сэтгэл, өрөвчхөн зангаар ийн учирлажээ.

	— Өвгөн минь ээ! Ухаантай хүний үр байна, ухаж сайн бод! Удамтай дээдсийн угсаа байна, уураа барьж ултай тунгаа. Чи бид хоёр төрсөн ганц охиныхоо үйлсэд хар буруу санаад хэрэггүй. Бид хоёрын буян аав ээжийн арван цагаан буяныг хэдүүлээ идсэн ч баралтай биш ээ. Хоёр хүүхэд байтугай хорь гучуулаа идсэн ч хотойхгүй гэж ятгалаа. Хатны үг хэчнээн үнэн ч ноён тайтгарсангүй. Тахар мордуулж «Та нар бушуу яв! Дансрангийн Гомбыг барьж ир! Шаариймааг салгаж ирүүл» гэж тушаажээ. 

	Жилийн турш ноёны угсруулан довтолгосон элч хоосон харьж хонгоныхоо махыг баравч босуул хоёр олдсонгүй хэвээр... Ноёнд тал засаж нэр шан горилсон харийн хошууны нэгэн этгээд танай охиныг авч оргосон босуул Гомбо монголын их элсний Улааны боролжинд байдаг гэнэ гэж «алтан хошуу» өргөжээ. Хар толгойноосоо бусдыг итгэхээ больсон ноён тэр шөнөдөө Хүрээ орж хэрцгий догшноороо нэртэй До түшмэлийг дагуулан арван тахар дайчилжээ. Тэд Улаан боролж хүрч хавь ойрыг туршлаа. Нутгийнхандаа хүрээлүүлж хамт олондоо итгэсэн Гомбо санаа амар ав гөрөө хийж амьдарч байжээ. Хаврын хуйсгар салхи элс хийсгэн сэвэлзсэн нэг өглөө Гомбо Гаанжуурын сээрт гарч аргаль гөрөөлөхөөр яваад Догийнхон дээр очжээ. Гэмгүй царайлсан дайснууд амттай бүхнээр дайлж байхдаа нууц дохиогоор цугларав. Гомбыг майханд ундлах зуур гэнэт дайрч майхантай нь боож тамгын газар хүргэжээ. Ингээд харгис ноён Гомбыг Шовхын дөрөлж дээр морьтой нь есөн алд нүхэнд амьдаар нь булжээ. Эцгийнхээ хүйтэн сэтгэлд хилэгнэсэн Шаариймаа бүсгүй бие хүнд ч, хавь орчныхоо хүмүүсийг дагуулан ирж хайрт нөхрөө бунхалсан шороог ухаж ариун шарилыг нь гаргаад уйлан хайлан тэврэн байж оршуулжээ. Хайрт ханиасаа хагацсан Шаариймаа бүсгүй гунин гутсаар нөхрийнхөө морины зүсмийн морь унаад төрсөн гэрээ орхин хаашаа ч юм бэ явжээ. Тэр үеэс Шовх уул Гомбын морины нэрээр Хөх морьт гэж алдаршсан гэнэм.

	 


111. АРВАЙХЭЭР

	а) (хувилбар) 

	 

	Агь үйзэн гүний хошууны ард Гомбо үзэсгэлэнт нэгэн охинтой байжээ. Гэтэл охиныг нь нутгийн баян Балбар гэгч ганц хүүдээ гэргий болгон богтлон сүйлж аваад өргөн их найр хурим хийжээ. Үүний маргааш өглөө шинэ бэр нь эртлэн босож өрхөө татчихаад алга болж гэнэ. Хадам эх нь гайхахдаа босоод гарч харсан чинь тэр баруун талд буусан аянчны гадаа уяатай буй нохой шиг хар юмыг эргэн тойрч энд тэндээс нь хараад байгаа харагдаж гэнэ. Энэ бэр чинь солиоров уу? гэж гайхаш тасраад орж иржээ.

	Удалгүй бэр ч ирж галаа түлж цайгаа чанаж болгоод хар хүндээ хэлжээ,

	— Энэ баруун голын цаад хөвөөн дэх аянчны гадаа чи бид хоёрыг алс нь инээлгэх адуу нэг байна. Энэ аянчдыг хөдлөхөөс өмнө адуугаа ойртуулаад ир. Наад талын цэнхэр майханд нэг буурал толгойтой өвгөн байна. Тэр л эзэн нь болов уу? Аягүй бол дөрвөн гүүнээс нааш өгөхгүй гэж үнэрхэх байх аа даа. Тэр гадаа нь уяатай буй хар даагыг өртөг хайрлалгүй худалдаж аваад ир гэжээ. Хархүү хүүхнийхээ ажигч шинжээч байдлыг мэдэх учир аргагүй үгэнд нь орж адуундаа яваад аянчны гадаа очоод үзвэл арчаагүй муу атигар хар даага байв. Ингээд хархүү зүүн зүгээс яваа аянчидтай уулзан наймаа хэлэлцвэл хар даагыг дөрвөн унагатай гүүгээр өгнө гэж үнэрхжээ. Иймд «Авна гэвэл эцэг эх минь уурлана. Авахгүй гэвэл эхнэр маань ундууцна» хэмээн эргэлзээд буцаж эхнэртээ хэлбэл:

	— Дөрвөн гүүний мэдэлгүй амьтан уу чи гэж уурлаад өөрийн эцэг эхдээ «Энэ хар даагыг үнэ хайрлалгүй авч өгөөч» гэж гуйсанд малч хичээнгүй, авхаалж сэргэлэн охиноо нэгэн учиртай хэлээ биз гэж санаад хэлсэн ёсоор нь авч өгчээ. 

	Эсэргэн жил нь нөгөө хар шүдлэнгээ наадамд уяж уралдуулсанд түрүүлэн ирж асрын үүдэнд айргаар мялаалган арвагар хээр хэмээн цоллуулж ард олонд алдар нэрээ цуурайтуулжээ. Үүнээс хойш долоон хошуу даншиг наадамд хорь шахам жил түрүүлсээр эцэстээ арвагар хээр арга буюу хөгшрөн зөнөжээ. Тэднийх уламжлалт ёсоор хурдан морьдоо уяж сойход арвагар хээр уяан дээр нь өөрөө ирж зогсоод явдаггүй байжээ. Морь үсэргэн хурдлуулахад унасан хүүхэдгүй хэр нь дагаж уралддаг байв гэнэ. Мөн хурдан морьдын хамт уяа тойрч сул тарлан биеэ шавхруулдаг байсан гэнэм. 

	Ингээд наадам болж наадамчид хурдан морио хөтлөн гарахад арвагар хээр хойноос нь бүдчин ядан дагажээ. Гэтэл эзэн нь «Зөнөг хээр яах нь вэ?» гэж хэчнээн хөөвч хангинатал янцгаан торомгор хар нүднээсээ нулимс бөмбөрүүлээд байсанд «Заяа нь гомдоно. Хөтлөөд яв» гэж эхнэр нь нөхөртөө хэлжээ. Арвагар хээрийг ногтлон хөтлөөд наадамд очиж, их насны морьдын уралдаанд давхиулжээ. Морьд уралдан давхихад өвгөн хээр хамгийн түрүүнд явж гэнэ. Гэтэл Балбар ноёны нэг морь хойноос нь гүйцэж зөв талд нь зуузай холбон явснаа яг барианд орохын даваан дээр гэнэт түрүүлэн гарахад түүний сүүлийн угийг арвагар хээр хазаж аваад дороо үсрэн ойчсон гэнэ. 

	Наадамчдын цуглан ирэхийн сацуу Балбар баяны бэр нүднийхээ нулимсыг мэлмэрүүлэн толгойг нь түшихэд арвагар хээр дахин нэг өндийн янцгаагаад амьсгал хураажээ. Наадамчин олны хүсэлтээр түрүүлсэн морины бай шагналыг арвагар хээр моринд эцсийн удаа олгон эзэн хүүхэнд нь гардуулжээ. Тэр хүүхэн нөхөртэйгөө хоёул арвагар хээр мориныхоо толгойг анх удаа наадамд уралдан түрүүлсэн Шар талын дундах нэг толгойн энгэрт аваачин оршуулжээ. Үүнээс хойш Агь үйзэн вангийн хошууны Шар талыг Арвагар хээрийн тал гэдэг байсан боловч уг нэр хувирсаар Арвай хээрийн тал хэмээн нэрлэгдэх болжээ. Мөн арвагар хээрийн толгойг тавьсан толгойг Арвай толгой гэх болсон гэнэ. 

	Эдгээр газар Өвөрхангай аймгийн төвийн орчим буюу Тарагт сумын нутагт бий. 

	 

	б) (хувилбар) 

	 

	Урьд хангай говийнхон жил бүр зуны дунд сард хоёр талаасаа нийлэн мэнд солилцож наадам хийдэг байжээ. Наадамд хангай говийнхон талцан бөх барилдуулж, морь уралдуулдаг байв. Гэтэл тэр жилийн наадамд урьд өмнө сонстоогүй Арвай хээр гэгч дөрвөн настай морь түрүүлсэн гэнэ. Тэгэхэд энэ морины ид шидтэй юм шиг хурдныг хангай говийнхон гайхалцсан байна. 

	Арвай хээрийг түрүүлж ирсэн хойно цорвон Цоодол гэгч хүн «Энэ чинь миний алдсан хээр морь мөн байна» гэж зарга үүсгэжээ. Цорвон Цоодол гэгч нь Өвөрхангай нутгийн хүн бөгөөд нутгийнхан нь «Цоодолд ийм хурдан морь байтугай чөдрийн ганцаас нь өөр хөнгөн хөлтэй морь үзээд өгье гэсэн ч үгүй» гэлцэж бөөн шуугиан болж гэнэ. 

	Цорвон Цоодолын заргыг говь хангайн тамгынхан хамтран шүүЖЭЭ.

	— За Цоодол чи мориныхоо содон тэмдгийг хэл гэхэд

	— Миний алдсан морь дөрвөн настай гээд тагнайдаа эрхий хуруу дарам хар мэнгэтэй, сүүлний угийн ясны баруун зүүн талд хорголын чинээ хар цагаан хоёр чулуу бий дээ гэхэд нь үзвэл уг тэмдэг ёсоороо байсан гэлцдэг. Тэгээд эзнээс нь Арвай хээрийг авч Цоодолд өгчээ. 

	Цорвон Цоодол тун ч болдоггүй хүн байсан аж. Цоодол нэг удаа говь орохоор явж байтал хэсэг сайхан адуун дундаас хээгч гүү унагалах гээд хэвтэж босон байхыг хараад сониучирхан хүлээвэл түүнээс гарсан унага босоо буугаад эхээ тойрон наадан тоглож байхыг үзээд уургалан авч сүүлний угийн ясны хоёр талын арьсыг эсгэн хар цагаан чулуу хийгээд явжээ. Сүүлд нөгөө адууныхаа эзнийхээр хааяа очиж ямар морь болохыг нь хардаг байжээ. Тэгээд л тэр жилийн говь хангайнхны мэнд солилцох наадамд луйвар хийхээр шийдэж л дээ. Хар мэнгийг нь Арвай хээрийг түрүүлж ирээд баярлан эвшээхэд нь дээд тагнайд буйг ажиглажээ. Тэгээд л говийн хурдан морины удмын Арвай хээр Өвөрхангай нутгийн болж олон наадамд түрүүлжээ. Иймд тэр домогт хурдан хүлэг морины идээшин дассан нутгийг Арвайхээрийн тал гэж нэрлэх болсон гэнэ.

	 


112. СУЛИН ХЭЭРИЙН ТАЛ

	а) (хувилбар) 

	 

	Мэргэн вангийн хошууны сул хээр гэгч морь хошуудын наадамд олон удаа түрүүлсэн гэдэг. Сул хээр наадамч олны сонирхлыг ихэд татдаг байжээ. Даншгийн наадам Хүй долоон худаг гэдэг газар хийх жил. Уг наадамд оролцохоор манж эзэн хааныхан хурдан морьдтой ирсэн гэдэг. Энэ наадамд халхын морьд түрүүлж болохгүй, хэрэв түрүүлбэл морины эзний толгойг авна гэсэн зарлиг гарчээ. Энэ зарлигийг сонсоод халхын зарим хаад ноёд гайхалдан, зарим нь хэрхэх тухай битүү яриа болжээ.

	Цэцэн хаан хэзээнээс ухаалаг тул наадамд уясан бүх морьдыг шинжээч нараар шинжүүлэн үзвэл манж эзэн хааны хар голт халиун тун ч хурдан хүлэг юм. Бас мэргэн вангийн хээр морь ч гэсэн хулангийн удамтай юм. Харин манж эзэн хааны хар голт халиун тун зүрх муутай, хөөрүү морь юм даа гэж шинжсэн гэдэг. Тэгээд Цэцэн хаан яавал манж хааны морийг аргалж болох тухай шинжээч нараас асуувал:

	—˗ Ай мэдэхгүй. Нарийн нууцыг нь хэлбэл бидний толгойг авна. Хэн мэддэг чаддаг гэж байж амнаасаа болж толгойгоо авхуулах вэ? гэхэд нь Цэцэн хаан:

	— Надад хэлчих. Би өөрийнхөө толгойг авхуулна гээд тавин лангийн ембүүг барихад шинжээч эзгүй хээр очиж байгаад хэлсэн нь:

	— Энэ наадамд манж эзэн хааны хар голт халиун түрүүлэх нь лавтай юм. Гэвч мэргэн вангийн хээрийг хүүхэд унуулахгүй тавих нь дээр. Газрын дунд манжийн хар голт халиун түрүүлж явах байх. Энэ үед морь хашсан хүн хэд сайн хашхирах юм бол хар голт халиун хөөрөн хадууран давхина вий. Тэгвэл сул тавьсан хээр морь түрүүлнэ гэжээ. Тэгээд хэлсэн ёсоор болж унасан хүүхэдгүй сул хээр морь түрүүлэн ирэхэд түрүүлсэн морины эзний толгойг авах зарлиг байвч эзэн нь олдоогүй юм гэдэг. Ингээд уг хээр морь Сул хээр хэмээн алдаршиж түүний олон удаа наадамд уралдан түрүүлж байсан уудам тал нутгийг Сул хээрийн тал гэдэг байснаа хожим хувиран Сулин хээрийн тал гэх болжээ. 

	 

	113. СУЛИН ХЭЭРИЙН ДОМОГ

	б) (хувилбар) 

	 

	Эрт урьд цагт нэг ууланд ганц хээр гүү байж гэнэ. Гэтэл нэг мэдэхэд хоёр хээр адуу болсон байв гэнэ. Тэгээд нөгөө гүү унагалсан тул гурван сул хээр адуу болжээ. Тэр унага том болоод зартай хурдан морь болсон гэнэ. 

	Гэтэл манжийн төрийн үед эл хошуу нутагт нэгэн удаа өргөн их наадам болсон боловч харин ихэс дээдсийн морь энэ наадамд заавал түрүүлэх ёстой байв. Хэрэв хурдан хээрийг түрүүлэх юм бол унасан хүүхдийн нь толгойг авна гэх зэргээр айлган сүрдүүлсэн учир хурдан хээрийн эзэн ухаан сийлж, морио унуулсан хүүхдэдээ:

	— Хурдан морь эргэх яг тэр үед мориноосоо гэнэт ойчсон болоод хээр морио сул тавьж уралдуулаарай гэж захижээ. Ингэж хээр морь хүүхэдгүй, түрүүлж ирэхээр ноёд дээдэс ямар ч ял зэмлэл тулгаж чадсангүй. Энэ нь бэрхийг аргаар ялна гэсэн ардын цэцэн үгийг арга буюу санагдуулж байна. Үүнээс хойш тэр морины түрүүлж ирсэн газрыг «Сул хээр» хэмээн нэрлэсэн домогтой ажээ. Гэвч, улирах цагийн аяст хүмүүсийн үг яриагаар «Сул хээр» нь «Сулин хээр» болон сунжран хэлэгдсэн байна. 

	Сулин хээр нь Дорноговь аймгийн Хатанбулаг сумын «Шинэ өрнөл» нэгдлийн 3 дугаар бригадын нутаг буюу тухайлбал, хос чулуун овоо бүхий өгөөмөр баян, үзэсгэлэнт сайхан уул юм. Энэ нутгийг эрт дээр цагаас хувьсгалын эхэн үе хүртэл тийн тахиж, бөх барилдуулах, морь уралдуулах зэргээр найр наадам хийдэг заншилтай байжээ.

	 


114. ТЭРХ НУУР

	Нуур буй газар урьд өвс бэлчээр сайтай уужим тал байжээ. Тал дунд нэг худаг байсан бөгөөд эмгэн өвгөн хоёр тэр худгаас ус аваад худгаа тагладаг байжээ. Гэтэл эмгэн нь нэг удаа ус аваад худгаа таглахаа мартчихжээ. Тэр шөнө худаг нь оргилж алтан дэлхийг усны үер авах аюул нөмөрсөн үед Бөхмандал гэгч нэгэн их хүчтэн Уран мандал уулын оройг тастан аваад худгийн ам руу шидэн хаасанд хальсан ус нь Тэрх цагаан нуур болон тогтжээ. Ийнхүү гэнэт нуур тогтсоныг нутгийн нэг хүн хараад «Тэр их нуур»˗ыг хараач гэсэнд уг нуурыг ийнхүү нэрлэж байснаа хожим Тэрх болон хувирчээ. Бөхмандалын авчирч худгийн амыг хаасан гэдэг толгойг Нуур толгой гэдэг бөгөөд үнэхээр ч Нуур толгойг Уран мандал уулын оройд аваачаад тавьчихвал яг эвээрээ таарах шинжтэй ажээ. Эл нуур Архангай аймгийн нутагт буй.

	 


115. ТАЙХАР ЧУЛУУ

	Эрт цагт аварга могой газраас цухуйн хамаг амьтныг залгин гамшиг тарьж байх үед Бөхбилэгт гэгч их хүчтэн Булган уулаас Тайхар чулууг аван үүрч Цагаан даваагаар давж нэг уулын оройгоос могойн толгой руу шидэн даржээ. Эхлээд Тархи чулуу нэртэй байсан нь хожим хувирч Тайхар чулуу гэх болжээ. Бөхбилэгт тэр чулууг үүрч явахдаа Шивэрт хэмээх аманд хэсэг зуур амарсан гэнэ. Тэгээд чулуугаа үүрч босохдоо Шүү˗Шаа гэж дуу алдан боссон учир уг газрыг Шүү шаа шивэрт гэж нэрлэжээ. Аварга могой дээрээсээ дарсан чулуун дороос хөдлөн гарах гэхэд нь Бөхбилэгт нум сумаа авч чулуун дээр тавьсанд хөдлөхөө больжээ. Одоо өндөр уулын орой дээрээс зун цагт Тайхар чулууг харахад дээр нь нум сумны хэлбэрт дүрс ногоорон харагддаг гэнэ. Мөн могойн сүүл цухуйсан газрыг хэсэг чулуугаар дарсныг Сүүл толгой гэж нэрлэжээ. Хожим тэр аварга могойн зоо нуруун дээр нь Сайд вангийн хүрээг байгуулжээ. Хойд тамирын хөвөөнд урд тал нь эгцхэн, дээрээ ширээ шиг тэгшхэн хадан хошуу бий бөгөөд Тавантээг гэж нэрлэх ажээ. Бөхбилэгт аварга могойг дарсныхаа дараа түүн дээр сууж Тамир голын усаар гараа угаан ариутгасан юм гэдэг. Түүнээс хойш тэр газрыг Бөхбилэгтийн Тавантээг буюу Суудал гэж нэрлэжээ. Эдгээр газар Архангай аймгийн Их тамир сумын нутагт бий.

	 


116. ТАМИР ГОЛ

	Шилэнд цар суулгаж толь хийж сураагүй байсан цаг байжээ. Тэр үед Тамир голыг Болор толь гэж нэрлэдэг байж гэнэ. Болор толийн эрэг дээр бор гэр байж гэнэ. Тэр гэрийн дотор нэг эмгэн өөрийн ганц охинтой хамт амьдардаг байжээ. Тэр охины нэрийг Тамир гэнэ. Тамир охин өсөж торниод уулын цээнэ, усны лянхуа шиг үзэсгэлэн гоо хүүхэн болжээ. Дэлхийд хосгүй сайхан төрсөн Тамир хүүхнийг харсан эр хүн бүрийн сэтгэлд эрхбиш хүсэж мөрөөдөхийн учир ургадаг ажээ. Тамир хүүхэн өдөр бүр Болор толиос ус авахаар очихдоо ариун тунгалаг голын усанд үзэсгэлэн гоогоо тольдож уртын сайхан дууг уяхан хоолойгоор аялж, урт хар гэзгээ самнан суудаг байжээ. Тэр үед одоогийн Тамир голын нэг буланд үнэхээр толь мэт тунгалаг ус байсан гэлцдэг. Тэгээд ч энэ голыг Болор толь гэж нэрлэжээ. Тамир хүүхний хамгийн их хайрлаж үздэг нь толь болгон хардаг тунгалаг ус нь байв. 

	Тамир хүүхэнд тэр нутгийн нэг хөгшин баян санаархжээ. Гэтэл Тамирт сэтгэлийн хайртай залуу байсан тул Тамир хүүхэн баяныг яахан тоох билээ. Иймд баян хорсохдоо Тамир хүүхний үс зүсээ харан тольддог өнөөх тунгалаг сайхан толин усыг нь баллачихжээ. Тамир нэг өдөр толин дээрээ иртэл толинд нь юм харах байтугай юу ч үл харагдах гүнзгий цээлийн ус ногоорч байлаа. Тамир хүүхэн харамсахдаа толио олж авах санаатай цээлийн ус руу ороод дахин гарч ирсэнгүй. 

	Тамир хүүхний дурлалт хархүү Тайхар нь болзоот газраа ирээд өнжин хонон гунин гутан хүлээж ядаад эцэст нь хайрт хүүхэндээ дурсгал болгож өнөө болзоот газраа том чулуу авчирч тавьжээ. Одоо тэр чулууг Тайхар чулуу гэдэг ба тэр цагаас Болор толь голыг Тамир хүүхний нэрээр нэрлэсэн гэнэ. Эдгээр газар Архангай аймгийн нутагт бий.

	 


117. ЗАЙСАН ТОЛГОЙ

	а) (хувилбар) 

	 

	Улаанбаатар хотын урд талд, Богд уулын ар хормойд орших энэ толгойг Зайсан гэж нэрлэдгийг хэн хүнгүй мэдэх билээ. Анх энэ толгой буй газар тэгш тал газар байжээ. Нэг өдөр Богд хаан нарлаж байх үедээ ажиглавал одоогийн Зайсан толгой буй газар нэг жижиг дов овойсон байхыг үзэв. Үүнийг гайхсаар хоёр хоноход дов улам томорсоор байв. Удалгүй өнөөх нь довцог болж томрох тусам Богд уулын мод наашаа хошууран нүүсээр байв. Богд шадар сайд нараа цуглуулан энэ тухай ярихад нэг цэцэн түшмэл нь:

	— Төвөдөөс Монголын модыг авчир гэж нэг уул явуулжээ. Энэ уул тэндээ алдар цолгүй энгийн нэг уул юм байна. Иймд уг нь нэр цолд их дуртай учир цол өгвөл эндээ үлдэж ч магадгүй юм гэсэнд бүгд зөвлөлдөн «Зайсан» хэмээх цол өгөн нутагтаа тогтоов. Ингээд Зайсан толгой өндөрсөхөө ч больж уулын мод ч түүн рүү хошууран нүүхээ зогсжээ. 

	 

	б) (Хувилбар) 

	 

	Чингэлтэй уул их өндөр оройтой байжээ. Нэг удаа урд талынхаа Богд уултай муудалцаад улмаар ноцолдоход нь Богд уул Чингэлтэй уулын оройг тасалж аваад өмнөө тавьчихсан юм гэнэ. Энэ нь одоогийн Зайсан толгой ажээ. Түүнээс хойш ер нь ингэж хэрэлдвэл бие биеэ муухай болгох сүрхий гэмтэй юм байна гэлцэн дахиж хэрэлдэхээ больж гэнэ. 

	 

	в) (хувилбар) 

	 

	Чингэлтэй хайрхан Богд уул хоёр хоорондоо их эв муутай байж гэнэ. Энэ хавийн газар дэлхий ч өөдтэй байхаа больж үргэлж л улаан шуурга, ширүүн бороо, цас холилдон ороод байдаг болжээ. Иймд хүрээний сайдууд цуглан «Энэ хоёр уулыг эвдрэлцүүлээд байгаа зүйл гэвэл нэг шулам бөгөөд Туулын урд талын нэг газраас гарч ирэх гээд байгаа бололтой. Хэрэв гарч ирвэл их гамшиг гарна. Иймд дээрээс нь нэг жижиг уул авчирч дарья» гэж ярилцан жижиг уул авчирч шулам гарч ирэх газрыг тагласан ажээ. Тэр тагласан жижиг уул нь одоогийн Зайсан толгой ажээ.

	 


118. ХӨВСГӨЛ ДАЛАЙ

	Хөвсгөл далайн баруун талд хавтгай оройтой том уул байдгийг Урандөш гэдэг ажээ. Бас далайн голд Модонхүү нэртэй жижиг уул бий. Эрт цагт Урандөш уул хаа холоос сүндэрлэсэн шовх сүрлэг оройтой, мөнх цастай уул байж гэнэ. Тэр үед Хөвсгөл далай ч гэж байсангүй, энд харин зах хязгааргүй говь байж гэнэ. Тэр говьд таргийн таван ямаа, таглаатай худаг хоёроос өөр юмгүй нэгэн эмгэн амьдардаг байсан юм санж. Эмгэн нэг өдөр таван хар ямаагаа услаад худгаа таглахаа мартчихжээ. Гэтэл худгийн ус саваа халин цэнхэртэж улам улам нэмэгдсээр байв. Тэгэхэд нь ядуу эмгэн яаран буцаж ямаагаа уул тийш хөөн арай чамай амь гарч өндөрлөг газар гарваас худгийн ус оргиж улам ихэссээр хавийн уул хөндий дүүрэн цалгиж байлаа. Эмгэн гэртээ ирээд үнэн учрыг өгүүлсэнд өвгөн нь дархныхаа багаж, хасуур хусуураа нийлэн хажуугийн Урандөш уулын оройг тайран авч тэртээ доорх оргилон буй худгийн амыг чиглүүлэн шидсэнд яг онолдон ойчжээ. Урандөш уул ийнхүү хавтгай оройтой болжээ. Гэвч худгийн ус таглааны завсраар шүүрэн ус улам нэмэгдсээр байсанд эмгэн шинээр буй болсон далайн усыг хажуу тийш сэтлэн урсгажээ. Тэр цагаас энд ус ургамал, уул мод нь тэгш үзэсгэлэнт нутаг бий болж шинэ тогтсон далайг Хөвсгөл, худгийн амыг тагласан Урандөш уулын оройг Модонхүү, эмгэний сэтлэн урсгасан годыг Эг гэж нэрлэжээ.

	 


119. ИНДЭРТ

	Олон зуун жилийн өмнө Индэрт хэмээх нэгэн баатар эр баруун Монголд амьдарч байжээ. Тэр үед харь дайсан нутагт нь цөмрөн орж газар орныг нь эзлэн авч гэнэ. Иймд Индэрт ард түмнээ өмгөөлөн дайсны эсрэг цэрэг хуралдуулан тэмцэж нутгаасаа дайснуудыг хөөн гаргаж ард түмэндээ эрх жаргал авч өгсөн ч гэсэн харь дайсан нутаг руу нь өнгөлзсөөр байв. Индэрт дахин зэр зэвсэг бэлтгэн дайсныг бүрмөсөн дарахаар их аянд морджээ. Ингээд дайсантай тулалдан ялан дийлж дайсныг буулган авч нутгийн зүг хүлгийн жолоо залжээ. Гэвч харь дайсан дахин довтлохгүй гэсэн ам өчгөө мартаж Индэртийг буцах замд нь гэнэдүүлэн барьж авчээ. Ийнхүү дайсанд олзлогдон их зовлон үзэж ядарч туйлдсан үедээ нэгэн охины тусламжаар оргон гарчээ. Индэрт оргохдоо тэмээ унаж, ширмэн тогоо, гэрийн алтан тооно, ташуур, мөнгөн таяг авч гарчээ. Гэвч хүрэх газар нь асар хол учир замдаа ядарч туйлдан хамгийн хүндээр нь ширмэн тогоог орхижээ. Ширмэн тогоо орхисон газар нь Тогоот гэж нэртэй болжээ. Энэ мэтээр таягаа орхисон газар нь Таягт, ташуураа орхисон газар нь Ташуурт, тооноо орхисон газар нь Тоонот гэж нэрлэгдсэн гэнэ. Хамгийн сүүлд эмээлээ орхисон газар нь Эмээлт гэсэн нэртэй болсон ба ядарч, явахын аргагүй болсон тэмээгээ орхисон нэг газрыг Тэмээт гэж нэрлэдэг байна. Индэрт өөрөө ч гэсэн зорьж гарсан эх нутаг, гэр орондоо хүрч чадалгүй замдаа нас баржээ. Нас барсан газрыг нь Индэрт хэмээн нэрлэсэн бөгөөд эдгээр газар Ховд аймгийн Булган сумын нутагт бий.

	 


120. ШИЖИРИЙН ДАВАА

	Ар халхад Бүүвэй гэдэг баатар гарсныг манж хааныхан дуулаад Бүүвэйг эртхэн дарж авахгүй бол аюултай юм болно гэж хар санаа өвөрлөн арга зохиожээ. Манжийн хааны өргөөний алтан босгыг зөвшөөрөлгүй алхаж орсон хүнийг үг дуугүй цаазалдаг байжээ. Ингээд Бүүвэйг манжийн хаан дуудаж байна гэж ирүүлээд гэрт орох зөвшөөрөл хэн нь ч өгөлгүй байж гэрт оруулаад далимдуулан цаазалъя гэж шийджээ. Тэгсэн Бүүвэй баатар маш ихээр хилэгнэн орж ирээд:

	— Дайн тулаанд явж ирээд олигтой амарч чадаагүй байхад юу ингэж дуудав гэж уурласанд сэлэм нь аяндаа л хуйнаасаа суга үсрэн гарч байжээ. Үүнийг манжийн хаан хараад маш ихээр айн сандарч, 

	— Таныг Өөлдийг ялаад ирж гэж дуулаад шагнах гэсэн юм сан гээд өндөр хэргэмээр шагнажээ. Бүүвэй баатар:

	— Миний баруун гарын баатар Шижир их гавьяа байгуулсан. Түүнийг яах вэ? гэхэд Манжийн хаан:

	— Шижир баатар өөрийн дураар амьдраг гэж хэлжээ. Энэ үед Шижир нэг давааны орчим нутагладаг байснаа манжийн хааны зарлигийг сонсоод тэр даваагаар давсан хятад пүүсийн ачаа барааг тонон дээрэмдэж нутгийн ядууст тараан өгөх болжээ. Шижир баатрыг барьж шийтгэе гэвч нэгэнт манжийн хаан дураараа явах эрх өгсөн тул яаж ч болохгүй байжээ. Үүнээс тэр давааг Шижирийн даваа гэж нэрлэсэн бөгөөд энэ даваа Улаанбаатар хотын баруун хойно бий.

	 


121. ХАРИЙН НУУР

	Төв аймгийн Өнжүүл сумын нутагт Зоргол хайрхан хэмээх уул бий. Энэ уул өмнө талаасаа маш эгц, өндөр их элгэн хадтай, бэлдээ жижгэвтэр нууртай ажээ. Эрт үед Шижир баатар энэ уулын оройд гэрээ барин сууж байсан бөгөөд орой дээр нь буй багавтар тэгш газар гэрийнх нь буурь бий гэнэ. Уулын хоёр хажууд буй баруун зүүн Алтан овоо хэмээх жижиг толгод Шижир баатрын уяаны хоёр шон нь байсан гэнэ. Шижир баатар нэг цагаан гүү унадаг байсан ба түүнийгээ унаад Зоргол хайрхан уулын эгц өмнөөс нь хар хурдаараа давхин гардаг байжээ. Одоо уулын өвөрт буй жижиг жижиг хонхорхойнууд мориных нь хөлийн мөр гэнэ. Мөн энэ уулын хавьд морь хэлбэртэй цагаан чулуу байдаг нь цагаан гүүнийх нь унага гэнэ. Шижир баатар нэг өдөр цагаан гүүгээ унаад тэр уулнаас баруун урд зүгт ойрхон орших Харийн нуураас ус авч гуны арьсан туламдаа дүүргээд ганзагалан Зоргол уулынхаа эгц өмнөөс давхин тарах үес туламтай ус нь цалгин асгаснаас уулын бэл дэх жижиг нуур тогтсон гэнэ. Мөн нэг удаа Шижир баатрын авгай гүүнийхээ саамыг авч яваад цалгиан асгаснаас Харийн нуур бий болжээ. Сүү цалгин асгахыг Шижир баатар хараад «хайран юм» гэж дуу алджээ. Иймд тэр үүссэн нуурыг Хайран нуур гэж нэрлэж байсан нь хожим хувирч Харийн нуур гэх болжээ. Эл нуур Дундговь аймгийн Адаацаг сумын нутагт бий.

	 


122. ХАР ХУЛ ХААНЫ ХӨШӨӨ

	Нэг анчин эр гөрөөлж яваад согоо буудаж унагажээ. Тэр согооны цус цасан дээр дуссаныг Хар хул хаан үзээд «Ийм цас шиг цагаан царайтай, цус шиг улаан хацартай авгай авах юм сан. Тийм хүүхэн байдаг л юм бол заавал түүнтэй сууна» гэж тангараглажээ. Тэгээд «Ийм хүүхэн олж ир» гэж зүг бүрд элч мордуулжээ. Явсан элч буцаж ирээд:

	— Тийм хүүхэн гэвэл энэ дэлхийд ганц л танай охин юм гэж хэлжээ. Хаан хүн тангаргаасаа няцаж болдоггүй тул охинтойгоо арга буюу суужээ. Гэтэл ард олон нь ёс төрөө мартсан Хар хул хааныг хороох болов. Хаан амь гарахын тул сайн морь унан зугтаажээ. Ингэж явах замдаа малгайнхаа залааг хаясан газрыг Залаат гэж, хэвтэж амарсан газрыг нь Сүүж гэж, эцэж цуцсан халиун морио орхисон газрыг Халиун морьт гэж нэрлэжээ. Ингээд хааныг барьж авч толгойг нь одоогийн Тэнүүн талд авчээ. Архангай аймгийн Эрдэнэмандал сумын төвийн урд талд толгойгүй хоёр хүн чулуу бий. Нутгийн хүмүүс тэдгээрийг Хар хул хаан, түүний охин хоёрын хөшөө гэж ярьдаг. Дунд нь нүхтэй чулуу бий бөгөөд тэр чулууны нүх дээшээ сэтрэхээс нааш ёс мартан ханилсан аав охин хоёрын нүгэл нимгэрэхгүй гэлцдэг ажээ. Мөн тус сумын төвийн ойролцоо нэгэн хотын үлдэц туурь бий бөгөөд нутгийнхан үүнийг Хар хул хааны балгас гэдэг байна.

	 


123. ХАТАН ЭЭЖ

	а) (Хувилбар)

	 

	Ийм нэртэй үзэсгэлэнт сайхан уул Говь˗Алтай аймгийн Цогт сумын нутагт бий. Эрт урьд цагт шөнө гэрэл цацраадаг, өдөр нүд далдираадаг царайлаг сайхан хүүхэн байжээ. Гэтэл Эрлэг номун хаан тэр хүүхнээр эхнэрээ хийх гэж шийдсэн боловч бүсгүй үүнд нь дургүйцжээ. Иймд Эрлэг хаан хилэгнэн үйл тамын оронд аваачихаар шийджээ. Гэвч хүүхэн зугтан дөрвөн их говь, дөрвөн их уулсыг туулж энд ирж суужээ. Тэгэхэд нь тэр ууланд цэн шувуу цэнгэж, цэцэг навч дэлгэрч жаргал бүхэн бий болжээ. Хүүхнийг ганцаар энэ ууланд байхыг наран бурхан үзэж түүнд сэтгэлтэй болоод зүйл бүрээр тусалдаг байв. Гэвч Эрлэг номун хаан хүүхнийг гэнэт алга болсныг мэдэн эрэл сурал болоод олсонгүй. Харин хожим энд буйг мэдээд хилэгнэн цаазлахаар мөшгөн иржээ. Тэгэхэд хүүхэн огтхон ч айж сандарсангүй, зоригтой хэвээр тэндээс явахдаа:

	— Та нар энэ уулыг үргэлж харж яваарай. Оройд нь хааяа алт мөнгөн туяа татаж байна байх. Тэгвэл намайг аз жаргалтай сайн сайхан явж байна гэж бодоорой хэмээн нутгийнханд захиад өнгө өнгийн солонго татуулсаар тэнгэрт гарчээ. Түүнээс хойш нутгийнхан энэ уулыг Хатан ээж уул гэж нэрлэн сүүнийхээ дээжийг өргөдөг болов. Тэр хүүхэн үүний хариуд нутагтаа нар явуулжээ. 

	 

	б) (Хувилбар)

	 

	Хатан ээж уул эрт цагт хачин их хээнцэрлээд харагдсан эрсэд харагдах дуртай байжээ. Анх эхэлж Улаан хайрхан уулын авааль эхнэр болж удаан жил ханилан сууснаа Аж богд уулыг өнгө төгөлдөр, адуу малаар баян гэж шилж анхны ханиа голж өөд уруугүй загнаж байгаад яваад өгчээ. Ийнхүү эр нөхөр, энхрий хүү хоёроо орхиод Аж Богдтой суухаар өмнө зүгийг барин алхахад цаад хоёр нь хойноос нь дагасан боловч Сухантын голын адагт суун тусаад хоцорчээ. Одоо хүртэл Улаан хайрхан уул Ээж хайрхныг буцаж ирэхийг харуулдсан хэвээр байдаг гэнэ. Мөн энэ орчимд бага хүү цөхрөн хоцорсон бөгөөд энэ нь одоогийн Талын уул юм санжээ. Ээж хайрхан ийнхүү Аж богдтой нөхцөн сууснаа удалгүй бас сэтгэл хувирган Аж богд даан ч хөгшин юм гэж голж орхиод Бурханбуудай уултай сууна гээд буруулан зугтсаар одож гэнэ. Хордож гомдсондоо Аж богд хойд хормой руу нь шороо цацахад хормойг нь шороо дарж тэр шороонд татагдан ар гэдрэгээ ойчжээ. Ингээд гэдрэгээ харсан чигээрээ хэвтсээр байгаа нь энэ ажээ. Хатан ээж уулын хэв төлөвийг холоос ажихад хэвтэж буй бүсгүйн шинжтэй гэж нутгийнхан нь ярилцдаг ажээ.

	 


124. ЗАГИЙН ГОЛ

	а) (хувилбар)

	 

	Баянхонгор аймгийн Заг сумын нутагт Загийн гол гэж гол бий. Хангайн нуруунаас эх авч урссан энэ сайхан болор голыг яагаад Загийн гол гэж нэрлэсэн тухай нэгэн домог бий. 

	Дээр үед энэ голыг Болор гол гэж нэрлэдэг байжээ. Болор гол гэдэг нь тунгалаг гол гэсэн үг. Болорын голын эргээр заг, хар мод холилдон ургадаг байжээ. Гэтэл нэг удаа заг, шинэс хоёр муудалцаж гэнэ. Заг хэлэхдээ:

	— Би бол хөрсний усаар биш, нарнаас илч гэрэл авч амьдардаг гэжээ. Шинэс хэлэхдээ:

	— Ус бол хамгийн үнэт эрдэнэ мөн ажээ. 

	Өөр өөрийн хэлснийг үнэний туйл хэмээн маргалдаж, маргаан нь хэрүүл болж, хэрүүл нь зодоонд хүрч, зодоон нь тулаан болж, тулаанаас дайн дэгджээ. 

	Тэр цагаас янагш усыг үл ойшоож, нарыг магтсан заг нь говьд, усыг магтаж гэрлийг үл ойшоосон шинэс нь уул цармын арын цас мөс ихтэй сүүдэрт ургадаг болжээ. 

	«Ус ч хэрэгтэй, нар ч хэрэгтэй. Харин эвдрэл хямрал, дайн тулаан л хэрэггүй. Та бүхэн эвлэр» гэж шинэсийг ятгахаар хангайн ууланд гарсан нэг өвгөн заг говьдоо буцаж чадалгүй Болор голын эхэнд үлджээ. Ухаантай буурал тэрхүү загны алдраар Болор голыг Загийн гол гэж нэрлэх болжээ. 

	 

	б) (хувилбар)

	Хангай говийн хооронд, хээр талын хөрсөнд хар модтой хамт заг мод ургаж тун сайхан үерхэж байжээ. 

	Хар мод заг мод холилдоод нүд алдам өргөн талыг битүү ойгоор хучсан нь үзэсгэлэнтэй сайхан. Хар мод заг хоёрын үерхэлд хайлаас атаархан хов хутгаж аар саархан юман дээр хүртэл маргалдуулдаг болгосон гэнэ. Хар модонд хайлаас очоод:

	— Заг мод чамайг, нарнаас намайг халхалдаг, намжир сүрээр ч чимэггүй гээд л уурлаж загнаад байна лээ гэж зохиож хэлжээ. Хар мод түүний хэлсэнд итгэжээ. Заг модонд хайлаас очоод:

	— Хар мод чамайг сагсайсан тачир биетэй сарвайсан богино мөчиртэй, ургахдаа удаан, урлаг хэлбэрээр дорой гэж хэллээ гэсэнд Заг мод итгэн уур хилэн нь бадарчээ.

	Хоёр модны маргаан нь улам даамжирч, хэрүүл болж, хэрүүл нь ахисаар зодоон үүсгэжээ. Атаа жөтөөтэй хайлааснаас болоод хоёр мод зодолдоод л байж, зодолдоод л байж, гэтэл хэн хэн нь дийлэхээ болиод ирэхийн үед заг мод нь:

	— Би ямар чам шиг цангадаг биш дээ. Гангаас ч айхгүй юм чинь говьд очиж ургана гээд элсэн манхантай нутаг хаана вэ? гээд яваад өгсөн гэдэг. Хар мод:

	— Би ямар чам шиг даардаг биш дээ. Зудаас ч айхгүй юм чинь мөнх цастай ууланд чимэг болно гээд хойд зүг яваад өгчээ. Тэр цагаас хойш хар мод зөвхөн уулын ар талд, заг мод говьд ургадаг болжээ. Хар мод одоо хангайд хуш, нарс, гачуур, хус гээд олон найзуудтайгаа дэлгэрч байдаг. Говьд очсон заг ч гэсэн торой, яргай, жигд, буйлс, янз янзын харгана зэрэг олон найзуудтайгаа зэрэгцэн ургадаг билээ. Харин хар мод, заг мод хоёрыг зодолдуулсан хайлаас л зодоон болсон тэр газартаа өвгөрч өтөлчхөөд өнчин хайлаас нэртэйгээр ганцаархнаа саглайж байдаг болсон гэнэ. Горь руу явсан заг модыг усаар ангах вий гэж нэгэн гол дагаж урссаныг Загийн гол гэж нэрлэсэн гэнэ.

	 


125. ИХ БОГД

	Сүмбэр уулын сүрийг дарсан нэг их уул байжээ. Тэрхүү уулыг Богд хайрхан гэж нэрлэдэг байжээ. Богд уул нь бодь ууч, харин Сүмбэр уул нь атаач жөтөөч юм санжээ. 

	— Нарны доорх хорвоод надаас өндөр уул байх ёсгүй гэж Сүмбэр уул боддог байж. Тэгээд ч бүх араатан жигүүртнээ хан гардид өгч, хан гардийг буйлуулаад, 

	— За чи Богд уулын чандмань эрдэнэн тэргүүтнийг булга татан авчирч Сүн далайд хая. Би чамайг тэгвэл бүх жигүүртний хаан болгоё гэжээ. Нэр зэрэгт дуртай хангарди Богд хайрхны чандмань эрдэнэн оройгоос нь шүүрээд нисжээ. Гэтэл нутгийн нэгэн мэргэн харваач хан гардийн хоёр нүдийг холбон сох харважээ. Сохор хангарди Богд хайрхны чандмань эрдэнэн оройгоос тасалж авснаа доош алджээ. Тэр нь одоогийн Зүүн богд ажээ. Баруун Богд уул оройгүй юм шиг, Зүүн богд нь суурьгүй юм шиг байдаг нь ийм учиртай гэнэм. Энэ хоёр уул Баянхонгор аймгийн Жинст, Богд сумдын нутагт бий.

	 


126. ЁЛЫН АМ, ОХИН ХӨТӨЛ

	Өмнөговь аймгийн Даланзадгад хотоос баруун хойд зүгт хоёр өртөө орчим зайтай газарт үзэсгэлэнт Гурвансайхан уул орших ажээ. Энэ Гурвансайхан уулын хамгийн үзэсгэлэнтэй газрын нэг нь Ёлын ам юм. Мөн дунд Гурвансайхан уулын хавьд Охин хөтөл гэж газар бий. 

	Хэзээ ч юм бэ, эрт урьдын цагт эл Гурвансайхан уулын орчим нэгэн айлд үзэсгэлэнтэй сайхан бүсгүй байж гэнэ. Нутгийн нэг хөгшин ноён тэр хүүхнээр эхнэрээ болгох гэж хүссэн боловч түүнд хүүхний сэтгэлтэй залуу саад болоод байжээ. Гэвч зөнөг ноён санасандаа хүрэх аймшигт арга мэх зохиож гэнэ. Хэрэв ёлын дэгдээхэйг багаас нь дасгаж анд сургавал анчинд найдвартай туслагч нь болдог байв. Энэ тухай хөгшин ноён дурсаад тэр залууг Ёлын амнаас ёлын дэгдээхэй олж ир гэж тушаажээ. Ингээд залууг гэрийн ханатай цуг хүлээд сураар оосорлон хавцал руу доош буулган дээш татаж авалгүй тэндээ орхижээ. Олон хоног өнгөрөхөд залуу дээш гарч чадахгүй тэндээ шаналж үхсэн гэнэ. Ингээд ноён хүүхнийг хүчээр авсан боловч бүсгүй хуримын үед оргон зугтааж Дунд Гурвансайханы орчим цасан шуурганаар хөлдөж үхжээ. Энэ үеэс уг газрыг Охин хөтөл гэж нэрлэх болсон гэнэ.

	 


127. ДОНОЙН ХӨНДИЙ

	Завхан аймгийн Алдархаан, Яруу сумын нутагт Донойн хөндий хэмээх уудам хөндий бий. Энд урьд цагт долоон түмэн адуутай Доной баян гэгч нутаглаж байсан тул ийн нэрлэжээ. Донойн хөндийг адуу нь дүүрч байвал долоон түмэн адуугаа бүрэн гэж, эс дүүргэвэл дутуу гэж мэддэг байсан гэнэ. Энд нэг том уул бий бөгөөд түүнийг Доной баяны уул гэдэг ажээ. Тэр уулын орой дээр нэг чулуун шон байдаг нь Доной баяны морины уяа юм гэнэ. Мөн тэнд нэг том гэгч дугуй шороон тойрог байдаг нь Донойн гэрийн буурь гэнэ. 

	Намар оройн цагт Доной баяных Завхан голын захад гүүгээ барьдаг байжээ. Угсраа хоёр зэлтэй байсан бөгөөд үүний гадас нь гэж нэрлэдэг гурван том босоо чулуу бий. Үүнийг нутгийнхан Доной баяны гүүний зэл гэж нэрлэдэг. Доной баяны адуу өвлийн цагт Борх баян булаг гэдэг газрын хавиар өвөлждөг байв. Адуу нь нэгэн зудтай жил газрын үндэс малтан идсээр хэсэг газрыг цулгуй элс болгосон гэдэг. Борх баян булгийн хавьд буй хэсэг элс ингэж үүссэн бөгөөд иймд түүнийг Доной баяны адууны элс гэж нэрлэдэг ажээ.

	Доной баяны хоньчин нэг өвгөн байжээ. Нэгэн өдөр тэр өвгөн Цахир булан хэмээх газар хонио хариулаад явж байтал нэгэн бүргэд хурга шүүрээд Цахир булан уулын орой дээр аваачаад идэж гэнэ. Тэгэхээр нь өвгөн нум сумаа аваад бүргэдийг харвасанд сум нь хад онож элс болгожээ. Иймд зурвас халзан элстэй болсон тул Халзан Цахир гэж тэр уулыг нэрлэжээ. Мөн нэг удаа нөгөө хоньчин өвгөн Борхын цагаан дэрс хэмээх газар хонио хужирлаад явж байтал бас нэгэн бүргэд хурга шүүрэн аваад нэг уулын орой дээр аваачаад идэж байхад нь өвгөн нум сумаа авч харваж гэнэ. Тэгсэн тэр уулын орой халзан болж, Халзан Бүргэтий хэмээн тэр уулыг нэрлэх болсон гэдэг. 

	Алдархаан сумын нутагт Борх чулуу нэртэй өнчин цохио бий. Доной баян энэ чулууг хонио буцаах гэж цаагуур нь шидсэн юм гэлцэнэ. 

	Доной баяны уулын өвөрт Их тоглоот, Бага тоглоот гэдэг хоёр жижиг толгод бий. Доной баян хоёр охинтой байсан бөгөөд Их тоглоотын орой дээр их охин нь, Бага тоглоотын орой дээр бага охин нь тоглодог байсан учраас тэгж нэрлэжээ. Анх тэр толгодыг Донойн ОХИД чулуу өрж тоглонгоо бий болгожээ. Хоёр охин нь өдрийн нэг нэг байдсан гүү иддэг байж гэнэ. Иймд нэгэн өдөр Доной баян охиндоо:

	— Адуу олон уу, өдөр олон уу? Миний охид хэд наслах бил ээ? Идэхээ жаахан багасга гэсэнд охид нь эцэгтээ гомдон алга болж олдохоо больжээ. Охидоо сураглаж байтал их охины нь гарын бугуйвч олдсон газрыг Их зэс, бага охины нь бугуйвч олдсон газрыг Бага зэс гэж тус тус нэрлэжээ. Гэтэл хоёр охид нь Завхан голд ороод үхчихсэн боловч хүүр нь олдохгүй байв. Эцэг нь гашуудан тэднийхээ хүүрийг эрж Завхан голыг өгсөж уруудан яваад олсонгүй. Доной баян долоон түмэн адуугаа долоо хоног услалгүй сойж байгаад нэгэн өдөр Завхан голоос услахад Завхан голын урсгал тасарч охидын нь яс олджээ. Их охиныхоо яс олдсон газрыг Их жаргалант, бага охиныхоо яс олдсон газрыг Бага жаргалант гэж нэрлэжээ. Доошоо уруудаж яваад толийг нь олсон газрыг Хялман толимон гэж нэрлэжээ. Охидоо алдсан Доной баян харамсаж долоон түмэн адуугаа «хулжсан нь хулан бол, тарсан нь тахь бол» гээд тараачихсан юм гэдэг. Эдгээр газар Завхан аймгийн нутагт бий.

	 


128. САРТАГТАЙН СУВАГ

	Сартагтай гэж ганц цагаан морьтой өвгөн байв. Ямаатын уулны хаданд морины нь мөр бий гэдэг. Тэр өвгөн үзэсгэлэнтэй эрх охинтой байсан ба түүнийгээ алс Бээжинд хадамд өгчээ. Явахдаа охин нь: Унасан газар угаасан усыг минь хүргэж өг гэсэн ба Сартагтай ч гэсэн охиныхоо инжинд Хар ус нуурыг өгөхөөр шийджээ. Ингээд Хар ус нуурын усыг Бээжин тийш урсгахаар суваг малтах үед тусалсангүй гэж бэрээ алах гээд хөөхөд цаадах нь замдаа нөмрөг хөдрөгөө хаячихжээ. Иймд тэдгээр газрыг Нөмрөг Хөдрөг гэж тус тус нэрлэсэн байна. Бэр нь зугтан явсаар Даян дээрх болжээ. Өвгөн ганцаар Хар ус нуурын усыг Бээжин хүртэл суваг татан урсгаад

	 

	Унасан газар

	Угаасан усыг чинь

	Хазаартай морь шиг халгиулаад

	Хамартай тэмээ шиг булгиулаад ирлээ

	 

	гэж охиндоо хэлтэл ус нь гэдрэг эргэн урсав гэнэ. Ингэхэд нь Сартагтай:

	 

	Буцаад урссан нь

	Бульжин толгой бол

	Эргээд урссан нь

	Эрэг тохой бол

	 

	гээд нэг нэг хүрз шороо хаяснаас шуудуу тагларч одоогийн Бульжин, Эрэг гэсэн нэртэй хоёр толгод бий болов. Мөн Сартагтайн сувгийн ул мөр гэж бий. Эдгээр газар Завхан аймаг болон Ховд аймгийн Эрдэнэбүрэн сумын нутагт бий. 

	Ийнхүү сувгийн усыг буцаад урсахад Сартагтайн охин:

	Эх нутгийн минь ус эргээд явчихлаа. Нэг шанага ч болсон авч үлдье гээд шанагаараа хутгаж үлдсэн бөгөөд иймд (Өвөр монголд) «Шанага» гэдэг нэртэй нуур тогтсон гэдэг.

	 


129. ЗААН ХОШУУ

	Халхын Номхон хун тайжийн өвөг Догшин хунтайж гэж байжээ. Тэр буян үйлдэж нэг толгой босгоод түүнийгээ тахих болсонд мөргөлийн лам нь заанаар тахих хэрэгтэй гэжээ. Гэтэл заан монголд байхгүй тул Заан нэртэй хүнээр тахих болов. Гэтэл хунтайж Заан нэртэй өргөмөл хүүтэй юм санжээ. Иймд хүүгээрээ тахихаар шийдэв. Хүү Заан тайж нь үүнийг мэдээд сайн морь унан зугтаажээ. Тэгээд хойноос нь хөөж далыг нь харвасан газрыг Далт гэж, мөгөөрсийг нь харвасан газрыг Мөгөөрстий гэж, сүүжийг нь харвасан газрыг Сүүж гэж нэрлэжээ. Мөн ингэж явахдаа цахиураа хаясан газрыг Цахиурт гэж нэрлэв. Ингэж хөөж явсаар нэг хошуунд ирж Заан тайжийг барьж авсан тул тэр газрыг Заан хошуу гэж нэрлэжээ. Эдгээр газар Булган аймгийн Дашинчилэн сумын нутагт буй бөгөөд энэ нь Борогчны элсний зүүн урд тал, Цогтын цагаан балгасны урд талаар буй цуварсан хэсэг газрын нэр юм.

	 


130. ХҮЙСИЙН ГОВЬ

	Энэ манай үед биш эрт урьдын цагт гэнэ ээ. Одоогийн Говь˗Алтай аймгийн Хөхморьт сумын нутагт орших Хүйсийн говьд нэгэн айл байжээ. Тэднийх ам бүл олуул, үр хүүхэд өнөр бөгөөд хятад газраас ирсэн их зам тосон сууж, харь орны өнгөлзлөгөөс нутгийнхаа хилийг хамгаалах гэр харуулын үүрэг гүйцэтгэн байжээ. 

	Гэтэл нэг удаа «Хятад газраас хар санаа өвөрлөн ирэх хятад түшмэлийг нутгийнхаа шороон дээр бүү гишгүүл. Мэсийн үзүүрээр хөнөөх, найруулсан хорын хүчээр устгах алин болохоо өөрсдөө шийд» гэсэн даалгаврыг тэр айлд хүргэхээр нэгэн дугтуйтай захиа өртөөгөөр дамжин тэр айлыг зорьжээ. Гэвч элчийн өвөр дамжин явсан тэр захиа зорьсон газраа хүрсэнгүй, харин манж хятадын тагнуул туршуулуудын гарт оржээ. Иймд өөрийн элч хятад түшмэлийн амийг аврахаар хятад газраас нэг баг цэрэг нааш хөдөлж өнөө айлд хүрэн өвгөд хөгшид, үр хүүхэд, эцэг эх, гэр хотлоор нь баривчлан алах ял тулгаж гэнэ. Энэ үед эзгүй байсан том хүү нь ч ирж «эцэг эх, хүү нарын минь амийг өршөөгөөч, оронд нь «намайг зоосны нүхээр түмэн хэсэг огтчин алсан ч гомдолгүй» гэж харийн цэргүүдээс өвдөг сөгдөн гуйж гэнэ. Мөн эцэг эх нь «Бидний үр үндсийг битгий таслаач, том хүүгийн минь л амийг өршөө» гэж хятад цэргийн даргаас гуйгаад хүүдээ сэмхнээр: «Чи л амьд үлдэж үр үндсээ залгамжил, бас биднийхээ өшөө хонзонг харь манж хятадын цэргээс авч чадах хүн ганц чи л байна» гэж учирлан хэлж гэнэ. Ингэтэл хятад цэргийн ноён дотроо аймшигт төлөвлөгөө зохион залуу баатар эрд хэлсэн нь: «Танайхны үр үндсийг таслахгүйн тул ганц чиний л амийг өршөөе. Харин чи өөрийн гараар эцэг, эх, дүү нарынхаа толгойг ав» гэжээ. Чингээд цөмөөрөө нэг доор хядуулснаас нэг нь ч болсон амьд үлдэж үр үндсээ залгамжлан харь манж хятадын цэргээс үрэгдсэнийхээ өшөө хонзонг авахын тул залуу баатар эр арга буюу өөрийн гараар төрсөн эцэг эх, дүү нарынхаа толгойд мэсний үзүүр хүргэх болж гэнэ. Баатар эр зүрх шимшрүүлэн, элэг эмтлээн, нулимс унагаан халаглан байж Эцэг эх, дүү нарынхаа толгойг авсаар бага дүүгийн нь ээлж болоход томоогүй тэр балчир жаал «Ахаа миний хүзүүнд хатги гарчихсан юм. Битгий хөндөөрэй» гэж хүүхдийн шингэн дуугаар хэлж байсан гэдэг. Гэвч тэр залуу баатар эр ч өршөөгдсөнгүй. Хятад цэргийн ноён хэлснээсээ няцаж, цэргүүддээ тушаал өгөн түүнийг баривчлуулаад өөрийнх нь сэлмээр толгойг нь цавчин алжээ. 

	Ийнхүү нэгэн өрх гэрийн хүмүүсээс нэгийг нь ч үлдээлгүй үзэшгүй муухайгаар доромжлон тэднийг толгой дараалан устган, гэр хотлоор нь хүйс тэмтэрсэн нүгэлт хэрэг болсон эл газрыг түүнээс хойш Хүйсийн говь гэж нэрлэх болжээ. 

	 

	Дээрх домгуудыг «Уул усны зуун домог» УБ., 1978 номоос авав. Б. Ринчен эл домгоос сэдэвлэн «Нууцыг задруулсан захиа» өгүүллэгээ бичжээ.

	 


131. «САЙХАНЫ» ДОМОГ

	Одоогийн Булган аймгийн Сайхан сумаас чанх хойш 20 гаруй км газар «Сайхан» хэмээх ар биедээ бяцхан модтой, гоёмсог бөмбөгөр уул бий. Одоо энэ уулын баруун талд нүүрсний уурхай байгуулагдан ажиллаж байна. Нутаг орны өвгөд настан энэ уулын тухай сонин домгийг ам дамжуулан ярилцаж иржээ. Эрт дээр цагт ядуу эмгэн өвгөн хоёр ганц охинтойгоо аж төрөн суудаг байжээ.

	Өвгөн тарвага зурам эргүүлж, халтар тайга нохойгоороо зээр гөрөөс бариулан гурван хар толгойгоо тэжээн өдөр хоног өнгөрөөн байтал нэгэн өдөр алс хол газраас тоос хадаж, тэмээн тэрэг цувран адуу мал туусан их нүүдэл хөвөрч, бүтэн хоёр өдөр үргэлжилж гэнэ.

	Өвгөнийг ангаас ирэхэд муу хар гэрт нь хэдэн хүн ирчихсэн бурханд нь хадаг татаас тавьчихсан эмгэн охин хоёр нь учраа мэдэхгүй сандарчихсан байв гэнэ.

	Өвгөн учрыг лавлавал: Харийн нэгэн ноён нутаг сэлгэн нүүж яваа гэх бөгөөд охиныг нь ус авч явахад ноён үзэж таалсан учир танай охин язгууртан дээдсийн хучлага түшиж, хөлийг хучих азтай охин байна.

	Бид нар гурав хоногийн дараа Өлзийт сайн бортон гарагт дээдсийн зарлигаар ёс гүйцэтгэн бэр буулгана гэж ноёны дагалт бараа бологчид өгүүлжээ.

	Өвгөн балмагдаж, газар дээр байгаа ганц охиноо харийн хүнд өгөхгүй. Нялх үстэй, нэг настайд сүй тавьсан, оноо заяат нь бий гэхэд хиа нар ихэд зэвүүцэн, тэнгэр язгуурт хүнтэй тэрсэлж бүү марга! Товлосон өдрөө эргэж ирж цохолсон хүнээ авахдаа л авна гээд явжээ.

	Өвгөн, эмгэн, охин гурав мэл гайхан тулгаа ширтэн хоцорчээ. Тэгээд гурав хоногийн дараа үзэсгэлэнт охиныг хаан эзэн хатан болгон буулгаж, эмгэн өвгөн хоёрт унах унаа, саах үнээ өгч, онгорхой гэртэй хар нутаг дээр нь орхив гэнэ.

	Энэ үед нутгийн хүмүүст хэл хүргэж амжсан байжээ. Харь ноёны хурим эхлэх үед нутгийн хэдэн хүмүүс зүс буруулан очсонд сэжиг авсан харь ноёныхон сэм баривчилсан байна.

	Охин аргагүйдэж хоцорсон бөгөөд гаравч оровч амьтан нүд үл салган дагалдаж байсан тул арга ухаан бодож олжээ. Охин ноёнтонд үг айлтгана гэж очоод, би эмгэн өвгөн хоёрын эрх охин билээ. Гэртээ байхдаа шөнө болгон огторгуйн долоон бурхан заавал хардаг заншилтай сан билээ.

	Тэгэхдээ би, дэргэдээ хэнийг ч байлгадаггүй ганц биеэр шившлэг уншдаг ёстой. Хормын зуур ч бол эгэл ядуу надад чөлөө тавьж хайрла. Харин над гурван ширхэг хялгас хэрэгтэй гэжээ.

	Ноён үүнийг зөвшөөрч шинэ хатны шөнийн цацалд хэн ч бүү саад хий! гэж зарлиг буулгажээ. Охин ч энэ зуур бодсон бүхнээ хийхээр уяан дээр сойсон хэдэн морины зүг очиж гурван ширхэг хялгас авахаар завдах зуур нэгэн моринд үсрэн мордож ташуур өгөхөд шөнийн харанхуй дунд усанд хаясан чулуу шиг шингэн алга болжээ. Хүний нутагт газар мэдэхгүй харь ноёныхон хий үймэлдэж байсаар бүсгүйг алджээ. Охин оргож явсаар олон хоногийн дараа ноёны элчид баригдаж ирэхэд санаа сэтгэлийг нь өөрчлөх гэж гэзгийг нь огтлон, эрэгтэй хүний хувцсаар хувцаслан зүсийг нь хувилган авч явах үед охин Заан уулын оройд дагуулуудын хамт гарч, сэржим өргөх зөвшөөрөл гуйхад ноён болон ноёны сангийн лам тэргүүтэн хамт очих ёстой гэхэд охин нь зөвшөөрчээ. 

	Тэгээд тэр үедээ Заан хэмээх нэртэй байсан нутгийн уулын оройд гарч, сэржим өргөж байснаа гэнэт ухасхийн нэгэн хонхор луу орж алга болжээ. 

	Ингээд ноёны хэрэг үүрд замхарч, энэ үеэс хойш сайхан бүсгүйг шингээсэн тэр уулыг «Сайхан» уул гэх болсон ба уулын өмнө тагт одоо хүртэл байдаг хөрсгүй хэсэгхэн хайргыг бүсгүйн орсон газар «Цоож» гэж нэрлэжээ. Сайхан уулаас хойш байдаг модот уулыг хурим хийснээр нь «Хуримт» мөн Сайханаас баруун тийш орших хөндийг хүүхний хулжиж алга болсноор нь «Хульж», гэзгийг салаалж самнасан газрыг «Гэзэгт» гэх ба гэзгээ авхуулж санаа нь хувиран номхорсон гэж тэр газрыг «Номхон» гэх болсон ба хожим «Гэзэг номгон» хэмээн ярьдаг болжээ.

	Мөн Сайхан уулаас баруун хойш Хануйн голын өмнө талаар охины гэр орон байсан газрыг «Халтар тайгат»˗ын тал гэдэг байжээ. Учир нь, охины эцэг амь тэжээх хурдан халтар тайга нохойтой байснаас тийнхүү нэрлэсэн гэх бөгөөд зарим хүмүүсийн ярих нь охин ноёныхоос оргохдоо «Халтар» хээр морь унаж яваад морио алдсанаас болж баригдсан бөгөөд тэр морины хулжсан газрыг «Хульж», тогтсон газрыг «Халтар хээрийн» тал гэж нэрлэсэн. Харин хожим ганц Халтар нь үлдсэн гэх яриа бий. Бас Хануйн голын хөвөөнд Халтарын орчим газар «Сайхан» охины ус авдаг байсан газрыг «Охин шанд» хэмээх рашаан булаг байсан гэлцдэг домог бий. Энэчлэн Сайхан уулын өмнө талын хадат дөрөлжийг «Цохолсон» газар өөрөөр хэлбэл болзсон газар гэх буюу зарим нь охиныг оргуулж яваад хоёр тал зодоо цохио хийснээс «Цохион дөрөлж» гэдэг болсон юм гэнэ билээ гэсэн домог яриа ч байдаг. 

	 

	Сайхан хангайн дуулал, Булган, «Дэвшилт» сонины газар. 1976, 155—158 дахь тал. 

